
МУҚАДДИМА 

Мубрамии мавзуи таҳқиқ. Дар таърихи давлатдории ҳар халқу миллат 

омӯзишу баррасии мавзуъҳои байналхалқӣ ҷиҳати мушаххас кардани вазъи 

сиёсии замон ва муносибат бо кишварҳои хориҷӣ бисёр муҳим ба шумор 

меравад. Ба ин мавзуи муҳим дар давраҳои гуногун дар баробари сохторҳои 

махсуси давлатӣ журналистону публитсистон низ таваҷҷуҳ намуда, дар 

инъикоси вазъи сиёсиву иқтисодии замон маводи зиёде ба табъ мерасонданд. 

Назаре ба саҳифаҳои матбуоти тоҷик дар даврони Иттифоқи Шуравӣ нишон 

медиҳад, ки таваҷҷуҳ ба ин мавзуъ дар гузаштаи начандон дури мо то кадом 

андоза муҳим ба шумор мерафт ва адибону публитсистон дар баррасӣ ва 

омӯзиши он чӣ саҳме доштанд. Яке аз публитсистоне, ки ба ин мавзуъ бисёр 

таваҷҷуҳ карда, дар баробари саҳифаҳои матбуот онро ба майдони васеи 

адабиёт низ ворид кардааст, шоири шаҳир А. Лоҳутӣ мебошад.   

Дар замони ҷаҳонишавӣ пажуҳиши инъикоси масъалаҳои байналхалқӣ 

дар воситаҳои ахбори омма ва осори публитсистони алоҳида барои ҳамагуна 

ҷомеа аҳаммияти вижа дорад. Дар ин самт омӯзиши асарҳои ба ин мавзуъ 

бахшидашуда мувофиқи мақсад мебошад. Дар адабиёту публитсистикаи мо 

асарҳое, ки ба равандҳои сиёсии замон баҳо дода, ин мавзуъро аз ҳар ҷиҳат 

баррасӣ кардаанд, зиёданд. Эҷодкороне, ки ба ин мавзуъ рӯ овардаанд, пеш 

аз ҳама, мехоҳанд, чашми халқро ба рӯйдодҳои муҳимми ҷаҳонӣ кушода, 

онҳоро аз равандҳои хатарзои замон огоҳ намоянд. Ин ҳадафро мо дар 

рӯзгору осори бисёр адибони бузурги Шарқ низ ба хубӣ метавонем 

мушоҳида кунем, аммо А. Лоҳутӣ дар ин ҷода аз ҳамаи дигар эҷодкорон фарқ 

дорад. Тафовути ӯ дар ин масир аз дигар адибону публитсистон дар он аст, 

ки ӯ дар роҳи саодати синфи коргару деҳқон (табақаи мазлуми ҷомеа) ҳам бо 

қалам ва ҳам бо силоҳ мубориза бурдааст. 

 Маҳз ҳамин омил оҳанги иҷтимоии осори назмиву насрии ӯро қавитар 

намуда, дар ин ҷода ба ӯ бартарӣ додааст. Муборизаҳои беамон ба муқобили 

мустамликадорони Англияву Россияи подшоҳӣ, Олмону Туркияи усмонӣ ва 

шарикони онҳо, ки давлатҳои ақибмондаи Шарқ, махсусан зодгоҳи шоир – 

Эронро ғорат кардан мехостанд, муносибат ва мавқеи адибро ба равандҳои 

сиёсиву иҷтимоӣ муайян кардааст. Дар ин ҷода махсусан муносибати 

золимонаи истисморгарон нисбат ба мазлумон ва бераҳмона ғорат кардани 

сарватҳои табиии кишварҳои ақибмонда аз тарафи давлатҳои сармоядории 

ғарбӣ ин адиби фаълаву деҳқонпарастро мутаваҷҷеҳ сохтааст.  

А. Лоҳутӣ дар осори публитсистии худ ҳадафҳои нопоку ғаразноки 

давлатҳои қудратманди Аврупо ва Америкаро нисбат ба мамлакатҳои 

ақибмонда ошкор намуда, ҳадафҳои геополитикии кишварҳои сармоядориро 

сабабгори бадбахтии онҳо, махсусан Машриқзамин арзёбӣ мекунад. Аз 

ҳамин ҷост, ки ӯ иттиҳоди тамоми давлатҳои ақимондаи Шарқро ба 

муқобили истисморгарон муҳим мешуморад. Асарҳои дар ин самт 

таълифнамудаи Лоҳутӣ то ҳанӯз аҳаммияти худро гум накардаанд ва 

фарзияву пешниҳодҳои ӯ дар ин замина ҳоло ҳам арзишманд мебошанд, аз 

ин рӯ таҳқиқи мавзуи байналхалқӣ дар осори публитсистии Лоҳутӣ, махсусан 

дар давраи ҷаҳонишавӣ, бисёр муҳим аст.  

Дараҷаи таҳқиқи мавзуъ. Дар хусуси рӯзгору осори А. Лоҳутӣ, чи дар 

даврони Иттифоқи Шуравӣ ва чи дар даврони баъд аз пошхӯрии он 

пажуҳишҳои арзишманд дар се ҳавза – Тоҷикистону Россия ва Эрон анҷом 

дода шудаанд. Яке аз аввалин муҳаққиқони рӯзгору осори Лоҳутӣ С.Айнӣ ба 

шумор меравад. Устод Айнӣ ҳам дар «Намунаи адабиёти тоҷик» ва ҳам дар 

чанд мактубу мақолаи алоҳида доир ба осори гаронмояи А. Лоҳутӣ ибрози 

андеша намуда, махсусан, ба ҷанбаи иҷтимоӣ ва реалии ашъори ӯ баҳои 

баланд додааст. Муҳаққиқони русу тоҷик Э. Бертелс [24], А. Адилис [5], З. 

Османова [69], Я. Ориёнпур [68], Ғ. Амирӣ [17], А. Баширӣ [23], Ш. 

Ҳусейнзода [132; 133], С. Табаров [86; 87], Х. Мирзозода [54], Я. Исаев [115], 

Р. Мусулмонқулов [62], Ю. Акбаров [12], А. Абдуманнонов [1], Х. Отахонова 

[70; 71; 72], Х. Асозода [20], А. Маҳмадаминов [52; 53] ва дигарон доир ба 

паҳлуҳои гуногуни зиндагинома ва осори ин адиби мумтоз таҳқиқот 

бурдаанд. Дар пажуҳишҳои ин муҳаққиқон ба осори А.Лоҳутӣ, асосан, аз 

нуқтаи назари адабиётшиносӣ баҳо дода шудааст, аммо тақрибан дар ҳамаи 

онҳо дар хусуси фаъолияти рӯзноманигорӣ ва руҳи публитсистии осори ӯ 

ишораҳо шудааст. Ин ба он хотир аст, ки фаъолияти эҷодии ӯ бо матбуот 

тавъам буд ва тамоми асарҳои ӯ аз ҳақиқати реалӣ сарчашма мегиранду 

қаҳрамонҳои асарҳояш низ шахсони воқеӣ ва таърихианд. Ҷанбаи иҷтимоии 

осори Лоҳутӣ аз ҷониби муҳаққиқони адабиётшинос аксаран дар асоси 

пажуҳиши намунаи осори назмии адиб мавриди баррасӣ қарор дода шудааст. 

Муҳаққиқон А. Саъдуллоев [80], И. Усмонов [90; 91; 134; 135; 136], А. 

Нуралиев [126], П. Гулмуродзода [34], Ф. Наҷмонов [64; 125], М. Муродов 

[61], А. Азимов [6; 9; 10], С. Ҳайдаров [97], С. Гулов [111] ва Б. Қудбиддинов 

[47; 48] дар мақолаву таҳқиқотҳои алоҳида дар хусуси фаъолияти 

журналистӣ ва баъзе ҷанбаҳои иҷтимоии асарҳои Лоҳутӣ ба таври умумӣ 

маълумот додаанд. Бо вуҷуди ин осори публитсистии А. Лоҳутӣ ба таври 

мушаххас таҳқиқношуда боқӣ мемонад, аз ин рӯ ин пажуҳишро метавон 

аввалин иқдоми таҳқиқи нисбатан пурраи публитсистикаи адиб ном бурд.  

Робитаи таҳқиқот бо барномаҳо ва ё мавзуъҳои илмӣ. Мавзуи 

диссертатсия як ҷузъи корҳои илмӣ-таҳқиқотии кафедраи журналистикаи 

байналхалқӣ ва факултети журналистикаи Донишгоҳи миллии Тоҷикистон 

мебошад. 

ТАВСИФИ УМУМИИ ТАҲҚИҚ 

Мақсади таҳқиқ. Мақсади асосии таҳқиқ тариқи таҳлил ва омӯзиши 

фарогири осори публитсистии ба мавзуъҳои байналхалқӣ бахшидаи А. 

Лоҳутӣ, маълум ва мушаххас кардани мавқеъ ва муносибати публитсист ба 

равандҳои сиёсии замон ба шумор меравад.  

Вазифаҳои таҳқиқ. Дар доираи таҳқиқи мавзуъ ҳалли вазифаҳои зерин 

зарур шумурда мешавад: 

– муайян кардани таъсири вазъи замон дар ташаккули шахсияти эҷодии 

адиб ва бархӯрди ӯ ба воқеаҳои сиёсии давр;  

– нишон додани самтҳои асосии фаъолияти эҷодии адиб ва баррасии 

мавзуоти муҳимми рӯз дар назму насри ӯ; 

– муаррифии фаъолияти рӯзноманигории Лоҳутӣ, робитаи ногусастании 

ӯ бо матбуот, таъсиси рӯзномаву маҷаллаҳо аз ҷониби ӯ ва нақши ин адиби 

публитсист дар рушди журналистикаи садаи ХХ;  

– таҳлил ва таҳқиқи муносибату мавқеи адиб ба авзои сиёсии замон, 

ошкор сохтани аҳдофи давлатҳои абарқудрат дар алоқамандӣ ба муборизаи 

онҳо барои касби нуфуз аз нигоҳи А.Лоҳутӣ;  

– нишон додани мавқеи масъалаҳои байналхалқӣ ва таснифоти мавзуии 

он дар публитсистикаи Лоҳутӣ; 

– Истифодаи жанрҳои публитсистӣ зимни шарҳу тавзеҳи авзои 

минтақаву ҷаҳон (дар қолабҳои назму наср). 

Объекти таҳқиқот осори публитсистии Лоҳутӣ мебошад, ки ба 

мавзуъҳои байналхалқӣ бахшида шудаанд; 

Предмети таҳқиқ. Таҳқиқи хосияти публитсистии асарҳои назмиву 

насрии адиб, ки ба мавзуъҳои мубрами байналхалқӣ бахшида шудаанд, 

предмети таҳқиқро ташкил менамояд. 

Асосҳои назариявии таҳқиқ. Дар ин таҳқиқот ба осори назарии 

донишмандони маъруфи соҳаи публитсистика, хоса таҳқиқоти эътирофшудаи 

публитсистикашиносону адабиётшиносони хориҷиву дохилӣ В.В. 

Ворошилов, В.В. Ученова, Е.П. Прохоров, Я. Ориёнпур, А. Маниёзов, Х. 

Асозода, М. Имомзода, А.Н. Нуралиев, А.С. Саъдуллоев, И.К. Усмонов, П. 

Гулмуродзода, М. Муродов, А. Азимов, Ҷ. Саъдуллоев, М. Абдуллозода, Ш. 

Муллоев, М. Муқимов, А. Абдуманнонов, С. Гулов, С. Ҳайдаров, Б. 

Қутбиддинов ва дигарон такя карда шудааст.  

Асосҳои методологии таҳқиқ. Усулҳои асосии таҳқиқоти мазкур 

таърихӣ-муқоисавӣ, таҳлили анъанавӣ ва контентӣ (муҳтавоӣ) ҳамчунин 

таҳлили мантиқӣ аст. Истифодаи ин усулҳо имкон медиҳад, ки сатҳи 

баррасии мавзуъ ва масъалаҳои байналхалқӣ дар асарҳои алоҳида ва 

мавқеъгирии публитсист ба воқеаҳои муҳимми замон муайян карда шавад. 

Дар раванди пажуҳиш ҳамзамон усулҳои таҳқиқи гнесиологӣ ва шарҳу 

тафсири илмӣ низ аз мадди назар дур намондаанд.  

Сарчашмаҳои таҳқиқ мақолаҳо, хитобаҳо, очеркҳо, назми иҷтимоӣ ва 

дигар намунаи осори публитсистии фарогирандаи мавзуоти байналхалқии 

адиб, ки, асосан, дар нимаи аввали асри ХХ эҷод шуда, дар саҳифаҳои 

матбуоти замон ва маҷмуаву куллиёти адиб чоп шудаанд, ташкил медиҳанд.     

Навгониҳои илмии таҳқиқ. Публитсистикаи А. Лоҳутӣ паҳлуҳои 

гуногуни ҳаёти сиёсию иҷтимоии замонашро фаро гирифта, он то ҳол ба 

таври мушаххас мавриди пажуҳиш қарор нагирифтааст. Масъалаҳои 

байналхалқӣ як паҳлуи бисёр қавии публитсистикаи адибро дар бар мегирад, 

ки он ҳамчун объекти таҳқиқот комилан нав мебошад.   Навгониҳои таҳқиқ, 

пеш аз ҳама, бо он асоснок карда мешавад, ки мавзуи масъалаҳои 

байналхалқӣ дар публитсистикаи А. Лоҳутӣ бори аввал ба пажуҳиш кашида 

мешавад ва онро метавон ҳамчун як таҳқиқоти фарогир дар ин ҷода унвон 

кард.   

Нуктаҳои асосии ба ҳимоя пешниҳодшаванда: 

1. Нақши замон ба таъсири шахсияти сиёсиву эҷодии Лоҳутӣ, таъсири 

фаъолияти иҷтимоии адиб ба руҳияи осораш, дигаргуниҳо дар осори даврони 

аввали эҷодиёти ӯ. 

2. Робитаи зич пайдо намудани Лоҳутӣ бо матбуоти замон аз даврони 

ҷавонӣ ва таъсири он дар кулли осори боқимондаи адиб.  

3. Таваҷҷуҳи хосаи Лоҳутӣ ба масъалаҳои байналхалқӣ дар давраҳои 

мухталифи эҷодии ӯ, тараннуми озодии синфи коргару деҳқон дар ҳама гуна 

сохти сиёсӣ. 

4. Таҳлили равандҳои сиёсии замон дар асарҳои публитсистии мазмуни 

байналхалқидошта, пешгӯии паёмадҳои воқеаву рӯйдодҳои мушаххас дар 

асарҳои алоҳида, аҳаммияти сиёсии фарзияҳои пешбинишуда ва 

алоқамандии он ба вазъи сиёсии ҷомеаи муосир.  

5. Инъикоси муборизаҳои идеологӣ ва сиёсии публитсист дар муқобили 

давлатҳои сармоядорӣ ва қувваҳои истисморгаре, ки синфи коргару деҳқонро 

истисмор мекунанд, дар осори публитсистии адиб.  

6. Лоҳутӣ ва рушди масъалаҳои байналхалқӣ дар назми муосири тоҷик, 

эҷоди аввалин шеърҳо дар мавзуоти муборизаҳои сиёсии истилогарони 

аврупоӣ ба муқобили ИҶШС, Ҷанги якуми ҷаҳон ва омилҳои он, ба қудрат 

расидани ҳукуматҳои фашистӣ дар Аврупо, ҳуҷуми Олмони фашистӣ ба 

ИҶШС, ҷанги сард ва сиёсати геополитикии Америка дар адабиёту 

публитсистикаи тоҷик. 

7. Истифодаи имконоти жанрҳои публитсистӣ дар шарҳи мавзуъ ва 

масъалаҳои байналхалқӣ; мақола, нигориш, мактуб, фелетон ва памфлет 

жанрҳои серистеъмол дар баррасии мавзуъҳои сиёсати ҷаҳонӣ дар 

публитсистикаи Лоҳутӣ. 

8. Назми публитсистии Лоҳутӣ ва фарогирии масъалаҳои мубрами 

байналхалқӣ дар он, жанрҳои публитсистӣ дар қолаби назм, назми иҷтимоӣ 

силоҳи муҳимми мубориза зидди муфтхӯрону истисморгарон.      

Аҳаммияти назарӣ ва амалии таҳқиқ. Ҷанбаи назарии рисола 

тасаввуротро дар хусуси таъсири осори публитсистии адибон дар мисоли 

публитсистикаи А. Лоҳутӣ ба мафкураи одамон, дар алоқамандӣ ба 

ҳодисаҳои сиёсиву иҷтимоӣ тавсеа мебахшад. Ин таҳқиқ муносибат ва 

мавқеи публитсистро ба масъалаҳои байналхалқӣ мушаххас намуда, 

воридшавӣ ва рушди ин мавзуи муҳимро дар публитсистика ва адабиёти 

тоҷик равшан месозад.  

Натиҷаҳои таҳқиқотро рӯзноманигорон, донишҷӯёни факултетҳои 

филологӣ, сиёсатшиносон, мутахассисоне, ки дар соҳаҳои гуногуни ВАО 

фаъолият доранд, метавонанд истифода баранд. Таҳқиқоти мазкур ҳамчунин 

барои пажуҳишҳои дигар, таълим дар факултаву шуъбаҳои журналистӣ 

барои курсҳои махсусу дарсҳои интихобӣ мавод дода метавонад. Инчунин 

дар асоси маводи диссертатсия таҳияи монография ва воситаҳои таълимӣ низ 

имконпазир аст.   

Мутобиқати мавзуи диссертатсия бо шиносномаи ихтисоси илмӣ. 

Диссертатсия дар мавзуи «Масъалаҳои байналхалқӣ дар публитсистикаи 

Абулқосим Лоҳутӣ» ба доираи мавзуъ ва масъалаҳои таҳқиқии шиносномаи 

ихтисоси 10.01.10 – Рӯзноманигорӣ мувофиқ аст.    

Саҳми шахсии довталаби дараҷаи илмӣ дар таҳқиқ. Диссертант 

аснои таҳқиқот таҳлили маводи ҷамъоварда, таълифи мақолаҳои илмӣ ва 

диссертатсия мустақилият дошта, дар раванди корҳои таҳқиқотӣ бо роҳбари 

илмӣ машваратҳои илмӣ намудааст. Мақолаҳои илмии диссертант ҳосили 

пажуҳишҳои ӯ буда, ҳаммуаллиф надорад.  

Тасвиби амалии натиҷаҳои таҳқиқ. Мундариҷа ва қисматҳои асосии 

диссертатсия дар конференсияҳои ҷумҳуриявӣ ва умумидонишгоҳии илмию 

амалӣ ва назариявии зерин дар шакли маърузаҳо баён шудаанд:  

конференсияҳои ҷумҳуриявии илмию амалии «Дипломатияи об ва омилҳои 

фарогири он дар бозтоби воситаҳои ахбори оммаи  кишварҳои Осиёи 

Марказӣ» (Душанбе, 25-26-уми ноябри соли 2019), «Публитсистика ва баъзе 

масъалаҳои он дар даврони истиқлолият» (Душанбе, 30-юми сентябри соли 

2022), «Радиои муосири тоҷик: вазъ ва дурнамо» (Душанбе, 6-уми апрели 

соли 2023); конференсияи умумидонишгоҳии илмию назариявӣ дар мавзуи 

«Пажуҳиши журналистикаи байналхалқӣ: мушкилот ва дурнамо» (Душанбе, 

2-юми марти соли 2021), инчунин дар конфронсҳои анъанавии ҳамасолаи 

апрелии ҳайати устодону кормандони ДМТ (солҳои 2018-2023).  

Диссертатсия дар ҷаласаи кафедраи журналистикаи байналхалқии 

факултети журналистикаи Донишгоҳи миллии Тоҷикистон (суратмаҷлиси 

№4, аз 20.10.2022) ва ҷаласаи шурои олимони факултети журналистикаи 

Донишгоҳи миллии Тоҷикистон (суратмаҷлиси №5, аз 30.01.2023) баррасӣ 

гардида, барои ҳимоя пешниҳод шудааст.  

Нашри таълифоти илмӣ дар мавзуи диссертатсия. Мазмуну моҳияти 

асосии диссертатсия дар 10 мақолаи илмӣ, ки 4-тои он дар маҷаллаҳои илмии 

тақризшавандаи Комиссияи олии аттестатсионии назди Президенти 

Ҷумҳурии Тоҷикистон ба табъ расидаанд, инъикос ёфтааст. 

Сохтор ва ҳаҷми диссертатсия. Диссертатсия аз муқаддима, се боб, 6 

фасл, хулоса, пешниҳодот ва феҳристи адабиёт иборат аст. Ҳаҷми умумии 

диссертатсия 194 саҳифаи чопи компютериро ташкил медиҳад. 

БОБИ I 

НАЗАРЕ БА РӮЗГОР ВА ОСОРИ АБУЛҚОСИМ ЛОҲУТӢ 

Абулқосим Лоҳутӣ чун бисёре аз адибони гузаштаи мо рӯзгори 

пурмашаққату сангинеро паси сар кардааст. Ӯ аз истеъдоди шоирӣ ва 

сиёсатмадориаш бисёр барвақт хабар дод, ки ин, аз як ҷониб, боиси бармаҳал 

шуҳратёр шуданаш гардида бошад, аз ҷониби дигар, зиндагии пурмашаққати 

адибро ба маротиб мушкилтар гардонид. Дар синни хеле ҷавон будан ба 

сиёсат рӯ овард ва дар ин замина душманони зиёде пайдо кард, ки ин баъдан 

боиси чанд карат зиндонӣ шудану фирорҳои ӯ ба кишварҳои Ироқу Туркия 

ва ниҳоят ба Иттифоқи Шуравӣ мегардад. Таъқибҳои пайваста дар Эрон ва 

кишварҳои дигар, ки ҳиҷрат кардааст, ба ӯ мушкилоти сахту сангинро ба 

миён меовард, вале ин ҳама ба ташаккули шахсияти ӯ ҳамчун як 

сиёсатмадори шинохта ва адиби сатҳи ҷаҳонӣ мусоидат кардааст. 

1. 1. Нақши замон ба зиндагӣ ва ташаккули шахсияти эҷодии Лоҳутӣ 

Дар мавриди рӯзгори Лоҳутӣ ҳам дар Эрон ва ҳам дар Туркияву 

Иттифоқи Шуравӣ муҳаққиқон андешаи яксон надоранд ва саволҳои зиёде 

вобаста ба фаъолиятҳои сиёсиву эҷодии ӯ дар марҳилаҳои гуногуни 

зиндагонии адиб ҷавобҳои саҳеҳтар мехоҳанд. Дар Тоҷикистон аксари 

муҳаққиқоне, ки рӯзгори Лоҳутиро пажуҳиш кардаанд, ба ду асари 

тарҷумаҳолии ӯ – «Тарҷумаи ҳол» ва «Саргузашти ман» такя кардаанд, ки 

ҳар дуи ин асар ҳам наметавонад, ба ҳама паҳлуҳои зиндагонии адиб 

равшанӣ андозад, зеро очерки «Тарҷумаи ҳол» барои идораи нашрияи 

«Советская Литература» навишта шуда, хеле мухтасар аст ва «Саргузашти 

ман» бошад нотамом боқӣ мондааст. Таҳқиқоти охиринро дар хусуси 

зиндагиномаи Лоҳутӣ дар Тоҷикистон муҳаққиқ Х. Асозода бо унвони 

«Саргузашти устод Лоҳутӣ» анҷом додааст. Дар ин пажуҳиши арзишманд 

адабиётшинос кӯшиш намудааст, ки дар такя ба таҳқиқоти дар Тоҷикистону 

Россия ва Эрон анҷомшуда, ҳамчунин, дар заминаи суҳбатҳои илмӣ бо 

наздикону донишмандони муқими зодгоҳи адиб дар Кирмоншоҳ ба паҳлуҳои 

норавшани зиндагиномаи адиб ҷавоб гӯяд, вале бо вуҷуди ин ҳам муҳаққиқ 

иқрор мешавад, ки «саҳифаҳои торики зиндагиномаи устод Лоҳутӣ хеле 

зиёданд» [20, с.14] ва «ин рисола («Саргузашти устод Лоҳутӣ», – З. Б.) 

наметавонад, ба ҳамаи саҳифаҳои зиндагиномаи устод Лоҳутӣ равшанӣ 

андозад» [20, с.26]. Яъне, омӯзиши зиндагиномаи Лоҳутӣ идома дорад.      

Мавриди зикр аст, ки рӯзгори А. Лоҳутӣ дар Эрон, Туркия ва Иттифоқи 

Шуравӣ рангоранг аст ва ҳамаи ин марҳилаҳои зиндагонии ӯ дар ташаккули 

шахсияташ нақши амиқ гузоштаанд.  

Рӯзгори Лоҳутӣ дар Эрон. Зиндагӣ ва рӯзгори Лоҳутӣ дар Эрон ба 

давраи ниҳоят мураккаби сиёсӣ ва шароити душвори иҷтимоӣ дар ин кишвар 

– замони салтанати хонадони қоҷориҳо рост меояд. Таърихнигорони эронӣ 

аксаран ба подшоҳони ин сулола назари интиқодӣ дошта, аз онҳо ба ҳайси 

сиёсатмадорони аз ҷиҳати сиёсӣ ва давлатдорӣ «заиф ва ақибуфтода» [100, 

с.10] ёдовар шудаанд. Аз ҳамин ҷиҳат буд, ки ҳангоми ба Эрон ворид шудани 

қӯшунҳои кишварҳои истисморгаре чун Англияву Россияи подшоҳӣ ва дигар 

давлатҳои империалистӣ шоҳони қоҷории Эрон на ба ҳифзи марзу буми 

давлат ва вазъи зиндагии мардум, балки ба фикри чӣ гуна ҳифз намудани 

тоҷу тахт афтодаанд. Ба қавли муҳаққиқ Алиасғари Шеърдӯст, «он чӣ барои 

онҳо муҳим буд, фақат ҳифзи тоҷу тахт ва қудрати мутлақа ва султаи шоҳӣ 

буд ва нисбат ба рифоҳ ва тараққии ҷомеа таваҷҷуҳе надоштанд» [100, с. 10]. 

Ҳамин омил шоҳони эрониро ба бозичаи дасти хориҷиён табдил дода, 

рӯзгори сахту сангини аҳолиро бадтар гардонид. Абулқосим Лоҳутӣ дар 

ҳамин гуна вазъи ногувори сиёсии Эрон ба дунё омадааст.  

Дар мавриди рӯз ва соли таваллуди шоир дар адабиётшиносӣ баҳсҳои 

гуногун вуҷуд дорад. Аксари сарчашмаҳои эронӣ соли таваллуди Лоҳутиро 

1885 гуфтаанд. Худи адиб замони ба дунё омаданашро ба таври тахминӣ 4 

декабри соли 1887 муқаррар кардааст ва зодгоҳашро маҳаллаи Барзадимоғи 

Кирмоншоҳ гуфтааст, ки муҳаққиқони русу тоҷик аксаран ба он такя 

мекунанд.  

Ба таъкиди муҳаққиқ С. Табаров, ки яке аз аввалин муҳаққиқони рӯзгори 

ин адиб ба шумор меравад, «падари Абулқосим, аслан, деҳқони камбағали 

яке аз қишлоқҳои курднишин – Серкон буд, ки барои ёфтани кор ба шаҳри 

Кирмоншоҳ меояд» [86, с. 36].  

Лоҳутӣ дар «Саргузашти ман» лаҳзае аз зиндагии як ҷавони деҳотиеро 

тасвир мекунад, ки бо хар аз Серкон ба Кирмоншоҳ барои фурӯш гандум 

меорад, то ки бо маблағи аз он бадастмеомада барои ҳамсаршавандааш ҳадяе 

харидорӣ кунад. Вале ба ҷуз ранҷи роҳ чизи дигаре ба даст намеорад. 

Мунаққидон бар он назаранд, ки ҳамон ҷавони дар ин асар зикршуда бобои 

худи адиб – Оқо Рустам мебошад. Маълум мешавад, ки Оқо Рустам дар 

Серкон оиладор шуда соҳиби чанд фарзанд мегардад, ки яке аз онҳо Аҳмад – 

падари Лоҳутӣ мебошад. Баъдан, бо сабаби хушксолӣ дар Серкон, замоне ки 

Аҳмад хеле хурд буд, хонавода ба Кирмоншоҳ ҳиҷрат мекунанд. Аҳмад 

Баширӣ –муҳаққиқи эронӣ бар он назар аст, ки ҳанӯз Аҳмад 5 сол дошт, ки 

падари ӯ Оқо Рустам аз сабаби вазъи ногувори иқтисодиву иҷтимоӣ «аз 

иқомати муватани аслӣ ба ранҷ омада, аз он ҷо ҳиҷрат кард ва бо аёл ва авлод 

ба шаҳри Дорулдавлаи Киронмоншоҳӣ... омада, сукунат гузид» [23, с. 7]. А. 

Лоҳутӣ ҳам дар «Саргузашти ман» манзараҳои даҳшатноки кӯч бастани 

мардуми Серкон ба Кирмоншоҳро, ки оилаи падараш низ дар миёни онҳо 

буд, бо ҳассосияти тамом тасвир кардааст. 

Дар «Тарҷумаи ҳол» Лоҳутӣ аз падараш ёдовар шуда, мегӯяд, ки ӯ «дар 

ҷавонӣ корандагӣ мекард, баъдҳо ба шаҳр кӯчида гевакаширо ёд гирифта, 

онро ба худ пеша намуд» [156, с. 164]. Маълум мешавад, ки шуғли хонаводаи 

Оқо Рустам дар Серкон, ки Аҳмади хурдсол ҳам ҷузъи он оила буд, деҳқонӣ 

будааст ва баъди ба Кирмоншоҳ омадан онҳо касби гевакаширо аз худ ва 

онро василаи рӯзгузаронӣ ихтиёр мекунанд. Тавре Лоҳутӣ дар «Саргузашти 

ман» менависад, Аҳмад 20 сол доштааст, ки аввал падараш Оқо Рустам ва пас 

аз як муддат модари пираш ҳам аз дунё мегузаранд. Сарбонии ду бародар ва 

як хоҳар ба дӯши ӯ меафтад ва барои гузаронидани рӯзгори онҳо Аҳмадро 

мебоист шабонарӯзӣ заҳмат кашад. Аз ҳамин хотир Аҳмад занеро хостгор 

мешавад, ки «тадбири манзил ва ислоҳи ҳоли атфоли шикастадил кунад» [23, 

с. 7]. Ҳамсари Аҳмад, яъне модари Лоҳутӣ, курд будааст, ки инро худи адиб 

дар очерки «Тарҷумаи ҳол» сароҳатан зикр кардааст. «Модарам аз як қабилаи 

курд буд» [156, с. 167], – менависад Лоҳутӣ.  

Дар «Саргузашти ман» Лоҳутӣ дар хусуси оилаашон маълумот дода, 

мегӯяд, ки модараш 9 фарзанд таваллуд кардааст, ки 4-тои он дар хурдсолӣ 

фавтидаанд ва 5 нафари онҳо – 3 писар ва 2 духтар ба камол расидаанд. Дар 

хусуси хоҳаронаш чандон маълумот надодааст, вале аз бародарон Абуҳусейн 

ва Абулҳасан ном гирифтааст.  

Ба таъкиди С. Табаров, А. Лоҳутӣ аввал хату саводро аз падар ёд 

мегирад [86, с. 36]. Солҳои ҷавонии худ Абулқосим дар дӯконҳои оҳангарӣ, 

дӯзандагӣ ва пойафзолдӯзӣ шогирд шуда кор мекунад. «Пеш аз он ки ман 

шогирди падарам гардам, дар нуҳсолагӣ шогирди челонгар, баъд шогирди 

дарзӣ ва шогирди оҳангар шудам» [156, с. 164], – менависад адиб дар асари 

тарҷумаиҳолиаш. 

Дар ҷараёни машғул шудан ба чунин амалҳои сахту сангин ӯ шоҳиди 

бисёр нобаробариҳои иҷтимоӣ ва беадолатиҳои сохти шоҳигарӣ мешавад, ки 

он замон ҳукумати Эронро дар ихтиёр гирифта буд. Ҳамин аст, ки аз хурдӣ 

дар ниҳоди ӯ ҳисси нафрат ба табақаи ҳукмрон, ки нисбат ба зиндагии 

мардуми одӣ бетафовут мебошанд, пайдо мешавад. Аз ҳамон овони кӯдакӣ 

аллакай Лоҳутӣ мубориза бо ин табақаи иҷтимоиро шурӯъ мекунад ва 

баробари ҳар қадар бузургтар шудан нафрату муборизааш ба золимон бештар 

мешавад. Ин рафтори ӯ аз чашми роҳбарону масъулони баъзе аз ҷараёну 

ҳаракатҳо, ки он замон бар зидди ҳукумати шоҳии Эрон ва истисморгарони 

хориҷӣ пайдо шудаву қувват мегирифтанд, пинҳон намемонад. Ҳамин буд, 

ки «намояндаву роҳбарони ҷамъиятҳо ва гурӯҳҳои гуногуни мазҳабиву 

иҷтимоӣ, ки дар ибтидои асри ХХ дар Эрон ба таври махфӣ ташкил шуда 

буданд, аз пайи ташвиқу таблиғи ӯ гардиданд» [1, с. 4]. Ташкилоти 

«Одамият» аз ҷумлаи чунин ҳаракатҳои иҷтимоӣ буд, ки дар Эрон бо номи 

«Фаромӯшхона» низ маъруф аст. Як узви ин ҳаракат ба Кирмоншоҳ омада, 

қобилияти фавқулодаи Лоҳутии ҷавонро мебинаду хоҳиши ба ин ҳаракат 

ҷалб кардани ӯро мекунад. Онҳо мехостанд ӯро ҳамчун тарғиботчии худ 

истифода баранд ва ин, аз як ҷиҳат, хоҳиши дили Лоҳутӣ ҳам буд, чунки он 

замон адиби ҷавон мехост бо ҳар роҳ миллат ва халқи Эронро аз зулм халос 

намояд, вале ҳамин ки ӯ аз моҳияту мақсади он ҷамъиятҳо огоҳ шуд, ҳис 

кард, ки мавҷудияти онҳо ба дарди мардуми азиятдида намехӯрад, худро аз 

онҳо канор мегирифт.  

Дар «Саргузашти ман» Лоҳутӣ моҳияти авомфиребонаи чанде аз онҳоро 

аз қабили ҷараёнҳои тасаввуфии замон, мазҳаби баҳоияро ба тафсил шарҳ 

дода, сабаби аз онҳо канор рафтанро низ дар бетаваҷҷуҳии онҳо ба вазъи 

оммаи заҳматкаш ва ҳамдастӣ бо ҳокимону амалдорон ва истилогарони 

хориҷӣ маънидод кардааст.  

Соли 1904 А. Лоҳутӣ бо сарпарастии ташкилоти «Одамият» барои 

хондан ба Теҳрон фиристода мешавад. Лоҳутӣ дар ин хусус дар «Тарҷумаи 

ҳол»-аш дақиқан ишора карда, гуфтааст, ки «назари диққати ташкилоти 

маҳаллии ҷамъияти «Одамият» ба ман афтод ва маро бо пули худ ин ҷамъият 

барои хондан ба Теҳрон фиристоданд. … Ман дар он ҷо бисёр натавонистам 

бимонам. Аммо аз ин чандон дилгир ҳам нашудам» [156, с. 165]. Аз ҳамон 

замон сар карда Лоҳутӣ дар синну соли хеле ҳам ҷавон бо азми қавӣ ба 

фаъолияти сиёсӣ-ҷамъиятӣ шурӯъ мекунад. Дар асоси таҳқиқоти А. 

Шеърдӯст, «Лоҳутӣ дар шонздаҳсолагӣ роҳии Теҳрон шуд ва дар он ҷо ба 

интишори шабнома ва эъломияҳои сиёсӣ пардохт ва ба синфи озодихоҳони 

машрутият пайваст» [100, с. 79]. Холиқ Мирзозода, пажуҳишгари рӯзгору 

осори Лоҳутӣ бар он бовар аст, ки заминаи иштироки Абулқосим дар 

ҳаракатҳои озодихоҳӣ ин робита пайдо карданаш бо инқилобчиён ва «ба 

хондани матбуоти инқилобӣ оғоз намудан» [54, с. 258]-и ӯ вобастагии амиқ 

дорад. «Бачаҳои ҳамсоли ман сангҳоро аз домон нарехта буданд, ки қаламро 

мисли аслиҳаи ҷанг бар зидди золимон ба кор бурдам» [147, с. 5], – мегӯяд 

адиб дар сарсухани китоби «Ҳазор мисраъ». Аз ин мебарояд, ки ӯ дар синни 

хеле ҷавон будан аллакай ба публитсистика рӯ оварда буд ва эҷодиёташро ба 

таври ҷиддӣ бо ҳадафи таъсир расонидан ба раванди сиёсии замон идома 

медод.    

Аз соли 1905 инқилобҳои машрутахоҳӣ дар Эрон авҷ мегирад. Гурӯҳҳои 

озодихоҳ бештар ба муқобили шоҳ Музаффариддин ва қувваҳои давлатҳои 

хориҷӣ, ки аллакай дар дохили сарзамин қарор доштанд, муборизаҳои 

шадидро оғоз мекунанд. Муҳаққиқ С. Табаров таъсири револютсияи соли 

1905 дар Россияро, ки ба қавли ӯ, «ба воситаи Кавказ ба Туркия ва Эрон 

расид» [86, с. 37], заминаи аслии шӯришҳо дар атрофи конститутсия дар 

Эрон арзёбӣ мекунад. Аммо Алиасғари Шеърдӯст заминаҳои шӯришҳоро дар 

ҷойи дигар меҷӯяд. Ӯ дахолати аз ҳад зиёди кишварҳои хориҷӣ – Франсия, 

Англия ва Россияи подшоҳиро ба давлатдории Эрон, аз як тараф, ва «хиёнату 

бекифоятии дастгоҳи ҳукумат» [100, с. 15]-ро ба халқ, аз тарафи дигар, 

заминаҳои инқилоби машрутият арзёбӣ мекунад. Андешаҳои ҳарду муҳаққиқ 

ҳам асос доранд, зеро агар, аз як ҷиҳат, вазъи нохуби сиёсию иҷтимоӣ дар 

Эрон бо таъсири империалистони хориҷӣ мардумро ба ғазаб оварда бошад, 

хабари инқилоби Россия онҳоро барои бархостан ба муқобили режими шоҳӣ 

ва истисморгарони хориҷӣ руҳбаланд кардааст. Дар маҷмӯъ, ин омилҳо 

боиси инқилоби машрутахоҳӣ дар Эрон шуд, ки Лоҳутии ташнаи муборизаро 

бетараф намегузошт. «Ҳаракати селобвори халқ маро печонда бо худ бурд» 

[156, с. 165] – навиштааст публитсист.  

Минбаъд бо фармоиши ҳавзаи инқилобии худ ӯ бар зидди подшоҳ ва 

навкаронаш хитобномаҳои махфӣ ва ҳаҷвияҳо навишта, байни мардум паҳн 

мекунад, дар митингҳо баромад намуда, халқро зидди режими шоҳӣ ва 

истилогарони хориҷӣ даъват месозад ва дар байни инқилобчиён хизмати 

робитаро ба ҷо меоварад. Кӯшишҳои Лоҳутӣ ва ҳамсафонаш натиҷа 

медиҳанд. Музаффариддиншоҳ аз хашми мардуми башӯромада тарсида, бо 

пахши муроҷиатнома конститутсия қабул мекунад ва Маҷлиси миллиро 

даъват менамояд. Ин рӯйдоди муҳим назари Лоҳутиро ба вазъи сиёсии замон 

андак тағйир медиҳад ва ӯ ба истиқболи даъвати Маҷлиси миллӣ шеъре 

навишта, дар он Музаффариддиншоҳро низ барои ин амал то ҷое васф 

мекунад. Адабиётшинос Холиқ Мирзозода бо ишора ба таъсири ин рӯйдод ба 

адиб навиштааст, ки «вақто ки Музаффариддиншоҳи Қоҷор дар таҳти 

тазъиқи демократӣ ислоҳот эълон кард, Лоҳутӣ қаноатмандии худро аз ин 

воқеа дар шеъри «Ҳуббул-ватан мин-ал имон», ки ба Маҷлиси миллӣ 

бахшида навишта буд, баён намуд» [54, с. 258]. Лоҳутӣ ҳам дар «Тарҷумаи 

ҳол» ин воқеаро батафсил нақл карда, иқрор кардааст, ки воқеан шеъри дар 

рӯзномаи форсии «Ҳаблулматин» нашркардааш як «мадҳия ба Маҷлиси 

шурои миллӣ» [156, с. 166] буд, аммо дар байни ин мадҳия сатрҳое дида 

мешаванд, ки ташвишу изтироби адибро дар бораи «тақдири мамлакати худ, 

ҳавлу ҳарос аз таҷовузи империалистон» [156, с. 166]-ро бозгӯ мекунад:  

Ибрате гиред, эй эрониён, аз халқи Ҳинд, 

Ки чӣ сон теғи ҷалодатшон хазид андар ғилоф [156, с. 166].  

Яъне, ин ҳадсу гумони шоир беҳуда набудааст. Баътар маълум мегардад, 

ки ин ислоҳоти эълонкардаи ҳукумати шоҳӣ ҳиллае беш нест. Дере 

нагузашта писари Музаффариддиншоҳ Муҳаммадалишоҳ ислоҳоти 

эълонкардаи падарро аз байн мебарад. Мавҷи инқилоб ва ҳаракати демократӣ 

дар Эрон аз нав ба ҷунбиш медарояд. Ба таъкиди пажуҳишгарони рӯзгори 

Лоҳутӣ, ин воқеа барои рушди шахсияти сиёсии ӯ такони ҷиддӣ бахшидааст. 

С. Табаров менависад, ки вақте ки «аз «озодӣ»-и аз тарафи 

Музаффариддиншоҳ «инъомкардашуда» чизе намонд, Лоҳутӣ андаке ҳам 

бошад, макру ҳиллаи буржуазияи маҳаллиро фаҳмида мегирад» [86, с. 36].  

Соли 1908 лашкари шоҳ дар Теҳрон ҷониби Маҷлиси миллӣ тирпарронӣ 

карда, онро мебандад, Лоҳутӣ ба отрядҳои ихтиёрии озодӣ-миллии 

муҷоҳидҳо медарояд, ки дар замини Гелон, дар шаҳри Рашт ташкил шуда 

буданд. Инқилобчиён, ки Лоҳутӣ низ байни онҳо буд, баъди дубора 

дастаҳояшонро қавӣ кардан аз шаҳри Гелон ба сӯи Теҳрон ҳаракат мекунанд. 

Муҳаммадалишоҳ соли 1909 зери фишори дастаҳои шӯришгар аз Эрон 

мегурезад. Хизматҳои шоён ва ҷасорату иқдомҳои муассири Лоҳутӣ дар ин 

пирӯзӣ бо нишони Сатторхон (пешвои ҳавзаҳои инқилобии Эрон) қадр карда 

мешавад. 

А. Лоҳутӣ дар ёддоштҳояш аз ин шӯриш ёдовар шуда, менависад, ки 

«дар зери фишори урдуи фидоиён Теҳрон таслими қувваҳои инқилоб гардид 

ва аз дили хоку хокистар Маҷлиси дуюми мамлакат ташкил ёфт» [156, с. 

168]. Аммо ин ғалаба ҳам ҳукумати хости дили Лоҳутӣ ва ҳамсафонашро 

таъмин карда наметавонад. Дар сари ҳокимият феодалону заминдорони 

калон боқӣ мемонанд ва ҳаёт бо роҳи пештара ҷараён мегирад. Баъди ин, 

Лоҳутӣ муборизаҳои идеологиро ба муқобили ҳукуматдорон шиддат 

мебахшад. Дар ҳамин давра ӯ ва ҳамсафонаш якчанд варақа ва рӯзномаҳои 

ғайрирасмӣ таъсис медиҳанд ва муқобили қувваҳое, ки ҳукуматро бо роҳи 

зидди конститутсионӣ ба даст дароварда буданд, мубориза мебаранд. С. 

Табаров менависад, ки «Лоҳутӣ дар Теҳрон ба муқобили кирдор ва тартиби 

подшоҳӣ бар зидди газетаи легалии ҳукуматии «Рӯзнома» бо ҳамроҳии 

ҳамсинфонаш газетаи ғайрилегалии «Шабнома» ва як қатор варақаҳои 

танқидӣ мебарорад» [86, с. 38]. 

Чун Лоҳутӣ мебинад, ки заминдорони калон ва дастпарварону ҷосусони 

империалистони хориҷӣ дар ҳукумат бештар нуфуз пайдо мекунанд, қарор 

медиҳад, ки ба ҳаёти Теҳрон аз наздик шинос шуда, роҳи дигари мубориза бо 

золимонро пайдо намояд. Дар ҳамин роҳ ӯ бо Ҳайдар Аму-ӯғлӣ ва 

ҳамсафонаш, ки аз пешқадамони Теҳрон ба шумор мерафт, шинос мешавад. 

Мувофиқи пажуҳиши Холиқ Мирзозода, муборизаи якҷояи Лоҳутӣ ва 

Ҳайдар Амӯ-ӯғлӣ ба муқобили ҳукуматдорони нав бо нашри рӯзномаи 

«Чантаи побараҳна» дар Теҳрон шурӯъ мегардад. Ин газета, ки бо ҳимояту 

сарпарастии неруҳои инқилобӣ нашр мешуд, дар як муддати кӯтоҳ 

маҳбубияти зиёд касб мекунад ва ба яке аз газетаҳои пешқадами Эрон табдил 

меёбад.  

Соли 1910 рӯзномаи «Чантаи побараҳна» ва чанд рӯзномаи 

тараққипарвари дигари Теҳрон шеъри «Ё ҳар ду»-и Лоҳутиро чоп мекунанд, 

ки дар пайи он шоир ба ҳабс гирифта мешавад. Мувофиқи таҳқиқоти 

адабиётшинос А. Абдуманнонов, шеъри мазкур «моҳи декабри соли 1909, 

баъди он ки ҳукумати Сипаҳдор ва Маҷлис бо Англияву Россия сиёсати 

муросокориро пеш гирифта, фаъолияти матбуоти демокративу анҷуманҳоро 

маҳдуд ва отрядҳои инқилобии фидоиёнро беяроқ кард, навишта шуда, 

якбора дар чанд рӯзномаи тараққипарвари Теҳрон ба табъ расида буд» [1, с. 

8].  

Табиист, ки Лоҳутиро барои чунин шеъри танқидӣ ва ҷавобҳои тезу 

тунд ҷазои сахте интизор буд, вале дар зери фишори халқ ҳукумати шоҳии 

Эрон маҷбур мешавад, ки шоирро аз ҳабс озод кунад.  

Дар давраи аз солҳои 1910 то 1914 неруҳои низомии Англия аз қисмати 

ҷанубу ғарбӣ ва неруҳои Россияи подшоҳӣ аз самти шимол ба Эрон ворид 

шуда, қисмати зиёди ҳудуди ин кишварро зери тасарруф медароранд. Дар 

ҳамин давра он абарқудратҳо бо шумули Германия барои комилан забт 

кардани хоки Эрон миёни ҳам рақобат мекарданд. Ҳукумати марказии Эрон 

аз тарси неруҳои инқилобӣ гоҳе бо англисҳо ва гоҳе бо русҳо созиш мекард. 

Муҳаққиқ Х. Мирзозода бар он назар аст, ки ҳатто «Ҳукумати Англия ва 

Россияи подшоҳӣ бо роҳи муоҳидаи махфӣ Эронро байни худ тақсим карда 

буданд» [54, с. 260]. Дар ҳамин давраи душвори таърихи Эрон Лоҳутӣ бо 

навишатҳои оташбораш ҳам унсурҳои ватанфурӯши Эронро барои 

хиёнаташон ба ватан ва ҳам неруҳои истилогари хориҷиро барои ғорат 

кардани хоки ин сарзамин ва ситам ба мардуми заҳматкаш маҳкум мекард. Ӯ, 

ки бештар дар қисмати шимолии Эрон – минтақаи зери таъсири 

истилогарони Россияи подшоҳӣ мезист, на танҳо ба тартиботи ҷорикардаи 

онҳо итоат намекард, балки аз мубориза бо онҳо лаҳзае ҳам даст намекашид. 

Барои ин рафтораш маъмурони ишғолгар ӯро мавриди пайгирии доимӣ қарор 

медиҳанд.  

Вақте ки соли 1914 ҳукумати подшоҳии Россия ва Англия ба Эрон 

ултиматум мегузоранд, ки он ғайр аз қувваи жандармерӣ набояд ҳеҷ як 

қувваи низомӣ дошта бошад, гурӯҳи пешқадамони инқилоб ниҳонӣ ҷамъ 

гардида, бори дигар савганд ёд мекунанд, ки ба инқилоб вафодор мемонанд 

ва қувваи мусаллаҳи асосии онро дар зери либоси жандармерӣ омода нигоҳ 

медоранд. Баъди ин Лоҳутӣ ба Қум рафта, он ҷо дастаи жандармерие таъсис 

медиҳад. Аммо қӯшунҳои Англия ва ҳукумати подшоҳии Россия аз он огоҳ 

гардида, бо қувваи зиёд ба онҳо ҳуҷум мекунанд. Лоҳутӣ дар ёддоштҳояш 

мегӯяд, ки зимни ин ҳуҷум нерӯҳои якҷояи истилогарон дар ҳамдастӣ бо 

ҳукумати шоҳӣ «дастаамро парешон ва худамро ғиёбан ба куштан ҳукм 

намуданд» [156, с. 169]. Аммо ӯ аз ин огоҳ шуда, ба Туркия фирор ва дар 

қасабаи Сулаймонияи ин кишвар таваққуф мекунад. Баъди чанд муддати дар 

Туркия будан хабар меёбад, ки дар Кирмоншоҳ ба муқобили истилогарон 

ҷангҳои партизанӣ шурӯъ шудаанд. Бо мақсади иштирок дар он ҷангҳо 

тавассути Бағдод ба Кирмоншоҳ меояд ва ба ин ҷанг ҳамроҳ мешавад. Дар 

Кирмоншоҳ, ки дар ҳамон айём миллатчиёни форс «Ҳукумати миллии 

муваққатӣ» ташкил карда буданд, Лоҳутӣ бо ёрии рафиқонаш муқобили 

неруҳои сиёсии хориҷӣ ва ҳаракатҳои дигари зиддихалқӣ ҳаракати сиёсии 

«Фирқаи коргарӣ»-ро ташкил медиҳад. Дар ҳамин замина ӯ рӯзномаи 

«Бесутун»-ро таъсис дода, ба нашри он оғоз менамояд. Агентҳои 

империализми Англия як ҷо бо генералҳои Россияи подшоҳӣ ба муқобили 

«Фирқаи коргарӣ» ташкилоти муштараке бо номи «Политсияи Ғарб» ташкил 

медиҳанд. Лоҳутӣ ба муқобили ин ташкилот тавассути даъватномаву 

варақаҳо ва рӯзномаи «Бесутун» баромад намуда, моҳияти империалистии 

онро фош мекунад ва барои аз истилогарони хориҷӣ озод кардани Эрон 

мубориза мебарад.  

Баъд аз инқилоби феврали соли 1917 дар Россия қӯшунҳои рус дар 

Кирмоншоҳ ба ду гурӯҳ тақсим шуда, гурӯҳи аксарият – унсурҳои коргару 

деҳқон ва инқилобчиён ба тарафи болшевикон гузашта, сиёсати ҳукумати 

советиро ҳимоят карданд. Гурӯҳи дигар иборат аз солдату офитсерҳо ба 

тарафи меншевикҳо гузашта, сардори ҳукумати муваққатии собиқи рус – 

Керенскийро тарафдорӣ намуданд. Дар байни ин ду гурӯҳ зиддият ва 

мубориза ба вуҷуд меояд. Комитети инқилобии армияи рус ба корҳои Лоҳутӣ 

ва ташкилоти ӯ – «Фирқаи коргарӣ» алоқамандӣ зоҳир карда, бо он ҳамроҳ 

мешавад ва ба муқобили ба корҳои дохилии Эрон дахолат кардани 

империалистони хориҷӣ намоишҳои оммавӣ ва митингҳо мегузаронанд. 

Худи Лоҳутӣ мегӯяд, ки «ҳамроҳи онҳо (неруҳои инқилобии рус – З. Б.) ба 

комитети инқилобӣ даромадам (ин комитет «Политсияи Ғарб»-ро, ки 

англисҳо ташкил карда буданд, парешон сохт), дар таъсиси нахустин 

ташкилоти коргарии Эрон иштирок намудам, аввалин даъватномаи онро 

тартиб дода, худам дар матбаа ҳуруфи онро чидам» [156, с. 170]. Адиб нақши 

рӯзномаи «Бесутун»-ро дар муваффақиятҳои сиёсиаш дар он давра бузург 

арзёбӣ кардааст.  

Дар ин миён баъди ғалабаи Инқилоби Кабири Сотсиалистии Октябр бо 

амри В. И. Ленин қӯшуни инқилобии рус аз хоки Эрон бароварда шуд. Бо 

истифода аз фурсат қӯшунҳои англис, боқимондаи неруҳои Россияи подшоҳӣ 

ва иртиҷоиёни Эрон ба муқобили «Фирқаи коргарӣ» ҳуҷум мекунанд. Дар ин 

муборизаи нобаробар инқилобчиёни Эрон мағлуб шуда, аъзои «Фирқаи 

коргарӣ» ва ҳамаи унсурҳои тараққипарвар дар таҳти фишору хатари марг 

қарор мегиранд. Махсусан, истилогарон дар пайи дастгир намудани Лоҳутӣ 

мешаванд ва ӯ маҷбур мегардад, ки дубора ба Туркия фирор кунад.  

Соли 1920 дар Гелон шӯриши мардумӣ шурӯъ мешавад. Дар «Тарҷумаи 

ҳол» Лоҳутӣ оғози ин шӯришҳоро соли 1921 гуфтааст. Бо шунидани ин хабар 

Лоҳутӣ баҳори соли 1921 аз Истанбул ба Озарбойҷони Эрон меояд. «То 

расидани ман ба ҳудуди Озарбойҷони Эрон инқилоби Гелон дар зери мӯзаи 

сарбозони вазири ҳарбии Эрон Ризохон, ки баъдҳо шоҳи мустабидаи он ҷо 

гардид, пахшу нобуд шуда буд» [156, с. 172], - менависад Лоҳутӣ. Вале ӯ, ки 

бо азми мубориза бо золимон ба ватан баргашта буд, аз ин дилсард нагашта, 

барои ба мақсад расидан роҳҳои дигари таъсир расондан ба душманонашро 

меҷӯяд. Бо вуҷуди назорати шадиди ҷосусон ба Лоҳутӣ муяссар мегардад, ки 

бо ҳамкорони пештарааш алоқа барқарор карда, дар урдуи Эрон тарғиботи 

зиддиҳукуматиро роҳандозӣ кунад. Бо ин роҳ ӯ муваффақ мегардад, ки 

қувваҳои инқилобии навро ташкил диҳад. Сипас, онҳо дар атрофи шаҳри 

Табрез камин гирифта, омодаи ҳуҷум ба қувваҳои ҳукуматии ин шаҳр 

мегарданд. Ба гуфтаи Лоҳутӣ, қувваҳои инқилобии зери роҳбарии ӯ охири 

моҳи январи соли 1922 [142, с. 172] ба Табрез медароянд. Дар асоси 

пажуҳиши Х. Мирзозода, «1 феврали соли 1922 дар натиҷаи шӯриши 

мусаллаҳона ҳукумат дар шаҳри Табрез ба дасти инқилобчиҳо гузашт». [54, 

с. 264]. Тибқи нишондоди сарчашмаҳо шаҳри Табрез 11 рӯз дар дасти 

инқилобчиён мемонад ва онҳо дар ин муддати кӯтоҳ якчанд ислоҳоти 

ҷамъиятиро дар шаҳр роҳандозӣ мекунанд. «Аз якуми феврал дар Табрез 

ҳокимияти комитети инқилобӣ барпо шуд, ки ба аҳолии шаҳр озодӣ, нон, 

интизом ва тартиб овард» [156, с. 172], – менависад Лоҳутӣ дар «Тарҷумаи 

ҳол». Ин ғалабаҳои бузург бо «як мушт муборизони гуруснаи камлибосу 

камаслиҳа» [156, с. 172] ба муқобили «баталионҳои хуб мусаллаҳ ва 

таъмингардидаи казакҳои шоҳ» [156, с. 172] ва ба муддати кӯтоҳтарин ҳам ки 

бошад, ҷорӣ кардани тартиботу озодӣ дар Табрез на танҳо ба инкишофи 

шахсияти сиёсии Лоҳутӣ, балки ба руҳияи эҷодии ӯ низ таъсири бузург 

расонидаанд. Маҳз ҳамин омилҳо буд, ки баъдан Лоҳутӣ ҳамчун 

«бузургтарин шоири инқилобии Шарқ» [119, с. 81] инкишоф ёфта, аз ҷониби 

мунаққидону пайравон ба ӯ унвони «адиби сурх» [15, с. 345] дода шуд. Аз 

таъсири он воқеа ба рӯзгору осораш ёдовар шуда, Лоҳутӣ менависад, ки 

«озодии ёздаҳрӯзаи Табрез ва бо зӯри қувваҳои муттаҳидаи зиддиинқилобӣ 

фурӯ нишонда шудани ин шӯришро дар якчанд сатр баён кардан мумкин 

нест. Барои огоҳии баъзе рафиқони ҳамқалами ҷавонам, ки метарсанд кор ё 

муборизаи хориҷ аз адабиёт нависанда ва шоирро аз кори эҷодӣ дур кунад, 

фақат ҳаминро мегӯям, ки маҳз дар чунин рӯзҳои сахт, рӯзҳое, ки кас борҳо 

чӣ будани хобу хӯрокро фаромӯш мекунад, ашъори ҳақиқие худ ба худ ба 

забони шоир меоянд, ки бе чунин рӯзҳо ба вуҷуд омаданашон маҳол аст» 

[156, с. 173]. Баъди 11 рӯзи аз худ кардани Табрез ҳукумати шоҳии Эрон 

тамоми қувваҳои дар ихтиёрдоштаашро якҷо бо неруҳои истилогарони 

хориҷӣ, ки аз суханони ҷонкоҳи Лоҳутӣ ба ғазаб омада буданд, ба муқобили 

инқилобчиёни он шаҳр равона мекунад. Дар натиҷа қисми зиёди шӯришгарон 

кушта шуда, як қисми онҳо бо сардории Лоҳутӣ ҷангкунон ақибнишинӣ 

мекунанд. Баъди шӯриши шаҳри Табрез, ки дар сарчашмаҳои эронӣ бо номи 

«шӯриши Лоҳутихон» маъруф аст, ҳукумати шоҳии Эрон А. Лоҳутиро аз 

шаҳрвандии кишвар хориҷ карда, якҷо бо неруҳои истилогари Англия, ки он 

шабу рӯз қисмати зиёди хоки Эронро дар ихтиёр доштанд, барои сари 

Лоҳутӣ мукофоти бузург ваъда доданд. Бинобар ин сабаб Абулқосим дар 

ҷараёни ҳамон ҷанги нобаробар ақибнишинӣ карда, бо қисме аз ҳамсафон 

моҳи феврали соли 1922 аз Озарбойҷони Эрон ба Озарбойҷони Иттифоқи 

Шуравӣ мегузаранд. Бо ҳамин Лоҳутӣ аз зодгоҳаш абадан ҷудо шуда, дигар 

то охири умр дар хоки Шуравӣ боқӣ мемонад. Аммо то охирин лаҳзаҳои 

ҳаёташ ӯ бо режими шоҳии Эрон ва истилогароне, ки зодгоҳи ӯро ғорат 

мекарданд, муборизаро тавассути қалам идома медиҳад.  

Ба ҳамин тартиб зиндагонии Лоҳутӣ дар зодгоҳаш Эрон бо рӯйдодҳои 

гуногуни пур аз даҳшату мушкилоти иҷтимоӣ сипарӣ шуд. Аз часпу 

талошҳояш барои рӯзгори нисбатан орому осуда дар оила, ки ӯро ба касбу 

кори гуногун, ба монанди гевакашиву оҳангарӣ, хизмат дар хонаи 

сарватмандон водор карда буд, то ба иштирок дар муборизаҳои сиёсии 

давлатдорӣ ба ташаккули шахсияти эҷодиву сиёсии ӯ таъсири амиқе 

гузоштанд. Дар тамоми лаҳзаҳои зиндагонии худ дар Эрон Лоҳутӣ ҳамдаму 

ҳамнафаси мардуми заҳматкашу ҷабрдидаи кишвараш буд ва руҳану ҷисман, 

«ҳам бо шамшеру ҳам бо қалам баҳри озодии ватану саодати халқаш» [1, с. 

29] мубориза бурдааст. Ин муборизаҳо ӯро аз як кӯдаки ҳанӯз роҳи 

зиндагиаш номуайян то ба шахсияти муҳимми инқилобгар ташаккул доданд. 

Эҷодиёташ аз мавзуъҳои ошиқонаи тасаввуфӣ ба муҳимтарин мавзуъҳои 

иҷтимоии замонаш табдил ёфта, ӯро то ба дараҷаи яке аз асосгузорони назми 

инқилобии Шарқ расониданд.       

Лоҳутӣ дар Туркия. Абулқосим Лоҳутӣ ду карат ба Туркия ҳиҷрат 

кардааст. Аз рӯйи нишондоди мақолае, ки дар ҷилди дуюми «Энсиклопедияи 

адабиёт ва санъати тоҷик» вобаста ба рӯзгору осори Лоҳутӣ нашр шудааст, 

ба ин кишвар ҳиҷрат кардани ӯ «байни солҳои 1914-1915 ва 1918-1921» [37, 

с. 108] зикр мешавад. Ҳиҷрати аввали Лоҳутиро ба Туркия муҳаққиқ Х. 

Асозода мушаххастар карда менависад, ки ӯ «дар моҳҳои август–сентябри 

соли 1914 ба Бағдод, баъд оғози соли 1915 ба Хонақин ва пас ба воситаи 

Ҳалаб ба Истанбул муҳоҷират карданаш аз имкон дур нест» [20, с. 162]. Аз 

ин ишораҳо бармеояд, ки муҳоҷирати аввали Лоҳутӣ дар Туркия камтар аз 1 

сол давом кардааст. Аммо муҳоҷирати дуюмбораи ӯ ба он кишвар нисбатан 

тулонӣ буд ва ба ташаккули шахсияти Лоҳутӣ ҳамчун як чеҳраи шинохтаи 

сиёсиву фарҳангӣ таъсири бештар гузоштааст.  

Дар муҳоҷирати аввал ба Туркия, новобаста ба ин ки муҳлати кӯтоҳро 

дар бар мегирифт, Лоҳутӣ душвориҳои зиёдеро паси сар намуд. Муҳаққиқи 

эронӣ Ғуломҳусайни Амирӣ менависад, ки «пас аз вуруд ба Туркия ба сабаби 

ноошноӣ бо муҳит ва наёфтани дӯстон ва муборизони ҳамватанаш Лоҳутӣ 

муддатҳо саргардон буд ва мароратҳо кашид. Ин даврон аз талхтарин ва 

душвортарин лаҳзаҳои зиндагии ӯ ба шумор мерафт» [17, с. 16]. Новобаста ба 

чунин рӯзгори сахту сангин ӯ муборизаро зидди ҳукумати шоҳӣ ва 

ишғолгарони хориҷӣ, ки он шабу рӯз бо мақсади ғорат намудани мардуми 

Эрон ва ба нобудӣ кашидани ин сарзамини бостонӣ аз ҳар гӯшаи ин кишвари 

паҳновар сар дароварда буданд, қатъ накарда, балки онро тавассути қалам 

шиддат бахшид. Мақолаву хитобаҳои Лоҳутӣ дар он солҳо ба руҳияи 

инқилобии мардуми Эрон таъсири ҷиддие гузоштаанд.  

Дар ҳиҷрати дуюм ҳам ӯ ба Туркия дар ҳоле ворид мешавад, ки 

империалистони хориҷӣ дар ҳамдастӣ бо хоинони ҳукумати маҳаллӣ 

масъулону намояндагони ташкилоти «Фирқаи коргарӣ»-и Лоҳутиро бо як 

бераҳмии хос террор мекунанд. Дар ин ҳиҷрат Лоҳутӣ дар қиёс ба ҳиҷрати 

аввал ҳамчун як чеҳраи дар сиёсат обутобёфта вориди Истанбул мегардад ва, 

гуфтан мумкин, ки ҳамчун як дипломати муҳофизи манфиатҳои халқи 

меҳнаткаши Эрон кору фаъолиятро идома медиҳад. Аммо ин бор ҳам зиндагӣ 

дар муҳоҷират барои ӯ осон набуд. Лоҳутӣ ҷараёни сафари пурмашаққати 

навбатиашро ба Туркия ёдовар шуда, мегӯяд, ки «дар ҳавои гарми тобистон 

ятимбачагони бехонумоне маро дар кӯчаи Истанбул беҳуш ёфта, ба паноҳи 

худ гирифтаанд. Дар сояи ҳимояту ғамхории онҳо ба худ омадам» [156, с. 

171]. Дар Истанбул аввалҳо Лоҳутӣ гуруснагӣ мекашад ва баъд ба корҳои 

гуногун машғул шуда, «коргари одӣ, шахтиёр, фурӯшандаи газетаҳо, 

хизматгори ошпаз ва дар охир муаллими забони форсӣ» [86, с. 40-41] шуда 

кор мекунад.  

Аммо ин душвориҳо барои идома додани муборизаҳои сиёсӣ ба 

муқобили истилогарони аҷнабӣ ва ҳукумати шоҳӣ дар Эрон пеши роҳи 

Лоҳутиро гирифта наметавонанд. Ба таъкиди С. Табаров, «Лоҳутии ватандӯст 

аз Туркия истода ҳам баҳри озод намудани кишвари худ, ҳам барои бахту 

саодат ва озодии меҳнаткашон, аз ҷумла занони беҳуқуқи Эрон ва ҳам барои 

таъмини ҳуқуқҳои одии инсонии онҳо бо ашъори худ муборизаро давом 

медиҳад» [87, с. 8].  

Фаъолияти омӯзгорӣ дар Туркия Лоҳутиро бо як қатор тоҷирону 

равшанфикрони эронии муқими Истанбул, ки фарзандонашон назди ӯ дарси 

забони форсӣ меомӯхтанд, шинос мекунад. Сипас, бо кумаки молии сафири 

собиқи Эрон дар Туркия Мирзо Ризохони Дониш як дӯкони китобфурӯшӣ 

таъсис медиҳад. Ин дӯкони китобфурӯшӣ ҷойи асосии мулоқоту ошноиҳои ӯ 

бо доираи васеи равшанфикрони эронии муҳоҷир мегардад. Маҳз дар ҳамин 

дукони китобфурӯшӣ, ки макони маҳфилҳои сиёсиву адабии равшанфикрони 

эронитабори муқими Истанбул гардида буд, ӯ бо зиёиёну мухолифони 

сиёсати ҳукумати шоҳӣ дар Эрон забон як карда, ба ҳадафҳои бузургтар 

иқдом мекунад. Муҳаққиқ Х. Асозода ҳам бо ишора ба ин паҳлуи фаъолияти 

шоир навиштааст, ки Лоҳутӣ  «иқомати иҷбориашро дар Истанбул фақат ба 

шеърнависӣ сипарӣ накарда, балки «Ҷамъияти ҷавонони Эрон»-ро ташкил 

дод» [20, с. 164]. Таъсиси ин ҷамъият беҳуда набуд, балки Лоҳутӣ мехост бо 

ташкил кардани чунин ҳаракати сиёсӣ ҷавонону равшанфикрони эрониро, ки 

он замон дар Истанбул ба таҳсилу тиҷорат машғул буданд, гирди худ ҷамъ 

орад ва онҳоро барои мубориза бо сохти шоҳии ватани аҷдодиашон омода 

созад. Маълум мегардад, ки он ҷамъият ҳам дар солҳои охири муҳоҷирати 

Лоҳутӣ дар Туркия дар Истанбул аз маҳбубияти хосе бархурдор шуда, сабаби 

мавриди таъқиб қарор гирифтани Лоҳутӣ аз ҷониби ҷосусони ҳукуматдорони 

Туркия ва агентҳои неруҳои ҳарбии Англия мегардад.  

Дар қадами баъдӣ Лоҳутӣ дар ҳамдастӣ бо равшанфикрони эронии 

муҳоҷир маҷаллаи «Форс»-ро таъсис медиҳад. Маҷаллаи мазкур бо забонҳои 

форсӣ ва фаронсавӣ чоп мешуд, ки бахши форсии онро Лоҳутӣ ва бахши 

фаронсавиро Алии Наврӯз пеш мебурданд. Лоҳутӣ ва ҳамроҳонаш маҷалларо 

ҳамчун минбари инқилобии худ истифода менамуданд. 

Маҷаллаи «Форс» баъди нашри ҳафт шумора аз ҷониби ҳукумати 

Туркия баста шуд, аз ин рӯ баъди он ки Лоҳутӣ аз минбари муборизааш 

маҳрум мешавад, ба хулосае меояд, ки ба ватанаш баргардад ва дар 

ҳаракатҳои инқилобии мардумӣ, ки дар Гелон дубора ба амал омада буд, 

иштирок кунад.  

Аз ҷониби дигар, таъқиботи ҳукумати Туркия, аз пайи Лоҳутӣ афтодани 

ҷосусҳои шоҳи Эрон ва империалистҳои англис хавфи дастгир гардидани ӯро 

бештар мекунад. Ин аст, ки Лоҳутӣ тобистони ҳамон сол пинҳонӣ роҳи 

ватанашро пеш мегирад. Чун имкони якбора аз Туркия ба Эрон гузаштанро 

надошт, маҷбур мешавад, ки «бе пул, пойи бараҳна ва пиёда» [54, с. 263] бо 

душвориҳои азим саҳрою биёбонҳои Арабистонро тай намуда, ба ватан 

баргардад.  

Лоҳутӣ дар ду ҳиҷрати маҷбурии худ ба Туркия ба хотири наҷоти 

ҷонаш иқомати муваққатиро дар он кишвар ихтиёр кард ва саргардонии 

зиёде ҳам кашид. Аммо дар баробари ин ранҷу машаққат муҳоҷират дар 

Туркия ба Лоҳутӣ манфиати зиёд ҳам овард. Ин ҳиҷратҳои маҷбурӣ 

ҷаҳонбинии сиёсии ӯро ба маротиб фарохтар карда, муборизаи минбаъдаи 

ӯро ба муқобили синфи муфтхӯр амиқтар гардонид. Ба таъкиди А. 

Абдуманнонов, «дар ин ҷараён афкору ақоиди сиёсиаш пухтатар, мақсаду 

мароми зиндагиву муборизааш равшантар» [1, с. 10] гардид. Машғул шудан 

ба фаъолиятҳои сиёсиву ҷамъиятӣ дар Истанбул, ки он замон яке аз 

марказҳои бузургтарини илму фарҳанг дар Шарқи мусулмонӣ маҳсуб меёфт, 

ба ҷаҳонбинии Лоҳутӣ бетаъсир намонд ва барои ӯ аз чанд ҷиҳат муфид буд: 

1. Паноҳ ёфтан аз таъқиботи ҷосусони ҳукумати шоҳии Эрон, 

империалистони Англияву Россияи подшоҳӣ ва султони Туркия, аз як тараф, 

ва ҳимояи манфиати мардуми заҳматкаши Эрон, аз тарафи дигар, аз Лоҳутӣ 

талаб мекард, ки роҳу равиши мубориза бо душманонашро тағйир диҳад ва 

ин ба ташаккули шахсияти ӯ ҳамчун сиёсатмадор ва дипломат мусоидат кард. 

2. Дар эҷодиёташ пешравии назаррасе ба амал омад ва 5 маҷмуаи 

ашъораш (тибқи баъзе сарчашмаҳо 3 маҷмуа) чоп шуд, ки дар 

адабиётшиносӣ аз он бо номи «ашъори истанбулӣ» ёд мекунанд. 

3. Бо таъсиси «Ҷамъияти ҷавонони Эрон», маҷаллаи «Форс» ва дар ин 

замина муттаҳид намудани як гурӯҳ равшанфикрону мухолифини ҳукумати 

шоҳии Эрон дар хориҷа ба инқилобҳои баъдӣ дар Эрон замина гузошт. 

Лоҳутӣ дар ИҶШС. Баъди шикаст хӯрдан дар шӯриши Табрез 

Абулқосим бо қисме аз ҳамсафонаш ақибнишинӣ карда, аз Озарбойҷони 

Эрон ба Озарбойҷони Ҳукумати Шуравӣ мегузарад. Замони гузариши ӯро ба 

хоки Шуравӣ С. Табаров «аввали баҳори соли 1922» [86, с. 41] гуфтааст. Х. 

Мирзозода ва А. Абдуманнонов ин таърихро «моҳи феврали соли 1922» [54, 

с. 264] ба қалам медиҳанд, ки дақиқтар аст, зеро худи адиб замони ғалабаи 

шӯришгаронро дар Табрез якуми феврал гуфта, давомнокии ҳокимияти 

комитети инқилобиро дар ин шаҳр, то омадани неруҳои ҳукумати шоҳӣ ва 

истилогарони хориҷӣ аз Теҳрон 11 рӯз арзёбӣ мекунад. Маълум мегардад, ки 

то чанд рӯзи дигар шӯришгарон дар Табрез пурра пароканда шуда, Лоҳутӣ ва 

чанде аз ёронаш дар хоки Шуравӣ паноҳанда мегарданд. Лоҳутӣ бо ёдоварӣ 

аз охирин набард бо қӯшунҳои ҳукумати шоҳии Эрон ва ҳамсафони хориҷии 

онҳо ёдовар шуда, мағлубияташро дар ин мубориза охири роҳи ҳаёташ 

мешуморад. Вале гузаришашро ба қаламрави Ҳукумати Шуроҳо ҳаётбахш 

номида, менависад, ки «… дар он шаби тӯфон, вақте ки аспи ман худро ба 

дарёи Арас зад, соҳили наҷот дар пеши рӯям барқ зад ва чун ба ин соҳил 

баромадам, дар пеши назарам роҳи нав ... кушода шуд» [156, с. 173]. 

Баҳси дигаре, ки дар ҳамин маврид дар алоқамандӣ ба саргузашти 

Лоҳутӣ дар таҳқиқотҳо вуҷуд дорад, ба теъдоди ҳамсипоҳони ӯ алоқаманд 

мебошад, ки ҳамроҳаш ба хоки Шуравӣ гузаштаанд. Ин аз он ҷиҳат аҳаммият 

дорад, ки теъдоди зиёди шӯришгарони фирорӣ метавонистанд нигаронии 

ҳукумати шоҳии Эрон ва ҳамдастони хориҷии ӯро зиёд намояд. Дар аксари 

сарчашмаҳои эронӣ шумори ҷанговароне, ки ҳамроҳ бо Лоҳутӣ хоки Эронро 

тарк карда, ба ҳудуди Шуравӣ гузаштаанд, 120-150 нафар гуфта мешавад. 

Пажуҳишгари тоҷик С. Давронов шумораи инқилобчиёни эронии ба хоки 

Иттифоқи Шуравӣ гузаштаро ҳамроҳ бо Лоҳутӣ 150 нафар гуфтааст. Дар 

ёддошти ҷонишини фармондеҳи сарҳадбонони соҳили рӯди Арас А. Н. 

Балаян, ки дар газетаи «Тоҷикистони советӣ» нашр шудааст, теъдоди отряди 

шӯришгарони эронӣ, ки гӯё баъди фирор аз Эрон дар Нахҷувон онҳоро маҳз 

ҳамин масъули сарҳадбонии Ҳукумати Шуравӣ истиқбол гирифтааст, 400 

нафар зикр карда мешавад. С. Табаров шояд дар такя ба ҳамин манбаъ 

навиштааст, ки «Лоҳутӣ пас аз ин бо отряди 400-нафараи худ дар зери 

тирпаронии беисти қисмҳои ҳарбии шоҳӣ аз дарёи Арас дар назди деҳаи Ячӣ 

(Х. Асозода онро Ёҷӣ ном бурда, Ячӣ истифода шудани номи ин деҳаро ғалат 

меҳисобад. – З. Б.) ба Нахҷувони советӣ» [87, с. 10] фирор менамояд. Ба 

эҳтимоли зиёд, ин теъдод чандон саҳеҳ нест, чунки дар маҷмуъ теъдоди 

шӯришгарони зери роҳбарии Лоҳутӣ дар инқилоби Табрез дар манбаъҳои 

эрониву русӣ маҷмуан аз 400 то 600 нафар гуфта мешавад. Баъди ҳуҷуми 

«артиши 10-15 ҳазораи казакҳо» [20, с. 198]-и ҳукумати шоҳӣ шӯришгарон як 

теъдодашон кушта, қисми дигар ба кӯҳу пуштаҳо панаҳ мебаранд ва теъдоди 

ками онҳо бо Лоҳутӣ ақибнишинӣ карда, ба хоки Шуравӣ мегузаранд, яъне 

ҳамон шумораи тахминии 120-150 нафаре, ки дар сарчашмаҳои эронӣ ва 

таҳқиқоти Х. Асозода омадаааст, дурусттар ба назар мерасад. Гузариши ин 

теъдоди шӯришгарон ҳам ҳукуматдорони Эронро ором намегузошт, зеро 

хавфи пурқувват шудану дубора ба ҳуҷум гузаштани онҳо бо ҳукуматдорони 

он кишвар ва ҳамдастони хориҷиашон дарди сари иловагӣ эҷод мекард. 

Ҳамин буд, ки ҳукуматдорони Эрон чанд маротиба бо роҳҳои дипломатӣ аз 

Ҳукумати Советӣ дархости бозпас ба онҳо таслим кардани Лоҳутӣ ва 

ёронашро кардаанд, аммо бо баҳонаҳои гуногун ҷавоби рад гирифтаанд, яъне 

Ҳукумати Шуравӣ барои ба Эрон бозпас додани Лоҳутӣ ва ҳамсафонаш 

ҳавасманд набуд.  

Маълум мешавад, ки Лоҳутӣ ҳам аз ҳудуди Озарбойҷони Шуравӣ 

истода, як муддат дар пайи нақшаҳои дигарбора ташкил намудани шӯриш 

дар Эрон мегардад. Барои ин аввал ӯ мехоҳад, ки заминаҳои шӯриши 

навбатиро дар худи Эрон муҳайё созад ва бо ин мақсад бо шариконаш дар 

Табрезу дигар шаҳрҳои зодгоҳаш робита барқарор кардан мехоҳад. Аммо 

намояндаҳои бо ин мақсад ба Эрон фиристодаи ӯ дастгир мешаванд ва 

нақшаҳояш фош мегарданд. Ба ин шаҳодатномаи Ҳизби Коммунистии 

Ҷумҳурияти Нахҷувон, ки ба номи Лоҳутӣ навишта шудааст ва онро 

муҳаққиқ Ю. Акбаров дастрас ва тарҷума карда, дар газетаи «Тоҷикистони 

советӣ» нашр кардааст, шаҳодат медиҳад. Дар он ҳуҷҷат, ки эҳтимол ба 

Кумитаи марказии Ҳизби Коммунистии ИҶШС навишта шудааст, ишора 

мегардад, ки «рафиқ Лоҳутӣ ... аз хубтарин, пешоҳангтарин ва 

башардӯсттарин мардони Эрон аст ва ... сари ҳар қадам омодааст, ки баҳри аз 

чанголи шоҳу хонҳо озод кардани мардуми азияткашидаи кишвараш худро 

ба дасти марг бисупорад; эътиқоду имони қавӣ дорад, ки дар наздиктарин 

муддат худро дар арсаи инқилоби Эрон, дар кишваре, ки онҷо алҳол хонҳо 

одамонро чун ғулом ба савдо мезаданд, бубинад ва халқ рафиқаш Лоҳутиро 

бесаброна интизорӣ мекашад ва барои озодии хеш ӯро ба сӯи худ мехонад» 

[106]. Дар ёддоштномаи собиқ командири баталиони махсуси Нахҷувон 

Александр Балаян, ки замони ба хоки Шуравӣ гузаштани Лоҳутӣ ва 

ҳамсафонаш масъулияти роҳбарии сарбозони сарҳадбонро ба уҳда дошт, 

чунин мехонем: «Даста (дастаи шӯришгарони Лоҳутӣ, ки ҳамроҳ бо ӯ ба хоки 

Шуравӣ гузашта буданд. – З. Б.) бо вуҷуди хастагию беҳолӣ аз ҷангҳои 

нобаробар бо қӯшунҳои ҳукуматӣ басо руҳбаланд менамуд ва ба сӯи Ҷулфа 

ба умеде қадам мезад, ки бо мадади қисмҳои сурхи мо бо силоҳу захираи 

хӯрок пурра таъмин хоҳад шуд ва пас аз ин нобарории муваққатӣ аз кӯпрук 

гузашта, боз ба ҷанги буржуазияи Эрон ва империализми Англия хоҳад рафт, 

ки дар кишвари онон тухми бедод мекорад» [107]. Аз ин бармеояд, ки дар 

аввал Лоҳутӣ ва ҳамсафонаш азми қавӣ доштанд, ки дубора, бо қувваи 

бештар ба сипоҳи зархаридони шоҳи Эрон ҳуҷум кунанд. Дар идомаи 

хотироти худ А. Балаян дар хусуси беяроқ кардани дастаи Лоҳутӣ ва ба 

ихтиёри комиссияи ҳукуматии Нахҷувон гузаштани онҳо сухан карда, 

беэҳтиромии баъзе роҳбарони Нахҷувон нисбат ба сарбозони инқилобӣ, 

махсусан ба худи Лоҳутиро ёдовар мешавад. Маълум мегардад, ки ҳамон 

замон, аз як тараф, дастгирӣ наёфтани нақшаи ҳуҷуми дигарбораи Лоҳутӣ ба 

неруҳои ҳукуматии Эрон ва империалистони хориҷӣ аз ҷониби армияи сурхи 

советӣ ва, аз тарафи дигар, фош шудани нақшаҳои ташкил кардани шӯриши 

навбатии ӯ дар шаҳрҳои наздимарзии ватанаш, дар такя ба аҳли заҳмати 

ҳамин сарзамин дигар шоирро маҷбур кардааст, ки аз муборизаи 

мусаллаҳона даст кашад. А. Балаян мегӯяд, ки ҳарчанд «боркашону 

коргарони корхонаҳои назди сарҳад пешгӯӣ доштанд, ки агар Лоҳутӣ бори 

дигар ба ҷанг дарояд, аз ҷониби камбағалон тарафдорону мададгорони зиёде 

пайдо хоҳад кард» [107], вале ин кор дигар ба ӯ муяссар намегардад. Бо 

ҳамин Лоҳутӣ аз муборизаи бо силоҳ ноумед шуда, роҳи дигар – мубориза бо 

қаламро ба муқобили душманони халқи заҳматкаш дар Эрон пеша мекунад 

ва то охири умраш дар ҳудуди Шуравӣ боқӣ мемонад. Дар ҳамин айём ӯ бо 

эҷоди шеъри «Калимаи шаҳодати ранҷбарӣ», ки ба таъкиди лоҳутишиносони 

тоҷик аввалин шеъри адиб дар хоки Шуравӣ ба ҳисоб рафта, «барномаи 

тамоми кору меҳнат, фаъолияти револютсионӣ ва эҷоди минбаъдаи ӯро 

ташкил медиҳад» [87, с. 10], ҳадафи минбаъдаашро муайян карда, дар ин 

самт устуворона қадам мегузорад.  

То ҳиҷрат ба Иттифоқи Шуравӣ Лоҳутӣ бо коммунистҳо робита 

барқарор карда, аз идеологияи давлатдорӣ дар ин кишвари паҳновар як 

андоза огоҳӣ пайдо карда буд. Аз нигоҳи дигар, то ин муддат Лоҳутиро низ 

ҳадди ақал дар минтақаҳои наздисарҳадии Иттифоқи Шуравӣ бо Эрон 

аллакай мешинохтанд. Ашъори зиддиимпериалистиву зидди сохти куҳнаи 

шоҳии адиб, ки ба сиёсати вақти Шуравӣ ҳамоҳанг буд, василаи дигари 

ҳарчӣ зудтар нуфуз пайдо кардани ӯ дар ин кишвар шуда, боиси роҳ ёфтанаш 

ба доираҳои ҳукуматҳои маҳаллӣ гардид. Аз ҳамин хотир буд, ки собиқ 

командири баталиони махсуси Нахҷувон А. Балаян мегӯяд, ки Лоҳутӣ ва 

ҳамсафонашро ҳангоми гузариш ба хоки Шуравӣ ҳатто истиқбол намуда, 

таъқибкунандаҳои онҳо, яъне артиши ҳукумати шоҳиро сарҳадбонони 

ҳукумати советӣ ба ақибнишинӣ маҷбур карданд. Ҳамин тариқ, Лоҳутӣ ба 

қавли А. Абдуманнонов, ба «мамлакати бегонае паноҳанда омад, ки баъдан 

то охири умр ин мамлакат барояш азизу муътабар ва ватани дуюм гардид» [1, 

с. 29-30]. 

Муҳаққиқ В. Самад дуруст қайд мекунад, ки «боби нави китоби ҳаёти ӯ 

дар Иттиҳоди Советӣ маҳз аз Озарбойҷон оғоз гардид» [77, с. 179]. Ҳарчанд 

дар доираҳои ҳукуматӣ аз ӯ то ҷое ҳимоят мекарданд, вале бадхоҳону 

душманонаш дар ин ҷо низ кам набуданд ва пайваста пайи озору азияташ 

кӯшиш менамуданд. Мусовотчиён ё худ ҷонибдорони ҳаракати 

зиддиинқилобии Озарбойҷон, ки то ин замон нуфуз доштанд, ба ӯ таҳдид 

мекарданд. Илова бар ин, ҳукуматдорони Эрон ҳам баъди шӯриши Табрез 

дар симои Лоҳутӣ душмани ниҳоят хавфноки худро медиданд ва барои аз 

байн бурдани ӯ тамоми имконоташонро истифода мекарданд. Аз ҷумла, 

барои қатли шоир ҷосусонеро киро ва ба Озарбойҷон равон карда буданд. 

Вале шоир бо ёрии С.М. Киров, котиби якуми КМ ПК(б) Озарбойҷон аз 

таъқиботи ҷосусоне, ки бо нияти қатли шоир аз Эрон омада буданд, раҳоӣ 

меёбад. Аз таҳқиқоти В. Самад маълум мегардад, ки Лоҳутӣ дар Озарбойҷон 

як муддат дар маҷаллаи адабии озарии «Гизил Шарг» низ кор кардааст. Кор 

дар ин маҷалла огоҳии ӯро дар хусусии вазъи адабиву сиёсӣ ва, дар маҷмуъ, 

идеологияи Шуравӣ як андоза бештар мекунад.   

Ҳамин тариқ, Лоҳутӣ «то охирҳои соли 1923 дар Нахҷувон, Ганҷа, 

Тифлис ва Боку барин марказҳои саноатӣ ва мадании Озарбойҷону 

Гурҷистон зиндагӣ ва асар эҷод кардааст» [77, с. 179]. Мавзуи эҷодиёти ӯ дар 

ин солҳо масъалаҳои инқилоби коргару деҳқон, ки дар заминаи таъсири 

шӯришҳои халқии Эрон тавлид мешуданд, боқӣ мемонад. Аммо баробари ба 

Москва омадану боздид аз қасри Кремл, ки боиси иншо шудани қасидаи 

«Кремл» гардидааст, мавзуи эҷодиёти ӯ тағйир меёбад ва ӯ ҳамчун 

«ҷанговари револютсияи пролетарӣ ба сафи муборизони пешқадам барои 

озодии меҳнаткашони дунё медарояд» [86, с. 41].  

Муҳаққиқон замони ба маркази ҳукумати шуроҳо – Москва омадани 

адибро охири соли 1923 гуфтаанд. Дар Москва нахуст Лоҳутӣ дар чопхонаи 

Нашриёти марказии халқҳои Иттифоқи Шуравӣ ҳамчун ҳуруфчин ба кор 

шурӯъ карда, баъдан дар ҳамин нашриёт коркуни илмӣ шуда фаъолият 

мекунад. Соли 1924 ҳангоми фаъолият дар ҳамин нашриёт ӯро ба сафи 

Партияи Коммунистии Иттифоқи Шуравӣ қабул мекунанд. Зимни ифои 

вазифа дар Нашриёти халқҳои Шарқ ӯ ба забонҳои форсӣ-тоҷикӣ китобҳо 

чоп мекунад. 

Дар асоси таҳқиқоти Х. Асозода, дар Нашриёти марказии халқҳои 

Иттифоқи Шуроӣ котиби ташкилоти ҳизбии Нашриёт С. П. Уламбаев, «вақте 

ки соли 1923 бо Лоҳутӣ бори аввал вомехӯрад, ба ӯ пешниҳод мекунад, ки 

роҳбарии шуъбаи тоҷикии нашриётро ба уҳда бигирад» [20, с. 212]. Аммо 

Лоҳутӣ инкор мекунад ва хоҳиши ҳамчун ҳуруфчин кор карданро мекунад. 

Аз он ки қаблан, ҳанӯз аз замони нашри рӯзномаи «Бесутун» дар 

Кирмоншоҳи Эрон, бо ин касб ошноӣ дошт ва аз нозукиҳои он бохабар буд, 

дар як муддати кӯтоҳ дар ин самти фаъолият маҳорати олӣ нишон дода, 

диққати роҳбарияти нашриёт ва коркунони онро ҷалб намуд. Дар ҳамин 

марҳилаи фаъолияташ А. Лоҳутӣ як китобчаи худ «Кремл ва рубоиёт»-ро 

нашр намуда, ба чопи даҳҳо китобҳои таълимии тоҷикӣ низ саҳми 

арзишманд мегузорад. Маҳорату ҷаҳонбинии ӯ барои пешрафти кори 

нашриёт мусоидат намуда, адиб дар ин даргоҳ ба ҳадде эътибор пайдо 

мекунад, ки дигар ба таъкиди Х. Асозода Лоҳутиро аҳли коргарони матбаа 

ҳамчун падари маънавӣ эътироф менамоянд. А. Лоҳутӣ нақши Нашриёти 

халқҳои Шарқро дар ташаккули маънавиаш муҳим хонда, дар ин хусус дар 

мақолаи «Чӣ гуна ба зери байрақи Ленин омадаам» ибрози назар кардааст: 

«… ин ҷо нахустин мактаб, нахустин синф буд, ки ман, талабаи мӯйсафед дар 

он дарси ибтидоии муборизаи синфиро омӯхтам» [156, с. 178]. 

Замони фаъолият дар ҳамин муассиса баъди вафоти роҳбари ИҶШС В. 

И. Ленин ҳамчун нишони садоқат ба ӯ Лоҳутӣ барои дохил шудан ба ҳизби 

Коммунистӣ ариза медиҳад. Ин ташаббуси ӯро пайгирӣ намуда, «250 нафар 

коргари матбаа барои дохил шудан ба ҳизб ариза пешниҳод мекунанд. 

Ҳамзамон, тақрибан 300 нафар ҷавонони миллатҳои гуногун, ки ба сифати 

ҳуруфчин ва коргар фаъолият менамуданд, аъзои комсомоли ленинӣ 

мегарданд» [20, с. 213]. Ин гуна дар як муддати кӯтоҳ нуфуз пайдо кардани 

як муҳоҷири эронӣ дар чунин як корхонаи бонуфузи фарҳангӣ аз назари 

ҳукуматдорон дур намемонад ва маҳорату ҷаҳонбинӣ ва қобилияти 

ташкилотчигии ӯро ба назар гирифта барои ба корҳои нисбатан ҷиддӣ равона 

кардани Лоҳутӣ тасмим мегиранд. Тасмими ниҳоии ҳукуматдорони замон ин 

равона кардани ӯ ба Ҷумҳурияти Мухтори Шуравии Сотсиалистии 

Тоҷикистон, барои ташкил ва рушд додани бахшҳои мухталифи фарҳанг дар 

ин ҷумҳурии навтаъсис мегардад. Лоҳутӣ дар тарҷумаи ҳолаш менависад, ки 

«чун шунидам, кишваре ба номи Тоҷикистони советӣ ҳаст, ки дар он осори 

Фирдавсӣ ва Саъдиро халқ ҳамчун дар Эрони ман мехонад ва азиз медорад, 

аз партия хоҳиш намудам, маро ба он ҷо фиристад» [156, с. 174]. Ин ҳам 

метавонад асос дошта бошад, зеро Лоҳутӣ баъди нашри чандин китоби дарсӣ 

бо забони тоҷикӣ дар Нашриёти марказии халқҳои Иттифоқи Шуроӣ дар 

мавриди талоши ҳукумати марказӣ барои барқарории маорифу фарҳанг дар 

ин ҷумҳурии навтаъсис огоҳ шуда, бо истифода аз фурсати муносиб 

метавонист аз партия хоҳиш кунад, ки ӯро барои кор ба ин ҷо равон кунанд. 

Аммо андешаи Х. Асозода дар мавриди ин ки Лоҳутӣ на бо хоҳиши худ ба 

Тоҷикистон омад, балки ӯ «ҳамчун шахси сиёсии боваринок ба Тоҷикистон 

фиристода мешавад ва бо амри Ҳукумати Марказ барои ташкилшавии 

Тоҷикистони мустақили Шуроӣ омодагӣ мегирад» [20, с. 26] низ мантиқан 

дуруст ба назар мерасад. Инро махсусан аз Мактуби Комиссари Халқии 

Умури Хориҷии ИҶШС Г. В. Чичерин ба раиси Шурои Комиссарони Халқии 

Ҷумҳурияти Автономии Шуравии Сотсиалистии Тоҷикистон А. Муҳиддинов 

аз 13 майи соли 1925 низ баръало ҳис кардан мумкин аст. Дар ин мактуб 

чунин омадааст: «Рафиқ Лоҳутӣ, ки ҳоло дар чопхонаи Марказии Шарқи 

назди КМ кор мекунад, яке аз муҳоҷирони Эрон аст ва назар ба ахбори ба 

ман расида, ӯ барои кор ба Ҷумҳурияти Шуравии Сотсиалистии Тоҷикистон 

фиристода мешавад» [106]. Яъне, ин ҷо дар хусуси хоҳиши фаъолияти ӯ дар 

Тоҷикистон чизе гуфта нашудааст, балки бо супориши махсус ва барои 

анҷоми корҳои пешакӣ ба нақша гирифташуда Лоҳутӣ ба ин кишвари 

навтаъсис фиристода мешавад. Ин ҳақиқатро аз идомаи мактуби Чичерин ба 

осонӣ метавон дарк кард. «Ман чунин меҳисобам, ки рафиқ Лоҳутиро, 

алалхусус агар забондонӣ ва истеъдоду таҷрибаи ғании ӯро ба ҳисоб гирем, 

метавон бештар барои анҷом додани корҳои маданию сиёсӣ дар Тоҷикистон 

истифода кард» [106]. Ин ҷо ҳам аён аст, ки самти фаъолияти ӯ дар 

Тоҷикистон низ дар Маскав муайян шудааст ва маҳз барои ҳамин ӯ ба 

Душанбе равон мешавад. 

А. Абдуманнонов замони ба Тоҷикистон омадани Лоҳутиро «тобистони 

соли 1925» [1, с. 43] гуфтааст. Х. Отахонова дар такя ба чанд сарчашмаи 

дигар навиштааст, ки ӯ «моҳи май ба Тоҷикистон омадааст» [127], вале 

аксари муҳаққиқони лоҳутишиноси дигар ба Душанбе омадани ӯро тирамоҳи 

соли 1925 гуфтаанд. Ю. Акбаров мушаххастар карда замони омадани адибро 

ба ватани дуюмаш 7 октябри соли 1925 гуфтааст ва барои тасдиқи фикраш 

Қарори Ҷумҳурияти Автономии Тоҷикистон дар хусуси ташкил додани 

Нашриёти давлатии Тоҷикистонро далел овардааст, ки дар ҳамин сана содир 

шудааст ва дар он чунин омадааст: «Рафиқ Лоҳутӣ мудири нашриёт таъйин 

карда шавад» [106]. Устод Айнӣ ҳам вақте ба омадани Лоҳутӣ ба Тоҷикистон 

ишора мекунанд, аз талоши ӯ барои ташкили Нашриёти давлати Тоҷикистон 

ёдовар мешавад ва замони кашонидани дастгоҳҳои чопиро ҳам, ки бевосита 

худи Лоҳутӣ ба Душанбе овардааст, «яке аз рӯзҳои охирҳои соли 1925» [13, 

с. 4] мегӯяд.  

Баробари ба Тоҷикистон омадан Лоҳутӣ фаъолияташро дар дастгоҳҳои 

идеологӣ шурӯъ мекунад ва барои барқарор намудани сохти нави ҷамъиятӣ – 

сотсиализм дар ин кишвари навтаъсис саҳми намоён мегузорад. Аз 

навиштаҳои адиб маълум мегардад, ки замони омадани ӯ ба Тоҷикистон 

идеологияи Шуравӣ дар ин кишвар пурра татбиқ нашуда буд, мухолифатҳо 

барои таъсиси як ҷумҳурии сотсиалистӣ хеле зиёд будаанд. «Ҳанӯз дастаҳои 

босмачиёни нобакор дар гирду атрофи он (Тоҷикистон дар назар аст, – З. Б.) 

ором наёфта буданд ва шарорати онҳо дар ҷабҳаи идеологӣ низ намоён буд. 

Иштирок дар мубориза бар зидди ин нобакорон, иштирок дар ниҳодани 

нахустин хиштҳои бинои маданияти сотсиалистии республикаи ҷавон ба ман 

ҳам насиб шуд» [156, с. 174], – менависад Лоҳутӣ. 

Дар аввал Лоҳутӣ дар Тоҷикистон бо таъсиси Нашриёти давлатии 

Тоҷикистон ба ҳайси аввалин директори он фаъолият намуда, дар рушди 

матбуот низ дар кишвари навтаъсис хизмати шоён кардааст. Ҳамкории ӯ бо 

матбуот аз нашрияи «Бедории тоҷик», ки то замони ба Тоҷикистон омадани 

адиб аллакай таъсис ёфта буд, шурӯъ шуда, соли 1926 як муддат масъулияти 

муҳарририи онро низ ба дӯш доштааст. Соли 1931 дар таъсиси нахустин 

маҷаллаи адабии Тоҷикистон «Барои адабиёти сотсиалистӣ» низ саҳми 

арзишманд гузошта, ба ҳайси узви фаъоли он қариб дар ҳама шумораҳои 

маҷалла шеъру достон ва мақолаҳо нашр кардааст.  

Фаъолияти Лоҳутӣ дар рушди маорифи Тоҷикистон низ назаррас аст. 

Ҳанӯз солҳои аввали ба Тоҷикистон омаданаш бо фаъолияти пурсамар ва 

қобилияти ташкилотчигиаш дар ин самт ӯро ноиби комиссари маориф дар 

Тоҷикистон таъин мекунанд. Дилсӯзӣ ва хизматҳои ӯро дар ин ҷода аз як 

гузоришаш ба раиси Бюрои Осиёимиёнагии КМ РПК (б) И. А. Зеленский аз 

21-уми октябри соли 1926, ки онро муҳаққиқ Ю. Акбаров соли 1984 дар 

нашрияи «Тоҷикистони советӣ» нашр кардааст, ба осонӣ дарк кардан мумкин 

аст. Дар ин гузориш Лоҳутӣ дар хусуси натиҷаи омӯзишаш дар 

дорулмуаллимини барои кадрҳои соҳаи фарҳангу маданияти тоҷик сухан 

меронад ва дар он аз камбудиҳои ҷиддии ошкоркардааш ба роҳбарияти 

Ҷумҳурии Ӯзбекистон, ки он вақт Тоҷикистон ҳамчун ҷумҳурии мухтор 

тобеи он буд, маълумот медиҳад ва ҳалли саривақтии онҳоро аз масъулин 

ҷасурона талаб менамояд.  

Ҳамин тавр, А. Лоҳутӣ дар таъсису рушди даҳҳо муассисаҳои дигари 

маданияти Тоҷикистон, аз қабили Иттифоқи нависандагони Тоҷикистон, 

театри тоҷик, заводу фабрикаҳо, ташкили колхозу совхозҳо ва ғайра саҳми 

арзишманд гузоштааст. «Баъдҳо ҳарчанд, ки асосан дар Москва зиндагонӣ 

мекардам, вале зуд-зуд ба республикаҳои Осиёи Миёна сафар мекардам» 

[156, с. 174] – менависад Лоҳутӣ дар тарҷумаи ҳолаш. 

Дар давраҳои минбаъда ҳам ӯ дар сохтмони сотсиализм дар ватани 

дуюми худ фаъолона иштирок намудааст, ки инро аз ашъори дар Тоҷикистон 

эҷодкардаи Лоҳутӣ ба осонӣ пай бурдан мумкин аст. Бесабаб ҳам нест, ки 

устод Айнӣ мегӯяд, ки Лоҳутӣ «дар ҳар мавзуи ҳар соҳае, ки шеър 

навиштааст, дар он соҳа бо кор ва амал ҳам иштирок кардааст» [13, с. 4]. 

Мавриди зикри хос аст, ки шеърҳои то соли 1940 дар Тоҷикистон эҷодкардаи 

А. Лоҳутӣ дар маҷмуаи махсусе бо номи «Шеърҳои тоҷикистонӣ» бо 

сарсухани устод С. Айнӣ чоп шудааст.  

Дар солҳои охири умр устод Лоҳутӣ дар Москва зиндагонӣ карда, 

мувофиқи ишораи пажуҳишгарони рӯзгораш, рӯзҳои хуше надоштааст. А. 

Лоҳутӣ соли 1957 баъди бемории тулонӣ дар беморхонаи касалиҳои сил 

вафот кардааст.  

Ҳамин тавр, Лоҳутӣ то охирин лаҳзаҳои умраш ҳамчун пуштибони 

халқи мазлум ва синфи коргару деҳқон фаъолият намуда, дар ин самт 

қаҳрамониҳо нишон додааст. Пажуҳишгари рӯзгори адиби зиндаёд А. 

Абдуманнонов баъди пурра шинос шудан ба саҳифаҳои зиндагии ӯ ба чунин 

хулоса расидааст: «Ҳаёти ӯ чунон як намунаи пандомӯзи зиндагиву мубориза 

ва кӯшишу кор аст, ки мешояд шахсони эҷодкорро асрҳо мавриди сабақ ва 

омӯзишу тақлид қарор бигирад» [1, с. 3]. Ҳаёти пуршӯри ватандӯстӣ, 

кӯшишу муборизаи ҳамешагӣ баҳри амалӣ гардидани идеяҳои олии 

инқилобӣ дар тамоми ҳаёт ва фаъолияти шаҳрвандиву эҷодӣ Лоҳутиро 

раҳнамо буданд.  

Дар маҷмуъ, ин ҳама роҳи пурпечутоби ҳаёт дар камол ёфтани Лоҳутӣ 

ҳамчун як шахсияти сиёсиву эҷодӣ мусоидат кард. Пушти сар кардани ин 

ҳама мушкилиҳо ӯро аз як бачаи саркаши кафшдӯзи маҳаллаи Барзадимоғи 

Кирмоншоҳ то чеҳраи намоёни сиёсӣ, яке аз пешвоёни инқилобҳои 

мардумии Эрон, муассиси як қатор ташкилоту ҷамъиятҳои сиёсиву иҷтимоӣ 

дар Туркия, сиёсатмадор ва идеологи барҷастаи Иттифоқи Шуравӣ рушд 

доданд. Фаъолияти сиёсиву иҷтимоӣ дар фазои гуногун ба эҷодиёташ ҳам 

бетаъсир намонд. Дар ҷодаи эҷод ӯ аз як сарояндаи ашъори содаи ошиқонаву 

тасаввуфӣ то ба шоири интернатсионалист, яке аз асосгузорони назми 

инқилобии Шарқ камол ёфт. Дар заминаи муборизаҳои сиёсӣ матбуотро 

муҳимтарин омили мубориза бо душманони идеологӣ шинохт ва дар ҳамаи 

марҳилаҳои ҳаёташ – ҳам дар Эрону Туркия ва ҳам дар ҷумҳуриҳои 

Иттифоқи Шуравӣ, барои тараққӣ додани он кӯшиш намуда, дар ин ҷода ҳам 

хизматҳои шоёнеро анҷом дод.  

1. 2. Самтҳои асосии фаъолияти эҷодии Абулқосим Лоҳутӣ 

А. Лоҳутӣ аз ҷумлаи он адибонест, ки тақрибан дар ҳама соҳаҳои эҷод 

ҳунар озмудааст. Паҳлуҳои эҷодиёти ӯ аз назму наср, публитсистика, 

дрматургия, тарҷумаи асарҳои адибони хориҷӣ бо забони форсӣ-тоҷикӣ ва, 

баръакс, аз форсӣ-тоҷикӣ бо русӣ иборат мебошад. Ин эҷодкори сермаҳсул 

ҳатто дар таҳияи суруду мусиқӣ ҳам бо офаридани матну ба оҳанг 

даровардани онҳо маҳорати олӣ дошта, дар рушди санъати мусиқии миллати 

мо саҳми арзишманд гузоштааст. Тақрибан дар ҳамаи соҳаҳои эҷод, ки 

Лоҳутӣ ба онҳо рӯ овардааст, муваффақ шудаву маҳбубият пайдо кардааст, 

вале чизе, ки ба ӯ шӯҳрати ҷаҳонӣ овардааст, назми баландмазмуну 

реалистонаи ӯ мебошад.  

Назм. Устод С. Айнӣ дар «Намунаи адабиёти тоҷик», вақте ки аз 

нахустин шеърҳои Лоҳутӣ ёдовар мешавад, ғазалеро бо матлаи  

Рӯи ту, ки рашки моҳи Нахшаб бошад, 

Меҳр аст, вале нуҳуфта дар шаб бошад [157, с. 20] 

намуна меорад ва дар такя ба маълумоти худи адиб мегӯяд, ки ӯ «ин шеърро 

аввал бор ба синни дувоздаҳсолагӣ иншод кардааст» [15, с. 277]. 

Мураттибони куллиёти аввали шоир (солҳои 1960-1963) шеърҳои ӯро аз соли 

1905 ва куллиёти дуюм (ҷилди 1, нашри дуюм соли 2014)  аз соли 1899 

ҷамъоварӣ намуда, дар ҷилдҳои аввалин ҷой кардаанд. Холиқ Мирзозода дар 

ин маврид ба устод Айнӣ такя карда, «ибтидои шеъргӯии А. Лоҳутиро соли 

1899» [54, с. 257] муқаррар кардааст, вале ин андеша чандон саҳеҳ 

наменамояд, зеро устод Айнӣ ҳам шеъри дар «Намунаи адабиёти тоҷик» 

иқтибоскардаашро нахустин шеъри Лоҳутӣ гуфта ном нагирифтааст, балки 

он яке аз шеърҳои давраҳои аввали шеъргӯии шоир будааст. 

Тавре мебинем, андешаҳо дар мавриди замони ба шеъргӯӣ шурӯъ 

кардани А. Лоҳутӣ гуногун аст ва, мутаассифона, худи адиб ҳам бо вуҷуди 

ишораҳои умумӣ дар ин маврид мушаххасан чизе нагуфтааст. Дар сарсухани 

«Девон»-аш шоир бо ишора аз оғози даврони шеъргӯиаш навиштааст, ки 

«ман шеър гуфтанро аз кӯдакӣ шурӯъ кардаам» [ 150, с. 3]. Дар «Саргузашти 

ман» ҳам шоир ҷое ишора кардааст, ки нахустин шеърҳояшро «дар синни 

бесаводии 8-10-солагӣ» [155, с. 78] гуфтааст. Маълум мегардад, ки Лоҳутӣ 

шеъргӯиро хеле барвақт, аз синни кӯдакӣ шурӯъ карда, дар 12-солагӣ аллакай 

маҳорати хуби шеърнависӣ пайдо намудаву дар ин самт маъруфият пайдо 

кардааст. Истеъдоди модарзодӣ ва таъсири падари шоираш сабаб мегардад, 

ки Лоҳутӣ дар ин ҷода хеле барвақт маҳорат пайдо карда, шуҳрати шеър 

гуфтанаш «дар ҳамаи шаҳр печида, нуқли ҳар маҷлис» [155, с. 83] мегардад.  

Фаъолияти шоирии А. Лоҳутиро бо дарназардошти муҳити эҷодӣ ва 

замониву маконӣ метавон ба се марҳилаи умумӣ ҷудо кард, ки он аввалин 

самти ташхисие дар муайян кардани ҷавҳари иҷтимоии ашъори ӯ ба ҳисоб 

рафта метавонад: 

1. Фаъолияти эҷодӣ дар Эрон; 

2. Ҳиҷратҳои муваққатӣ дар Ироқу Туркия; 

3. Зиндагӣ ва эҷод дар Иттифоқи Шуравӣ. 

Осори офаридаи устод Лоҳутӣ дар ҳар яке аз ин марҳилаҳо дар камолоти 

ӯ (ҳамчун шахсият) бо мавзуъ, услуб ва афкори иҷтимоию сиёсиаш фарқ 

мекунанд.   

Аз он ки рӯзгори Лоҳутӣ дар Эрон асосан ба муборизаҳои сиёсӣ ба 

муқобили сохти шоҳӣ ва империалистони хориҷӣ сипарӣ шудааст, ашъори 

дар ин давра эҷодкардаи ӯ ҳам аксаран «мазмуни даъватӣ ва оҳанги 

публитсистӣ» [1, с. 7] доштанд ва мардумро ба майдони мубориза мехонданд. 

Шоир дар тарҷумаи ҳолаш аз нахустин шеърҳои баъди ворид шуданаш ба 

ҳавзаи инқилобӣ ёдовар шуда, аз суруде, ки пас аз ғалабаи нахустини 

инқилобчиён дар мубориза бо қувваҳои ҳукумати шоҳӣ дар Теҳрон 

навиштааст, ном мебарад, ки бо чунин мисраъҳо шурӯъ мешаванд: 

Ҷавонмардони Эрон  

Мардона кӯшиданд,  

То ҷомаҳои фатҳ  

Бар тан бипӯшиданд ... [157, с. 123]. 

Ин шеъри шиорӣ дар ҳамон шабу рӯзҳои баъди нахустин ғалабаи 

қувваҳои шӯришгарон вирди забони мардуми озодихоҳи Теҳрон будааст.  

Ҷанбаи хитобиву даъват (интонатсия) дар назми Лоҳутӣ торафт неру 

пайдо мекард. Тибқи нишондоди сарчашмаҳо дар солҳои инқилобҳои 

машрутахоҳӣ дар Эрон Лоҳутӣ як силсила сурудҳо эҷод мекунад, ки ҳамагӣ 

дар байни инқилобчиён ва мардуми озодихоҳ аз маҳбубияти хоса бархурдор 

будаанд. Аз ҷумлаи шеъри зерин: 

Ҳифзи ватан, эй ҳамватанон,  

Бар уҳдаи мо мардон аст.  

Чора кунед, ин шери жаён 

Кай туъмаи рубоҳон аст! 

Ин кишвари Эрон бошад, 

Ин бешаи шерон бошад [157, с. 175]. 

 Аз мазмун ва оҳангаш маълум аст, ки ҳамин гуна сурудҳои 

руҳбаландкунанда дар ғалабаҳои шӯришагарон ва матонати неруҳои 

инқилобӣ таъсири бузург гузоштаанд. Шӯришҳои ҳавзаҳои инқилобӣ дар 

Эрон боиси аз тахт афтодани Муҳаммадалишоҳ ва ташкил намудани 

Маҷлиси миллӣ дар ин кишвар мегардад, вале дар рӯзгори мардуми 

заҳматкаш беҳбудие намебахшад. Ҳамин воқеаҳо боиси эҷоди шеърҳои 

машҳури «Ё ҳар ду» ва «Фарёди миллат» мегардад, ки дар онҳо Лоҳутӣ ҳисси 

нафрату бадбинии худро ҳам ба вакилони Маҷлис ва ҳам ба ҳукуматдорони 

замон ба таври ошкоро баён медорад:  

Ба маҷлис нисбати эронфурӯшӣ медиҳанд, аммо 

Намедонам, кунам иқрор ё инкор, ё ҳар ду? 

Вакилону вазиронанд хоин, фош мегӯям, 

Агар дар зери теғам, ё ба рӯи дор, ё ҳар ду [157, с. 128]. 

Устод Айнӣ ҷанбаи иҷтимоиёти назмро дар ифодаҳои «шеъри миллӣ ва 

ватанӣ» ишора карда, ашъори ҳангоми кору зиндагӣ дар Эрон эҷоднамудаи 

Лоҳутиро бо як ҷумла чунин хулоса мекунад: «дар авоили ҳол шеърҳои 

ошиқӣ, баъд аз он бо таъсири падараш, ки аз мутасаввифин буда, ашъори 

суфиёна, пас аз он ба таъсири инқилоби Эрон ва тааррузи хориҷиён ба Эрон 

шеърҳои милливу ватанӣ иншод кардааст» [15, с. 277]. Ашъори ин давраи 

эҷодиёти шоир аксаран ба ҳадафи даъвати мардум ба мубориза барои озодӣ 

ва берун андохтани истилогарони хориҷӣ аз хоки ватанаш – Эрон суруда 

шудааст ва ҳамагӣ дар рӯзномаҳои замон чоп шудаанд. Ин ашъор бо шеваи 

содаву оммафаҳм ва бо «услуби публитсистии пурҳарорати урён» [1, с. 12] 

суруда шудааст, ки ҳадаф аз он ошкоро мардумро ба мубориза хондан ва 

маҳкум кардани синфи муфтхӯр мебошад. Дар ин ашъор Лоҳутӣ аз услуби 

образнок баён намудани фикр ва истифодаи фаровон аз санъатҳои бадеии 

шеър сарфи назар кардааст. Ҳамин аст, ки баъзан аз ҷониби адабиётшиносон 

ашъори индавраинаи Лоҳутӣ ба хотири ҳамаҷониба истифода нашудани 

ҳунари шоирӣ ва камтар кор фармудани санъатҳои бадеиву образнок баён 

кардани фикр танқид ҳам шудааст. Ба таъкиди А. Абдуманнонов, ашъори 

индавраинаи адиб «аз лиҳози шеърият, дарки образнок ва махсуси воқеият, 

ифодаи махсуси бадеӣ ҳануз ба савияе набуданд, ки аз онҳо тарзу услуби 

хоси Лоҳутӣ равшан зуҳур карда бошад» [1, с. 12]. Муҳаққиқ Я. Ориёнпур 

ҳам дар маҷмуъ ашъори ин давраи шоирони Эронро, ки Лоҳутӣ дар сафи 

пеши онҳо меистод, ба риштаи таҳқиқ кашида, аз онҳо ҳамчун «ашъори 

матбуотӣ» ном мебарад ва ҳунари шоириро дар осори давраи инқилоби 

машрутият нокифоя мехонад. Табиист, ки дар ашъори ифодагари даъватҳои 

ошкоро ва хитобу муроҷиат ба мардум, кор бурдани санъатҳои зиёди бадеӣ 

ва дар сатҳи баланду образнок гуфтани шеър шарти муҳим нест ва шоирони 

мубориз дар чунин замони ҳассос, бо мақсади муайян ба ҳамин гуна назм рӯ 

овардаанд. Сабаби «ашъори матбуотӣ» ном додани пажуҳишгари эронӣ 

нисбат ба чунин ашъор ҳам дар мазмунҳои ифодагари вазъи ҳамонрӯзаи назм 

аст, ки хос барои даъвати омма ба муқобили золимон ва ғосибони хориҷӣ 

гуфта шудааст. «Пайдост, ки таснифоту таронаҳову мустазодҳо ва хулоса 

ҳамаи он ашъори содае, ки ҳаводиси рӯзро мунъакис мекарданд... 

наметавонистанд, барои ҳамеша ҷойи ашъори вазнину пуроҳанги устодони 

соҳиби дафтару девонро бигиранд» [68, с. 121], – навиштааст ин муҳаққиқ. 

Вале, аз ҷониби дигар худи ҳамин муҳаққиқон ҳам иқроранд, ки вазъи замона 

ҳаминро талаб мекард, ки адибон «бо омма ба забони сода, бепарда, як 

андоза урёну рӯирост» [1, с. 12] сухан гӯянд. Новобаста ба камбудиҳое, ки аз 

нигоҳи ҳунари шоирӣ дар ашъори замони инқилоби машрутият мавҷуд 

буданд ва муҳаққиқон онро таъкид кардаанд, аҳаммияти таърихии ин шеърҳо 

дар бедории шуури сиёсӣ ва ҳисси инқилобии мардуми Эрон хеле бузург аст.    

Хусусияти фарқкунандаи ашъори дар ҳиҷратҳои муваққатӣ навиштаи А. 

Лоҳутӣ, ки дар Ироқ ва аксаран дар Туркия эҷод шудаанд, бо рамзу киноя ва 

обуранги бадеӣ ифода кардани масъалаҳои муҳимми сиёсии замон аз ҷониби 

шоир мебошад. Пажуҳишгарони эҷодиёти адиб ба ашъори ҳангоми 

муҳоҷират навиштаи ӯ баҳои баланд дода, аз ҷойгоҳи муҳими онҳо дар осори 

боқимондаи шоир ёдовар шудаанд. Академик С. Табаров махсусияти 

шеърҳои дар давраи муҳоҷират эҷод намудаи Лоҳутиро ба он вобаста 

медонад, ки дар онҳо «шоир дар дохили ғазал ва шеърҳои характери ишқӣ 

доштагӣ масъалаҳои калони сиёсӣ ва иҷтимоиро ҷойгир мекунонад» [86, с. 

47-48]. Бо рамз гуфтани шеърҳои рӯзмарраву публитсистӣ ҳангоми 

муҳоҷират дар Ироқу Туркия барои Лоҳутӣ бесабаб набуд, чунки дар хориҷа 

ҳам ҷосусони ҳукумати шоҳии Эрон, аз як ҷониб, ва империалистони 

Англияву Россияи подшоҳӣ, аз ҷониби дигар, ӯро таъқиб мекарданд ва дар 

фикри бо ҳар роҳе, ки бошад, аз байн бурдани ӯ буданд. Ин хавфу хатар 

талаб мекард, ки адиб дар баёни фикру пешниҳоди ашъораш ба матбуот 

эҳтиёткор бошад. Ҳамин аст, ки шоир дар ашъори ба мавзуъҳои муҳимми 

сиёсии замон бахшидааш ба образҳои тамсилӣ рӯ меорад ва як силсила 

ашъори ҷолиберо эҷод мекунад, ки дар адабиётшиносӣ аз он «ашъори 

истанбулӣ» ном бурдаанд. Агарчи даврони муҳоҷират ба кишварҳои Ироқу 

Туркия дар ҳаёти А. Лоҳутӣ мураккабтарин ва душвортарин замони 

зиндагонии ӯ ба шумор мераванд, вале пажуҳишгарон бо далели ба вуҷуд 

омадани «ашъори истанбулӣ» ин давраро «дурахшонтарин саҳифаҳои китоби 

эҷодиёти ӯ» [1, с.10] ном бурдаанд. Мушкилоти муҳоҷират, азоби дарбадарӣ, 

паноҳ бурдан аз душманони дохиливу хориҷӣ ва ба таври пинҳонӣ идома 

додани муборизаҳои сиёсӣ муқобили сохти шоҳии Эрон ва давлатҳои 

империалистии хориҷӣ афкору ақидаҳои сиёсии Лоҳутӣ ва мақсаду мароми 

зиндагии ӯро амиқтар мекард.   

Яке аз аввалин шеъри дар он марҳила эҷодкардаи Лоҳутӣ маснавии 

маъруфи ӯ «Шамъу парвона» мебошад, ки бештари муҳаққиқон оғози 

ашъори тамсилӣ ва ё истанбулии шоир маҳз ҳамин шеърро медонанд. Дар ин 

асар Лоҳутӣ зери ифодаву ишораҳо ва калимаву ибораҳои рамзии «шамъ», 

«парвона», «чароғи Мағриб» маҷозан Эрон ва дигар мамлакатҳои 

мустамликашудаи шарқӣ, намояндагони пешқадам ва озодихоҳи Шарқ ва 

кишварҳои аз ҷиҳати иқтисодӣ тараққикардаи Аврупоро зери назар гирифта, 

як масъалаи калони сиёсии замонро ба риштаи баҳсу баррасӣ мекашад. Аз 

ҷумла, дар банде аз ин шеър аз забони «шамъ» – давлатҳои ақибмондаи Шарқ 

дар муроҷиат ба «Парвона», яъне намояндагони пешқадам ва озодихоҳи ин 

минтақаи бузурги олам гуфта шудааст, чунин меорад:   

Ту гӯйӣ шамъи Мағриб ҳамчу меҳр аст, 

Вафодор асту бо ошиқ ба меҳр аст. 

Аз ин ғофил, ки ӯ сад фитна орад, 

Ба тан пероҳане аз ҳила дорад [157, с. 133]. 

Ба ин монанд дигар шеърҳои дар давраи муҳоҷират навиштаи Лоҳутӣ 

низ хосияти лирикӣ доранд, вале дорои мазмунҳои амиқи иҷтимоиву сиёсӣ 

мебошанд. Дар ин қатор ғазалҳои машҳури «Аё сайёд шарме кун маранҷон 

ними ҷонамро», «Фақат сӯзи диламро дар ҷаҳон парвона медонад», «Ҳар он 

ки дарбадарам кард аз ошёнаи хеш», «Зи шаб то бомдодон мекунам фарёду 

менолам», «Ба ӯ ҷон додаам, ҷонони ман дигар чӣ мехоҳад?», «Ошиқам, 

ошиқ ба рӯят, гар намедонӣ, бидон», «Гуфтугӯ аз ошён сайёд пешам 

мекунад»-ро метавон ном бурд, ки ҳамин гуна дар ин ашъор зери калимаҳои 

«ошён», «чаман», «боғ», «лона» шоир зодгоҳаш Эронро дар назар дорад. Худ 

ва ҳамсафони муборизашро адиб дар образи «мурғи беболу пар» ифода 

карда, зери калимаи «сайёд» ба кишварҳои ғасбгарои Англияву Фаронса ва 

Россияи подшоҳӣ, ки дар пайи вайрон кардани Эрон ва дигар кишварҳои 

Шарқ қарор доранд, муроҷиат мекунад.  

Худи шоир дар тарҷумаи ҳолаш сабаби рӯ овардан ба тамсилро дар 

ашъори замони муҳоҷират шарҳ дода, навиштааст, ки «агар матлабро ошкор 

мегуфтам, сензураи ҳарбии Туркия, ки дар зери назорати инглисҳо буд, 

ашъори зиддиимпериалистии маро ҳаргиз ба матбуот роҳ намедод» [156, с. 

171]. Ҳамин аст, ки шоир бо рамз худро булбул, ватанашро боғи вайрона, 

Англияро гоҳе зимистони манфур, ки гулҳои боғро хазон мекунад ва гоҳе 

сайёди бераҳме хондааст, ки булбули маҷруҳро ба доми худ асир кардааст. 

Бо ин роҳ шоир имкон меёбад, ки ашъораш дар матбуоти Туркия нашр 

гардида, ба Эрон расад. Дар Эрон бошад шахсони огоҳ, аз ҷумла ҳамфикрону 

ҳамсафони ӯ зиёд буданд, ки даъватҳои шоири ғарибро барои мубориза бар 

зидди мустамликадорон ва ҳамлаҳояшро ба сарвазири вақт Сайид Зиёвуддин, 

ки дастнишондаи англисҳо буд, ба осонӣ мефаҳмиданд. 

Мавриди зикр аст, ки ашъори дар Туркия эҷодшудаи Лоҳутӣ бо ҷанбаи 

пурқуввати иҷтимоӣ дар нишон додани мавқеи адиб дар ҷомеа созгор 

гардидаанд. Аксари он шеърҳо, ки дар онҳо мавзуи ҳадафҳои ишғолгароии 

империалистони ғарбӣ ва ноуҳдабароиву хиёнаткориҳои аҳли Шарқ дар 

маркази диққати шоир қарор гирифтаанд, имрӯз ҳам моҳияти худро гум 

накардаанд. Назари муҳаққиқ А. Саъдуллоев нисбат ба ин масъала қатъиву 

возеҳ мебошад: «осори публитсистии устод Лоҳутӣ куҳна нашудааст. Сухани 

пурэҳтироси шоири инқилоб имрӯз ҳам барои беҳбудии иҷтимоии башар кор 

мекунад» [80, с. 38].  

Ашъори ҳангоми муҳоҷират эҷодкардаи Лоҳутӣ ба таъкиди баъзе аз 

муҳаққиқон дар 5 маҷмуа (Акбаров Ю., Шодиқулов Ҳ.) ва ба фарзияи дигари 

пажуҳишгарони осори шоир дар 3 маҷмуа (Асозода Х.) ҷамъ омадаанд, ки 

маъруфтарини онҳо «Лаолии Лоҳутӣ» мебошад.  

Дар давраи ҳаёту фаъолияташ дар ИҶШС Лоҳутӣ дар эҷодиёташ «чун 

муборизи фаъол ва тарғибкунандаи ҳаёти нав» [73, с. 54] баромад мекунад. 

Дар сарсухани маҷмуаи шеърҳояш «Ҳазор мисраъ» Лоҳутӣ навиштааст, ки 

«ман ба мамлакати Шуроҳо дар ҳолате паноҳанда омадам, ки аслиҳаи 

ҷангиро аз даст дода будам, аммо ин аслиҳаи ҷудонашавандаи ман – қалами 

маро суҳони тарбияи шуроӣ аз аввал садҳо мартаба тезтар ва худи маро дар 

кор фармудани он моҳиртар намуд» [138, с. 8]. Ҳақиқати ин суханро мо аз 

аввалин шеъри ӯ дар хоки Шуравӣ – «Калимаи шаҳодати ранҷбарӣ», ки 

пажуҳишгарон онро «савганди инқилобӣ ва сароғози ашъори оташбори 

револютсионии А. Лоҳутӣ баъди муҳоҷират ба Иттифоқи Советӣ» [52, с. 71] 

унвон кардаанд, ҳис мекунем:  

... Дар ин ҷо қавли заҳмат медиҳам ман, мекунам паймон, 

Ки то дар бозувонам зӯр ҳасту дар тани ман ҷон 

Бикӯшам аз паи тахлиси синфи фаълаву деҳқон, 

Биҷангам бар алайҳи золимону фирқаи боён. 

Нагардад то ҷаҳон озод аз зулму башар яксон, 

Аз ин мақсуди олӣ даст ҳаргиз барнамедорам [157, с. 197]. 

«Калимаи шаҳодати ранҷбарӣ», ки ба гуфтаи А. Маҳмадаминов, «руҳи 

ҷанговаронаи публитсистӣ аз таркиби ҳар калимаву ибора, байту бандҳо, аз 

мазмун ва оҳанги мутантани он ҷӯш мезанад» [52, с. 71], бори нахуст моҳи 

феврали соли 1922 дар матбуоти Нахҷувони Озарбойҷон ба табъ расидааст. 

Бо вуҷуди ин, дар аввалин шеърҳои баъди ҳиҷраташ ба ИҶШС, бо сабаби 

набудани шароити мувофиқи зист, шуғли муайян ва зуд-зуд иваз шудани 

ҷойи истиқомат оҳанги ҷудоиву дурӣ аз ватан, нафрат ба шоҳу дорову 

руҳониёни ҷоҳпараст, ситоиши деҳқону коргар ва ташвиқи онҳо ба инқилоб, 

ки мазмунан ва услубан ба ашъори истанбулӣ наздикӣ доштанд, ба мушоҳида 

мерасад. «Ғайр бо ман душман асту ёр ҳам бо ман бад аст», «Молдор аз 

ранҷи муздурон хабар дорад? Надорад», «Гар он ки дар бисоти замин коргар 

набуд», «Хун шуд аз дастат ҷигар ҳам, боз розӣ нестӣ» намунаи ҳамин гуна 

ашъоранд.  

Соли 1923 баъди омадан ба маркази Иттифоқи Шуравӣ – Москва, дар 

мазмун ва мавзуи эҷодиёти Лоҳутӣ тағйироти ҷиддӣ ба вуқуъ мепайвандад. 

Баъди тамошои қасри Кремл шоир «бо як нишаст» [156, с. 237] қасидаи 

«Кремл»-ро менависад, ки муҳаққиқон воридшавии Лоҳутиро ба адабиёти 

советӣ маҳз бо ҳамин асараш вобаста медонанд. Мавзуи асосии асар дар 

заминаи қиёси давраи гузаштаву имрӯза ифодаи он аст, ки зулму истибдод 

абадӣ нест ва рӯзе сохти ҳукмрони диктаторӣ бо зӯру қувваи халқи мазлум, 

ки бунёдгари асосии ҳама гуна дастовардҳост, нест мешавад. Шоир дар 

анҷоми асараш хулоса мекунад, ки рӯзе мешавад, ки дар тамоми дунё 

иттиҳоди досу путк (деҳқонону коргарон) таъмин шуда, синфҳои муфтхӯру 

зулмпеша рӯ ба нобудӣ меоранд:  

Рӯзе, ки ба пирӯзӣ бо маркази имрӯзӣ, 

Якранг шавад гетӣ, ҳамсанг шавад даврон, –  

Заҳмат бишавад омир, виҷдон бишавад ҳоким 

Одам шавад осуда, олам шавад ободон [160, с. 181]. 

Худи Лоҳутӣ дар мусоҳиба бо адибони коргари Тошканд соли 1935 

иншои асарро як навъ ҷамъбасти 20-солаи фаъолияти шоириаш хонда, 

гуфтааст: «Кремл»-и ман зоҳиран дар як қалам навишта шуд. Аммо дар 

ҳақиқати кор вай шираи таҷриба, афкор, таассурот ва кулфатҳои инқилобии 

бистсолаи ман мебошад, ки аз сар гузаронидаам» [156, с. 238]. Устод Айнӣ 

дар тазкираи «Намунаи адабиёти тоҷик» ба ин асар баҳои баланд дода, онро 

натиҷаи «ҳиссиёти байналмилаливу ранҷбарпарастӣ» [15, с. 345]-и муаллиф 

унвон кардааст.  

Баъд аз «Кремл» Лоҳутӣ даҳҳо асари калонҳаҷми дигар иншо намудааст, 

ки мавзуъҳои сохтмони сотсиализм дар кишвари паҳновари Иттифоқи 

Шуравиро дар бар гирифта, ба таъкиди академик С. Табаров, «ҳеҷ ягон 

воқеаи зарурии замона аз қалами эҷодии ӯ берун намондааст» [86, с. 57].  

Дар солҳои 30-юм то оғози давраи Ҷанги Бузурги Ватанӣ мавзуи ашъори 

Лоҳутӣ фарохтар гардида, сохтмони сотсиализм дар тамоми мамлакатҳо, 

инъикоси кулли воқеаҳои Иттифоқи Шуравӣ, одамони он, бинокорони 

ҷамъияти нав, ҳамаи масъалаҳои идеологӣ ва майлу рағбати бешумор, ки бо 

мубориза барои сохтмони сотсиалистӣ вобаста буданд, аҳаммияти 

байналхалқии ғалабаи сотсиализм, тарғиби дӯстии байни миллатҳо 

мундариҷаи асосии эҷодиёти ӯро ташкил медиҳанд.  

Ҷойи зикр аст, ки дар давраи фаъолият дар Тоҷикистон Лоҳутӣ як 

силсилаи шеъру достонҳоеро эҷод кард, ки дар осори боқимондаи шоир 

мавқеи баландро касб кардаанд. Лоҳутишиносон «Сарои тамаддун»-ро 

аввалин шеъри дар Тоҷикистон эҷодкардаи ӯ арзёбӣ мекунанд. Дар ин шеър 

«он ҳақиқат таъкид карда шудааст, ки танҳо ғалабаи сотсиализм халқи тоҷик 

барин даҳҳо миллатҳои гуногуни оламро соҳибдавлат, соҳибтаърих, 

соҳибмаданият ва бо ҳама халқу миллатҳо баробарҳуқуқ мегардонад» [87, с. 

12]. Давоми солҳои кору эҷод дар Тоҷикистон Лоҳутӣ, ба қавли профессор  

Х. Асозода, «... ғами мардуми онро ҳамчун ғамҳои худ меҳисобад, худро як 

ҷузъи фарзадони ин халқ мешуморад ва дар пайванди решаҳои фарҳангии 

Эрону Тоҷикистон ҳиссагузорӣ мекунад, то он ҷо, ки қаҳрамониҳо нишон 

медиҳад» [20, с. 9].  

Маҷмуан, дар давраи фаъолият дар Иттифоқи Шуравӣ мавзуъҳои 

муҳимми рӯз, аз қабили «муборизаи зидди тамоми истисморгарони 

башарият, инқилоби бузурги иҷтимоӣ ва маданӣ дар Тоҷикистон, сохтмони 

ҷамъияти нави сотсиалистӣ, пурра решакан кардани унсурҳои синфи 

муфтхӯр, саводнокшавӣ, дӯстию бародарӣ, ҳамкорию амниятпарастӣ – 

сарчашмаҳои асосии дарёи назми устод Лоҳутиро» [62, с. 116] ташкил 

кардаанд. Ҳамин тавр, шоири мумтози револютсионер дар он давраи 

муҳимтарини шаклгирии адабиёти нав «ҷилваи ашъори лирикиро ба сӯи 

мавзуъҳои иҷтимоӣ тофт, жанрҳои шеърии мо, махсусан ғазал, рубоӣ, 

маснавӣ, дубайтиро ба ихтиёри ҳодисаву воқеаҳои муҳимми давру замон 

гузошт» [62, с. 117] ва дар ин замина ҳамроҳ бо устод Айнӣ дар якҷоягӣ ба 

назми советии мо асос гузоштанд. Дар ҳамаи давраҳои эҷодии худ шоир, пеш 

аз ҳама, ба мавзуъҳои иҷтимоӣ рӯ оварда, дар ҳар як шеъраш як воқеа ё 

мавзуи муҳимми марбут ба ҳаёти халқро бо услуби бадеиву публитсистӣ 

таҳлилу баррасӣ кардааст.  

Ашъори А. Лоҳутӣ бо мазмуни баланди иҷтимоӣ, масъалагузориҳои тезу 

тунд, хусусияти даъватӣ ва рӯзмарра доштанашон ба матбуот наздик буданд. 

Ба таъкиди муҳаққиқон И. Усмонов ва Д. Даронов, устод Лоҳутӣ «пеш аз 

ҳама, бо ашъори обуранги публитсистидораш фаъолона дар матбуот кор 

мекард» [91, с. 169]. Аз ҳамин ҷиҳат аст, ки аксари шеърҳои ӯ қаблан дар 

нашрияҳо чоп шуда, сипас ба маҷмуаву девонҳои шоир роҳ меёфт. Аз 

омӯзиши осори дар матбуоти солҳои 20-уму 50-ум чопшудаи шоир ба осонӣ 

дарк намудан мумкин аст, ки устод бо дарки баланди кори соҳаи 

журналистика ба рӯзномаҳо ашъореро пешниҳод менамуд, ки ба мундариҷаи 

онҳо мувофиқ буда, мавзуи умумии шумораҳои муайяни газетаҳоро аз ягон 

ҷиҳат такмил дода, пурқувват мекард. Муаллифони китоби «Таърихи 

журналистикаи тоҷик» дуруст қайд мекунад, ки «вай дар нашрияҳо танҳо 

манбаи чопро намедид, балки бо фасоҳат муайян мекард, ки кадом шеър 

метавонад маҳз дар кадом нашрияҳо ба табъ расад» [91, с. 169]. 

Хусусиятҳои баланди иҷтимоиву реалистии осори Лоҳутиро қисми 

зиёди муҳаққиқони рӯзгору осораш ба таъсири фаъолиятҳои инқилобии ӯ 

вобаста медонанд. Ба андешаи мо, дар баробари фаъолияти инқилобӣ, 

инчунин, равобити бисёр ҳам зич ва доимии Лоҳутӣ бо матбуоти замон 

руҳияи иҷтимоиву мубориз буданро дар осораш бештар кардааст. Махсусан, 

ҷанбаҳои рӯзмаррагии осори ин устоди сухан алоқаи зичи ӯро бо матбуот 

нишон медиҳад. Ин мазмунро дар асарҳои публитсист ба осонӣ дарк намудан 

мумкин аст. 

Наср. Дар баробари назми оламшумулаш А. Лоҳутӣ дар ҷодаи наср низ 

қувваозмоӣ карда, чанд асари арзишманди насрӣ ба мерос гузоштааст, ки дар 

омӯзиши рӯзгори ӯ ва вазъи иҷтимоиву иқтисодии замони зиндагиаш 

маълумоти фаровоне медиҳанд. Соли 1935 Лоҳутӣ дар мусоҳиба бо адибони 

коргари шаҳри Тошканд, ки дар ҷилди шашуми куллиёти шоир зери унвони 

«Дар бораи таҷрибаи эҷодии худ» нашр гардидааст, дар ҷавоб ба суоли 

нависандагони ӯзбек вобаста ба иншои асарҳои мансур гуфтааст, ки наср 

хеле кам менависад ва дар ин самт «бештар асарҳои публитсистӣ» [156, с. 



49 
 

246] таълиф намудааст. Асарҳои публитсистӣ гуфта адиб мақолаҳо ва 

лавҳаву очеркҳои худро, ки дар матбуоти Эрону Туркия ва ИҶШС ба нашр 

расонида буд, ба хотир овардааст, вале ҳамон ҷо аллакай аз нақшаи иншои як 

асари мукаммали насрӣ доштанаш хабар додааст: «Кайҳост навиштани 

китоби калонеро дар назар дорам, ки назму наср дар он ба навбат пайи ҳам 

биёянд» [156, с. 246]. Аз ин бармеояд, ки адиб ба наср, асосан, дар охири 

умраш таваҷҷуҳ кардааст ва осори дар ин ҷабҳаи эҷод офаридааш низ бештар 

маҳсули ҳамин даврон аст. 

 Дар қатори асарҳои насрии Лоҳутӣ «Тарҷумаи ҳол», «Саргузашти 

ман», «Хон-доӣ», «Як тиру се нишон»-ро ном бурдан мумкин аст.  

 Очерки «Тарҷумаи ҳол» соли 1954 бо супориши редаксияи маҷаллаи 

«Адабиёти советӣ» («Советская литература») навишта шудааст ва мухтасари 

саргузашти шоирро фаро мегирад. Сабаби иншои асар ҳам маълум аст. 

Аввали солҳои панҷоҳум дар Эрон бо супориши дастгоҳи ҷосусии амрикоии 

«Совак» аз номи А. Лоҳутӣ асаре бо номи «Зиндагонии ман» навишта чоп 

мекунанд, ки фарогири рӯзгори нависанда дар Эрон, муҳоҷиратҳояш ба 

Ироқу Туркия ва Иттифоқи Шуравӣ мебошад. Он асар мазмуни 

зиддикоммунистӣ дошта, аз рӯзгори бади шоир дар Иттифоқи Шуравӣ ва 

дасисаҳои ҳизби коммунистӣ қисса мекунад. Аз ин хотир барои исботи сохта 

будани ин китоб идораи маҷаллаи «Адабиёти советӣ», ки бо забонҳои русӣ, 

англисӣ, немисӣ, фаронсавӣ, испанӣ ва полякӣ чоп мешуд, аз адиб хоҳиш 

мекунад, ки дар хусуси саргузашти худ очерке нависад. Лоҳутӣ «Тарҷумаи 

ҳол»-ро  бо ҳамин сабаб менависад ва он  соли 1954 дар шумораи рақами 9-

уми ҳамин маҷалла нашр мегардад. Баъдан, асар дар чанд маҷмуаи дигари 

шоир ва куллиёташ (соли 1963) роҳ ёфтааст. 

Чун очерк «умуман бе проблема вуҷуд надорад» [90, с. 248], муаллиф 

дар асоси тасвири воқеаҳои ба ҳаёти худ хос, ба чанд масъалаи муҳимми 

сиёсии ибтидои асри ХХ, аз ҷумла вориди хоки Эрон шудани артиши 

кишварҳои истилогари Англия ва Россияи подшоҳӣ, муборизаҳои ин 

абарқудратон барои мустамликасозии кишварҳои мазлуми Шарқ, вазъи 

ногувори сиёсиву иҷтимоии Эрон ва нотавонии шоҳони сулолаи Қоҷория, 

инқилобҳои машрутахоҳӣ дар он кишвар, таъсири қувваҳои иртиҷоӣ ба 

тараққиёти давлатҳои Шарқи мусулмонӣ, мавҷудияти неруҳои 

зиддиинқилобӣ дар Иттифоқи Шуравӣ, муборизаҳо барои сохтмони 

сотсиализм дар Тоҷикистони навтаъсис ва ғайраҳо ишораҳо кардааст. 

Тасвири ҳамаи ин воқеаву проблемаҳои муҳимми замон бо иштироки 

муаллиф, аз як ҷониб, раванди инкишофи хислату характери қаҳрамонро 

нишон диҳад, аз ҷониби дигар, ифодаи иштироки бевоситаи худи ӯ дар ҳамаи 

ин воқеаҳо «таъсирнокии фактро, ҳаққонияти онро таъкид карда меистад» 

[90, с. 350]. Баён кардани ҳодисаҳои конкрети таърихӣ бо нишон додани 

замони дақиқ арзиши таърихию сиёсии асарро бештар кардаанд. Барои 

мисол, вақте муаллиф аз воқеаи ҳуҷуми артиши ҳукумати шоҳии Эрон ба 

бинои Маҷлиси миллӣ ёдовар мешавад, чунин менависад: «Соли 1908. 

Иртиҷоъ сари худро баландтар бардошт. Тӯпҳо ба ғурриш даромаданд. Ин 

лашкари шоҳ буд, ки Маҷлисро ба тӯп баста вайрон кард» [156, с. 166]. Ё ин 

ки аз воқеаи фишори неруҳои истилогари Россияи подшоҳӣ ва Англия ба 

ҳукумати Эрон, барои маҳдуд кардани фаъолияти артиши миллӣ дар он 

сарзамин ёдовар шуда, чунин меорад: «Дар соли 1914 ҳукумати подшоҳии 

Россия ва Англия ба Эрон ултиматуме доданд, ки ҷамъияти инқилобии 

Эронро ба изтироб овард. Яке аз моддаҳои ин ултиматум мегуфт: Эрон, ғайр 

аз қувваҳои жандармерӣ, набояд ҳеҷ як қувваи низомӣ дошта бошад» [156, с. 

169]. 

Услуби нигориш дар асар хеле содаву фаҳмо аст. Тахайюл ва бадеиятро 

ҳам, ки дар очерк аз ҷузъиёти муҳим дониста мешавад, муаллиф ба андозае 

истифода кардааст, ки «ҳаққониятро, фактро вайрон накунад» [90, с. 351]. 

Ин асар, махсусан, дар самти омӯхтани рӯзгору фаъолияти муаллиф 

маълумоти зиёд медиҳад ва аксари муҳаққиқон, аз ҷумла Х. Мирзозода, А. 

Абдуманнонов, Х. Асозода ва дигарон дар таҳқиқоти худ, асосан, ба ҳамин 

асар такя кардаанд. 

 Асари дигар ва нисбатан васеътари Лоҳутӣ, ки хусусияти тарҷумаҳолӣ 

дорад, эссеи «Саргузашти ман» мебошад. Он дар солҳои охири зиндагии 

публитсист иншо шуда, нотамом боқӣ мондааст. «Саргузашти ман» аз 

маълумоти кӯтоҳ дар хусуси хонаводаи падари Лоҳутӣ ва таърихи кӯч 

бастани оилаи онҳо ба Кирмоншоҳ, то воқеаҳои замони наврасии адибро дар 

бар мегирад. Ба таъкиди муҳаққиқ С. Саидов, «он порчаҳое, ки ба таври 

пароканда, аллакай навишта шуда буданд, қисми аввали китоби шоирро 

ташкил дода, хеле мухтасаранд» [78, с. 183]. Новобаста ба ин, «Саргузашти 

ман» ҳамчун асари тарҷумаҳолии нависанда аҳаммияти калони таърихӣ ва 

тарбиявӣ дорад. Мундариҷаи асар аз «масъалаҳои доғи рӯз, ки ба дарунмояи 

қаҳрамон иртибот мегиранд» [60, с. 206], иборат мебошад. Дар муқоиса бо 

«Тарҷумаи ҳол» дар ин асар обуранги бадеӣ бештар аст. Агар дар «Тарҷумаи 

ҳол» воқеоти иҷтимоиву сиёсии дар заминаи мушоҳидаҳои бевоситаи худи 

муаллиф тасвир шуда бошад, дар «Саргузашти ман» воқеаҳое ҳам ба баррасӣ 

гирифта шудаанд, ки пеш аз замони таваллуди адиб вуҷуд доштанд ва онҳоро 

муаллиф аз забони падару амакҳояш шунидааст. Аз ин хотир доираи мавзуъ 

ва проблемаҳои дар асар ҷойдошта бештару васеътар мебошад.   

Дар он нависанда илова ба маълумоти зарурӣ дар хусуси рӯзгори 

хонаводаи худ, ҳамчунин вазъи ногувори иҷтимоиву иқтисодии аҳолии 

Эрони охири асри ХIХ-ро инъикос намудааст. Мутолиаи он хонандаро ба 

шароити ногувори иқтисодиву сиёсӣ, вазъи бади таҳсил, тарзи нодурусти 

таълим дар мактабҳои куҳнаи Эрон шинос мекунад. «Саргузашти ман» аз 

қисмҳои ҷудогонаи мазмунан ба ҳамдигар алоқаманде иборат аст, ки «баъзе 

лаҳзаҳои он ҳикоячаҳои бадеии хурд-хурдро ба хотир меоварад» [78, с. 176]. 

Ҳодисаву воқеаҳое, ки дар асар нақл карда мешавад, аз ҳаёту зиндагии 

муаллиф гирифта шуда, реалӣ мебошанд. 

Вақте ки Лоҳутӣ воқеаи кӯч бастани як гурӯҳ сокнони шаҳрҳои 

Серкону Тусерконро ба Кирмоншоҳ, ки дар миёни онҳо хонаводаи падару 

бобояш низ қарор дошт, ба қалам медиҳад, манзараҳои даҳшатноки ҷараёни 

он сафари пурмашаққатро тасвир мекунад. «Баъдҳо, ҳар вақт онҳо аз 

манзараи ваҳшатангези сафар ҳикоят мекарданд (падару амакҳои нависанда – 

З.Б.), ҷонгудозтар аз ҳама дар роҳ дидани кӯдакони ширхоре буд, ки пистони 

модарҳои аз гуруснагӣ мурдаро ба даҳон гирифта, баъзе дар охирин рақам 

онҳоро зери офтоби сӯзон мемакиданд ва дигарон пистон дар даҳон ҷон дода 

буданд» [155, с. 71]. Тасвири ин манзара бофтаи тахайюли нависанда нест, 

балки ҳақиқати рӯзгори нобасомону вазъи душвори ҷомеаи Эрон дар 

охирҳои асри ХIХ аст.  

Дар қисмати «Мактаби Муллобоқир» нависанда вазъи мактабу усули 

дарсхониро дар зодгоҳаш тасвир мекунад, ки онро муҳаққиқон бо асари 

устод Айнӣ «Мактаби куҳна» монанд мекунанд. Х. Асозода баъди таҳлили 

ин қисмати асар ба хулосае меояд, ки «он чи устод Лоҳутӣ оид ба тарзи 

мактабхониаш суҳбат мекунад, қариб ҳамон аст, ки устод Айнӣ дар 

«Мактаби куҳна» қисса менамояд» [20, с. 62]. Аз вазъи мактаб ва усули 

таълим дар он замон ёдовар шуда, муаллифи асар чунин менависад: «Дар 

ҳамаи мактабҳои Кирмоншоҳ расм буд, ки мактабдор ба яке аз шогирдон 

мансаби халифа дода, ӯро бар ҳамаи шогирдҳо фармонраво мекард. Албатта, 

мансаби халифаро бачае мегирифт, ки падараш ришваи бештаре ба 

мактабдор бидиҳад. Ин одат аксе аз русуми расмии давлатӣ буд. Муовини 

халифа фаррошбошӣ буд ва чаҳор фаррош, ки онҳо ҳам бе додани ришват ба 

мактабдор ва халифа соҳиби ин мансабҳо намешуданд» [155, с. 80]. Чунин 

«тасвири таъсирноки публитсистиву бадеии воқеият» [60, с. 206], аз як тараф, 

ҳақиқати усули таълим дар мактабҳои он замонро нишон диҳад, аз тарафи 

дигар, ҷолибияти асарро меафзояд. Дар идома муаллиф тарзи дарсгузарии 

мактабдор – Муллобоқир ва муносибати ӯ бо хонандагонро бо истифода аз 

мутоибаву танз бисёр ҷолиб баён мекунад. Нависанда дар тасвири ҷараёни 

дарс ва дигар ҷамъомадҳое, ки дар мактаби Муллобоқир баргузор мешуданд, 

имконоти «насри мустанадро дар қолабҳои наздик ба репортаж» [84, с. 60] 

истифода кардааст.  

Мавзуи дигаре, ки дар ин асар хеле хуб шарҳ ёфтааст, дахолати 

хориҷиён ба зиндагонии ҳамаи табақаҳои аҳолии Эрон мебошад. Нависанда 

таъсири истилогарони хориҷиро ҳатто дар доираи дарвешону ҳалқаҳои 

ҷараёнҳои тасаввуфии Кирмоншоҳ мушоҳида карда, мавҷудияти ҷосусони 

онҳоро дар ҳама маҳфилу шабнишинии онҳо фош кардааст. «Баъдҳо кашф 

кардам, ки бародари кӯчаки Оқои Саид Ҳасан (писари Саид Исмоили Учоқ – 

яке аз пешвоёни ҷараёни тасаввуфии «Неъматуллоҳ» – З. Б.) ҷосуси расмии 

консулхонаи англисист» [155, с. 87].  

Мавриди зикр аст, ки ин асари нотамом дар шинохти шахсияти 

публитсист ва таҳқиқи рӯзгори ӯ дар баробари очерки «Тарҷумаи ҳол» ба 

пажуҳишгарон кумаки зиёде кардааст.  

«Саргузашти ман» бо зикри замону макони муайян, шахсиятҳои воқеӣ, 

пеш овардани далелҳои мушаххас аз вазъи иҷтимоии замон, тасвири воқеаву 

рӯйдодҳои таърихӣ ва иштироки бевоситаи муаллиф дар онҳо сирф асари 

публитсистӣ буда, бо истифода аз обуранги баланди бадеӣ навишта шудааст. 

Ҳамин аст, ки муҳаққиқони адабиётшинос бештар аз «хусусияти насри 

бадеӣ» [78, с. 175]-и он ёдовар мешаванд. Ин асар бори аввал соли 1961 дар 

журнали «Шарқи сурх» (шумораи 11) чоп шудааст.  

«Хон-доӣ» асари дигари насрии А. Лоҳутӣ мебошад. Ба тавзеҳи 

мураттибони куллиёти шашҷилдаи шоир он бори аввал маҳз дар ҷилди 

шашуми ҳамин куллиёт (соли 1963) нашр гардидааст. Асар дар қолаби 

фелетон таълиф шуда, дар он дар хусуси рӯзгори Шарифхон – раиси 

маҳаллаи Барзадимоғи Кирмоншоҳ (зодгоҳи адиб – З. Б.), ки байни мардум 

бо номи Хон-доӣ машҳур будааст, нақл мекунад. Тибқи маълумоти 

пешовардаи нависанда, Шарифхон дар ҷавониаш зиндагонии фақиронае 

доштааст. Баъдҳо бо сабаби он ки яке аз хоҳаронаш ҳамсари ҳокими 

Кирмоншоҳ мегардад, аз ҷониби ҳоким кадхудои маҳаллаи Барзадимоғ таъин 

мешавад. Акнун Хон-доӣ – бародари ҳамсари ҳоким, ба яке аз 

қудратмандони Кирмоншоҳ табдил меёбад. Аз рӯйи тасвири муаллиф, 

қудрати Шарифхон то ҷое будааст, ки «ҳеҷ як орзуҳои ӯ иҷронашуда 

намемонд, магар орзуи доштани фарзанд» [156, с. 100]. Мардум дар тақлид 

ба хоҳарзодаҳояш, ки яке аз онҳо фарзанди ҳокими Кирмоншоҳ буд, ӯро 

Хон-доӣ мегуфтаанд. Дар тасвири А. Лоҳутӣ, Хон-доӣ марди «бесавод ва 

беиттилоъ», «бемаданият ва ҳиллагар», золим, хурофотпараст ва сарватманди 

ишратпараст ба қалам дода шудааст. Маҳкум ва маззамат карда шудани 

«зуҳуроти манфии ҳаёт, рафтори нодурусти баъзе одамон» [90, с. 375], ки 

хосияти аслии фелетон мебошад, дар асар аён шуда меистад. Дар қиёс ба ду 

асаре, ки пештар дар бораашон маълумот додем, дар «Хон-доӣ» бештар 

рафтору кирдори бади қаҳрамони марказии асар зикр ёфта, ҳамчунин 

воқеаҳои нохубе, ки бо иштироки бевоситаи ӯ амалӣ мегарданд, «ба воситаи 

ҳаҷв маҳкум» [90, с. 376] карда мешаванд.  

Дар ин асар Лоҳутӣ бо нишон додани симои як мансабдори сатҳи 

миёнаи Эрони охири асри XIX ва аввали асри XX тарзи идораи ҷамъият дар 

сохти феодалӣ, вазъи ногувори сиёсии он замон ва ҷоҳпарастиву 

мардумозории синфи ҳукмрону тавонгари замонашро ҳаҷв карда, рӯзгори 

сиёҳу талхи аҳли заҳматро нишон додааст. Проблемаҳои алоҳидаи ҷамъиятӣ, 

аз қабили ришвахорӣ, мардумозории табақаи болоӣ, найрангу фитнабозии 

аҳли дин, ҳирси молу сарват ва талош барои мансабу боигарӣ дар замони 

зиндагии адиб дар асар ба таври равшан инъикос гардидааст. Рафтори 

разилонаву ҷабру зулми Хон-доӣ ва ӯ баринҳо, ки ба қавли адиб, «аз Теҳрони 

пойтахт гирифта то охирин шаҳрҳои Эрон»-ро фаро гирифта буданд, дар ин 

асар дар қолаби ҳаҷви публитсистӣ маҳкум шудааст. Дар асар «воқеаҳои 

ҳаётӣ ва хислату характери шахсияти реалӣ» [59, с. 17] бо истифода аз ҳаҷв 

мавриди танқид қарор гирифтааст.  

Қиссаи «Як тиру се нишон» тасвири бадеӣ ва ба сабки афсонавӣ 

баёншудаи як лаҳзаи душвори зиндагии нависандаро дар бар мегирад. Аз 

рӯйи нишондоди мураттибони куллиёти адиб, Лоҳутӣ  қиссаро соли 1945, 

барои фарзандаш Далер навиштааст. Адиб ва олими маъруфи Эрон Саид 

Нафисӣ ҳангоми меҳмони нависанда будан қиссаро дар миёни китобҳои 

фарзанди ӯ дида, ба он баҳои баланд додааст. Аммо ин қисса то замони 

мураттаб шудани куллиёти адиб чоп нашуда мемонад ва бори аввал дар 

ҷилди шашуми ҳамон куллиёт (соли 1963) пешкаши ҳаводорони каломи 

бадеъ мегардад. Хосияти аслии қиссаи «Як тиру се нишон» аз нақли 

тасвирии як воқеаи реалӣ иборат мебошад.  

Сужаи қисса чунин аст, ки сарбозон Абулқосими аз зиндон гурехтаро 

таъқиб мекунанд ва ӯ дар ҷангали Мозандарон паноҳ мешавад. Ногоҳ аз 

пешаш бабре мебарояд ва ӯ барои халосии ҷонаш худро болои дарахте 

мегирад. Вақте ки мехост аз болои дарахт бабрро ҳадафи тир қарор диҳад, 

дар рӯ ба рӯяш мори бадҳайбате пайдо мешавад. Абулқосим, ки мили 

силоҳашро барои ҳадаф қарор додани бабр омода карда буд, зуд ба ҷониби 

даҳони мор гардонда, оташ мекушояд. Бо ҳамин сари мори бадҳайбат ба ҳар 

тараф пош хӯрда, аз болои дарахт ҷониби бабр ба замин меафтад. Бабр аз мор 

тарсида мегурезад. Сарбозони шоҳ ҳам, ки дар канори ҷангал мунтазири аз 

куҷо сар баровардани Абулқосим буданд, садои тирро шунида гумон 

мекунанд, ки ҳамсафони ӯ – инқилобчиён, пайдо шуданд, аз тарси ҷон рӯ ба 

фирор меоранд.  

Аз рӯйи сюжети асар маълум мегардад, ки зоҳиран Лоҳутӣ воқеаи бо 

кумаки сарбози курд аз зиндони сарбозони ҳукумати шоҳии Эрон гурехта, ба 

инқилобчиёни Рашт пайвастанашро бо забони афсона барои бачагон тасвир 

кардааст. Бо овардани қисса А. Лоҳутӣ анҷоми шӯриши Раштро инъикос 

кардааст, ки дар он инқилобчиён дар шимоли Эрон дастаҳои зархариди 

империалистони Англия ва Россияи подшоҳиро, ки барои пахш намудани 

шӯриш сафарбар шуда буданд, шикаст дода, ба Теҳрон лашкар кашиданд. 

Дар натиҷаи фишори ҳавзаҳои инқилобӣ қувваҳои шоҳ низ ба инқилобгарон 

таслим шуданду худи шоҳи Эрон Мирзо Муҳаммадалӣ ба хориҷа фирор 

кард. Дар ин асараш адиб кӯшиш кардааст, ки як қиссаи ҷолиби афсонавӣ 

барои бачагон созад, вале он ҷо ҳам ӯ на фақат ба ривоятҳои сохтаю 

тахайюлӣ, ки хоси чунин асарҳоянд, балки ба як воқеаи реалии ҳаёти худ 

такя карда, аз он асари ҷолиби кӯдаконае сохтааст. Ин асар ба завқи бачагон 

созгор буда, барои дар руҳияи ҷасуриву нотарсӣ ва мубориз ба воя расидани 

онҳо мусоидат мекунад.     

Асари дигаре, ки ба Лоҳутӣ нисбат дода мешавад, «Зиндагонии ман» ё 

«Шарҳи зиндагонии ман» мебошад. Дар солҳои панҷоҳуми асри гузашта 

Лоҳутӣ ба муқобили Америка як силсилаи шеърҳои публитсистӣ навишта, 

дар онҳо сиёсати муғризонаи ин абарқудрати ҷаҳонро дар кишварҳои Шарқ 

ошкор намуд. Қариб ҳамаи шеърҳо дар матбуоти советӣ ва давлатҳои дигари 

Шарқ ба табъ расиданд. Ин ҳамлаҳои пай дар пайи адиби мубориз масъулони 

пешвои капиталистони ҷаҳонро ба танг меорад ва идеологҳои он ба 

фаъолияти зидди шахсияти Лоҳутӣ пардохта, мехоҳанд «ному шарафи ӯро 

дар назди Давлати Шуравӣ паст зананд. Ба ин хотир, китобе бо номи «Шарҳи 

зиндагонии ман»-ро сохтанд ва ба қалами «Абулқосим Лоҳутӣ» тааллуқ 

доданд [20, с. 18]. Албатта, бо нашри китоб ташкилкунандагони он дар 

баробари ҳамла ба Лоҳутӣ, ҳамчунин мубориза ба сохтори Иттифоқи Шуравӣ 

ва паст задани шаъну эътибори онро низ ҳадаф қарор дода буданд. Нақшаи 

рақибони идеологии Лоҳутӣ ва Иттифоқи Шуравӣ ба ҳадде ҷиддӣ буд, ки 

нашри китоб дар солҳои панҷоҳум як муддат ба «хабари рӯз» табдил ёфта, 

ҷанги иттилоотӣ миёни расонаҳои хабарии Эрону Иттиҳоди Шуравиро ба 

вуҷуд меорад. Расонаҳои Эрон дар ин самт «дезинформатсия, яъне 

маълумоти дурӯғ» [56, с. 6]-ро чунон устокорона истифода менамуданд, ки 

мардум онро бовар мекард. Онҳо бо таҳияи хабару гузоришҳо дар хусуси ин 

китоби сохта мегуфтанд, ки Лоҳутӣ аз Шуравӣ фирор карда, дар Покистон 

паноҳ бурдааст. Расонаҳои Москва дурӯғ будани онро бо ҳар роҳ исбот 

мекарданд. Кор то ҷое буд, ки ҳатто овози зиндаи адибро, ки тавассути радио 

садо дода буд, дар рӯзномаи «Фармон»-и Теҳрон сохтаву бардурӯғ эълон 

карда, мегӯянд, ки дар Москва нафареро бардурӯғ Лоҳутӣ муаррифӣ карда, 

бо ӯ дар эфири радио суҳбат ташкил кардаанд. Танҳо ҷавоби қотеонаи 

Лоҳутӣ тавассути шеъре бо номи «Посух ба иғвогарон» ва очерки «Тарҷумаи 

ҳол», ки ҳар ду дар матбуот бо забонҳои гуногун ба чоп расиданд, зарбаи 

дандоншикане ба ҳукумати шоҳии Эрон ва идораи ҷосусии «Совак» зада 

тавонист. Профессор Х. Асозода бар он бовар аст, ки «китоби мазкур 

(«Зиндагонии ман») ҳамчун асари таблиғотии зиддикомунистӣ борҳо 

таҷдиди назар шуда, аз нав ҳуруфчинӣ ва чоп шудааст [20, с. 16]. Эҳтимол 

ҳамин сабаб шудааст, ки дар сарчашмаҳо номи китоб ба таври гуногун: 

«Зиндагонии ман», «Шарҳи зиндагонии ман», «Таърихи зиндагонии ман» 

ёдоварӣ мешавад. Дар Тоҷикистон ҳам ин асар соли 1992 дар маҷаллаи 

«Фарҳанг» (шумораҳои 7-8, 9-10) таҳти номи «Зиндагонии ман» ва 

зерсарлавҳаи «Санаде аз тавтиаҳои коммунизм» чоп шудааст.  

Х. Асозода, ки охирин таҳқиқоти фарогир ва арзишмандеро дар хусуси 

саргузашти А. Лоҳутӣ анҷом додааст, менависад, ки «панҷоҳ дар сади 

таҳқиқи идораи «Совак» (китоби «Зиндагонии ман» дар назар аст – З.Б.) оид 

ба рӯзгори даврони шуравии Лоҳутӣ ба воқеият ҷавобгӯ мебошад» [20, с. 25], 

аммо «касоне, ки Лоҳутиро хуб мешинохтанд, бе душворӣ муайян 

карданашон мумкин буд, ки дар он баъзе лаҳзаҳову санаҳои таърихие, ки 

оварда мешаванд, нодуруст ва ғайривоқеӣ қаламдод гардидаанд» [20, с. 18]. 

Бо ин гуфтаҳо сохта будани асарро муҳаққиқ қабул дорад, вале ӯ бовар 

дорад, ки худи Лоҳутӣ ҳам бо номи «Шарҳи зиндагонии ман» китобе 

доштааст. Иқтибосҳое, ки Х. Асозода аз ҳамин китоби ба қавли худаш «ба 

қалами Абулқосим Лоҳутӣ» [20, с. 214-215] тааллуқдошта меорад, мазмунан 

дар муқобили андеша ва мавқеъгирии ҳама гуна асарҳои дигари 

тарҷумаҳолии адиб, аз ҷумла «Тарҷумаи ҳол» ва «Саргузашти ман», қарор 

мегиранд. Аз ин лиҳоз, метавон гуфт, ки ин андеша саҳеҳият надорад ва 

Лоҳутӣ низ дар асл асаре бо номи «Зиндагонии ман» ё «Шарҳи зиндагонии 

ман» таълиф накардааст. 

Дар ҷилди шашуми куллиёти аввали А. Лоҳутӣ зери унвони «Наср» ва 

ҷилди ҳафтуми куллиёти дуюми адиб илова ба асарҳои номбаршуда 

мақолаҳо, лавҳаву мусоҳиба, сарсуханҳо, нутқ ва табрикномаҳо, мактуб ва 

маърузаҳои адиб, ки солҳои гуногун дар матбуот нашр гардидаанд, ҷамъ 

оварда шудаанд. Дар онҳо баррасии мавзуъҳои вазъияти сиёсӣ ва иҷтимоии 

Эрони охири асри ХIХ – аввали асри ХХ, воқеаҳои гуногуни байналхалқӣ, 

масъалаҳои тараққиёти маданият, илм, адабиёт, тарзу усули эҷод ва вазъи 

адабӣ ва дигар масъалаҳо ҷой дода шудаанд. Профессор В. Асрорӣ бо ишора 

ба насри Лоҳутӣ навиштааст, ки «дар ин қисмати эҷодиёти шоир баъзе штрих 

ва лавҳаҳои тасвири бадеӣ, услуб ва сабки насри бадеӣ дучор мешаванд, вале 

ба маънои том насри бадеӣ нестанд» [21, с. 260]. Ҳарчанд дар ин хусус 

муҳаққиқи дигар С. Саидов мухолифат нишон дода, аз бадеияти баланди 

асарҳои тарҷумаҳолии Лоҳутӣ ёдовар мешавад, вале гуфтан бамаврид аст, ки 

ин ҷо В. Асрорӣ ба ҷанбаи реалӣ ва публитсистии насри адиб ишора мекунад, 

ки дуруст аст.  

Ҳамин гуна асарҳои насрии А. Лоҳутӣ бо воқеияти таърихӣ, руҳияи 

муборизиву халқпарварона ва арзиши баланди ахлоқии худ ҷойгоҳи махсус 

доранд. Ба таъкиди профессор А. Саъдуллоев, «воқеияти сотсиалистӣ, ки 

наср ва публитсистикаи Лоҳутӣ аз он бархӯрдор аст, неруи бузурге будааст, 

ки тамоюли инкишофи инсониятро дар заминаҳои таҳқиқи илмӣ мушаххас 

мегардонанд, эҳсосу пешомадҳоеро ба миён меоранд, ки чун уфуқҳои 

муҳташами фалсафӣ шинохта мешавад» [80, с. 33]. Дар асарҳои насрии 

публитсист мо дар баробари воқеяти замон ва таҳлили амиқи вазъи 

иҷтимоиву сиёсӣ ва иқтисодии ҷомеаҳои гуногун, ки худи ӯ дар он зиндагӣ 

кардааст, шоҳиди маҳорати баланди нигорандагии Лоҳутӣ дар ин самти эҷод 

мегардем. Забони асарҳои насрии ӯ оммафаҳм буда, нависанда кӯшиш 

кардааст, ки ба воқеаҳои реалӣ ҷомаи бадеӣ пӯшонда, онҳоро таъсирнок баён 

кунад. Дар тасвири лаҳзаҳои ҷудогона бозарофат сухан гуфтан хусусияти 

хоси насри Лоҳутӣ ба шумор меравад, ки ин усули баён ҷолибияти асарҳои 

насрии ӯро бештар кардааст. Дар сатҳи баланд ба риштаи тасвир кашидани 

воқеаҳои реалӣ, корбурди моҳиронаи устухонбандии сужаи асарҳо аз 

маҳорати волои нигорандагии ӯ дар ҷодаи наср гувоҳӣ медиҳанд.     

Журналистика. Фаъолияти рӯзноманигорӣ ва эҷоди асарҳои 

публитсистӣ барои матбуот як бахши қавӣ ва асосии эҷодиёти А. Лоҳутӣ ба 

ҳисоб меравад. Аз аввалин рӯзҳои ба инқилоб пайвастанаш дар Эрон адиби 

мубориз бо матбуот алоқаи ногусастанӣ дошт ва шеъру мақола ва ҳаҷвияҳои 

ӯ ба муқобили ҳукумати шоҳии Эрон ва баъдтар ба муқобили 

империалистони хориҷӣ дар матбуоти вақт чоп мешуданд. Илова бар ин, 

Лоҳутӣ дар тӯли ҳаёти худ дар рушди матбуоти ҳам Эрону Туркия ва ҳам 

ИҶШС ба сифати муассису сардабири нашрияҳои гуногун, ҳуруфчин ва 

паҳнкунандаи рӯзномаву маҷаллаҳо хизмати арзанда кардааст.   

Шиносоии Лоҳутӣ бо матбуот, ба қавли худаш, бо як «тасодуфи 

наҷотбахш» [155, с. 88] ба вуқуъ пайваста, минбаъд роҳи муборизаву ҳаёти 

ӯро муайян мекунад. Ин тасодуф шиносоӣ бо рӯзномаи «Қонун» буд, ки 

Лоҳутӣ онро аз миёни дафтару китобҳои падараш ёфта, аз мундариҷаи он 

огоҳ мешавад. Ба таъкиди муҳаққиқони матбуоти умумифорсӣ, ин рӯзнома 

солҳои 1890-1892 аз ҷониби журналист ва сиёсатмадори маъруфи Эрон 

Мирзо Малқумхон дар Лондон чоп шуда, дар байни зиёиёни эронӣ ба таври 

пинҳонӣ паҳн карда мешуд. Дар нашри рӯзнома ва «тадвину омода намудани 

мақолоти он чунин шахсони фозилу донишманд, ба мисли Саид 

Ҷамолиддини Афғон ва Мирзо Оқохони Килмонӣ ба Малқумхон кумак 

мерасонданд» [64, с. 50]. Муҳаққиқи таърихи матбуоти тоҷик П. 

Гулмуродзода бо ишора ба таъсири ин адибону публитсистони маъруф дар 

бедории фикрии мардуми Шарқ  навиштааст, ки «ба вижа, дар охирҳои садаи 

ХIХ ва ибтидои асри ХХ андешаю мулоҳизаи Саид Ҷамолиддини Афғонӣ, 

Муҳаммади Абдо, се адиби маъруфи маорифпарвари Эрон – М. Малқумхон, 

З. Мароғайӣ ва А. Толибов на танҳо дар байни аҳолии мамлакаташон, балки 

Қафқозу Осиёи Миёна ҳамовозӣ пайдо кард, ки дар натиҷа дар ҳаёти 

иҷтимоии ин кишварҳо дигаргуниҳои назаррасе рух зад» [34, с. 115]. Дар 

асоси пажуҳиши Ф. Наҷмонов, рӯзномаи «Қонун» бо мақолоти тезу тунд ва 

баёни ҳақиқат ба зудӣ дар Эрон тарафдорон ва пайравони зиёде пайдо карда, 

муҳити давлату дарбори Эронро ба ларза даровард. Ҳамин буд, ки хондан ва 

ё паҳн намудани рӯзнома дар Эрон аз тарафи давлат ба куллӣ мамнуъ эълон 

шуд. Аммо бар хилофи дарбору давлат зиёиёни ватанпараст ва тараққихоҳи 

Эрон ин рӯзномаро даст ба даст мехонданд ва ба таври махфӣ ҷаласаҳо 

ташкил намуда, мақолаҳои судманди онро таҳлилу муҳокима менамуданд. 

Муҳаққиқи мазкур аз сармақолаи шумораи якуми ин рӯзнома иқтибос 

овардааст: «Эрон мамлу аст аз неъмати худовандӣ. Чизе, ки ҳамаи ин 

неъматро ботил гузошта набудани қонуни асосӣ (Конститутсия – З. Б.) аст. 

Ҳеҷ кас дар Эрон молики ҳеҷ чиз нест, зеро ин қонун нест. Ҳоким таъин 

мекунем – бидуни қонун. Сартиб (генерал) маъзул мекунем – бидуни қонун, 

ҳуқуқи давлатро мефурӯшем – бидуни қонун, бандагони худро ҳабс мекунем 

– бидуни қонун, хазону мебахшем – бидуни қонун, шикам пора мекунем – 

бидуни қонун» [64, с. 49]. Дар ҳақиқат, чунин мазмун хости дили Лоҳутӣ ва 

даҳҳо адиби маорифпарвари Эрон дар он давраи тираву тор буд, ки 

наметавонист ба онҳо бетаъсир бошад. Аз ҳамин ҷост, ки рӯзномаи «Қонун» 

дар бедории фикрии зиёиёни Эрону кишварҳои ҳамсояи он нақши муҳимме 

бозидааст. Лоҳутӣ дар эссеи «Саргузашти ман» аз таъсири мундариҷаи ин 

рӯзнома ёдовар шуда, гуфтааст, ки баъд аз хондани он «пару боли ман 

кушода шуд, хастагӣ ва навмедӣ аз ман дурӣ гирифтанд. Ба худ гуфтам: «Ин 

ҳамон оташест, ки мехостам. Бояд ҳарчи зудтар ба он дохил шавам» [155, с. 

88]. Ҳамин таассурот буд, ки Лоҳутӣ дар ҳаёти минбаъдаи худ бо матбуот 

робитаи ногусастанӣ дошт ва онро воситаи муассиртарин дар бедориву 

маърифатнокии мардум медонист. Мавриди зикр аст, ки бо назардошти 

таъсири муҳимми мундариҷаи рӯзномаи «Қонун» ба мафкураи мардуми Эрон 

он дар солҳои 1905-1911, дар давраи инқилобҳои мардумӣ бо мусоидати 

ҳавзаҳои инқилобӣ, ки Лоҳутӣ яке аз онҳо буд, пурра бознашр гардидааст.   

Фаъолияти журналистии А. Лоҳутӣ аз замони барои таҳсил ба Теҳрон 

рафтан ва шиносоӣ пайдо карданаш бо ҳавзаҳои инқилобӣ шурӯъ гардидааст. 

Дар «Тарҷумаи ҳол»-и Лоҳутӣ омадааст, ки баъди савганд ёд кардан дар 

хусуси сарбози босубот ва вафодори инқилоб гардидан, «бо фармоиши 

ҳавзаи инқилобии худ бар зидди подшоҳ ва ашроф шабнома (хитобномаҳои 

махфӣ) ва ҳаҷвияҳо навишта, дар шаҳр паҳн менамудам» [156, с. 165]. 

Мадҳияи «Ҳуббул-Ватан минал имон»-ро, ки соли 1906 ба муносибати 

қабули Конститутсия ва даъвати Маҷлиси миллӣ дар Эрон навишта шуда, 

дар рӯзномаи форсии «Ҳаблулматин»-и Калкатта (Ҳиндустон) чоп шудааст, 

муҳаққиқон аввалин маҳсули эҷоди Лоҳутӣ дар рӯзномаҳои расман 

чопмешуда унвон кардаанд. Сипас ашъори нав ба нави ӯ дар замони 

инқилоби машрутахоҳӣ дар матбуоти Эрон чоп шудан мегирад. Муҳаққиқи 

эронӣ Яҳё Ориёнпур дар ин хусус бамаврид ишора карда, навиштааст, ки 

«нахустин ашъори Лоҳутӣ аз қасида ва ғазалу тасниф дар рӯзномаҳои он аҳд, 

монанди «Ҳаблулматин» ва «Эрони нав» мунташир гардидааст» [68, с. 169]. 

Дар ҳаракатҳои мардумии солҳои 1907-1911 Лоҳутӣ ва ҳамсафонаш бо 

назардошти таъсири амиқи матбуот дар бедории шуури мардум ва даъвати 

омма ба муқобили сохти шоҳӣ аз ин қувва бештар истифода мекунанд. Чун 

онҳо имкони расман таъсис додани рӯзномаву маҷалларо надоштанд, бо 

ташкили даҳҳо варақаву газетаҳои ғайрирасмӣ ҳадафи худро пиёда кардан 

мехоҳанд. Ин кӯшишу заҳмати онҳо ба ягонагӣ ва ҳамдастии неруҳои 

инқилобӣ мусоидат кард ва онҳо бо ин роҳ диққати оммаи васеъро ба худ 

ҷалб карда, дар натиҷа пирӯзӣ ба даст оварданд.  

Пас аз воқеаи аз тахт барканор кардани Муҳаммадалишоҳ соли 1909 дар 

фаъолияти матбуоти Эрон як андоза озодии фаъолият таъмин мегардад. Ба 

таъкиди Я. Ориёнпур, «дар давраи дуюми машрутият, яъне пас аз фатҳи 

Теҳрон ва фирори Муҳаммадалӣ Мирзо озодихоҳон ва мудирони ҷароид, ки 

дар хориҷи кишвар мезистанд, ба Эрон бозгаштанд ва дубора бозори ҷароид 

равнақ гирифт» [68, с. 107]. Дар ин давра аксари нашрияҳои машҳури 

Теҳрону дигар минтақаҳои он кишвар, аз ҷумла «Эрони нав», «Иттиҳоду 

тараққӣ», «Истиқлоли Эрон», «Насими шимол» ва дигар нашрияҳо аз ашъори 

Лоҳутӣ фаровон истифода мебурданд. Баъди ғалабаи дигарбораи неруҳои 

инқилобӣ ва фирори шоҳ ба хориҷа ғайри интизори инқилобчиён ба сари 

ҳукумат заминдорони калон ва буржуазияи навхези ин кишвар роҳ меёбанд. 

Лоҳутӣ ба муқобили онҳо ҳам дар аввал аз қувваи матбуот кор гирифтанро 

авлотар медонад. Баъди шиносоӣ бо як гурӯҳ пешқадамони дигар дар Теҳрон, 

ки таҳти роҳбарии Ҳайдар Аму-уғлӣ фаъолият мекарданд, онҳо дар якҷоягӣ 

газетаи «Чантаи побараҳна»-ро нашр мекунанд. Ин газета дар Эрон аз 

маҳбубияти зиёд дар байни мардум бархурдор мегардад. Шеъри машҳури «Ё 

ҳар ду»-и Лоҳутӣ, ки дар руҳияи озодихоҳии мардуми Эрон такони ҷиддие 

бахшидааст, аввалин бор маҳз дар ҳамин газета чоп шуда, баъдан дар 

рӯзномаҳои дигари тараққипарвари Теҳрон, аз ҷумла «Эрони нав», «Шарқ» 

ба табъ расидааст. Ба таъкиди Я. Ориёнпур, аз миёни рӯзномаҳое, ки дар 

давраи дуюми инқилоби машрутият арзи ҳастӣ кардаанд, муҳимтарину 

бонуфузтарини онҳо «Шарқ» будааст, ки соли 1327-и ҳиҷрии қамарӣ дар 

Теҳрон интишор ёфтааст. «Дар ин рӯзнома таҳти унвони адабиёт ашъоре 

дарҷ мешуд, ки ба киноя аз ҳукумати вақт интиқод мекард. Ин шеърҳо сода 

ва наздик ба забони омма ва дорои арзиши адабӣ буд ва гӯяндаи онҳо шоире 

буд Кирмоншоҳӣ (Лоҳутӣ – З. Б.) » [68, с. 108], – менависад Я. Ориёнпур.  

Баъди ҳиҷрати аввали худ ба Туркия Лоҳутӣ дар Кирмоншоҳ газетаи 

наверо бо номи «Бесутун» нашр мекунад. Ин газета органи ташкилоти 

сиёсии «Фирқаи коргарӣ» ба шумор мерафт, ки онро низ Лоҳутӣ бо 

ҳамдастии шариконаш ташкил намуда буд. Ин ташкилот муқобили 

истилогарони хориҷӣ ва мансабдорону ашрофони ватанфурӯши Эрон 

мубориза мебурд. Таҳрир ва нашри рӯзнома бевосита ба дӯши Лоҳутӣ буд. 

Мавзуи асосии мақолаву ашъори дар он ба табърасида низ, асосан, даъвати 

мардум ба инқилоб ва мубориза зидди ҳукуматдорони ватанфурӯши Эрон ва 

истилогарони хориҷӣ будааст. «Тақрибан барои ҳар шумораи рӯзномаи 

«Бесутун» ашъор ва мақолаҳо менавиштам. Мавзуи асосии онҳо ин буд: 

инқилоб фақат ҳоло сар мешавад» [156, с. 170-171], – менависад адиб дар 

тарҷумаи ҳолаш. Устод Лоҳутӣ ҳунари ҳуруфчиниро низ, ки солҳои аввали 

ба ИҶШС омадан, асосан, бо ҳамин ихтисос кор кардааст, маҳз дар матбааи 

ҳамин нашрия омӯхтаву такмил додааст.  

Ф. Наҷмонов аз нашри як мақола бо номи «Сиву якумин соли таъсис ва 

интишори рӯзномаи «Бесутун», ки 20 апрели соли 1946 дар газетаи «Раҳбар»-

и Эрон чоп шудааст, ёдовар мешавад ва аз он чунин иқтибос меорад: «Сиву 

як сол қабл рӯзномаи «Бесутун» ба мудирияти оқои Абулқосим Лоҳутӣ ба 

олами матбуот қадам гузошт ва аз ҳамон аввалин шумора тамоми 

навиштаҷоти худро сарфи ба даст овардани озодии Эрон ва бедор кардани 

тӯдаҳои заҳматкаши ғарб (қисмати ғарбии Эрон, – шарҳи Ф. Наҷмонов) 

намуд» [125, с. 32]. Мутаассифона, Ф. Наҷмонов муаллифи мақолаи 

номбаркардаашро муаррифӣ накардааст ва дар хусуси муҳтавои он ҳам 

маълумоти бештар надодааст, вале ҳамин иқтибос ҳам кофист, ки дар хусуси 

эътироф шудани саҳми Лоҳутӣ дар рушди матбуоти демокартии Эрон дар 

зодгоҳаш қазоват намоем. Ҳамчунин инро низ метавон ба осонӣ фаҳмид, ки 

мактаби журналистие, ки Лоҳутӣ бо таъсиси рӯзномаи «Бесутун» дар 

Кирмоншоҳ ба вуҷуд овард, баъди ҳиҷрати доимии шоир ба Иттифоқи 

Шуравӣ низ солҳо ҳамчунон фаъол будааст ва шояд ин мактаб имрӯз ҳам 

пайравони зиёде дошта бошад. 

«Бесутун» тақрибан охирин нашрияе мебошад, ки Лоҳутӣ ҳангоми 

зиндагӣ ва фаъолият дар Эрон дар он кор кардааст. Аз ин баъд рӯзгори 

Лоҳутӣ, асосан, дар муҳоҷират – нахуст дар Ироқу Туркия, баъд дар ИҶШС 

гузаштааст. Агарчи солҳои муҳоҷират дар Туркия ва пас аз он низ гоҳ-гоҳе 

ашъораш ба матбуоти Эрон роҳ меёфт, вале дигар ӯ бо рӯзномаву 

маҷаллаҳои ватанаш ҳамкории мустақим надошт. 

Дар солҳои муҳоҷират дар Туркия Лоҳутӣ бо матбуот бо майли тамом 

ҳамкорӣ кардааст. Дар сарсухани «Девон»-и худ (соли 1936) шоир 

навиштааст: «миқдоре аз осори ман дар давраҳои мухталиф дар матбуоти 

Эрон ва Истанбул чоп шудаанд. Барои ба даст овардани ин осор иҷолатан 

имкон нест» [156, с. 114]. Ин ишораҳо гувоҳи онанд, ки ҳамкории адиб бо 

матбуот дар Туркия низ қавӣ будааст. Як муддат Лоҳутӣ барои рӯзгузаронӣ 

дар он кишвар «фурӯшандаи газетаҳо» [86, с. 40] шуда кор кардааст, ки ин 

ҳам метавонист диққати ӯро ба матбуоти Истанбул ҷалб намояд. Лоҳутии 

ташнаи мубориза ҳатто дар Туркия ҳам, ки зери назари душманонаш қарор 

дошт, бо даст додани аввалин имконият аз паси таъсиси нашрияи махсусе 

барои тарғиби андешаҳои инқилобии худ мешавад ва ба ин даст меёбад.   

Тавре болотар ҳам ишора гардид, дар Истанбул Лоҳутӣ дар ҳамдастӣ 

бо равшанфикрони эронии муҳоҷир, аз ҷумла Ҳасанхони Муқаддам, ки бо 

тахаллуси Алии Наврӯз маъруф аст ва кумакҳои моддиву маънавии корманди 

сафорати Эрон дар Туркия Хонмалики Сосонӣ маҷаллаи «Форс»-ро бо 

забонҳои форсиву фаронсавӣ таъсис медиҳад. Ба таъкиди Х. Асозода, 

нависандагони маъруфи Эрон ва Туркия Ризо Тавфиқбек, Адибулмамолики 

Фароҳонӣ ва Шӯридаи Шерозӣ низ барои таъсиси ин маҷалла ба Лоҳутӣ 

кумак кардаанд. Шумораи аввали маҷалла 15 апрели соли 1921 дар Истанбул 

нашр гардидааст. Бо таъсиси ин маҷалла барои Лоҳутӣ, ки то ин замон 

хабару мақолаҳо, даъватномаҳо ва шеърҳои инқилобиро тавассути варақаҳо 

паҳн намуда ва ё дар нашрияҳои гуногун бо мушкилоти зиёд нашр мекард, 

акнун минбари баёни андеша ва даъвати мардум ба озодӣ фароҳам омад. Дар 

ин маҷалла як силсила мақолаву хабар, ҳикояву ашъори Лоҳутӣ, аз қабили 

«Эрон ва удабои он», «Устоди Дилмаконӣ», ҳикояҳо аз рӯзгори муҳоҷирони 

эронӣ ва як қатор ашъори истамбулии ӯ чоп шудаанд, ки баёнгари андешаҳои 

инқилобии нависанда, эҳсоси ватандӯстӣ ва руҳияи муборизии ӯро ифода 

мекунанд.  

Мутаассифона, мо шумораҳои ин маҷалларо дастрас карда 

натавонистем, вале бо чанд маводи он, ки дар таҳқиқоти алоҳида, дар газетаи 

«Маориф ва маданият» ва маҷаллаи «Садои Шарқ» бознашр шудаанд, шинос 

шудем. Рӯзномаи «Маориф ва маданият» дар таърихи 3 декабри соли 1963 

таҳти унвони «Бозёфти нав» як ҳикояи Лоҳутиро аз шумораи  №3 маҷаллаи 

«Форс» нашр кардааст. Ин мавод, аслан, як хабар аст, ки дар хусуси ёфт 

шудани 4 шумораи маҷаллаи мазкур иттилоъ медиҳад, вале дар баробари ин 

хабар ҳикояи мавриди назари мо, ки ба қавли масъулини рӯзнома бо «услуби 

ҳикоянависии Саъдии Шерозӣ» [108] навишта шудааст, алоҳида дарҷ 

шудааст. Аз ишораи таҳиягарони мавод бармеояд, ки он дар маҷаллаи 

«Форс» ҳам зери рубрикаи «Ҳикоят» чоп гардидааст. Ҳикояи мазкур дар 

бораи писари савдогарзодаи эроние, ки дар мактаби аврупоии Истанбул 

таҳсил менамояду забони  модарии худро фаромӯш кардааст, нақл мекунад. 

Ҳарчанд он ҳаҷман хурд аст, вале мазмуни як мақолаи калонро дорад. 

Мақсадгузориҳои муаллиф дар ин ҳикоя дақиқанд. Муаллиф дар он 

бетаваҷҷуҳии ҳукумати Эрон нисбат ба забони форсӣ ва мушкилоти мактабу 

маорифро дар он кишвар, ки боис шудааст, то сарватмандони миллати 

куҳанбунёд фарзандони худро барои илмомӯзӣ ба хориҷ бубаранд, сахт 

танқид кардааст.  

Дар ҷилди якуми куллиёти ҳафтҷилдаи А.Лоҳутӣ (нашри дуввум, соли 

2014) мақолаҳои дигари дар маҷаллаи «Форс» чопшуда – «Устоди 

дилмаконӣ» (шумораи 2) ва «Эрон ва удабои он» (шумораи 4) ҷой дода 

шудаанд. Профессор Х. Асозода ҳам аз ин мақолаҳо ёдовар шуда, онро саҳми 

Лоҳутӣ «дар саҳифаҳои маҷаллаи «Форс» чун адабиётшинос ва насрнавис» 

[20, с. 166] арзёбӣ мекунад. Аммо ин мақолаҳо бештар хосияти даъватсозӣ 

доранд ва муаллиф бо нашри онҳо аз адибони Эрон даъват мекунад, ки дар 

бедории мардум фаъол бошанд. Тавре дар китоби «Саргузашти устод 

Лоҳутӣ» мехонем, дар ин мақолаҳо муаллиф «кӯшиш менамояд, ки 

ватанпарварии як қатор шоиронро таъкид ва аҳаммияти сухани бадеиро 

барои пешрафти мамлакат нишон диҳад» [20, с. 164]. Аз ин ба осонӣ пай 

бурдан мумкин аст, ки мақсад аз иншои мақолаҳои мазкур аз ҷониби Лоҳутӣ, 

ки он шабу рӯз дар ғурбат умр ба сар бурда, ҳадафаш танҳо пирӯзӣ ба 

муқобили ҳукумати истисморгари шоҳии Эрон ва империалистони хориҷӣ 

дар он кишвар буд, на танҳо таҳқиқу нақди шеъру адабиёти Эрон, балки 

даъвати адибони кишвар ба инқилоб ва бедории мардум аст. Лоҳутӣ хуб 

медонист, ки барои мардуми ҷафокашида, вале маорифпарвару адабдӯсти 

кишвараш сухан ва махсусан сухани адибони шуҳратёри диёраш чӣ таъсире 

дорад. Аз ин хотир, бо он мақолаҳо ӯ ҳадафмандона ҳампешагонашро барои 

ба мубориза даъват намудани мардуми озодихоҳ таҳрик медиҳад.     

Маҷаллаи «Форс» баъди нашри ҳафт шумора аз ҷониби ҳукумати 

Туркия баста шуд. Дар баста шудани он ҳукумати шоҳии Эрон нақш дошт, 

зеро ин нашрия бо вуҷуди фаъолияти кӯтоҳмуддат дар Эрон маҳбубияти зиёд 

пайдо карда, дар бедории руҳияи мардум ва ба инқилоб ҷалб намудани онҳо 

нақши муассир гузошт, ки ба манфиатҳои ҳукумати шоҳӣ рост намеомад. Аз 

ин рӯ ҳукуматдорони Эрон аз Туркия хоҳиш карданд, ки барои бастани 

маҷалла мусоидат кунад.  

Аз рӯзҳои аввали омаданаш ба ИҶШС низ фаъолияти Лоҳутӣ бо матбуот 

сахт алоқаманд буд. Дар аввалин моҳҳои фаъолият дар хоки Шуравӣ Лоҳутӣ 

бо матбуоти Нахҷувону Озарбойҷон ва Гурҷистон ҳамкорӣ кардааст. Дар 

сарчашмаҳо ҳатто дар хусуси расман фаъолият доштани ӯ бо маҷаллаи 

адабии озарии «Гизил Шарг» низ ишораҳо шудааст. Баъди ба Маскав омадан 

бошад, асосан, дар нашриёт кор карда, бештар ба таҳияи китобҳои дарсӣ 

барои муҳоҷирони эронӣ ва тоҷикон машғул шудааст, вале дар баробари он 

бо матбуоти русӣ низ ҳамкории зич намудааст. 

Ҳамкории Лоҳутӣ бо матбуоти тоҷик аз газетаи «Овози тоҷик» шурӯъ 

шудааст. Ин газета соли 1924 дар Самарқанд таъсис ёфт ва аз ҳамон сол 

Лоҳутӣ бо он ҳамкориро оғоз кард. П. Гулмуродзода устод Айниро яке 

таъсисдиҳандаҳои рӯзномаи «Овози тоҷик» арзёбӣ мекунад ва дар қатори 

даҳҳо нафар адибону олимон ва арбобони давлатӣ, ки бо ҳамкориашон дар 

рушди он саҳм гузоштаанд, А. Лоҳутиро [34, с. 153-154] низ ном мебарад. Ин 

андешаро муҳаққиқи дигар А. Азимов тақвият дода, менависад, ки «дар 

саҳифаҳои рӯзномаи «Овози тоҷик» шоирон, нависандагон, адабиётшиносон, 

забоншиносон ба монанди С. Айнӣ, А. Лоҳутӣ, П. Сулаймонӣ, Т. Зеҳнӣ, А. 

Қурбӣ, М. Сарвар, Н. Шерзода, С. Аҷзӣ, О. Исматӣ, М. Аминзода, А. Деҳотӣ, 

Б. Азизӣ, Р. Ҳошим, С. Ҷавҳаризода, Мунзим, Бектош, Қ. Баҳлулзода, С. 

Улуғзода, Ш. Ҳусейнзода иштирок ва баромад намудаанд» [9, с.9-10]. Дар 

саҳифаҳои газета даҳҳо шеъри Лоҳутӣ ба табъ расида, пешкаши хонандагони 

тоҷик гардидааст. Гуфтан мумкин аст, ки агар, аз як ҷониб, Лоҳутӣ бо 

шеърҳои худ саҳифаҳои рӯзномаро рангин карда бошад, дар навбати худ 

маҳз рӯзномаи «Овози тоҷик» барои шиносондани ӯ ба мардуми тоҷик ва 

ҳаводорони назми тоҷикӣ-форсӣ саҳми арзишманд гузоштааст.  

Он далел, ки Лоҳутӣ дар таъсиси аввалин нашрияҳо дар Тоҷикистон 

кумак намуда, ба ҳайси муҳаррир, ходими адабӣ ва муассис низ дар рушди 

он саҳми арзишманд гузоштааст, ҷойи баҳс надорад ва аксари 

пажуҳишагрони соҳа инро таъкид кардаанд. Муҳаққиқи матбуоти солҳои 20-

уми асри гузашта, А. Азимов Лоҳутиро ба қатори адибоне шомил кардааст, 

ки дар ташаккули матбуоти навбунёди тоҷик хизмати бедареғ кардаанд. 

«Лоҳутӣ хусусан баъди ба Тоҷикистон омаданаш (соли 1925, – З. Б.) дар 

матбуоти республика фаъолона иштирок намуд» [105], – менависад ӯ. Ба 

Тоҷикистон омадани Лоҳутӣ бо пайдоиши матбуот дар ин кишвари 

навбунёди шуроӣ алоқаманд аст. Нашрияи «Иди тоҷик», ки аз шумораи 

дуюм бо номи «Бедории тоҷик» чоп шудааст, «15 марти соли 1925 ба 

муносибати ташкил ёфтани ҶМШС Тоҷикистон» [9, с. 10] ба табъ расидааст. 

Лоҳутӣ ҳам дар ҳамон сол ба Тоҷикистон меояд ва фаъолияти эҷодиву 

иҷтимоиро дар ин ҷо, дар иртибот бо матбуот, махсусан нашрияи «Бедории 

тоҷик», идома медиҳад. Ин публитсисти мубориз дар баробари ҳамчун як 

эҷодкори боистеъдод саҳм гузоштан дар рушди газетаи мазкур, ҳамчунин ба 

ҳайси муҳаррир дар фаъолияту маҳбубият пайдо кардани он кумак 

намудааст. П. Гулмуродзода ӯро «яке аз аввалин сардабирони рӯзномаи 

«Бедории тоҷик» [34, с. 113] ном бурдааст. Мавриди зикр аст, ки аввалин 

муҳаррири рӯзнома А. Алиев ба шумор мерафт. Пас аз он ки А. Алиевро ба 

вазифаи дигар мегузаронанд, масъулияти муҳарририи он ба дӯши Лоҳутӣ 

вогузор мешавад, ки ба душвортарин давраҳои фаъолияти рӯзнома рост 

меомад. Муаллифони китоби «Таърихи журналистикаи тоҷик» бо ишора ба 

ҳамин ҳақиқати таърихӣ навиштаанд, ки «дар солҳои душвортарини таърихи 

матбуоти тоҷик дар Душанбе таҳрири «Бедории тоҷик»-ро Аббос Алиев, 

Абулқосим Лоҳутӣ, Алӣ Исмоилзода, … ба дӯш доштанд» [91, с. 119]. 

Профессор И. Усмонов аз пайвандии амиқи ӯ бо «Бедории тоҷик» – 

«Тоҷикистони сурх» ёдовар шуда менависад, ки «А. Лоҳутӣ агар дар солҳои 

20-ум таҳрири ин рӯзномаро бар дӯш дошта бошанд ва шеъру мақолаҳо 

менавишта бошанд, пас, дар солҳои сиюм ҳар моҳ «Тоҷикистони сурх» аз 

ашъору мақолаҳои устод фаровон истифода мекард. Бахши адабии рӯзнома 

такя ба устод А. Лоҳутӣ медошт» [90, с. 60]. Бо фаъолияти эҷодии худ дар ин 

рӯзнома А.Лоҳутӣ «на танҳо пешбарандаи адабиёт дар «Бедории тоҷик», 

балки роҳбалад ва роҳнамои ҳамаи онҳое буданд, ки ба ин рӯзнома ҳамкорӣ 

мекарданд ва ё ба ҳалқаи адабӣ фаро гирифта мешуданд» [90, с. 60].  

Дар солҳои сиюм матбуоти тоҷик ба марҳилаи нави рушд мерасад ва дар 

ин замина як қатор рӯзномаву маҷаллаҳои наве рӯйи кор меоянд. Яке аз 

нашрияҳое, ки дар он давра бо заҳмати бевоситаи А. Лоҳутӣ таъсис ёфта, дар 

инъикоси ҳаёти мардум нақши арзанда гузоштааст, газетаи «Деҳқони 

камбағал» мебошад. Дар хусуси таъсиси он 6 феврали соли 1930 қарори 

Бюрои КМ ҲК(б) Тоҷикистон ба тасвиб расидааст. Муҳаққиқи таърихи 

матбуоти тоҷик А. Азимов замони ба фаъолият шурӯъ кардани газетаро 1-

уми марти соли 1930 нишон дода навиштааст, ки «шумораи аввали 

рӯзномаро А. Лоҳутӣ ба чоп омода намуд» [9, с. 24]. Рӯзномаи «Деҳқони 

камбағал» дар тарғиби коллективонидани хоҷагии қишлоқ саҳми калон 

гузошта, дар саҳифаҳои он дар хусуси мардони кору пайкор лавҳаву шеър ва 

очеркҳо ба табъ расидааст. Ҳамчунин, мақолаҳо дар хусуси ба амал 

баровардани нишондодҳои ҳизби коммунист доир ба колективонии хоҷагии 

қишлоқ, мушкилоту дастовардҳои аҳли заҳмат, муборизаҳо ҷиҳати фароҳам 

овардани шароити мусоид барои кори хоҷагиҳо ва афзоиши нишондодҳои 

иқтисодии замон ба табъ расидаанд. Дар ин газета Лоҳутӣ ба ҳайси муҳаррир 

дар баробари таҳриру ба чоп расонидани маҳсули қалами даҳҳо адибону 

публитсиситон ва мухбирони коргару деҳқон як силсила шеъру мақолаҳоро, 

ки ба васфи аҳли заҳмат ва мавзуъҳои гуногуни ҳаёти хоҷагии қишлоқ 

бахшида шудаанд, ба табъ расонидааст. Таъсири қалами устод Лоҳутӣ ва 

фазои эҷодии ташкилкардаи ӯ дар ин рӯзнома буд, ки он «дар як муддати 

кӯтоҳ хонанда ва обуначиёни зиёде пайдо намуд» [9, с. 25]. 

Дар баробари ин, А. Лоҳутӣ дар таъсиси яке аз маҷаллаҳои маъруфи 

солҳои сиюм «Барои адабиёти сотсиалистӣ» низ, ки органи Кумитаи 

иттифоқи нависандагони шуроии Ҷумҳурии Советии Сотсиалистии 

Тоҷикистон ба ҳисоб мерафт, саҳми назаррас гузоштааст. Инро аҳли эҷоди 

идораи нашрия дар чанд маврид иқрор карда, аз хизматҳои ӯ барои таъсис ва 

шуҳратёр шудани маҷалла сароҳатан баён доштаанд. Дар шумораи 8-9-уми 

соли 1933-юми маҷалла, дар саҳифаи охир зери сарлавҳаи «Нависандагони 

доимии журнал» исми онҳое, ки аз ибтидои нашрия бо он робитаи доимӣ 

доштанд, зикр шудааст. Дар он феҳрист, ки номи 32 нафар чеҳраҳои маъруфи 

фарҳангу адаби солҳои сиюми Тоҷикистон, аз қабили Устод Айнӣ, Рабиӣ, Ҷ. 

Икромӣ, А. Хуш, Р. Абдулло, Ғ. Абдулло, М. Турсунзода, Р. Ҷалил, А. 

Ҳамдӣ, О. Исматӣ ва дигарон оварда шудааст, пас аз М. Горкий дуюм номи 

Лоҳутӣ зикр гардидааст. Табиист, ки исми Горкий дар он феҳрист ба хотири 

раиси Иттифоқи нависандагони ИҶШС буданаш ҷой дода шудааст, вале аз 

Лоҳутӣ дар ин мақом ёд кардан маънии дигар дорад, яъне бо дарназардошти 

нақши ӯ дар таъсис ва пешрафти кори маҷалла ҳайати эҷодии нашрия номи 

ӯро дар ин феҳрист дар чунин мақом ҷой додаанд. Инро дар ҷойи дигар 

ҳайати кормандони маҷалла ба таври возеҳ нишон додаанд. 

27-уми январи соли 1936 бо қарори Кумитаи Иҷроияи Марказии 

ИҶШС А. Лоҳутӣ бо Нишони ленинӣ мукофотонида мешавад. Ба ҳамин 

муносибат ҳайати эҷодии журнали «Барои адабиёти сотсиалистӣ» дар 

шумораи 2-юми маҷалла соли 1936 Лоҳутиро барои сазовор шудан ба 

олитарин мукофоти давлатии Шуравӣ табрик мекунанд ва аз ӯ ба ҳайси 

«устоди бузург ва муҳаррири фахрии худ» ёд менамоянд. Дар ҳамин 

табрикномаи кӯтоҳ, ки дар саҳифаи аввали шумораи мазкур бо имзои 

«Идораи журнали «БАС» чоп шудааст, аҳли эҷоди маҷалла аз хизматҳои 

Лоҳутӣ барои таъсис ва пешбурди кори маҷалла ёдовар шуда, чунин 

навиштаанд: «Дар таҳти роҳбарии Шумо журналамон ба мартабаҳои баланд 

расид – журналамон хонанда ва нависандагони ҷавони бисёре дорад. 

Саҳифаҳои журналамонро шеърҳои моҳирона ва олисифати Шумо доимо 

тазъин дод ва мо фахр мекунем бар ин ки устоди мо – муҳаррири мо – 

нависандаи фахрии мо ординдор аст» [141, с. 1]. Бештари ашъори дар солҳои 

сиюм таълифнамудаи Лоҳутӣ бори аввал дар ҳамин маҷалла рӯи чоп 

омадаанд. Ба маълумоти муҳаққиқ А. Азимов, «доираи фаъолияти Лоҳутӣ 

фақат ба таълифи шеъру достон маҳдуд нашуда, балки дар саҳифаҳои он 

(маҷаллаи «Барои адабиёти сотсиалистӣ» – З. Б.) нутқу маърузаҳо, мақолаву 

баромадҳояш низ ба табъ расидаанд» [6, с. 52-53]. 



70 
 

А. Лоҳутӣ аз замони ба Шуравӣ пайвастанаш бо матбуоти тоҷикӣ ва 

Тоҷикистон робитаи амиқ дошт. Дар рӯзномаву маҷаллаҳои «Овози тоҷик», 

«Дониш ва омӯзгор», «Раҳбари дониш», «Бедории тоҷик» (баъдан 

«Тоҷикистони сурх»), «Барои адабиёти сотсиалистӣ», «Пионери 

Тоҷикистон», «Роҳи Ленинӣ», «Комсомоли Тоҷикистон» ва ғайра дар 

баробари шеъру достонҳо, мақола, очерку лавҳа ва мактубҳои зиёди ӯ ба 

нашр расидаанд, ки фарогири мавзуву масъалаҳои гуногунанд. Ба ҳисоби 

муҳаққиқ А. Азимов, танҳо дар маҷаллаи «БАС» (солҳои 1932-1937) «78 

шеър, 20 рубоӣ ва 8 мақолаи Лоҳутӣ ба табъ расидаанд» [105].  

Фаъолияти Лоҳутиро ба ҳайси мухбири нашрияи марказии Ҳукумати 

Шуравӣ «Правда» дар Тоҷикистон махсус бояд таъкид кард. Соли 1931 устод 

дар ин нашрияи бонуфуз ба ҳайси мухбир ба кор ҷалб шуда, давоми 

фаъолияташ дар «Правда» ӯ дар саҳифаҳои газетаи мазкур аз ҳаёти мардуми 

тоҷик «хабар, мухбирнома ва мақолаҳои зиндаву ҳадафрас» [123] чоп 

намуда, дар муаррифии миллати мо дар миқёси Иттифоқи Шуравӣ ва берун 

аз он хидмати арзандаеро ба ҷо меорад.  

Ба ин тартиб А. Лоҳутӣ дар рушди матбуоти тоҷик бо фаъолияти 

ташкилотчигӣ, маҳорати эҷодӣ, муҳаррирӣ ва роҳбариву роҳнамоии худ 

хизматҳои шоён анҷом додааст. Ҷои зикр аст, ки «овардани аввалин дастгоҳи 

чоп ба ҷумҳурӣ бо ташаббуси устод Лоҳутӣ иртиботманд аст» [111]. Таъсиси 

аввалин Нашриёти давлатӣ дар Тоҷикистон дар соли 1925 бо кумаки ӯ, ки 

ҳамзамон худ аввалин директораш буд, барои рушди матбуот дар кишвар 

нақши бориз гузоштааст. Ҳамчунин, устод Лоҳутӣ дар тарбияи кадрҳои 

журналистӣ дар кишвари мо саҳми арзишманде доранд. Профессор И. 

Усмонов аз нақши Лоҳутӣ ҳамчун намояндаи матбуоти тоҷик дар пойтахти 

кишвари паҳновари Иттифоқи Шуравӣ ва тарғибу ташвиқи он ёдовар шуда, 

менависад, ки «намояндаи доимии «Раҳбари дониш» дар Маскав Лоҳутӣ ва 

дар Боку Абдухолиқ Ҳакимов ва Саломуллоҳ буданд. Вазифаи намояндагон 

на фақат аз навиштани хабару мақола, балки инчунин ҷамъ кардани 

обуначиён иборат буд» [91, с. 133-134]. Шак нест, ки ин корномаҳои ӯро ба 

инобат гирифта, ҷоизаи соҳаи рӯзноманигориро дар Тоҷикистон, барҳақ, ба 

номи Лоҳутӣ гузоштаанд.    

Дар ҳамаи марҳилаҳои ҳаёташ Лоҳутӣ бо матбуот пайвастагии амиқ 

дошт. Профессор А. Саъдуллоев дуруст мегӯяд, ки «болшевики боркашони 

маданият» (таъбири устод Айнӣ) Абулқосим Лоҳутӣ на танҳо ба 

публитсистика қарин буд, балки… солҳои мутамодӣ худро сарбози матбуот 

низ номида буд» [80, с. 32-33]. Ӯ ҳамчун шахси мубориз ва намояндаи 

фаъоли аҳли зиё матбуотро, аз як ҷониб, воситаи муҳимми мубориза бо 

режимҳои зулмпеша ва, аз ҷониби дигар, василаи огоҳ намудану 

саводнокгардонии мардуми одӣ медонист ва барои рушди он ҳамаҷониба 

кумак мекард.  

Аз таҳқиқи самтҳои фаъолияти эҷодии А. Лоҳутӣ ба хулосае расидан 

мумкин аст, ки ӯ эҷодкори «ҳаматарафа инкишофёфта» [55, с. 256] буда, 

маҳсули эҷодаш соҳаҳои гуногунро фаро мегирад. Дар баробари ин се паҳлуи 

эҷодиёти адиб, ки ба тафсил сухан гуфта шуд, ӯ ҳамчунин дар самтҳои 

тарҷумонӣ, таълифи асарҳои драмавӣ, таҳияи суруду оҳанг дар пешрафти 

бахшҳои гуногуни фарҳанги кишвари мо хизмати арзанда кардааст. 

Муҳаққиқон А. Кучаров, Ҳ. Шодиқулов ва дигарон, ки фаъолияти 

тарҷумонии А. Лоҳутиро пажуҳиш намудаанд, аз ӯ ба ҳайси «ҳунарманди 

чирадасти тарҷумаи бадеӣ» [117] ёд мекунанд. Лоҳутӣ бо тарҷумаи асарҳои 

оламшумули адибони маъруфи сатҳи ҷаҳонӣ, аз қабили Э. Поте, В. Гюго, У. 

Шекспир, А. С. Пушкин, Т. Г. Шевченко, А. М. Горкий, С. Маршак, Р. 

Патканян ва дигарон хонандагони тоҷикро бо осори адибони хориҷӣ шинос 

кардааст. Аз ҷониби дигар, як қатор шеърҳои адибони тоҷикро дар ҳамдастӣ 

бо ҳамсараш Ситсилия Бону ба забони русӣ тарҷума намуда, дар муаррифии 

адибони тоҷик ва осори онҳо ба ҷаҳониён хидмати шоён кардааст.   

Дар рушди театри тоҷик ҳам Лоҳутӣ бо таълифи намоишномаҳо ва 

тарҷумаи асарҳои саҳнавӣ аз осори драматургони бузурги дунё хидматҳои 

арзишманд анҷом додааст. Либреттои «Коваи оҳангар»-ро, ки шоир соли 

1940 навишта буд, муҳаққиқон яке аз он асарҳои операвӣ медонанд, ки «дар 

кори ба вуҷуд омадани операи тоҷик роли асосгузориро бозидаанд» [55, с. 

258]. Ҳамчунин, тарҷумаи асарҳои оламшумули «Отелло», «Ромео ва 

Ҷулетта», «Шоҳ Лир»-и У. Шекспир, «Чашмаи гӯсфандон»-и драматурги 

испанӣ Лопе де Вега, «Дод аз дасти ақл»-и А. С. Грибоедов аз ҷониби А. 

Лоҳутӣ солҳои нав қомат рост кардани театри тоҷик дар рушди он саҳми 

назаррас гузоштааст. Дар ин хусус санъатшиносону ҳунармандони маъруфи 

мамлакат, аз ҷумла Низом Нурҷонов ва Муҳаммадҷон Қосимов, дар мақолаву 

ёддоштҳояшон, ки дар матбуот ба нашр расидаанд, муфассал маълумот 

додаанд.  

Дар хусуси фаъолияти суруднависиву оҳангсозӣ ва маҳорати 

сарояндагии Лоҳутӣ ҳам, хушбахтона, мақолаву ёддошти зиёде аз ҷониби 

муҳаққиқон ва бастакорону сарояндагони шинохта ба табъ расидааст, ки 

маҳорати ин «болшевики боркашони роҳи маданият» [13, с. 4]-ро дар ин ҷода 

нишон медиҳанд. Аз ҷумла, Зиёдулло Шаҳидӣ дар китоби худ «Мусиқӣ дар 

ҳаёти ман» боби алоҳидаеро бо номи «Устоди санъату адаб» ба Лоҳутӣ ва 

хизматҳои ӯ дар соҳаи мусиқӣ бахшидааст. Санъатшиносон Низом Нурҷонов 

ва Мунира Шаҳидӣ низ дар ин хусус мақолаҳо ба табъ расонидаанд. Солҳои 

охир дар заминаи маводи дар ин хусус таълифшуда публитсисти шинохтаи 

тоҷик Султони Ҳамад таҳқиқоти арзишманде анҷом доданд, ки бо номи 

«Лоҳутӣ оҳангсоз ҳам буд: Гар намедонӣ, бидон!» дар 26 шумораи газетаи 

«Самак» аз 22 августи соли 2018 то 27 феврали соли 2019 ба табъ расидааст. 

Дар ин таҳқиқот доир ба фаъолияти суруднависиву оҳангсозии Лоҳутӣ, 

ҳамкории ӯ бо ҳунармандон ва назари аҳли ҳунар ба шахсияту ҳунари ин 

эҷодкори беҳамтои башарият маълумоти фаровоне гирд омадаанд. Муҳаққиқ 

дар мақола бо факту далелҳои дақиқ оҳангсоз будани Лоҳутиро исбот 

кардааст. Дар ин пажуҳиш даҳҳо шеъри Лоҳутӣ, аз қабили «Ёри масчоҳӣ», 

«Хуршеди ман», «Силсиламӯ», «Бути нозанинам», «Ноз макун», «Боз ҳам ёр 

ба рақс омадааст», «Гар намедонӣ, бидон», «Охир, эй маҳ, ҳалок шуд дили 

ман» ном бурда мешаванд, ки аз ҷониби худи шоир ба оҳанг дароварда 

шудаанд ва дар иҷрои ҳунармандони зиёде дар Тоҷикистон, Афғонистону 

Эрон ва, дар маҷмуъ, миёни форсизабонони олам маъруфият пайдо кардаанд.  

БОБИ II 

МАХСУСИЯТИ ҒОЯВӢ ВА ТАНОСУБИ МАВЗУЪҲОИ 

БАЙНАЛХАЛҚӢ ДАР ПУБЛИТСИСТИКАИ А. ЛОҲУТӢ 

Мавзуи байналхалқӣ дар эҷодиёти Лоҳутӣ мавқеи намоён дорад. Аз 

замоне ки ӯ худро шинохт, атрофашро ноором дид ва ватани азизашро зери 

истисмори қувваҳои ғасбгари хориҷӣ дар ҳоли харобиву табоҳӣ ёфт. Ба 

ҳамаи ин бадбахтиҳои Эрони охири асри ХIХ ва аввали асри ХХ агар, аз як 

ҷониб, ноуҳдабароиву бесалоҳиятии ҳокимияти вақт – шоҳони сулолаи 

Қоҷория сабаб бошанд, аз ҷониби дигар, фишори кишварҳои ғасбгари ғарбӣ, 

махсусан Англия, боис гардида буд. Ҳокимияти сулолаи Қоҷориҳо дар Эрон 

ба даврае иттифоқ афтод, ки дар Аврупо таҳаввулоти васеи сиёсӣ, иқтисодӣ 

ва иҷтимоӣ ба вуҷуд омада, рақобатҳои байналмилалии давлатҳои 

қудратманди аз лиҳози саноатӣ пешрафтаро барои ба даст овардани бозор 

дар кишварҳои шарқӣ шиддат бахшид. Эрон, ки кишвари аз нигоҳи 

сарватҳои табиӣ бой буд ва мавқеи ҷуғрофии мусоид барои интиқоли ашёи 

хом ба Аврупоро дошт, бештар аз ҳар ҷои дигар диққати кишварҳои 

истисморгарро ҷалб мекард. Ин омилҳо аҳволи бе ин ҳам табоҳи мардуми ин 

сарзамини бостониро душвортар мегардонид. Аз ин ҷост, ки фарзандони 

огоҳу баномуси он бо дидани чунин манзара ба фиғон меомаданд ва ба 

муқобили истисморгарон ва онҳое, ки барои ғорат кардани сарзаминашон ба 

аҷнабиён иҷозат медоданд, садо баланд мекарданд. Абулқосим Лоҳутӣ дар 

сафи пеши ҳамин гуна шахсон меистод. 

Замони ҳиҷратҳои муваққатии ӯ ба Туркия ҳам ба як давраи ниҳоят 

ҳассоси таърихӣ – ҷанги якуми ҷаҳонӣ, рост меояд, ки империяи Усмонӣ дар 

он иштироки фаъолона дошт. Ин воқеаи муҳимми сиёсии байналмилалӣ дар 

рӯзгори мардуми ин кишвари он замон пешрафтатарини Шарқи мусулмонӣ 

бетаъсир набуд ва баъдан боиси барҳам хӯрдани империяи Усмонӣ ва тағйир 

ёфтани режими сиёсӣ дар Туркия гардид.  

Ба Иттифоқи Шуравӣ омадани Лоҳутӣ ҳам ба як давраи бисёр 

мураккаби сиёсӣ рост омад. Дар ин давлати паҳновари ҷаҳон дар он солҳо 

иваз шудани сохти ҷамъиятӣ, барқарории сотсиализм ва коллективикунонии 

хоҷагии халқ идома дошт. Сохти нави ҷамъиятиро дар солҳои барқароршавӣ 

қисми зиёди аҳолии ин сарзамин қабул надоштанд ва барои ҷорӣ намудани 

он ба дӯши идеологҳои давлат, махсусан намояндагони илму фарҳанг, 

вазифаи бисёр масъулиятнок гузошта шуда буд. Иштирок дар раванди ҳамаи 

ин воқеаҳои сиёсӣ ба рӯзгору эҷодиёти Лоҳутӣ бетаъсир намонд. Вобаста ба 

он ки эҷодиёти ӯ дар фазои гуногуни сиёсиву иҷтимоӣ ва зери таъсири 

омилҳои мухталиф ба вуҷуд омадаанд, мавзуъҳои байналхалқӣ дар осораш 

ҷанбаҳои гуногунро фаро мегирад ва мавқеъгириҳои адиб ҳам дар онҳо 

тағйир ёфта меистад. 

2. 1. Таснифоти мавзуии масъалаҳои байналхалқӣ 

 Масъалаи Шарқ. Лоҳутӣ фарзанди Машриқзамин аст ва дар фазои 

таъсири сиёсиву иқтисодӣ ва иҷтимоии он ҳамчун эҷодкор ба камол 

расидааст. Ҳамин аст, ки дар аввалин шеърҳои эҷодкардаи ӯ васфи хубиву 

зиштиҳои Шарқ, проблемаву муаммои он ба назар ҷилвагар мешавад. Лоҳутӣ 

дар осори манзуму мансур, ки ба мавзуъҳои байналхалқӣ бахшида шудаанд, 

пеш аз ҳама, ба масъалаи Шарқ рӯ овардааст ва сабабҳои ақибмонии онро аз 

Ғарб нишон дода, омилҳои онро ҷасурона мазаммат кардааст.  

 Дар доираи ин мавзуъ адиб, пеш аз ҳама, муносибатҳои сиёсиву 

иқтисодии мамлакатҳои муқтадири сармоядории ғарбиро бо давлатҳои Шарқ 

ва ё «зиддияту кашокаши байни давлатҳои Аврупоро дар сари тақсимоти 

сарвату сарзамини Шарқ ифода мекунад» [31, с. 60]. Ин масъала дар 

публитсистикаи бисёр адибону публитсистони бузурги Машриқзамин, аз 

қабили Муҳаммад Иқболи Лоҳуриву устод Садриддин Айнӣ низ мавриди 

баҳсу баррасӣ қарор гирифтааст ва то имрӯз яке аз масъалаҳои муҳимми 

сиёсати байналхалқии ҷаҳон боқӣ мондааст.  

 Лоҳутӣ ҳанӯз аз аввалин шеърҳояш ба ин масъалаи муҳими 

сиёсати байналхалқӣ дахолат карда, пеш аз ҳама, аҳли Шарқро ба 

иттиҳод ва ҳифзи марзҳову сарватҳои табиияшон даъват мекунад ва 

онҳоро ба мубориза зидди истилогарони хориҷӣ мехонад. Ҳанӯз дар 

аввалин шеърҳои дар матбуот чоп кардааш Лоҳутӣ  

 Ибрате гиред, эй Эрониён, аз аҳли Ҳинд, 

 Ки чӣ сон теғи ҷалодатшон хазид андар ғилоф [157, с. 176] 

гуфта, мардуми Эронро ба муҳофизати марзу буми худ даъват мекунад, 

то ки чун ҳиндуҳо асиру ғуломи англисҳо нагарданд. Ин мазмун дар 

шеърҳои дар авҷи инқилобҳои машрутахоҳии Эрон навиштаи шоир 

амиқтару ҳадафрас мегардад. Дар шеърҳои «Фарёди миллат» ва «Хитоб 

ба миллати Эрон» Лоҳутӣ ҳамдиёронашро ба бедории миллӣ ва ҳифзи 

марзу буми худ мехонад. Дар банди зерини шеъри «Фарёди миллат» 

шоир баробари даъвати ҳаммеҳанонаш ба мубориза зидди аҷнабиён 

Эронро сарзамини мардони далеру бозаковат ва офарандаи фарҳанги 

башарӣ ном мебарад:  

 Ҳар гӯшаи ту бешаи шерон бувад ҳанӯз, 

 Ҳар кӯчаи ту ҷойи далерон бувад ҳанӯз, 

 Ҳар кӯдакат муаллими пирон бувад ҳанӯз,  

Уммеди мо ба Каъбаи Эрон бувад ҳанӯз [157, с. 126]. 

Дар шеъри «Хитоб ба миллати Эрон» даъватҳои шоир ҷиддитар 

мешавад. Акнун ӯ аз аҳли Эрон ба таври ҷиддӣ даъват мекунад, ки дар 

ғафлат намонанд, барои тараққии сарзамин талош кунанд ва ватанро аз 

хатари мустамликашавӣ раҳо бахшанд. 

Аё эрониён, то кай дучори ғафлатед охир? 

Аё эрониён, то чанд асири зиллатед охир?  

Тараққиҳои ҳар миллат самар аз ҳиссашон бошад, 

Талоше, ғайрате, ҳиссе! Шумо ҳам миллатед охир. 

Суми асби аҷониб бар сари обоатон то кай? 

Биронедаш аз ин кишвар, агар боҳимматед охир [157, с.127]. 

Дар ин ҷо беҳиммативу камсайъии мардуми Эрон, дар маҷмуъ Шарқро, 

Лоҳутӣ сабабгори асосии ақибмонии онҳо ба қалам додааст ва ин мазмун дар 

давраҳои минбаъда дар як қатор шеърҳои дигари шоир ҳам такрор меёбад. 

А. Лоҳутӣ аз аввалин қадамҳояш дар ҷабҳаи мубориза бо истилогарони 

хориҷӣ, ки зери ниқоби рушд додани давлатҳои ақибмонда вориди 

кишварҳои шарқӣ мегарданд, қарор мегирад. Дар ин ҷода барои мубориза бо 

онҳо шоир, пеш аз ҳама, ба синфи фаълаву муздур рӯ меорад. Ин вобаста ба 

он буд, ки ӯ «дар муқобили дигар синфҳои риёӣ маҳз дар онҳо қувваи 

ҳақиқии озодкунандаи Эрон ва умуман Шарқро аз асорати бегонагон медид» 

[31, с. 60]. 

Шеъри дигари дар ҳамин давра эҷодкардаи Лоҳутӣ, ки мазмуни 

баланди ба ҳимояи ватан даъват намудани аҳли Эронро ифода мекунад, 

«Лой-лои модарона» мебошад. Муҳаққиқи эронӣ Я. Ориёнпур ин шеърро аз 

қавитарин ашъори Лоҳутӣ дар давраи машрутият ном бурда, гуфтааст, ки он 

«дар авохири муҳаррами 1328 ҳ.қ. (соли 1910) дар рӯзномаи «Эрони нав» 

интишор ёфта, ... шоир бо пархошҷӯии шадиди меҳанпарастона аз насли 

ҷавон даъват мекунад, ки қавоии худро барои ҳифзи меҳан аз таҷовузкорони 

бегона таҷҳиз кунад, истеъморгаронро аз кишвар биронад ва соҳиби ихтиёри 

хона ва кошонаи худ гардад». [69, с. 171]. Дар ин шеър шоир аз забони 

модарони эронӣ суҳбат мекунад ва насли ҷавони Эрон, ҳатто кӯдакони 

сарзаминро ба ҳимояи ватан мехонад: 

Ҷойи ту на гаҳвора бувад, ҷойи ту зин аст, 

Эй шерписар, вақти шикор аст, болам лой [157, с. 130]. 

Бо ин шеър адиб дар баробари даъвати ҷавонон ба мубориза зидди 

истилогарони хориҷӣ, ҳамчунин занони Эронро даъват мекунад, ки барои 

тарбияи насли наврас дар руҳияи ватандӯстӣ ва мубориз ба воя расонидани 

фарзандон саҳмгузор бошанд. Ба мавзуи занони Шарқ ва саҳми онҳо дар 

рушди меҳан шоир дар чанд шеъри дигар ҳам рӯ овардааст. Аз ҷумла, дар 

шеърҳои «Ба духтари Эрон» ва «Озод шуд ҷаҳону ту дар пардаӣ ҳанӯз» дар 

ин хусус ба таври ҷиддӣ масъалагузорӣ мекунад. Дар ин шеърҳо шоир 

масъалаи илм омӯхтани занонро ба таври ҷиддӣ баррасӣ мекунад ва бо хитоб 

ба духтари Эрон мегӯяд, ки: 

Хирад омӯзу пайи тарбияи миллати хеш,  

Ҷидду ҷаҳде бинамо, чун дигарон, модарвор! 

... Ба яқин, гар ту чунин модари хубе бошӣ, 

Миси иқболи ватан аз ту шавад зарри иёр [157, с. 138-139]. 

Доманаи ин хитобу даъватҳо дар шеъри дигар васеътар шуда, оҳанги 

сиёсӣ мегиранд: 

Мардум зи хони илму ҳунар серу пур шуданд, 

Як луқма з-ин хӯрок ту нохӯрдаӣ ҳанӯз. 

... Занҳои Ғарб дар сари кори ҳукуматанд, 

Дар дасти марди Шарқ ту чун бардаӣ ҳанӯз [157, с. 142].    

Дар рушду тараққии Шарқ Лоҳутӣ нақши занонро асосӣ медонад. Аз 

ҳамин ҷост, ки ба ин масъала дар чанд шеър гаштаву баргашта рӯ меорад. 

Дар тақвияти андешаҳои зикршуда вобаста ба саҳми занон дар бедории 

мардуми Шарқ дар ғазали зерин бо қатъият мегӯяд: 

Бархез зи хоб, эй санами Шарқ, 

Бархезу бапо кун алами Шарқ. 

Бе шахси ту дар роҳи тараққӣ 

Ҳаргиз наравад як қадами Шарқ [157, с. 238]. 

Барои рушди Шарқ Лоҳутӣ хирадмандиву кордонии ҳамаи табақаҳои 

ҷомеа ва баробарии зану мардро дар ин самт муҳим медонад. Дар аксари 

асарҳои худ шоир аз хӯи ғуломии мардумони Шарқ шикоят карда, раҳоии 

онро танҳо дар инқилоб мебинад ва орзуи ҳарчи зудтар барпо шудани онро 

мекунад:  

Инқилоб, албатта, рӯзе мешавад дар Шарқ барпо,  

Орзу дорам, вале он рӯзро акнун бубинам [157, с. 132]. 

Дидгоҳи Лоҳутӣ ба масъалаи Шарқ дар ҷараёни мусофираташ дар 

Ироқу Туркия нисбатан рушд карда, дар ин давра масъалаҳои маърифату 

фарҳанги мардум дар шинохти асолати миллӣ ва бедории Шарқ дар осори ӯ 

мавқеъ пайдо мекунанд. Яке аз барҷастатарин асарҳои дар замони ҳиҷратҳо 

ба Ироқу Туркия эҷодкардаи ӯ маснавии тамсилии «Шамъу парвона» 

мебошад. Мувофиқи нишондоди мураттибони куллиёти шоир, ин шеър моҳи 

сетябри соли 1914 дар Бағдод навишта шудааст. Дар он Лоҳутӣ бо рамзу 

киноя дар суҳбати шамъ – кишварҳои мазлуми Шарқ ва парвона – 

намояндагони пешқадам ва озодихоҳи он сиёсати маккоронаи истилогарони 

ғарбиро дар образи «чароғи Мағриб», ки бо шиорҳои ширини «демократия» 

ва «тараққиёт» аҳли машриқзаминро фирефта кардан мехостанд, аз забони 

шамъ фош месозад. 

Бихандад ӯ, чу ошиқ ҷон бубахшад, 

Ба дандонаш, бубин, чун медурахшад [157, с. 133]. 

Бегонапарастӣ ва фирефтаи фарҳанги ғайр шудани гурӯҳе аз 

пешқадамонро Лоҳутӣ хуш намепазирад ва тараққиётро танҳо дар Шарқ бо 

фарҳанги шарқиёна дидан мехоҳад. «Чароғи Шарқ» ё худ «Шамъ», ки дар ин 

шеър камнур ва пур аз дуд тасвир шудааст, ишора ба қафомондагии 

давлатҳои шарқӣ аст. Вақте ки Лоҳутӣ ибораи «дар ин оташ сӯхтан»-ро кор 

мебарад, ин ба маънои даъвати аҳли пешқадами Шарқ ба мубориза бо 

давлатҳои забткунандаи Ғарб аст ва бо ин аз одамони пешқадаму озодихоҳ 

даъват карда мешавад, ки дар ин ҷода суботкорӣ нишон диҳанд. Аз ҳамин 

ҷост, ки ӯ аз забони Шамъ боз ба Парвона – озодихоҳон муроҷиат мекунад, 

ки: 

Ту то дур аз манӣ, аз ишқ сардӣ, 

Дар ин оташ чу сӯзӣ, пухта гардӣ. 

Аз ин бигзашт, ин бегонагӣ чист? 

Гурез аз сӯхтан парвонагӣ нест [157, с. 133]. 

Ба назари А. Лоҳутӣ, ҳама гуна «хайрхоҳӣ»-и сармоядорони Аврупо ба 

Шарқ ниқобест барои истисмори он. Агарчи дар ҳама гуна асарҳои худ 

Лоҳутӣ ба сиёсати ғасбгароёнаи империалистони ғарбӣ назари интиқодӣ 

дорад ва онро маҳкум мекунад, вале фарҳангу тараққиёти кишварҳои 

Аврупоро хуш қабул дорад ва кишварҳои Машриқзаминро ҳам даъват 

менамояд, ки агар тақлиде ба Ғарб кардан мехоҳанд, ба илму фарҳанги он 

бояд кунанд, роҳҳои тараққиётеро, ки кишварҳои аврупоӣ сипарӣ кардаанд, 

омӯзанд ва дар ҳаёти иқтисодии худ татбиқ созанд. Ин маъниро дар анҷоми 

маснавии «Шамъу парвона» шоир аз забони Парвона – пешқадамону 

озодихоҳони кишварҳои мазлуми Шарқ хуб ифода карда тавонистааст: 

Дилам хоҳад, ки бо ин шӯри шарқӣ, 

Чу Мағриб дар ту бинам нури барқӣ. 

Ту бо ин сидқ агар он зӯр ёбӣ – 

Ту бо ин шӯр агар он нур ёбӣ –  

Ба олам ҳусни ту афсона гардад, 

Фалак пеши рухат парвона гардад [157, с. 134]. 

Дар ин қисмати маснавӣ шоир зери мафҳуми «шӯри шарқӣ» – фарҳанги 

шарқиёна ва «нури барқӣ» – пешрафти саноату технологияро дар Ғарб дар 

назар дорад. Яъне, шоир бисёр мехоҳад, ҷомеаи Шарқ ҳам роҳи тараққиёт ва 

саноатикунониро пеш гирад ва баробар, ҳатто пештар аз Аврупо бошанд.  

Маҷмуан, дар маснавӣ масъалаи Шарқ, ки як масъалаи бисёр муҳимми 

сиёсии ҷаҳон аст, аз дидгоҳи муаллиф мавриди баҳсу баррасӣ қарор 

гирифтааст.    

Мавзуи «фарзандони нохалафи Шарқ», ки Лоҳутӣ онҳоро боиси ба 

ҳоли табоҳ афтодану фурӯхта шудани сарзаминҳои Шарқ медонад, дар бисёр 

шеъру достонҳо ва асарҳои насрии адиб ба назар мерасанд. Чунончи, дар 

ғазали «Қурбони рӯшноию нуру сафои Шарқ» шоир дар ин мавзуъ бо 

сароҳат сухан мегӯяд ва дар байтҳои алоҳида ин табақаи шарқиёнро, ки ба 

хотири молу ҷоҳ тайёранд ватанро бифурӯшанд,  хеле сахт маҳкум кардааст:   

Хуршеди Шарқ модари хубест, лек дод 

Аз кӯдакони нохалафи бевафои Шарқ! 

Эй он ки Шарқро ба Урупо фурӯхтӣ, 

Эй бешараф, бигӯ, чӣ харидӣ ба ҷойи Шарқ? [157, с. 134]. 

Дар ғазали «Яке Руму яке Юнон парастад» Лоҳутӣ ба масъалаи Шарқ 

фарохтар назар мекунад. Дар ин ғазал, ки ба таъкиди А. Абдуманнонов, 

«равияи публитсистикаи сиёсӣ ва тарғибиву ташвиқӣ» [1, с. 14] дар он 

инкишоф ёфтааст, аз як ҷониб, ҳадафу мароми давлатҳои мустамликавии 

Ғарб, ки аз ҳисоби ғасби кишварҳои ақибмонда мехостанд, ҳудуди 

импиерияи худро васеъ кунанд ва, аз ҷониби дигар, мушкилоти давлатҳои 

Шарқ ва ҳадафу мароми мардуми озодихоҳи он дар муқобили 

душманонашон ошкор ва баён карда шудааст.  

Яке баҳри шикори мурғи Машриқ, 

Камону новаки пайкон парастад. 

Яке аз дасти зулми Инглистон, 

Халоси мулки Ҳиндустон парастад [157, с. 135].    

Ин «паямбари шеъри инқилобии Шарқ» [119, с. 80] вақте ки дар 

хусуси фарзандони нохалафи Шарқ суҳбат мекунад, пеш аз ҳама, табақаи 

ҳукмрон, руҳониёни ҷоҳпараст ва феодалону амалдорони наздики дарборро 

дар назар дорад. Дар ғазали «Бас бувад хоби гарон, бедор бош, эй коргар» 

шоир ин маъниро ба таври зайл меорад: 

Мегудозандат чу мис дар кӯраи қонуну дин, 

Бохабар аз тоҷу аз дастор бош, эй коргар. 

Ҳар ду ҳамдастанд баҳри ғорати заҳматкашон, 

Барҳазар аз масҷиду дарбор бош, эй коргар [157, с. 201]. 

Дар дигар маврид маҳз ҳамин табақаи ҷомеа сабабгори аслии хароб 

шудани ҷомеаи Шарқ арзёбӣ мегардад: 

Шаҳ масту шаҳна роҳзану шайх ришвахор, 

Дигар кӣ муддаист, ки Эрон хароб нест? [157, с. 136]. 

Ҳамин аст, ки Лоҳутӣ нафрати бепоёни худро ба ин табақаи ҷомеа баён 

карда, онҳоро ба марг маҳкум мекунад. Ин маъниро дар ғазали машҳури 

«Нӯшам ба шодмонии он дам шароби сурх» возеҳтар баён мекунад: 

 

Дар хуни шайху шаҳнаву шаҳ воҷиб аст ғусл 

Дар шаръи инқилоб ба ҳукми китоби сурх [157, с. 203]. 

Дар хусуси ҳамдастии руҳониёни иртиҷоӣ бо ҳукумати зулмпешаи 

шоҳии Эрон ва истилогарони хориҷӣ А. Лоҳутӣ ҳанӯз дар солҳои аввали ба 

ҳавзаҳои инқилобӣ пайвастанаш шеърҳо навишта, онҳоро муфтхӯру 

хиёнаткор ва ғоратгари заҳмати фаълаву деҳқон гуфта, сарзаниш мекард. Ин 

мавзуъ дар осори шоир то охири ҳаёташ идома ёфта, махсусан, дар асарҳои 

насрии адиб, ки таълифашон ба солҳои охири ҳаёташ рост меоянд, мавқеи 

муҳим пайдо мекунад. Ба ҳамин хусусияти осори адиб ишора карда, А. 

Шукӯҳӣ менависад, ки «дар оғӯши зулмоти Шарқи онвақта, ки ҳама чиз ба 

қазову қадар вобаста карда мешуд, барои ин ва ба ин монанд фикрҳоро 

гуфтан дили шерона ва иродаи фӯлодӣ доштан даркор буд, ки устод Лоҳутӣ, 

дар ҳақиқат, дорои ин сифатҳо буд» [138, с. 123]. 



83 
 

Дар умум, дар ҳалли масъалаи Шарқ, ки то имрӯз як мавзуи муҳимми 

сиёсии ҷаҳон ба шумор меравад, А. Лоҳутӣ иттиҳоди ҳамаи давлату 

миллатҳоро муҳим арзёбӣ мекунад ва аз онҳо даъват ба амал меорад, ки дар 

ҳифзи сарзамин ва сарватҳои табиияшон муттаҳид бошанд:  

Бар зидди ситам аҳд бубандед, 

Эй турку араб, бо аҷами Шарқ 

В-арна бидарад гурги Урупо 

Бо панҷаву дандон шиками Шарқ [157, с. 239].  

Ин андешаи як аср қабл гуфтаи А. Лоҳутӣ то имрӯз аз ҷониби 

сиёсатмадорону шореҳони сиёсӣ баён мегардад. Вазъияти сиёсии Ховари 

Миёна, нооромиҳои Афғонистон, рақобати низомиву иҷтимоии Покистону 

Ҳиндустон, ҷанги ҳастаии байни ду Корея, муборизаҳои мазҳабиву 

иқтисодии Эрону Арабистони Саудӣ ва як қатор ҳодисаҳои сиёсии дигар, ки 

бо дасти Америкаву давлатҳои Аврупо дар Шарқ роҳандозӣ шудаву 

даҳсолаҳо боз идома дорад, ҳақиқати ин гуфтаҳоро исбот мекунад.   

Ҳамин гуна, Лоҳутӣ дар шеърҳои «Гар бихоҳӣ, метавонӣ», «Бархез», 

«Эй фаълаи Машриқ, алами сурх ба по кун», «Таронаи инқилоб», «Зиндагӣ 

охир сар ояд, бандагӣ даркор нест» ва даҳҳо шеъру достонҳои дигар 

паҳлуҳои гуногуни масъалаи Шарқро мавриди баҳсу баррасӣ қарор додааст. 

Дар ҳамаи чунин шеъру достонҳо шоир муборизаро бо истилогарони хориҷӣ 

ва навкарони онҳо – қувваҳои иртиҷоии дохилӣ, ки зидди манфиатҳои халқу 

миллати худ қарор мегиранд, ғояи асосӣ қарор додааст. Оҳангҳои даъват ба 

инқилоб ва озодӣ дар шеърҳои А. Лоҳутӣ, ки ба мавзуи масъалаи Шарқ 

бахшида шудаанд, хеле баланд садо медиҳанд. Ҳамин аст, ки шеърҳои 

инқилобии Лоҳутӣ, ки «пур аст аз иродаи оҳанин ва ҷанговарии 

хастагинопазир» [24, с. 23] миёни мардумони сарзамини Шарқ аз 

маҳбубияти хосае бархӯрдор буда, дар бедории фикрии онҳо саҳми 

арзишманд гузоштааст. Профессор И. Усмонов бо ишора ба ин навиштааст, 

ки «ҳанӯз дар айёми ҷунбиши «Ҷавонони бедор» дар Афғонистон (солҳои 

1947-1952) дар саҳифаҳои нашрияҳои онҳо – «Ватан», «Нидои халқ», 

«Ангор» ва ғайра ашъор ва осоре ба табъ мерасиданд, ки дар онҳо таъсири 

руҳияи Лоҳутӣ мушоҳида мешуд [134, с. 123]. И. Усмонов, ки чанд сол дар 

Афғонистон ба ҳайси устоди Донишгоҳи Кобул фаъолият намуда, таҷрибаи 

кору таҳқиқ дар соҳаи матбуоти ин кишварро дорад, мегӯяд, ки мардуми 

озодидӯсти Афғонистон ба шахсият ва шеъри Лоҳутӣ ихлосу иродати хос 

доранд. «Аз нахустин қадамҳои Инқилоби Саври Афғонистон, – менависад 

И. Усмонов, – шеъри шоири фаълаву деҳқонпарасти Шарқ Абулқосим 

Лоҳутӣ  (ғазали «Зиндагӣ охир сар ояд, бандагӣ даркор нест», дар назар 

дошта шудааст – З. Б.) ҳамзамон бо гимни кишвари нави демократӣ дар он 

сарзамин баланд садо дод» [134, с. 121]. Ин муҳаққиқ бовар дорад, ки 

ашъори Лоҳутӣ аз нимаи дуюми солҳои 20-уми асри гузашта тавассути 

матбуоти Тоҷикистон ва тазкираи «Намунаи адабиёти тоҷик»-и устод Айнӣ, 

ки дар он як қатор шеърҳои инқилобии Лоҳутӣ ҷой дода шудаанд ва 

ҳамчунин китобҳои худи шоир, ки дар кишвари мо нашр шуда буданд, ба 

Афғонистон роҳ ёфтаанд. Баъди дастрас шудани ашъори оташбори Лоҳутӣ ба 

хонандагони афғон адибону рӯзноманигорони озодихоҳи ин кишвар дар 

пайравӣ ба ӯ шеъру мақолаҳои зиёд навишта, дар матбуоти Афғонистон дарҷ 

кардаанд. Ҳатто байтҳои алоҳидаи ашъори Лоҳутӣ ҳамчун шиор ва эпиграф 

дар рӯзномаҳои ин кишвар ва дар мақолоти дар он дарҷшаванда истифода 

шудаанд, ки И. Усмонов дар мақолаи «Сарбози инқилоб» дар ин хусус 

мисолҳо овардааст.  

Оҳанги даъват ба инқилобу озодӣ, содагии баён, пуштибонӣ аз халқи 

мазлум ва арзишҳои мадании шарқиёна дар миёни аҳолии Машриқзамин, 

хоса зиёиёну пешқадамони қитъа ҳамовозии зиёд пайдо намуд. Ҳанӯз солҳои 

сиюми асри гузашта адабиётшинос Ш. Ҳусейнзода навишта буд, ки 

«шеърҳои вай барои Шарқи ситамдида як таронаи зиёбахш аст, ки 

мазлумонро бедор мекунад ва ба ҳаракат медарорад» [132, с. 18]. Ҳамин 

буд, ки осори гаронбаҳои ӯ «дар кишварҳое, ки мардумаш ташнаи инқилоб ва 

озодӣ буд, чун шеъри ватанӣ шинохта шуд» [119, с. 81-82]. Осори ин шоири 

маҳбуб бо ҳамин хусусияти бедоркунандаву таҳрикдиҳандагиаш наздики як 

аср аст, ки дар кишварҳои гуногуни олам ҳамчун «силоҳи мубориза барои 

адолат, ҳақиқат, дӯстӣ ва ҳамбастагии ҷомеаи башарӣ» [119, с. 85] хизмат 

мекунад. 

Аврупо ва сиёсати мустамликавии Англия. Дар баробари мавзуи Шарқ 

дар осори публитсистии А. Лоҳутӣ масъалаи Аврупо ва сиёсати 

мустамликавии кишварҳои аз нигоҳи иқтисодӣ пешрафтаи он мавқеи 

назаррас дорад. Ин мавзуъ аз замоне, ки фишори неруҳои истилогари Англия 

ва Россияи подшоҳӣ ба Эрон зиёд мешавад, дар осори адиб мавқеи марказӣ 

касб мекунад. Ба таъкиди муҳаққиқон, «аз соли 1909 сиёсати таҷовузкоронаи 

давлатҳои империалистӣ нисбат ба Эрон ва хиёнати табақаҳои ашроф ба 

кори инқилоби машрута хусусияти ошкоро гирифт» [1, с. 9]. Баҳори ҳамон 

сол қӯшунҳои Англия аз самти ҷанубу ғарб ва неруҳои Россияи подшоҳӣ аз 

самти шимоли Эрон вориди хоки ин кишвар мегарданд. Барои вориди ин 

сарзамини бостонӣ шудани онҳо ҳукумати шоҳии Эрон ва феодалони ин 

сарзамин, ки аз ҳаракатҳои мардумӣ дар ҳар гӯшаи мамлакат ба ҳарос омада 

буданд, шароит фароҳам оварданд. Сабаби эҷод шудани шеърҳои маъруфи 

«Ё ҳар ду», «Фарёди миллат», «Хитоб ба миллати Эрон» аз ҷониби Лоҳутӣ 

ҳамин воқеаҳои нангин буданд. Дар ин шеърҳо муаллиф ошкоро иброз 

доштааст, ки табақаи ашроф ба хотири ҳифзи тоҷу тахт ва нигоҳ доштани 

сарвати худ ба истилогарони хориҷӣ ҷиҳати вориди кишвар шудан роҳ 

кушоданд. Хитобу даъватҳои пайвастаи шоир ба табақаи коргару деҳқон ҳам 

аз ҳамин ҷо сарчашма мегирад, ки минбаъд дар ӯ на ба ҳукумат ва на ба 

табақаҳои дигари ашроф ҳисси умеду боварӣ намемонад. Ҳамин аст, ки ӯ 

ҳукуматдоронро бозичаи дасти имериалистон ба қалам дода, танҳо саъйу 

кӯшиши мардуми одиро сабаби наҷоти миллат медонад. Дар шеъри «Ё ҳар 

ду» ин вазъияти сиёсии замон ба хубӣ инъикос ёфтааст, ки дар он шоир 

«вакилону вазирони хоинро» дар «эронфурӯшӣ» муттаҳам мекунад.  

Баъди роҳ ёфтани қӯшунҳои неруҳои истилогари хориҷӣ то соли 1911 

дар Эрон муборизаҳои шадиди инқилобчиён, аз як тараф, бо неруҳои 

иртиҷоии дохилӣ ва, аз тарафи дигар, бо қувваҳои ғасбгарои аҷнабӣ идома 

ёфт, ки ин вазъи иҷтимоиву иқтисодии мардумро душвортар намуд. Ҳамин 

буд, ки аҳли зиё ва адибони номвари он давра «қариҳа ва истеъдоди шеърии 

худро ба хидмати меҳану мақосиди озодихоҳон гумоштанд» [68, с. 123]. Дар 

ашъори Лоҳутӣ дар ин давр «оҳанги ватандӯстӣ ва мазмуни 

зиддимустамликавӣ» [1, с. 9] мавқеи асосӣ касб кард.      

Дар осори дар давраи муҳоҷират ба Ироқу Туркия таълифкардаи худ, 

ки бо рамзу киноя эҷод шудаанд, Лоҳутӣ истилогарони хориҷиро ҳамчун 

«сайёди бераҳм» ва «зимистони манфуре»  тасвир кардааст, ки вориди «боғ» 

– ватани шоир шудаанд ва «мурғакони нағмапардоз» – табақаи пешқадамон 

ва озодихоҳи Эронро шикор мекунанду «гулҳои ин боғ» – сарватҳои табиии 

ин сарзамини бостониро поймол ва несту нобуд месозад.   

Ҳамин гуна дар ашъори то ба Иттифоқи Шуравӣ омадан эҷодкардаи худ 

дар алоқамандӣ ба сиёсати мустамликавии кишварҳои абарқудрат Лоҳутӣ аз 

халқи Эрон ва умуман оммаи Шарқ талаб мекунад, то ба муқобили англисон 

ва дигар душманони хориҷӣ, ки ватани онҳоро мустамликаи худ карда, ба 

озодӣ ва истиқлолияти онон таҷовуз намудаанд, мубориза баранд ва озодии 

худро рӯёнда гиранд.  

Пас аз муҳоҷират ба Иттифоқи Шуравӣ ва шиносоӣ бо таълимоти 

марксизму ленинизм диди Лоҳутӣ ба масъалаҳои байналхалқӣ то андозае 

тағйир меёбад. Дигар ӯ дар мубориза бо сармоядорон ҳамчун пуштибони 

синфи коргару деҳқони тамоми ҷомеаи ҷаҳонӣ муроҷиат мекунад ва онҳоро 

ба мубориза барои озодӣ мехонад. Давлати Шуравиро Лоҳутӣ ҳамчун 

такягоҳи синфи коргар тасвир намуда, мамлакатҳои сармоядории Аврупоро 

поймолкунандагони ҳуқуқи коргарон ва идомадиҳандагони анъанаҳои 

феодалӣ дар шакли нав ба риштаи тасвир мекашад. Дар шеъру достонҳои худ 

вобаста ба мавзуъҳои сиёсии байналхалқӣ нақши харобкоронаву душманонаи 

истисморгарони ғарбиро ошкор намуда, мазаммат менамояд. Чунончи, дар 

шеъри «Босмачӣ» дар симои давлатҳои сармоядории Аврупо пуштибони ин 

ҷараёни сиёсиро мебинад, ки мехоҳад мазлумони нав ба озодӣ расидаро 

дубора ғулому бандаи худ кунад:  

Душмани камбағалон боз ба пеш омадааст, 

Гург ин мартаба дар ҷомаи меш омадааст, 

Дузд бо аслиҳаи миллату кеш омадааст, 

Халқро то бикунад бандаи хеш, омадааст [158, с. 47].  

Шоир аз ҳамон андешаи солҳои аввали ба мавзуъҳои байналхалқӣ рӯ 

оварданаш, ки ҳадафи мустамликадорони ғарбиро ғайри ғорат кардану хароб 

намудани давлатҳои қашшоқ чизи дигаре намедонист, даст намекашад, аммо 

ин навбат қудрати синфи камбағалро дар муқобили ин ташнагони молу 

сарват кам намебинад: 

...Фикри ин бехирадон ғайри ҷаҳонсӯзӣ нест, 

Камбағал ҳам дигар он бандаи дирӯзӣ нест. 

Ӯ дигар лаззати озодии худро дидаст, 

Кӣ буду кӣ шуда акнун, ҳамаро фаҳмидаст [158, с. 48].    

Дар шеъри «Ба коргарони Боку» низ адиб «бо забони инқилобӣ» [132, с. 

18] сухан ронда, қудрат ёфтани синфи коргар ва қадам ба қадам пеш рафтани 

давлати Шуравиро зарбаи ҷонкоҳе ба ҷомеаи сармоядории Ғарб унвон 

мекунад:  

Пайваста ба корҳои Шуро, 

Сармоя кунад фасод аз дур, 

То ин ки плони панҷ дар чор 

Иҷро нашавад ба таври манзур, 

Ин ҷо ҳам ту плони худро, 

Дар нимаи панҷ кардӣ иҷро! [158, с. 50]. 

Зафар ёфтани синфи коргару деҳқон дар муборизаҳои майдони меҳнат 

ва ба даст овардани қудрати иқтисодӣ аз нигоҳи адиб ба манфиатҳои 

давлатҳои мустамликадории аврупоӣ латма мезад. Аз ҳамин ҷост, ки ин 

давлатҳо бо ҳар роҳ кӯшиш мекарданд, ки монеи рушди синфи коргару 

деҳқон дар давлати Шуравӣ гарданд. Аз нигоҳи шоир, ин кӯшишҳои 

истисморгарони аврупоӣ барои он буд, ки фатҳи қуллаҳои зафар барои синфи 

коргари Шуравӣ метавонист, ба заҳматкашони дигар гӯшаҳои дунё намуна 

гардад ва боиси шикаст хӯрдани аркони сармоя ва озодии заҳматкашони 

рӯйи замин шавад. Ин маънӣ дар шеъри «Фатҳи Донбасс» хуб инъикос 

ёфтааст: 

Ба неруи бозуи мардони кор 

Чу иҷро шавад панҷ пеш аз чаҳор, 

Аз он сон далерӣ, аз ин сон ҳунар 

Гузорад ҷаҳон як қадам пештар. 

... Шавад як сар озод рӯи замин, 

На як Басраву Ҳинду Эрону Чин [158, с. 53]. 

Мавриди зикр аст, ки шеърҳои «Ба коргарони Боку» ва «Фатҳи Донбасс» 

дар аввали солҳои 30-юм таълиф шудаанд, ки айни ҷӯшу хурӯши халқи 

советӣ ба муқобили боён ва ҳамчун синф нест намудани кулакону мустаҳкам 

намудани сохтмони колхозӣ рост меомад. Ин амал хилофи принсипи 

фаъолияти ҷомеаҳои сармоядорӣ буд ва, дар воқеъ ҳам, ба роҳбарону 

идеологҳои ин мамлакатҳо чунин сиёсати давлати Шуравӣ, ки коргаронро 

ҳокими худ ва дар фаъолият озоду соҳибихтиёр нишон медод, бетаъсир 

намемонд. Баръакси ин, А. Лоҳутӣ ҳамчун як идеологи барҷастаи синфи 

коргар, ки аз кӯдакӣ ба синфи ашрофу муфтхӯр нафрат дошт, ин ҷараён ба 

муроди дилаш буд ва аз сидқ муваффақиятҳои коргарону деҳқонони давлати 

нав ба зинаҳои қудрат расидаистодаи Шӯравиро васф мекард. Ба ҳамин 

монанд, мавзуи асосии бештари асарҳои шоир дар ин давра аз «муроҷиат ба 

пролетариати дунё дар бораи таҳдиди ҷанг аз тарафи империалистон ба 

муқобили СССР, ғалабаи комили мамлакати советӣ дар кори тараққӣ додани 

саноати вазнин, тайёрии револютсионии халқи мазлуми дунё ба муқобили 

золимон» [86, с. 58] иборат буд. Сарчашмаҳои таърихӣ ҳам нишон медиҳанд, 

ки рақибони сиёсии давлати шуроҳо ин ғалабаи охирини халқи советиро бар 

боён ва ҳомиёни онон медиданд, тоқат карда натавониста бо ҳар роҳ ба 

муқобили ИҶШС нақшаи тайёрии ҷангро мекашиданд.  

Лоҳутӣ чун публитсисти нуктасанҷ ва огоҳ аз вазъи сиёсии замон ин 

рӯйдодҳоро қаблан эҳсос намуда, дар асарҳои худ инъикос мекард. Ӯ халқи 

шуравиро, аз як ҷониб, ба фатҳи қуллаҳои нав мехонд, аз ҷониби дигар, 

фаъолияти онҳоро ба заҳматкашони дунё ҳамчун намунаи пайравӣ кардан 

муаррифӣ менамуд, ки ин, пеш аз ҳама, зарбаи шадиде ба ҷомеаи 

сармоядории Аврупо мегардид. Ҳамин мавзуъ тақрибан дар ҳамаи матбуоти 

ҳамондавраи ҳукумати Шуравӣ тарғибу ташвиқ мегардид ва асарҳои Лоҳутӣ 

ҳамчун намунаи олии тарғиби ҳамин сиёсат, пеш аз ҳама, ба саҳифаҳои 

рӯзномаву маҷаллаҳои давр роҳ меёфт.  

Яке аз асарҳои ба қавли академик С. Табаров мукаммалмазмун ва 

шуҳратёфтаи Лоҳутӣ дар ҳамин солҳо «Мо зафар хоҳем кард» ба ҳисоб 

меравад, ки дар он шоир аз ғалабаҳои меҳнаткашони сотсиалистӣ ва ба хашм 

омадани давлатҳои империалистӣ аз ин пирӯзиҳои синфи коргару  деҳқон 

дар Иттифоқи Шуравӣ сухан меронад. Дар ин асар шоир дар баробари нишон 

додани муваффақиятҳои аҳли заҳмат дар давлати Шуравӣ аз кӯшишҳои 

мамлакатҳои империалистӣ – Англия, Франсия, Германия ва пайравони 

машриқии онҳо дар давлатҳои Шарқ бар зидди сохти нави ҷамъиятӣ – 

сотсиализм сухан мекунад. Шоирро бештар он  ба хашм меорад, ки дар ин 

амал ба ин давлатҳои империалистӣ баъзе ҳизбу ҳаракатҳое, ки худро 

мардумӣ ва ҷонибдори синфи заҳматкаш муаррифӣ мекунанд ва ҳам чанде аз 

сармоядорону ҷоҳпарастони мустамликашудаи шарқӣ низ аз тарси аз даст 

додани ҷоҳу сарват кумак мекарданд: 

Сусиёлистҳои Олмон, лейбаристони Инглис, 

Бонкдори Амрикоӣ, демократи Суаис. 

Қалбзанҳои Уруп, охундҳои косалес 

Тордию Пилсудскию Чон – Ҳой Шию дузду полис 

Дар қафои буржуозӣ роҳрав чун сояанд, 

Андар ин майдони синфӣ лашкари сармояанд  [160, с. 187]. 

  Сабаби ин талвосаи ҷонкании империалистони хориҷиро шоир дар он 

мебинад, ки халқҳои мустамликаҳои онон аз заҳматкашони советӣ ибрат 

гирифта, баромадҳои револютсионӣ мекарданд ва истиқлолияти миллиро 

талаб менамуданд.  

Ҳамчун публитсисти дақиқназар А. Лоҳутӣ дар ҳамин солҳои ҳассоси 

муборизаи ду тараф – сотсиализм дар мисоли Шуравӣ ва капитализм дар 

мисоли Аврупо ҳар воқеаву рӯйдоди марбут ба ҳаёти инқилобчиёни синфи 

коргарро, махсусан дар ҳудуди давлатҳои аврупоӣ, пайгирӣ карда, дар асоси 

он асарҳои таъсирбахше меофарид. Ин асарҳо, аз як ҷониб, руҳияи 

шаҳрвандони кишвари паҳновари Шуравиро барои собитқадамона ба пеш 

рафтан баланд мебардошт, аз ҷониби дигар, намояндагони аҳли заҳмати 

кишварҳои мустамликашуда ва сармоядориро барои мубориза ба озодӣ 

даъват мекард.  

 Чунин мазмун дар шеъру достонҳои дигари шоир, ба монанди 

«Кӯчагардони мамлакати сармоя», «Достони наҳру баҳр», «Ҳадя ба халқи 

муборизи Испания», «Фардо», «Сафари Фарангистон» ва ғайра бо тасвири 

манзараҳои гуногун, ки ифодагари камбудиву нуқсонҳои ҷамъияти 

сармоядории Аврупо мебошад, идома ёфтааст. Дар ин ва дигар асарҳои ба 

инҳо монанд муаллиф бо забони фактҳо гуфтугӯ мекунад ва омилҳои 

ишғолгароёнаи давлатҳои сармоядории аврупоиро ошкор ва мазаммат 

менамояд.  

Ба ҳамин минвол дар осори публитсистии А. Лоҳутӣ, ки ба мавзуъҳои 

байналхалқӣ бахшида шудаанд, мавзуи Аврупо ва сиёсати мустамликавии 

кишварҳои қудратманди он мавқеи муҳим касб мекунад. Ин публитсист ба 

сиёсати кишварҳои сармоядорӣ дар умум ва давлатҳои аврупоӣ махсусан 

назари интиқодӣ дорад. Дар осори давраҳои аввали эҷодиёташ, ки замони 

кору зиндагӣ дар Эрон ва муҳоҷиратҳои муваққатӣ дар Ироқу Туркия таълиф 

шудаанд, сиёсати империалистонаи абарқудратҳои аврупоӣ, хоса Англияро, 

ба шиддат маҳкум карда, муносибати онро бо мамлакатҳои Шарқ, аз ҷумла 

бо Эрон истилогароёнаву зиддибашарӣ ба қалам медиҳад. Сиёсати 

«башардӯстонаи» ин кишварҳоро, ки зери шиори «демократия» ва 

«тараққиёт» дар давлатҳои ақибмондаву мустамликашуда амалӣ кардан 

мехостанд, сароб медонад. Ҳадаф аз роҳ ёфтани аврупоиҳоро ба ҳама 

кишварҳои ақибмонда нигоҳ доштани нуфузи сиёсии онҳо дар минтақа ва ба 

даст овардани сармоя медонаду бас. 

Дар осори дар Иттифоқи Шуравӣ эҷодкардааш оҳанги муроҷиат ба 

истисморгарони аврупоӣ тағйир меёбад. Дар ашъори то ин замон 

таълифкардаи шоир Англия кишвари пуриқтидоре тасвир шудааст, ки 

метавонад вориди давлатҳои ақибмонда шуда, онро ба хости дилаш ғорат 

кунад. Баръакси ин дар осори дар Шуравӣ эҷодшуда он ҳамчун душмани 

нотавоне ба қалам дода мешавад, ки дар муборизаи ошкорову рӯ ба рӯ бо 

давлати советӣ қудрат надорад ва бо ташкил кардани ҳар гуна нобасомониҳо 

дар атрофи ин кишвари паҳновар мехоҳад, онро ноором карда, суръати 

тараққиёташро боздорад. Аз диди шоир, озодии меҳнаткашон ва тараққии 

онҳо дар Иттифоқи Шуравӣ ба манфиати Англия ва дигар давлатҳои 

империалистии Аврупо набуд, зеро мардумони кишварҳои мустамликашудаи 

онҳо ин пешравии кишварҳои дар ҳайати Шуравӣ ташкилшударо дида, дар 

пайравӣ ба онҳо муқобили истисморгарон ба шӯр меомаданд. Бо дарки ҳамин 

воқеият дар ҳама даъвату хитобаҳо шоир дар хусуси мушкилоти синфи 

коргару деҳқон дар Аврупо ва давлатҳои мустамликашудаи абарқудратони 

аврупоӣ, ҳатман озодиву иттифоқи аҳли заҳмат дар хоки Шуравиро 

муқобили он мегузошт. Усули қиёс дар чунин асарҳои Лоҳутӣ зиёд истифода 

мешавад ва дар ҳама бахш ҳатман Аврупоро бо Иттифоқи Шуравӣ муқоиса 

мекунад. Табиист, ки ҳамчун шаҳрванди давлати советӣ, гузашта аз ин, яке аз 

идеологҳои барҷастаи кишвари паҳновар ин публитсисти мубориз озодии 

синфи коргару деҳқонро дар кишвари худ бештару беҳтар нишон медиҳад. 

Масалан, дар шеъри «Фардо» чунин меорад: 

Фардо ду ҷаҳон, ду синф, ду лашкар 

Сафбаста шаванд ба зидди якдигар. 

Аз ин ҷониб ҷаҳони заҳматкаш, 

Аз он ҷониб ҷаҳони ғоратгар [158, с. 39]. 

 «Ҷаҳони заҳматкаш» гуфта Лоҳутӣ Иттифоқи Шуравӣ ва «ҷаҳони 

ғоратгар» – давлатҳои сармоядории Аврупоро дар назар дорад. Дар идомаи 

ҳамин шеър бо ибораҳои «синфи досу чаккуш» шоир пуштибони аҳли заҳмат 

будани ИҶШС ва «синфи тоҷу минбар» – сармоядорӣ ва ғуломи молу сарват 

будани аврупоиҳоро нишон медиҳад. Ҷойи зикр аст, ки ин шеърро Лоҳутӣ 

соли 1930 навиштааст ва баъди қариб 11 сол ин пешгӯии ӯ бо шурӯъ 

гардидани Ҷанги Бузурги Ватанӣ ҳақиқат пайдо кард.    

Дар баробари сифатҳои нохуби давлатҳои арвупоӣ баъзан шоир аз 

пешрафти иқтисоду бунёди қасру кӯшкҳои боҳашамат ва рушди санъати 

меъмориву шаҳрсозии давлатҳои аврупоӣ, умуман, рушди тамаддуни ин 

қитъаи бузурги олам низ ёдовар мешавад. Ба маҳорати адибону аҳли санъати 

Аврупо аҳсан мехонад, вале дар симои роҳбарони сиёсӣ ва сиёсати 

пешгирифтаи онҳо ҳеҷ хубиеро намебинад. Ин ҷузъиёт, махсусан, дар 

мукотибаҳои шоир бо адиби франсуз Ромен Роллан ва достони «Сафари 

Фарангистон» баҷо ишора шудааст. Муносибати ашроф бо аҳли заҳмат дар 

давлатҳои сармоядории Аврупо ба Лоҳутӣ писанд нест, зеро ҳамаро 

пойбанди сармояву сарват мебинад.  Аз ҷумла, дар порае аз достони «Сафари 

Фарангистон» чунин меорад: 

Дар он ҷо ки сад қасри обод ҳаст, 

Мапиндор як руҳи озод ҳаст. 

Амиру вазиру дабиру  фақир 

Ба қонуни сармоя ҳастанд асир [160, с. 212]. 

Ҳарчанд ки Лоҳутӣ дар муносибат бо давлатҳои сармоядории Аврупо 

бештар сиёсат ва сиёсатмадорони онро зери тозиёнаи танқид мегирад, вале ба 

ҳамон андоза боз нисбат ба синфи деҳқону коргар ва аҳли фарҳанги ин қитъа 

назари хайрхоҳона дорад. Хизмати абармардони аврупоиро дар рушди 

фарҳанги ҷаҳонӣ беназир арзёбӣ карда, барои ҷомеаи башарӣ онро омӯзанда 

мехонад. Ҳамин аст, ки худ бевосита чанд асари бузурги адибони аврупоӣ, аз 

ҷумла асарҳои безаволи Шекспир – «Шоҳ Эдип», «Отелло», «Роммео ва 

Ҷуллета», ашъори адиби фаронсавӣ Энже Поте ва драмаи «Чашмаи 

гӯсфандон»-и Лопе де Вега адиби испанӣ ва амсоли инҳоро яке аз аввалинҳо 

шуда бо забони тоҷикӣ тарҷума ва ба хонандаи тоҷик ошно мекунад. Дар 

мукотибаи худ бо Ромен Роллан – нависандаи маъруфи фаронсавӣ, 

истеъдоди баланди ӯро ситоиш мекунад. Аз ҷумла дар мактуби худ ба ин 

адиби фаронсавӣ аз маҳбубияти ӯ ва асарҳояш дар миёни хонандагони 

кишвари паҳновари Иттифоқи Шуравӣ ёдовар шуда менависад, ки «... ном ва 

сухани туро дар ҳама ҷо, аз заводу фабрикаҳои серғавғои Москва сар карда 

то деҳоти дурдасти Помири советӣ аз забони коргару деҳқонон мешунавем» 

[156, с. 229]. Чанд шеъру мақолаи дигар ба Юлиус Фучик – адиб ва 

журналисти чех ва Бруно Ясинский – адиби лаҳистонӣ бахшида, аз нақши 

арзандаи онҳо дар рушди адабиёту фарҳанги ҷаҳонӣ ёдовар мешавад. Бо 

вуҷуди бархӯрдҳои тунду тезаш вобаста ба мавқеи сиёсии давлатҳои ғарбӣ 

Лоҳутӣ аз омӯзиши фарҳанги онҳо ҳеҷ гоҳ рӯй намегардонад ва дигар 

адибони советиро низ даъват мекунад, ки «мероси мадании тамоми оламро аз 

худ карда, онро ба манфиати сотсиализм» [156, с. 236] кор фармоянд. 

Сари қудрат омадани ҳукуматҳои фашистӣ дар Аврупо. Асарҳои 

зиддифашистии А. Лоҳутӣ агарчи дар давраи Ҷанги Бузурги Ватанӣ дар 

эҷодиёташ мавқеи марказиро касб кард, вале ин мавзуъ ҳанӯз аз оғози солҳои 

сиюм дар осори публитсистии ӯ пайдо шудааст. То замони ҳуҷуми 

Германияи фашистӣ ба Иттифоқи Шуравӣ Лоҳутӣ дар назми публитсистии 

худ аз ба қудрат расидани фашизм дар Аврупо изҳори нигаронӣ намуда, 

мавҷудияти онро барои кулли башарият хатаровар арзёбӣ мекард. Дар ин 

хусус дар шеърҳои «Ба коргарони Боку», «Шолоӣ ва Фюрист», «Ба 

челюскиниҳо», «Сигнал», «Аз халқи Тоҷикистон ба халқи Испания», «Дар 

ҷаҳони бедод» ва як қатор шеъру достонҳои дигар, ки нимаи аввали солҳои 

сиюм иншо шудаанд, ишораҳо шудааст. Дар аввалин шеърҳои ба ин мавзуъ 

бахшидаи худ Лоҳутӣ бо ёдоварӣ аз кирдори ғайриинсонии фашизми 

Аврупо, дастовардҳои меҳнаткашони нуравиро роҳи асосии мубориза бо он 

арзёбӣ мекунад.  

Дар чунин дам, ки ҷаҳон дар хатари фашизм аст, 

Пеши мо пахта меҳин ходими сусиёлизм аст [158, с. 101]. 

Муносибати зиддибашарии пешвоёни фашизми аврупоӣ ба халқияту 

миллатҳои ақибмондаву қашшоқ солҳои пеш аз ҷанги дуюми ҷаҳонӣ 

таваҷҷуҳи Лоҳутиро ҷалб намуда буд ва ӯ аз аввалин рӯзҳои ба қудрат 

расидани ин низом дар баъзе давлатҳои Аврупо онро маҳкум намуда, халқи 

ҷаҳонро муқобили он даъват мекард. Ҳар як амали разилонаи фашистони 

аврупоӣ аз назари ин адиби сиёсатмаоб дур намемонд. Аз ҷумла, ҳамлаи 

Италияи фашистӣ ба Ҳабашистон, ки миёнаҳои солҳои сиюми асри гузашта 

рух дода буд, нафрати ӯро ба ин равияи номатлуб ба маротиб афзуд. Ин 

рафтори зиддибашарии фашистони итолиёвиро, ки дар он, асосан, мардуми 

осоишта, хоса занон қурбон шудаанд, адиб дар шеъри «Дар ҷаҳони бедод» ба 

шиддат маҳкум кардааст:  

Фашист ҳам аз ҷинси башар гар ба шумор аст, 

Хунхортар аз ҷинси башар ҷонваре нест [158, с. 143].  

Дар ҳамин шеър адиб хатари фашистони аврупоиро ба тамоми мамолики 

дунё, ба ҷуз Иттифоқи Шуравӣ, сароҳатан баён мекунад.  

Аз фитнаи сармоя ба ҷуз кишвари Шуро,  

Дар ҳеҷ куҷо мамлакати бехатаре нест [158, с. 143]. 

Вале характери ҷангҷӯӣ доштани фашизми аврупоиро ба муқобили 

давлати Шуравӣ ҳам эҳсос мекард ва дар баъзе асарҳояш ҳукуматдорони 

советиро дар ин хусус огоҳ менамуд. Аз ҷумла, соли 1930 бо иншои шеъри 

«Фардо» ҷанги байни Иттифоқи Шуравӣ ва давлатҳои сармоядориро то 

андозае пешгӯӣ карда буд. Илова бар ин, дар достонҳои «Мо зафар хоҳем 

кард» ва «Сафари Фарангистон» ӯ характери ҷангҷӯйӣ доштани фашизми 

аврупоиро дақиқан нишон дода, баргузории чунин як ҷангро пешгӯӣ 

намудааст. Ин воқеаи нохуш моҳи июни соли 1941, баробари аҳдшиканона 

ба хоки Шуравӣ сар даровардани армияи Германияи фашистӣ, таҳти 

роҳбарии Гитлер шурӯъ гардид. Оғози ин ҷанги мудҳиш назди ҳамаи 

табақаҳои кишвари паҳновари Иттифоқи Шуравӣ вазифаҳои мушаххасу 

ҷиддиеро пеш гузошт. Аз ҷумла, назди дастгоҳҳои идеологӣ – матбуот, 

адабиёту санъат вазифаҳои муҳимми даъват ба ҷанг зидди фашистон ва 

руҳбаландии тамоми табақаҳои аҳолӣ барои муборизаи шадид бо душман 

пеш гузошта шуд. Публитсистону адибон дар ин давраи ниҳоят душвори 

сиёсиву иҷтимоии таърихи башарият бо эҷоди асарҳо, аз як ҷониб, вазъи 

ҷанговарони советӣ дар фронт ва, аз ҷониби дигар, ҳавасмандии мардуми 

ақибгоҳро ба идомаи корҳои саҳроиву саноатӣ барои фалаҷ нашудани 

иқтисодиёти мамлакат, ки он ҳам баробари вазъияти фронт аҳаммият дошт, 

инъикос мекарданд.  

А. Лоҳутӣ ба ҳайси идеологи барҷастаи шуравӣ дар он солҳои душвор 

бо як қатор шеърҳои ҷангиву ватандӯстона баромад мекунад. Ба таъкиди А. 

Абдуманнонов, «руҳи ҷаговаронаи шеъри ӯ, ки дар тули тамоми роҳи 

эҷодиаш хомӯш намешуд, дар ашъори ин давра бо қувваи садчанд зуҳур 

намуд» [1, с. 60]. Дар чунин шеърҳои замони ҷанг Лоҳутӣ дар баробари 

даъвату хитобаҳояш ба мардуми матиниродаи кишварҳои Иттифоқи Шуравӣ 

ба мудофиаи ватан, халқҳои амниятдӯсти оламро ба муқобили фашизм ба 

муттаҳидӣ даъват мекунад.  

Бо назардошти таъсири шеъру сурудҳои ҷангӣ дар руҳияи мардум ба 

ашъори содаи шоирон дар ин давраи душвор ниёз бештар гардид. 

Муаллифони китоби «Очерки таърихи адабиёти советии тоҷик» менависанд, 

ки дар он давраи ҳассос «масъалаи таъсирнокӣ ва содагии шеър, масъалаи ба 

оммаи васеъ зуд дастрас карда шудани он аҳаммияти ниҳоят бузург пайдо 

кард» [73, с. 129]. Ҳамин буд, ки адибон барои ҳарчи ба завқи омма наздик 

будани осори худ ба образҳои фолклорӣ, сюжету шаклҳои афсонавӣ ва ҳаҷви 

халқӣ бештар рӯ меовардагӣ шуданд.  Дар ин ҷода Лоҳутӣ дар сафи пеши 

шоирони замона меистод. Ин публитсисти дар майдонҳои ҷанг обутобёфта ва 

аз таъсири неруи қалам дар чунин рӯзҳои майдондорӣ хуб огоҳ аввал 

шеърҳояшро дар матбуоту варақаҳои таблиғотӣ, ки байни мардум ва дар 

фронт байни ҷаговарон паҳн мегардид, ба табъ мерасонид.      

Дар баробари Лоҳутӣ дигар адибони тоҷик ҳам дар ин мавзуъ ҳанӯз то 

ҳуҷуми Германия ба хоки Шуравӣ шеърҳо навиштаанд, аммо баъди сар 

даровардани гитлерчиён ба ҳудуди давлати советӣ аз миёни тамоми адибони 

Тоҷикистон шеъри аввалини зиддифашистиро Лоҳутӣ навишта, дар рӯзномаи 

«Тоҷикистони сурх» нашр намудааст. Ин шеър дар шумораи 24-уми июни 

соли 1941, нахустин шумораи рӯзнома баъди ҳуҷуми Германия ба ИҶШС бо 

номи «Халқи Советӣ ҷумла мусаллаҳ шаванд» нашр гардидааст. Баъдан, он 

дар маҷмуаву куллиётҳои шоир бо номи «Мӯр ва офтоб» бо андак таҳрир чоп 

шудааст. Шоир бо дарки таъсирнокии сужаву шаклҳои афсонавӣ ва ҳаҷвии 

халқӣ, ки яке аз талаботи асосии ашъори замони ҷанг ба шумор мерафт, дар 

ин шеър аз образҳои афсонавӣ истифода карда, армияи фашистиро ба 

қаҳрамонҳои манфии ривоятҳои халқӣ ташбеҳ додааст. Муҳаққиқ М. 

Муродов дуруст қайд мекунад, ки «дар баробари воқеиёти мудҳиши рӯз дар 

публитсистикаи ҳаҷвии замони ҷанг мифология ва ривояту афсона низ ба 

тариқи сарчашма истифода мешуд» [60, с. 127]. Шеъри мазкур, ки бе ягон 

шубҳа метавон онро памфлет дар қолаби назм хонд, аз ду қисмат иборат аст. 

Қисми аввали шеърро як сужаи афсонавӣ ташкил медиҳад. Мазмуни он 

чунин аст, ки ҳирси мӯрчаи фарбеҳе баъди истило кардани мӯрҳои нотавони 

зиёд боло мегирад ва аз Худо талаб мекунад, ки ба ӯ болу пар диҳад, то ба 

осмон парида офтобро ҳам тобеи худ кунад. Хостааш қабул мешавад ва болу 

пар мебарорад. Вале ҳангоми парвоз ба сӯи офтоб аз болояш уқобе 

мегузарад. Мӯр аз шамоли болҳои уқоб нагунсор шуда, ба замин афтода ҷон 

медиҳад. Дар ин ҷо шоир Германияи фашистиро ба мӯр ва ИҶШС-ро ба уқоб 

монанд мекунад. Ин мазмунро дар қисмати дуюми шеър бо «равияи услуби 

публитсистикаи манзум» [1, с. 58] чунин шарҳ медиҳад: 

Нусрати фашизм варо кӯр кард, 

Ақли салим аз сари ӯ дур кард. 

Дидаи бешарми ӯ боз шуд, 

Рӯ сӯи хуршед ба парвоз шуд. 

Бар раҳи симурғи советӣ парид.  

Шубҳа дар ин нест, ки маргаш расид [153, с. 21]. 

Агар ҳуҷуми лашкари империалистони аврупоиро ба Иттифоқи Шуравӣ 

шоир дар шеъри «Фардо» дар соли 1930 пешгӯӣ карда бошад, дар нахустин 

шеъри баъди ба қаламрави советӣ ворид шудани фашистон Лоҳутӣ боз 

анҷоми онро ҳам пешбинӣ мекунад.  

Лашкари мо – лашкари Сурхи бузург 

Ҳамла барад шерсифат сӯи гург. 

Сахт бикӯбад сари ин ҳорро, 

Маҳв кунад душмани ғаддорро [153, с. 21]. 

Дар ин асар «кинояву писханд, типҳои танзии жанрҳои хурди фолклорӣ: 

афсонаву латифаҳо ва афсонабофиҳо» [59, с. 26], ки хосияти асосии 

памфлетро ташкил медиҳанд, бамавқеъ истифода гардидааст.  

Баъд аз шеъри «Мӯр ва офтоб» ҳам Лоҳутӣ то анҷоми Ҷанги Бузурги 

Ватанӣ қариб дар ҳар шумораи «Тоҷикистон сурх» шеъру достонҳои нав ба 

нави худро нашр карда, гоҳе аз қаҳрамониҳои фарзандони советӣ дар фронт 

ва гоҳе аз музаффариятҳои меҳнаткашон дар ақибгоҳ, ки баҳри таъмини 

фронт тамоми қувваи худро сарф мекарданд, қисса мекард. Илова ба шеъру 

достонҳои нав ба нав шеърҳои то замони ҷанг эҷодкардаи шоир ҳам, ки 

мазмуни баланди патриотӣ ва муборизӣ доштанд, «дар газетаву варақаҳои 

фронтӣ гаштаву баргашта чоп шуда меистоданд» [73, с. 127]. Махсусан, 

шеъри «Мо зафар хоҳем кард» дар ин солҳо бо забонҳои гуногун тарҷума ва 

дар матбуоти ҳамаи кишварҳои советӣ ба такрор чоп шудааст. Як мисраи ин 

шеър «Даст агар аз тан бияфтад, ҷанг бо дандон кунем» дар фронт аз ҷониби 

сарбозони советӣ чун шиор истифода мешудааст.  

Адиб ба ашъори давраи ҷангиаш баҳо дода, гуфтааст, ки ин ашъор 

мисли шеърҳои замони инқилобҳои Эрон навиштааш шиор ва сурудҳои 

тарғиботӣ баромадааст. Лоҳутӣ дар чунин давраи ҳассоси таърихӣ «бо 

ашъори оташбори худ, одамон ва армияи сурхро руҳбаланд мекард» [86, с. 

63].  

Ашъори дар давраи ҷанг эҷодкардаи Лоҳутӣ аз чанд ҷиҳат аҳаммияти 

калони иҷтимоиву байналхалқӣ касб кардаанд. Қабл аз ҳама, ба воситаи 

образҳои фолклорӣ ва дар асоси сужаи афсонаҳо ифода кардани мазмунҳои 

баланди ватандӯстона, ки дар он шабу рӯз таъсири зиёд доштанд, дар оммаи 

васеъ ҳисси баланди патриотиро бедор мекарданд. Илова ба шеъри «Мӯр ва 

офтоб» Лоҳутӣ бо ҳамин сабк достонҳои «Паҳлавон Оштӣ» ва «Достони 

Мардистон»-ро офарид. Дар ин асарҳо шоир ҳадафи худро «ба воситаи 

афсонае, ки чун рамз гирифта шудааст» [73, с. 132] баён мекунад. Дар 

«Достони Мардистон», ки дар он корнамоии мардони як деҳа ҳангоми 

ҳуҷуми душман ба зодгоҳашон тасвир шудааст, шоир бо «омезиши 

публитсистика ва лирика ... як равияи услубиро ташкил медиҳад» [1, с. 57], 

ки барои бедор кардани ҳисси ватандӯстии хонанда бисёр муассир аст. Дар 

ин гуна асарҳо «дар байни мазмуни воқеиву бадеӣ муаллиф меистад ва ин 

ҷиҳат маҳз боиси пурқувват гардидани ибрози публитсистӣ гардидааст» [61, 

с. 166]. Бо офаридани ҳамин гуна асарҳо Лоҳутӣ дар муваффақиятҳои халқи 

шуравӣ дар ин ҷанги бузурги таърихи башарият аз худ нақши босазое 

гузоштааст.  

Хосияти дигари ашъори индавраинаи Лоҳутӣ дар мазмуни баланди 

ватандӯстона бо оҳанги хитобу даъват барои сафарбаркунии шаҳрвандон ба 

мудофиаи ватан мебошад. Бо ишора ба ин қабил осори гаронбаҳои шоир 

муҳаққиқ А. Абдуманнонов навиштааст, ки «шеърҳое, ки Лоҳутӣ дар солҳои 

ҷанг эҷод намудааст, аксаран дорои руҳи баланди сафарбаркунӣ, мазмуни 

амиқи ватандӯстӣ ва оҳанги ҷанговаронаи публитсистӣ буда, чун хитобаҳои 

бевосита ба халқ садо медиҳанд» [1, с. 61]. Зикр кардан бамаврид аст, ки то 

ин замон дар байни адибони тоҷик Лоҳутӣ тақрибан ягона шоире ба шумор 

мерафт, ки таҷрибаи мубориза ҳам бо қалам ва ҳам бо силоҳро дошт ва роҳу 

равиши таъсир ба мафкураи мардумро барои ҷалб кардан ба майдон хубтар 

медонист. Ин таҷриба ба ӯ барои бо ин мазмун бештар сурудани ашъор 

кумак кардааст, ки дар натиҷа шеърҳое чун «Ман ба майдон меравам», «Эй 

халқи золимкуш, қиём!», «Супориши модари ӯзбек», «Фарзанди тоҷик 

натарсад зи кас», «Шамшери душман бишканем!», «Дарандагонро бизанем!», 

«Мактуб даруни ҳадяҳо», «Даранда нагурезад!» ва ғайра ба миён омадаанд. 

Лоҳутӣ, ки таҷрибаи муборизаро дар майдони ҷанг дошт, барои баланд 

бардоштани руҳияи ҷанговарон чӣ гуна шеъру суруд гуфтанро хуб медонист. 

«Дар ин роҳ, аз як тараф, услуби баён, аз тарафи дигар, тарзи тафаккури 

таърихӣ, ҳисси размандагиву қаҳрамонӣ ва ватандӯстии халқро ангехтан 

аҳаммияти фавқулода пайдо мекард» [1, с. 61]. 

Муаллифони китоби «Очерки таърихи адабиёти советии тоҷик» аз 

маъруфияти шеъри «Ман ба майдон меравам» дар солҳои ҷанг ёдовар шуда, 

онро «яке аз дӯстдоштатарин шеърҳои ҷанговарони тоҷик дар фронт ва 

одамони ақибгоҳ» [73, с. 139] арзёбӣ кардаан:  

Кори мо ҳақ асту сустӣ нест дар виҷдони мо, 

Бо Ватан маҳкам бувад мисоқи ҷовидони мо, 

Кӯҳро аз ҳам шикофад зӯри бепоёни мо, 

Дар ҳунар ҳамто надорад халқи олишони мо. 

Дар зафар кардан ба душман пур зи имон меравам, 

Ман ба майдон аз барои ҳифзи ҷонон меравам [159, с. 22]. 

Чунин мисраъҳои аз сидқ сурудашуда, ки ифодакунандаи мазмуни 

баланди патриотӣ мебошад, дар он рӯзҳои барои ҳама шаҳрвандони кишвари 

паҳновари шуравӣ душвор наметавонист, ба руҳияи мардум бетаъсир бошад 

ва ба риштаҳои номуси онҳо нохун назанад.  

Аз махсусиятҳои дигари ашъори индавраинаи шоир тарғиби идеяи 

дӯстии халқҳо ва иттиҳоди ҷудонашавандаи ҳамаи мардуми советӣ дар 

атрофи ҳизби коммунистӣ ба шумор меравад. Дар ин қатор шеърҳои «Ба 

мудофиаи Ленинград», «Ба бародарони рус», «Хонаи Тарас озод хоҳад шуд», 

«Ба халқи муборизи Укроин» ва ғайраро ном бурдан мумкин аст. Лоҳутӣ дар 

ин шеърҳо ба воситаи ба таври реалӣ тасвир намудани вазъияти ҷанг 

«зарурати мубориза бо ҷангҷӯён, вазифаи гражданӣ ва руҳияи ватандӯстонаи 

гаржданҳои советӣ, ҳиссиёти нисбат ба душман адоватнок, бадбин ва бераҳм 

буданро дар халқи советӣ пайдо мекунонад» [86, с. 64]. Ҳамчунин, дар ин 

қабил ашъор шоир корнамоиҳои фарзандони содиқи халқро дар ҷанг 

меситояд ва халқҳои гуногуни советиро бо шеърҳои худ руҳбаланд мекунад. 

Дар шеърҳои «Ба халқи муборизи Укроин» ва «Хонаи Тарас озод хоҳад шуд» 

Лоҳутӣ аз  номи халқҳои гуногуни Шуравӣ – халқи Навоӣ, халқи Ҷамбул, 

халқи Собир, халқи Руставелӣ, халқи Саят-Наво, халқи Рӯдакӣ, халқи далери 

Пушкин ба халқи ҷанговари укроин, ки хоки ӯро фашистон муваққатан 

истило карда буданд, мурҷиат карда, бо камоли боварӣ изҳор менамояд, ки 

ҳамагӣ барои иҷрои орзуи Шевченко – озодии Укроина, ба муқобили 

фашистон муборизаро шиддат мебахшанд. 

Рӯ оварданро ба чеҳраҳои таърихӣ дар офаридани шеърҳо хусусияти 

дигари асарҳои давраи ҷангии Лоҳутӣ метавон ном бурд. Ин услуби эҷодро 

дар он давра аксари адибон, аз ҷумла устод Айнӣ ҳам, истифода карда, симои 

Муқаннаъ ва Темурмаликро бо эҷоди асарҳои алоҳида дар адабиёт зинда 

гардонидаанд. Лоҳутӣ дар офаридани образҳои нав бештар ба қаҳрамонҳои 

«Шоҳнома» такя мекард ва ҷанговарони советиро ба Рустами Достону Коваи 

оҳангар ташбеҳ медод. Баръакси ин, симои сарбозони фашистонро ба 

Заҳҳоки морон, Аҳриман, Чингиз, деву аждаҳо монанд мекард. Ҳамин гуна 

тарзи нави ифода намудани мақсадро ба кор бурда, дар шуури шаҳрвандони 

советӣ тақвияти мубориза барои истиқлолияти ватанро бештар менамуд. 

Дар такя ба ҳодисаву рӯйдодҳои алоҳида сохтани шеъру достонҳо аз 

ҷониби шоир дар давраҳои Ҷанги Бузурги Ватанӣ зиёд ба назар мерасиданд, 

ки намунаи олии он достони «Ғалабаи Таня» мебошад. Барҳақ, муҳаққиқон 

ин достонро аз шоҳкориҳои Лоҳутӣ дар он давра донистаанд. Ин достон дар 

заминаи як ҳодисаи конкрети таърихӣ – аз ҷониби афсари немис ба қатл 

расонидани духтари ҷавоне бо номи Зоя Космодемянская, ки соли 1942 ба 

вуқуъ пайваста буд, таълиф шудааст.  

Дар ин достон А. Лоҳутӣ ду лаҳзаи ҳаёти Зоя Космодемянская –

мунозираи ӯ бо офитсери фашист ва кушта шудани ӯро, тасвир кардааст. Бо 

тасвири ҳамин ду лаҳза ҳам публитсист тавонистааст, ки «ҳақиқати замони 

ҷанг, матонату устувории одамони одии советиро» [1, с. 87] нишон диҳад. 

Мавқеъ ва муносибати адиб ба ин воқеа, махсусан, дар тасвири лаҳзаи 

мунозираи Таня бо афсари немис баръало ҳис мешавад. Дар ин мунозира 

афсари фашист золим, бераҳму шафқат, ҷисман пурқувват, вале руҳан заифу 

тарсу инъикос ёфтааст. Таня бошад, бар хилофи душман зоҳиран заифу 

нотавон, вале руҳан қавӣ тасвир шудааст. Маҳз ҳамин хислаташ ӯро бар 

душман бартарият додааст. Муаллиф дар симои ин афсари фашист армияи 

Гитлерро, ки аз тамоми воситаҳои ҷанг баҳравар буд, тасвир мекунад, вале он 

ҳамаро дар назди руҳияи шикастнопазири одамони советӣ ночиз арзёбӣ 

менамояд:     

Аз олоти ҷанг он чи дар дунё 

Тасаввур кунӣ, ӯ дорад, аммо 

Руҳи ин якро он як надорад, 

Ӯ ба худ имон, ин шак надорад [153, с. 63]. 

Бо тасвири ин манзара Лоҳутӣ «образи барҷастаи партизандухтари 

русро ба вуҷуд оварда, матонат ва қатъият, нафрати бепоён доштан ба 

душман ва боварии қатъии вайро ба ғалабаи халқи озодихоҳ хеле равшан 

нишон медиҳад» [74, с. 135]. Қатл шудани Таняро адиб тавре ифода мекунад, 

ки хонанда бо кушта шудани ӯ на мағлубият, балки ғалабаи ҷавондухтари 18-

солаи советиро ба душман эҳсос мекунад, зеро вай дар ҳолати марг ҳам 

вазифаи муқаддаси худро дар назди ватан қаҳрамонона иҷро мекунад.  

Аз аввалин шеърҳои худ баъди ба хоки Шуравӣ сар даровардани 

фашистони гитлерӣ Лоҳутӣ мағлубияти шармандавори онҳоро дар асарҳояш 

пешгӯӣ мекард. Дар баробари ин иттифоқи халқҳои советиро дар ғалаба ба 

муқобили фашизм муҳим мехонд ва ин идеяро пайваста тарғиб менамуд. 

Воқеан ҳам, роҳи аслии ғалаба дар ин ҷанг маҳз ба ҳамин омил вобастагӣ 

дошт. Ин ҷиҳати масъала, ки Лоҳутӣ беш аз даҳ сол пеш ҳуҷуми давлатҳои 

сармоядории Аврупо ба хоки Шуравиро тахмин мекард ва онҳоро ба 

муқобили душман ба иттиҳоду ягонагӣ мехонд ва ҳам пешгӯии мағлубияти 

Германияи фашистӣ, ки бо қудрати чанд баробар зиёди техникаи ҳарбӣ ба 

ҳуҷум гузашта буд, гувоҳи онанд, ки ин адиби мубориз сиёсати 

байналхалқиро хуб мефаҳмид ва имконоти онро дуруст ташхис дода 

метавонист. Ҳамаи ин ҷузъиёт дар осори то давраи ҷангӣ ва дар давраи ҷанг 

эҷодшудаи шоир ба таври возеҳ гуфта шудааст.   

Ашъори дар давраи Ҷанги Бузурги Ватанӣ эҷодгардидаи шоир илова бар 

он ки сари вақт дар матбуот нашр гардид, инчунин, дар маҷмуаҳои алоҳида 

бо номҳои «Сурудҳои мусаллаҳ» (1942), «Сурудҳои ҷанги ватанӣ» (1943), 

«Ҳадя ба фронт» (1943), «Аз пистонак то танк» (1945) гирд оварда шудаанд.  

Америка ва сиёсати геополитикии он. Дар ашъори замони зиндагиаш 

дар Эрон ва Ироқу Туркия эҷоднамудаи А. Лоҳутӣ ба давлати сармоядорӣ 

будани Америка ва таваҷҷуҳи он ба сарватҳои кишварҳои ақибмонда 

ишораҳо шудааст. Дар Иттифоқи Шуравӣ ҳам то нимаи дуюми солҳои 40-ум 

ин мавзуъ дар публитсистикаи адиб чандон мавқеъ надорад. Ин аз бисёр 

ҷиҳат ба нақши асосӣ доштани давлатҳои сармоядории Аврупо дар сиёсати 

геополитикии дунё дар он давра алоқаманд буд. Яъне, то ин замон давлатҳои 

империалистии аврупоӣ дар сиёсати ҷаҳонӣ, махсусан дар Шарқ бартарият 

доштанд. Америка дар он давра сиёсати геополитикии худро, асосан, дар 

кишварҳои қитъаи Америкаи Шимолӣ, махсусан давлатҳои ҳавзаи баҳри 

Қариб устувор карда буд.  

Дар осори публитсистии то давраи баъди Ҷанги Бузурги Ватании 

Лоҳутӣ вобаста ба Америка ишораҳо ҳастанд, аммо онҳо бештар ба қудрати 

иқтисодии ин давлат ва пешрафти саноат дар он рабт мегиранд. Аз ҷумла, 

дар як мактубаш ба С. Бону адиб аз пешрафти саноати мошинсозӣ дар 

Иттифоқи Шуравӣ сухан ронда, онро бо саноати Америка муқоиса мекунад. 

«Дар муддати 15 моҳ чунон як заводи тракторсозиро бунёд кардаанд, ки ба 

тасдиқи аврупоиҳо аз заводҳои Амрико ҳам беҳтар аст» [156, с. 143-144]. Ин 

мактуб моҳи октябри соли 1931 навишта шуда, дар он дар мавриди бунёди як 

заводи бузурги тракторсозие дар шаҳри Харков маълумот дода мешавад. 

Муқоисаи ин корхона бо заводҳои Америка далели ишора ба саноати 

пешрафтаи мошинсозӣ дар он кишвар мебошад. Ҳамин гуна ишораҳо дар 

чанд шеъри публитсистии шоир, ба монанди «Парвози лётчикҳои шуравӣ ба 

Америка» ба мушоҳида мерасад, ки иқтидори давлати советиро дар бахшҳои 

гуногун бо Америка қиёс карда нишон медиҳад.  

Дар хусуси қудрати сиёсии Америка ва нақши он дар сиёсати 

геополитикии сайёра аз солҳои баъдиҷангӣ шеъру мақолаҳои шоир пайдо 

шудан мегирад. Як таваҷҷуҳ ба таърихи Америка ҳам нишон медиҳад, ки 

маҳз дар ҳамин замон ин давлати абарқудрати дунё ҳамчун яке аз пештозони 

сиёсати геополитикии ҷаҳон дар баробари Иттифоқи Шуравӣ сар баланд кард 

ва аз иқтидори сиёсии худ ба таври ошкоро хабар дод.  

Америка сиёсати геополитикиро дар Шарқ нахуст дар Ҷопону 

нимҷазираи Корея устувор карда, аз ҳамин самт ба Иттифоқи Шуравӣ наздик 

шуд. Нимҷазираи Корея ҳам то анҷоми ҷанги дуюми ҷаҳон, асосан, аз ҷониби 

Япония идора мешуд. Баъди мағлубияти Япония дар ҷанги дуюми ҷаҳон 

таъсири Америка, аз як тараф, ва Иттифоқи Шуравӣ, аз тарафи дигар, боиси 

ба ду давлат ҷудо шудани нимҷазираи Корея шуд. Дар натиҷа ихтиёри 

идораи Кореяи Ҷанубӣ ба дасти Америка ва Ҷумҳурии халқӣ-демократии 

Корея (Кореяи Шимолӣ) ба дасти Иттифоқи Шуравӣ гузашт. Пуштибонии ин 

абарқудратҳо аз ду тарафи ҷанг дар ин нимҷазира рақобатҳои шадиди сиёсии 

онҳоро қувват бахшид. Дар баробари ҷангҳои низомӣ, ки дар шакли 

пуштибонии тарафҳо дар ин нимҷазира идома мекард, ҷангҳои иттилоотӣ 

байни расонаҳои хабарӣ ва идеологҳои ҳар ду тараф низ қувват гирифт. 

Нахустин шеърҳои сиёсии зиддиамрикоии Лоҳутӣ низ дар алоқамандӣ ба 

ҳамин ҷангҳо навишта шуданд. Дар ин радиф метавон шеърҳои «Дар Кура» 

(Корея – З. Б.), «Духтари халқи далер», «Ба халқи Кура», «Офтоб дар қатра», 

«Эй духтари халқи Кура, эй марди Кура» ва дигарҳоро ном бурд. 

Дар ин асарҳо, ки аз олитарин намунаҳои осори публитсистии оғози 

солҳои 50-уми асри гузашта вобаста ба масъалаҳои байналхалқӣ мебошанд, 

Лоҳутӣ аз дахолати Америка ба корҳои сиёсии кишварҳои Шарқ ва халалдор 

намудани сулҳи ҷаҳонӣ сухан меронад. Чунончи, дар шеъри «Ба халқи Кура» 

адиби оташинсухан сар даровардани Америкаро дар нимҷазираи Корея фақат 

бо мақсади ба даст овардани он не, балки ғасби минтақаҳои дигари атрофи 

он, аз ҷумла Чин, арзёбӣ мекунад. Фишори амрикоиҳоро дар ин сарзамин 

муаллиф боиси поймол шудани дастовардҳои заҳматкашони он дониста, 

сабабгори ҳалокати одамон медонад:  

... Лек ғосиб дар Кура, дар хоки Чин 

Қарнҳои ранҷ карда поймол, 

Мефишонад заҳр бар оби зулол, 

То ба умри мурдумон ояд завол [159, с. 139]. 

Дар идомаи асар муаллиф кӯшиши барзиёди Америкаро дар нимҷазираи 

Корея шарҳ дода, мақсади онро фишор овардан ба Иттифоқи Шуравӣ ва 

халалдор кардани сулҳи дунё дармеёбад. Чунин нияти нопоки душман 

Лоҳутии ватандӯстро ба ғазаб меорад ва ӯ «ҳарифи идеологӣ ва душмани 

иҷтимоиашро ба таври қатъӣ маҳкум ва масхара» [65, с.154] мекунад:   

Он амируланкабути беҳаё, 

Бар каку сосу паша фармонраво, 

Микруби амрикии ҷинси дупо, –  

Бо чунин куштор к-он ҷо мекунад, 

Машқи ғасби кишвари мо мекунад, 

Озмуни забти дунё мекунад [159, с. 139]. 

Тавре аз порчаҳои иқтибосшуда аён мегардад, ин асар дар шакли 

памфлети манзум иншо шудааст. Нияту мақсади нопоки душманро Лоҳутӣ 

дар қолаби ҳаҷв муайян ва фош намуда, кирдори зиддибашарии онро ба 

таври қатъӣ маҳкум мекунад. Бо истифодаи калимаву ибораҳои 

«амируланкабути беҳаё», «микроби ҷинси дупо», «одамхӯрон», «ваҳшату 

ҳорӣ» (девонагӣ), «Амрикои дад» (даранда) муаллиф хислату хӯйи 

ваҳшиёнаи сиёсатмадорони амрикоиро нишон медиҳад.    

Дар ҳамаи шеърҳои ба ин мавзуъ бахшидаи шоир унсурҳои жанрҳои 

ҳаҷвӣ-публитсистӣ, махсусан памфлет, васеъ истифода шудааст. Муаллиф 

дар чунин асарҳо агар, аз як ҷониб, сиёсати зиддибашарии душманро маҳкум 

кунад, аз ҷониби дигар, муборизаҳои озодихоҳонаи халқи Кореяро муқобили 

ин империалисти давраи баъди ҷанги дуюми ҷаҳонӣ ситоиш мекунад ва 

халқи заҳматкаши дунёро ба муқобили он мехонад. Дар шеъри «Барои сулҳу 

дӯстӣ» «мардумони рӯи замин, аз хоки Амрик то ба Ҳинду Чин»-ро шоир ба 

дӯстӣ ва ҳифзи ҳуқуқу сарзаминҳои худ мехонад ва яқин дорад, ки аҳли 

заҳмат дар ҳар гӯшаи ҷаҳон баҳри ҳимояи якдигар ба по мехезанд. Аз ин рӯ 

садоқату дӯстии заҳматкашони дунёро шоир зидди манфиатҳои ҷаҳонгирон 

арзёбӣ мекунад:  

Меларзанд з-ин дӯстӣ ҷаҳонгирон,  

К-аз ин дӯстӣ ҷанг равад аз миён [159, с. 135]. 

Шоир ситами золимонро ба аҳли заҳмат ва нолаи маҷруҳонро аз 

ваҳшати онҳо омили аслии дӯстиву бародарии мазлумони дунё медонад. 

Барои муассир гардидани осори худ адиб ба факту далелҳо рӯ оварда, бо 

тасвири воқеаҳои муайян онро хеле муассир баён мекунад:  

Вақте дар Кура хун мезанад ҷӯш, 

Нола аз маҷруҳон расад ба гӯш, 

Халқи ҳар кишвар шиносад чун дӯст, 

Ки ин нолаи бародари ӯст  [159, с. 135]. 

 Дар солҳои 50-ум сиёсати геополитикии Америка васеътар мешавад ва 

нуфузи сиёсии он дар Шарқи наздик низ меафзояд. Аз ҷумла, роҳ ёфтани 

Америка ба зодгоҳи Лоҳутӣ – Эрон боиси эҷод шудани як қатор асарҳои 

сиёсии дигари ӯ мегардад. Нахуст, шоир бо таълифи шеъри «Ба дафъи қувваи 

бегона бархез» халқи зодгоҳашро ба муқобили «деви ҷанги нав» (Америка) 

мехонад ва сар фурӯд овардани ворисони Коваву Саъдиро ба «хасми 

худбин», «сармоядорони виҷдонашон торику чиркин», «дадони маккор» нанг 

медонад. Лоҳутӣ қудрати иттиҳоди халқи заҳматкашро аз неруи бомбаи 

атомӣ бештар арзёбӣ карда, эрониёнро даъват мекунад, ки аз «соҳибони 

бумби отум» [159, с.109] натарсанд ва онро аз сарзамини худ биронанд.  

Мавзуи сар даровардани Америка ба Эрон дар шеърҳои «Аҳримани 

ҳариманрӯ», «Иртиҷои дун», «Посух ба иғвогарон», «Деви ҷанги нав», «Хост 

Янки каме шикор кунад» ва як қатор рубоиёти дар ин давра эҷодшудаи 

Лоҳутӣ идома ёфтаанд.  

Илова бар ин, дар як қатор асарҳои дигар Лоҳутӣ аз таъсири Америка ба 

кишварҳои дигар ва кӯшиши таъсир расонидан ба Иттифоқи Шуравӣ 

тавассути давлатҳои ҳамсояро ошкор мекунад ва ин амали сиёсатмадорони 

амрикоиро маҳкум менамояд. Ин мазмунро махсусан дар памфлети 

«Афсонаи холаи Сакинаи гумроҳ, ҳамсояи хирадманд ва ҷодугари сиёҳ» ва 

як қатор рубоиёти дар солҳои 50-ум эҷодкардаи ин публитсисти борикбин 

хуб мушоҳида кардан мумкин аст. Дар памфлети мазкур Лоҳутӣ давлатҳои 

бо пуштибонии Америка ба Иттифоқи Шуравӣ мухолифаткардаро дар образи 

«Сакинаи гумроҳ», Давлати Шуравиро дар образи «ҳамсояи хирадманд» ва 

Америкаро таҳти образи «ҷодугари сиёҳ» ифода карда, кӯшишҳои бенатиҷаи 

онҳоро барои «бало овардан» ба сари Шуравӣ маҳкум кардааст. 

Дар ҳама асарҳои ба сиёсати геополитикии Америка бахшидаи худ 

Лоҳутӣ онро ҳамчун як кишвари аз нигоҳи иқтисодӣ ва низомӣ пешрафта 

эътироф мекунад, вале ба сиёсати ҷаҳонгирии он зид мебарояд. Сиёсати 

мустамликавии Америкаро идомаи сиёсати мустамликавии Англия ва дигар 

кишварҳои империалистии аврупоӣ дар ҷаҳон медонад, ки ба зарари 

кишварҳои ақибмонда меанҷомад ва хусусияти зиддибашарӣ дорад. Аз 

ҷумла, кӯшишҳои амрикоиҳоро дар нимҷазираи Корея ба хотири ғасби 

давлатҳои ҳамсояи Иттифоқи Шуравӣ, ба Эрон ворид шудани онро бо 

мақсади ба даст овардани захираҳои нафти ин давлат ва маблағгузории 

Америкаро ба давлатҳои аврупоӣ ҷиҳати кам кардани нуфузи давлати советӣ 

дар ин минтақа ба қалам додааст. Дар ҳамаи асарҳои ба ин мавзуъ бахшида 

Лоҳутӣ ҳадафҳои ғаразноки сиёсатмадорони амрикоиро ошкор намуда, халқи 

мазлуми дунёро ба муқобили онҳо мехонад.  

Дар баёни андешаву мақсадҳо дар ин самт Лоҳутӣ имконоти жанрҳои 

бадеӣ-публитсистии хусусияти ҳаҷвидошта, аз ҷумла памфлет ва луқмаро 

дар қолаби назм мусоид меёбад, ки дар ин хусус дар боби сеюм муфассалтар 

суҳбат хоҳем кард. 

2.2. Муносибат ва мавқеи адиб ба авзои сиёсии замон 

Айёми ҷавонии А. Лоҳутӣ ба замони вазъи душвори сиёсиву иҷтимоии 

Эрон рост меояд. Ҳанӯз аз нимаи дуюми асри ХIХ дар Эрон, ки барои 

ишғоли сарзамин ва сарватҳои он байни давлатҳои истисморгари Англияву 

Франсия ва Россияи подшоҳӣ муборизаҳо давом мекард, бо талошу ислоҳоти 

муҳимми вазири ботадбири Насриддиншоҳ – Амири Кабир, ҷомеаи ин 

кишвари бостонӣ то андозае ҳушёр шуданд ва дар пайи ҳифзи ватан ва 

арзишҳои моддиву маънавии худ гардиданд. Амири Кабир, аз як тараф, ба 

омилҳои манфии сиёсии замон, яъне, дастнишондаҳои истеъморгарон дар 

дарбор мубориза бурда, аз тарафи дигар, бо сафарбар кардани гурӯҳи 

ҷавонони Эрон барои таҳсил ба Аврупо ва ташкили донишгоҳу донишкадаҳо, 

таъсиси нашриёту рӯзномаҳо бо забони форсӣ барои бедории фикрии 

мардуми ин сарзамин роҳ кушод. Ин тадбирҳои вазири доно, ки дар ниҳоят 

боиси рашку ҳасад ва нотавонбинии ҷоҳпарастону империалистон шуда 

сабабгори қатли ӯ гардид, тавонист мақсад ва мавқеи хориҷиён, махсусан 

Англия ва Россияро, ки то ин замон аллакай қисме аз сарзаминҳои Эрони 

бузургро ба империяи худ ворид карда буданд, ба ҳамагон фош созад. Ба 

таъкиди А. Шеърдӯст, «сиёсати чаповулгаронаи Русия ва Инглистон, аз як сӯ, 

ва хиёнату бекифоятии дастгоҳи ҳукумат, аз сӯи дигар, ва баръакс, рушду 

огоҳии рӯбаафзуни сиёсӣ ва иҷтимоии мардум дар ин даврон ҷомеаи Эронро 

тадриҷан ба сӯи як таҳаввули умумӣ пеш бурд ва маншаи пешбурд ва 

шӯришҳои азиме алайҳи истибдод ва истеъмор гардид» [100, с. 15]. Ҳамин 

гуна муборизаҳои озодихоҳӣ дар Эрон шурӯъ шуда, то замони таваллуд ва 

балоғати Лоҳутӣ ба авҷи аъло расида, ба инқилобҳои машрутахоҳӣ табдил 

ёфт. Адиб дар очерки «Тарҷумаи ҳол» ба вазъи сиёсии он замон ишора карда 

чунин мегӯяд: «Эрон, ки дар зери зулму ситами феодалӣ менолид ва 

дарандагони империалистӣ пайкари онро пора-пора мекарданд, дар он замон 

кам-кам аз хоби деринаи худ бедор мегардид. Аз нимаи асри нуздаҳум дар 

ҳар гӯшаву канори мамлакат деҳқонон ба шӯришҳо сар карданд; норизоии 

халқ аз зулму ситамҳо ва ҳаракатҳои миллии буржуазияи маҳаллӣ гоҳ дар 

шаклҳои динии асримиёнагӣ ва гоҳе ба тарзи тақлиди Ғарб сурат 

мегирифтанд». [156, с. 164]. Чун Лоҳутӣ дунёро бо чашми ақл шинохт, 

аввалин чизе, ки ӯро нороҳат кард ва ба хашм овард, нобаробарии табақаҳои 

иҷтимоӣ ва беҳуқуқии синфи коргару деҳқон буд. Ин мавзуъро адиб дар 

эссеи «Саргузашти ман» ба тафсил шарҳ додааст. Ӯ, ки дар хонаводаи косиб 

ба воя расида, оилаашон аз заҳмати касби гевакашӣ (кафшдӯзӣ) ризқ 

меёфтанд, аз вазъи бади рӯзгори косибон ва дар маҷмуъ, синфи коргару 

деҳқон хуб огоҳӣ дошт. Илова ба вазъи ногувори иҷтимоии синфи коргар, 

ҷабру ситами золимон болои онҳо, таҳқиру фишори ҳокимону сармоядорон 

ва пайваста ба манфиати синфи доро истифода намудани қувваи аҳли заҳмат 

пешқадамону равшанфикрони замонро, ки Лоҳутӣ ва падару бародаронаш 

низ дар қатори онҳо буданд, ба майдони мубориза мекашонд. Ҳамин буд, ки 

дар аввалин фурсати пайвастан ба ҳавзаҳои инқилобӣ ба муқобили ҳукумати 

мустабидаи шоҳӣ, ки баъд аз инқилоби аввали рус соли 1905 дар Эрон ба 

вуқуъ омад, Лоҳутӣ таҳсил дар донишгоҳро қурбони муборизаҳои сиёсӣ 

кард. «Садои раъдосои инқилоби русии соли 1905 ба Эрон ғулғула андохта 

буд, ... ҳаракати селобвори халқ маро печонда бо худ бурд» [156, с. 165], – 

менависад Лоҳутӣ. Рӯ овардани шоир ба ашъори револютсионӣ ҳам аз ҳамин 

давра шурӯъ гардидааст. Муҳаққиқ Холиқ Мирзозода ба ҳамин ҷиҳати 

фаъолияти ӯ ишора карда навиштааст, ки «Абулқосим Лоҳутӣ он шоири 

инқилобии Шарқ аст, ки дар солҳои ҷӯшу хурӯши аввалин инқилоби рус 

(1905-1907) ва таъсири бошарофати он ба ҷунбиши инқилобӣ омадани Шарқ 

ба майдони шеъру қалам дохил шудааст» [55, с. 188]. Бо ҳамин аввалин 

воридшавии худ ба ҳавзаҳои инқилобӣ Лоҳутӣ то охирин рӯзи дар Эрон 

буданаш ҷонибдори шӯришгарони халқӣ боқӣ монд ва ба муқобили қувваҳои 

иртиҷоии дохилӣ ва империалистони хориҷӣ муборизаро идома дод.  

Дар оғоз Лоҳутӣ ба хотири «озодӣ ва саодати «побараҳнагон», яъне 

халқ» [156, с. 155], вориди майдонҳои ҷанг шуда, ба муқобили ҳукумати 

шоҳӣ, ки барои бақои тоҷу тахт пайваста халқи мазлумро ғорат мекард, 



109 
 

мубориза бурдааст. Ин мазмунро аз мактуби шоир ба муҳаққиқ Х. Мирзозода 

аз 29 феврали соли 1949 дарк намудан мумкин аст. Дар ҳамин мактуб Лоҳутӣ 

навиштааст, ки «ҳаракати инқилобии ибтидоии ман ҳаракати озодихоҳонаи 

миллӣ буд» [156, с. 155]. Х. Мирзозода дар пажуҳиши худ ин давраро як 

марҳилаи хоси ҳаёту эҷодиёти Лоҳутӣ то замони омаданаш ба Иттифоқи 

Шуравӣ дониста, «давраи машрутиятталабӣ ва озодии миллӣ (то соли 1909)» 

[55, с. 190] унвон додааст. Дар шеъру сурудҳои аввалини худ низ ӯ мардумро 

ба муқобили ҳукуматдорон даъват кардааст:  

Эй ранҷбари фақири маъсум, 

То чанд зи ҳаққи хеш маҳрум. 

Бедор бишав, бас аст ғафлат! 

То кай ба марорату мазаллат? [157, с. 124]. 

Лоҳутӣ ба ҳайси «яке аз пешқадамтарин байрақбардорони инқилоби 

пролетарӣ дар Шарқ» [137, с. 10] он замон озодии аҳли заҳматро фақат дар як 

роҳ мебинад – аз байн бурдани режими шоҳӣ ва ба даст гирифтани ҳукумат 

аз ҷониби синфи коргару деҳқон. Ин мақсади худро муаллиф дар назми 

иҷтимоиаш сароҳатан иброз доштааст: 

Ту бо ҳама арзише, ки дорӣ, 

Донӣ, ки чаро ҳамеша хорӣ? 

Заҳмат зи ту, неъмат аз ту набвад, 

Зеро ки ҳукумат аз ту набвад [157, с. 125]. 

Мавзуи иттиҳоди синфи коргару деҳқон тақрибан дар тамоми осори 

боқимондаи шоир тарғиб шуда, дар солҳои кору фаъолияташ дар Иттифоқи 

Шуравӣ он такмил ёфта, бо шаклу мазмунҳои нав ба нав пешниҳод шудааст. 

Шоир ин омилро дар назми иҷтимоияш роҳи ягонаи раҳоӣ аз зулм ва саодати 

аҳли заҳмат дар ҳама гуна шаклҳои давлатдорӣ арзёбӣ мекунад.  

Ба зидди ҷабру ситам иттиҳоду ташкилот, 

Барои халқи ситамкаш ягона тадбир аст [158, с. 26].  

Ба ҳамин монанд Лоҳутӣ дар осори публитсистии худ, ҳар вақте чун ба 

рӯзгори сиёҳу ҳоли табоҳи мардуми заҳматкаши Шарқ нигоҳ мекунад, пеш аз 

ҳама, ду табақа – шоҳу шоҳпарастон ва руҳониёни ҷоҳпарастро сабабгори 

бадбахтии онҳо дармеёбад: 

Шайху шаҳ донӣ чӣ сон ғорат кунанд ин халқро? 

Ин ба номи дину он бо зӯри қонун мекунад [157, с. 238]. 

Дахолати барзиёди руҳониёнро дар кори давлатдорӣ ва истифода аз 

динро барои идораи одамон аз ҷониби ҳукуматҳои худкома Лоҳутӣ яке аз 

омилҳои аслии ақибмондагии ҷомеаҳои шарқӣ медонад. Ҳамдастии ин ду 

неруро дар муқобили халқ адиб барои синфи коргару деҳқон бисёр 

таъсиргузор ва хатарнок ба қалам медиҳад ва дар осори публитсистиаш аҳли 

заҳматро аз ин хатар пайваста огоҳ карда меистад: 

Эй коргар, наҷоти ту дар бозувони туст, 

Маъюс бош аз шаҳу аз кирдугор ҳам [157, с. 202]. 

Мавзуи ҳамдастии дину дарборро дар истисмори синфи коргар дар 

ҷомеаи шарқӣ, дар мисоли Эрон Лоҳутӣ дар осори насрӣ низ возеҳ шарҳ 

додааст. Аз ҷумла, дар фелетони «Хон-доӣ» ба ин масъала дахл карда, 

нависанда нуфузи ашрофи дараҷаи аввал, уламои бузург ва миёнаро чун ба 

«подшоҳи мустақил» тасвир кардааст. Ба таъкиди муаллиф, ин табақаи аҳолӣ 

ба бисёр чизҳо қудрат доштанд, ҳатто ҷинояткорони хавфноктарин, монанди 

одамкушон бо фатвову фармони ин қабил одамон тавассути гирифтани 

ришва аз ҷавобгарӣ озод мешуданд. Бо ишора ба беадолатӣ ва ноустувории 

сохти идораи сиёсии замон ва нуфузи ҳамин табақаи мардумон муаллиф 

чунин менависад: «мулло фатво ба озодии қотил, ҳоким фармони авф медод. 

Қотил озод мешуд ва модари мақтул то зинда буд гиря мекард» [156, с. 101].  

Мавзуи мубориза бо истилогарони хориҷӣ, ки дар осори публитсистии 

Лоҳутӣ мавқеи марказӣ дорад, асосан, аз соли 1909 бештар гардид. Ин ба 

замоне рост меояд, ки давлатҳои империалистии Англия ва Россияи подшоҳӣ 

артиши худро расман вориди хоки Эрон карданд ва дар идораи ҳукумати он 

таъсирашон беш аз пеш афзуд, зеро акнун онҳо дар баробари таъсир 

расонидан ба корҳои давлатдорӣ, ҳамчунин дар ошӯбҳои халқӣ фаъолона 

ширкат намуда, мардуми башӯромадаро террор мекарданд. Илова ба ин, 

давлатҳои дигар бо истифода аз нобасомониҳои бавуқуъомада бо ҳар роҳу 

восита мехостанд нуфузашонро дар ин кишвари бузурги шарқӣ бештар 

кунанд. Таъсири ҳамин омилҳо буд, ки дар он замон дар осори Лоҳутӣ 

«характери мубориза ба муқобили ҳукмронии давлатҳои империалистӣ дар 

Эрон» [86, с. 46] мавқеъ пайдо кард. Баъди зиёда аз сӣ соли ин воқеаҳо 

Лоҳутӣ соли 1949 дар яке аз мактубҳояш ҳолати онвақтаи Эронро тасвир 

карда, чунин навиштааст: «Эрон дар фишори ҳамсояҳои пурзӯр – подшоҳии 

рус ва империалисти ғаддори инглис ҷон меканд. Туркия мавқеъро ғанимат 

шумурда мисли дузди паст, ки шабона аз гӯри мурдаҳо кафан медуздад, 

мехост кафши кӯҳнаи Эрони дами ҷон доданро аз поҳои берангу беҳаракаташ 

бароварда ғорат кунад. Олмониҳои Вилҳелм аз соҳиб шудани инглису рус ба 

Эрон метарсиданд ва бо зӯри пул тарафдороне ба даст оварда буданд, ки ба 

нафъи онҳо таблиғот мекарданд» [156, с. 155].  

Дар осори Лоҳутӣ вақте ки ба Эрон ва вазъи сиёсиву иҷтимоии он 

муроҷиат мешавад, ду мафҳум – «миллат» ва «давлат» ба ҳам муқобил 

гузошта мешавад. Адиб зери мафҳуми «миллати Эрон» халқи мазлум ва 

табақаи озодихоҳи кишвари бостониро дар назар дорад, ки дар талоши раҳоӣ 

аз зулми ҳукуматдорон ва истисморгарони хориҷӣ ҳастанд. Вақте «давлати 

Эрон» гуфта мешавад, режими шоҳӣ ва ҷонибдорони он дар назар дошта 

мешавад, ки аз дидгоҳи публитсист онҳо, асосан, табақаи руҳониён ва 

заминдорони калоне ба шумор мераванд, ки дар ғорат кардани синфи коргару 

деҳқон ҳамдаст буданд ва барои ҳимояи манфиатҳои худ ҳатто ватанашонро 

ба фурӯш гузоштаанд. Аз ҳамин ҷост, ки шоир дар ҳар ҷое, ки барои наҷоти 

Эрон суҳбат мекунад, дар даъвату хитобаҳояш ибораи «миллати Эрон» садо 

медиҳад.   

Чунон ки адиб дар яке аз мактубҳояш  менигорад, «ватанфурӯшон аз 

чаҳор тараф номус ва истиқлоли Эронро ба тарозуи фурӯш гузошта буданд» 

[156, с. 155]. Ин ватанфурӯшонро Лоҳутӣ дар симои аъзои ҳизби ҳокими 

давр, ҳизби «Эътидолиюн» мебинад ва онро «ҳизби ашроф ва муллоҳо, 

савдогарони бузург ва дарбориён» маънидод мекунад. Ба бовари ӯ, аъзои ин 

ҳизб ба ҳама давлатҳои бегона хидмат мекарданд ва ҷосуси онҳо шуда 

буданд. Бо ҳамин сабаб дар симои онҳо Лоҳутӣ душманони миллати Эрон ва 

сарзамини онро медид ва давоми беш аз сӣ соле, ки дар Эрон буд, ба 

муқобили онҳо ва хоҷагони хориҷиашон мубориза мебурд. Солҳои дар хоки 

Шуравӣ буданаш, вақте ки рӯзгори худро дар Эрон тасвир мекард, мегуфт, 

ки «хоҳӣ агар аз зиндагии ман огоҳ шавӣ – пардае тира, дар он сурати як 

зиндон бин» [156, с. 154].   

Мавзуи Эрон ва ҳимояи синфи коргару деҳқони он аз золимону 

ғосибон дар публитсистикаи Лоҳутӣ то охири ҳаёташ идома меёбад. То 

рӯзҳои охири умр адиб пайваста дар хусуси озодии ин сарзамини бостонӣ ва 

озодии мазлумони он садо баланд кардааст. Ҷойи зикр аст, ки муроҷиат ба 

Эрон дар осори адиб якнавохт нест. Дар қисме аз асарҳои худ Лоҳутӣ ба 

Эрон ҳамчун ба зодгоҳаш, ба сарзамине муроҷиат мекунад, ки дар он ҷо 

таваллуд шудаву ба воя расидааст ва онро пазмон мешавад, аз дурии он 

шикоят мекунад ва бо ҳасрат аз он ёдовар мешавад. Дар ин гуна асарҳо 

оҳанги лирикию иҷтимоӣ баланд садо медиҳад. Дар ин радиф шеърҳои  

«Фарёди миллат», «Эй ватан», «Меҳан, эй меҳан», «Ба зодгоҳам», «Падар ва 

писар» ва қисми зиёди ғазалҳои истанбулии шоирро ном бурдан мумкин аст.  

Дар бархе шеърҳои дигари ба Эрон бахшида шоир ба он ҳамчун як 

давлати мустақил дар арсаи байналмиллалӣ, як минтақаи муҳимми стратегии 

Шарқ назар афканда, аз як ҷониб, талоши қудратҳо барои тасарруфи онро 

мавриди баҳсу баррасӣ қарор медиҳад ва, аз тарафи дигар, муборизаи 

пешқадамони ин сарзаминро дар ҷодаи озодӣ ва тараққиёти он тафсиру 

таблиғ мекунад. Дар ин гуна шеърҳо оҳангу мазмунҳои сиёсӣ баландтар садо 

медиҳанд. Мисли шеърҳои «Хитоб ба миллати Эрон», «Тоҷгузорӣ», «Марги 

марди инқилобӣ», «Ба духтари Эрон» ва ғайра. Таваҷҷуҳ ба ҳаракатҳои 

истилогаронаи Англия дар Эрон ва кишварҳои атрофи он дидгоҳи Лоҳутиро 

вобаста ба масъалаи Шарқ афзоиш медиҳад, ки ин мавзуъ дар осори дар 

Иттифоқи Шуравӣ эҷоднамудаи ӯ доманаи васеъ пайдо мекунад.   

Мавқеъ ва мақсади давлатҳои истисморкунандаи аврупоӣ даҳҳо сол 

пеш аз таваллуди Лоҳутӣ маълум буд ва қабл аз ӯ ҳам мутафаккирони 

Машриқ дар ин хусус ибрози назар кардаанд. Хоса дар осори Муҳаммад 

Иқболи Лоҳурӣ ин мазмун бештар ба назар мерасад. Аммо дар назми 

иҷтимоии Лоҳутӣ омилҳои дигари роҳ ёфтани ғосибон ба давлатҳои Шарқ ба 

таври возеҳ зикр мешавад, ки ҷолиби диққат аст. Омили аз ҳама нанговарро 

дар роҳ ёфтани аҷнабиёни истилогар ба давлатҳои Машриқ Лоҳутӣ дар 

ҳамкории ҳукуматҳои маҳаллӣ бо империалистони хориҷӣ барои ҳифзи тоҷу 

тахт мебинад, ки, мутаассифона, ин ҷараён имрӯз ҳам ҷомеаи Шарқро 

домангир аст. Мисоли инро дар муборизаҳои сиёсӣ барои ба даст овардани 

ҳукумат дар кишварҳои Афғонистон, Ироқу Сурия, Либия ва дигар давлатҳо 

дида метавонем, ки барои ҳалли ин низоъҳо Америка ва давлатҳои Аврупо, 

аз як тараф, ва Россия, аз тарафи дигар, фаъолона иштирок мекунанд. Ин 

омилро Лоҳутӣ як аср пеш барои ҷомеаи шарқӣ ба худкушӣ баробар хонда 

буд:   

Мани бечора он рӯзе ба қатли худ яқин кардам, 

Ки дидам, тоза бо гург улфате бошад шубонамро [157, с. 143]. 

Аз ҷониби дигар, табиати ғуломӣ ва камсаъйии аҳли Шарқ, ки ба ҳама 

ҷабру зулм ва таҳқири истилогарони хориҷӣ ва шарикони дохилии онҳо 

таҳаммул мекунанд, Лоҳутиро ба ғазаб меорад. Ҳамин аст, ки ин муборизи 

роҳи озодӣ «Талоше, ғайрате, ҳиссе! Шумо ҳам миллатед охир», – гуфта бо 

дард фарёд мекашад ва мардумро бедор кардан мехоҳад. Ба ҳамин монанд 

дар ҳар як мисраи ба ин мавзуъ бахшидаи шоир «... ҳисси чуқури муҳаббат ба 

халқи меҳнаткаши мазлум ва нафрат ба синфи ҳоким ва асиркунандагони 

Шарқ акс ёфтааст [55, с. 188].  

Дар баробари даъвати мардуми Шарқ ба мубориза бо ғосибон ва ҳифзи 

истиқлолу озодии худ шоир дар назми иҷтимоияш ҳадафу мақсадҳои 

ғаразноки империалистонро дуруст муайян ва фош мекунад. Аз ҷумла, дар як 

рубоӣ стратегияи сиёсати истилогаронаи Англияро дар Шарқ муайян намуда, 

роҳҳои несту нобуд кардани онро аз минтақа нишон медиҳад:      

То Ландан такягоҳи хунхорон аст, 

Бунёди наҷоти коргар вайрон аст. 

Аз баҳри ҳуҷуми мо ба ин шаҳри сияҳ 

Марказ Ҳинд асту роҳи он Эрон аст [159, с. 176]. 

Лоҳутӣ ҳалли мунсифонаи масъалаи Шарқро дар низоми сиёсии ҷаҳон 

бисёр муҳим медонад ва роҳи ҳалли онро ҷуз иттиҳоди коргарҳои дунё 

намебинад, зеро ки, аз нигоҳи ӯ, на сиёсати истилогаронаву мустамликавии 

давлатҳои сармоядории Ғарб ва на низомҳои сиёсии диктатории ҷомеаи 

Шарқ, ки озодии синфи коргару деҳқонро намехостанд, ба ҳалли ин масъалаи 

муҳимми сиёсии ҷаҳон имконият намедиҳанд:   

То Ҳинд бувад махзани ризқи Ландан, 

То Шарқ ниҳад ба ҳукми Мағриб гардан. 

То ҳаст миёни коргарҳо «ту»-ву «ман», 

Аз нури кумун ҷаҳон нагардад равшан [159, с. 176]. 

Лоҳутӣ, ки дар муборизаҳои сиёсӣ зиёд иштирок кардаву бо табақаҳои 

гуногуни манфиатхоҳ рӯ ба рӯ шудааст, махсусан, манфиатҳои иқтисодии 

сармоядорони авурпоӣ, дуруғгӯӣ ва қаллобии онҳоро дар миёни ҷомеаи 

Шарқ хуб дарк мекард, идеали «озодӣ»-и буржуазия ва ғояҳои «демократӣ»-и 

онро ҳамчун сароб дониста, пайваста ба халқи мазлуми Шарқ ҳидоят мекард, 

ки ба он бовар накунанд.  

Профессор И. Усмонов дуруст қайд мекунанд, ки «дар ашъори советиаш 

устод Лоҳутӣ ду Шарқ – Шарқи советӣ ва Шарқи хориҷиро бо нигоҳи 

муқоиса ба тасвир гирифтааст» [90, с. 299]. Дар асарҳои дар хоки Шуравӣ ба 

ин мавзуъ алоқаманд навиштаи худ адиб «тараққиёти республикаҳои Шарқи 

советиро дида, татбиқи орзуҳои худро эҳсос ва чунин зиндагиро барои кулли 

мардуми Шарқ» [90, с. 299] таманно мекунад.    

Ҷанги якуми ҷаҳон аз 28-уми июли соли 1914 шурӯъ шуда, 11 ноябри 

соли 1918 хотима ёфт. Барои оғоз шудани ин ҷанг ҳодисаи Сараево, ки 24 

июни соли 1914 рух дод, баҳона шуд. Ин ҳодиса бо шомили як гурӯҳи 

террористӣ шуда, ба Австро-Венгрия ҳамла кардани Гаврило Принсипи 19-

солаи сербӣ анҷом ёфт, ки дар паи он меросбари шоҳигарии Австро-Венгрия 

Франс Фердинанд ва ҳамсари ӯ София Хотек кушта шуданд. Дар асл 

сабабҳои ин ҷангро мунаққидон ба сиёсати империалистии давлатҳои 

аврупоӣ, даъвоҳои ҳудудиву иқтисодии кишварҳои қудратманд, тағйирёбии 

мувозинати қувваҳои сиёсӣ дар Аврупо ва Шарқи наздик ва тавсеаи ҳарбӣ 

кардани соҳаҳои ҳаёти иқтисодиву сиёсӣ ва иҷтимоӣ бо мақсади тайёрӣ ба 

ҷангҳои ғоратгарона арзёбӣ мекунанд. Дар ин ҷанг иттиҳоди империяҳои 

Россия, Британияи Кабир ва Франсия ба қудратҳои марказии аврупоӣ – 

Олмон, Австро-Венгрия, Империяи Усмонӣ ва шоҳигарии Болгария ғолиб 

омад. Оғози ҷангҳои шаҳрвандӣ ва инқилобҳои мардумӣ дар Россия ва як 

қатор давлатҳои аврупоӣ натиҷаи ҳамин ҷанги ҷаҳонӣ буд, ки бо барҳам 

хӯрдани империяҳои Россия, Германия, Туркияи Усмонӣ ва Австро-Венгрия 

оварда расонид. 

Солҳои ҷанги якуми ҷаҳонӣ (1914-1918) қисман ба давраи муҳоҷиратҳои 

Лоҳутӣ ба Туркия рост меояд, ки ин давлат яке аз иштирокчиёни фаъоли он 

ҷанг ба шумор мерафт. Ин воқеаи мудҳиши башарӣ ба Лоҳутии мубориз, ки 

тақрибан тамоми осори публитсистиашро дар заминаи воқеаву рӯйдодҳои 

муҳимми сиёсӣ таълиф намудааст, бетаъсир намонд. Дар ин давраи мушкили 

ҳаёташ, ки публитсист кӯшиш мекард, то аз чашми душманони золими худ – 

ҷосусони ҳукумати мустабидаи шоҳии Эрон, империалистони Англия ва 

Россияи подшоҳӣ дар Ироқу Туркия паноҳ барад, нисбат ба ин ҷанг ва 

оқибати он бетарафона муносибат накарда, мавқеи худро бо эҷоди як силсила 

асарҳо муайян намудааст. Ҳанӯз то оғози ин ҷанг Лоҳутӣ бо шеъри зерин 

мавқеашро нисбат ба ҳама гуна муноқишаву хунрезиҳо баён дошта буд: 

Байни шаҳону давлати сармоядорҳо 

Ҳар ҷанг бар зиёни раият шавад тамом. 

Фатҳ ар кунанд – фоидаи ағниёст, 

Таслим агар шаванд, асиранд, вассалом! [157, с. 137].   

Суръат бахшидани раванди мустамликакунонии истилогарони 

аврупоиро, ки бо сабаби афзоиши иқтидори иқтисодиашон анҷом медоданд, 

шоир асоси ҷанги якуми ҷаҳон арзёбӣ кардааст. Ин манфиатҳои 

сармоядоронро публитсист барои аҳли заҳмат бесамар арзёбӣ мекунад: 

Ҷанги башар андар сари нафъу зарар аст, 

Сармояи ин нафъу зарар симу зар аст. 

То сикка бувад ривоҷи ҳар иқдоме, 

Аз баҳри наҷоти коргар бесамар аст [159, с. 176]. 

Идеологҳои буржуазӣ дар солҳои ин ҷанг бархӯрди тамаддунҳо ва 

фарқи дину забонро байни қавму миллатҳо сабабгори бадбахтиҳо 

меҳисобиданд ва бо ин роҳ фарҳангу забони худро дар кишварҳои шарқӣ 

таблиғ мекарданд. Ҳазорҳо нафар табааи Машриқзамин ба ин сафсатаҳо 

бовар мекарданд ва дар татбиқи ин ҳадафи ғаразноки мустамликадорон ба 

онҳо кумак менамуданд. Дар ҳамин вазъият Лоҳутӣ мавқеи худро дигаргуна 

иброз медошт:  

 На фарқи забон, на дин, на кишвар, на либос, 

 Бар фитнаи мобайни башар нест асос. 

 Сармоя бувад омили ин ҷангу ҷадал, 

 Гар он набувад, на ҷанг монад, на ҳарос [157, с. 181]. 

 Дар шеъри «Ба ятимони ҷанги ҷаҳонӣ» ба ҷузъиёти ҷанг бештар ишора 

шуда, тарроҳони он намояндагони синфи муфтхӯр ва ситамгар арзёбӣ 

мешаванд: 

 

Писарони падароне, ки чу душман дар ҷанг 

Якдигарро ба раҳи синфи ситамгар бикушанд, 

Бинигар, бо чӣ муҳаббат шуда бо ҳам якранг  

Ки ту гӯӣ ҳамашон бачаи як оилаанд [158, с. 55].  

 Дар мисраъҳои зерин шоир кӯчагарду овора, бекасу бепаноҳ ва ба як 

мушт ҷинояткори бадбахт табдил шудани ҷавононро бузургтарин фоҷиаи 

ҷанг унвон мекунад:  

Чун шумо буд ба ҳар кӯча гурӯҳи дигаре, 

Ҳама бечораву бадбахту парешону фақир, 

Ҳамагӣ соҳиби эҳсосу сифоти башарӣ, 

Лек дар системи он ҷомеа помолу асир [158, с. 54]. 

 Ҳамин тавр, омилҳои аслии Ҷанги якуми ҷаҳонро устод Лоҳутӣ ба 

манфиатҳои иқтисодии байни абарқудратҳои аврупоӣ шарҳ медод, ки 

натиҷаи он овораву бадбахт шудани ҳазорҳо инсон аст, аммо ин чизҳо барои 

истисморгарону ғуломони молу сарват аҳаммият надорад.  

 Россияи подшоҳӣ, инқилоби Октябр ва Иттифоқи Шуравӣ. Ин мавзуъ 

дар публитсистикаи Лоҳутӣ мавқеи хос дорад ва дар ҳаёти шахсии адиб ҳам 

таъсири амиқе гузоштааст. Агар инқилоби соли 1905 дар Россия ӯро ба 

ҳавзаҳои инқилобии Эрон кашида бошад, инқилоби соли 1917 асрори 

мубориза ва муваффақиятҳоро дар шӯришҳои мардумӣ ба ӯ омӯхтааст. Адиб 

иқрор аст, ки шиносоӣ бо болшевикони рус, ки дар ҳайати қӯшунҳои артиши 

ишғолгари Россияи подшоҳӣ дар Эрон қарор доштанд, ӯро аввалин бор бо 

ақидаҳои марксистӣ-ленинӣ ошно намуданд. Лоҳутӣ дар мақолаи «Чӣ гуна ба 

зери байрақи Ленин омадам» дар ин хусус чунин менависад: «Ман бо 

болшевикони русе, ки дар ин урду (урдуи Россияи подшоҳӣ дар Эрон – З.Б.) 

пинҳонӣ кор мекарданд, алоқа пайдо кардам; бо ҳам ба муқобили 

империализми инглис дар Эрон, ба муқобили сарони империалистии худи 

урдуи рус ва ба муқобили ҳукумати иртиҷоии Эрон мубориза мебурдем» 

[156, с. 176].  Дар очерки «Тарҷумаи ҳол» адиб дар хусуси ҳамкорӣ бо 

болшевикони рус ва ҳамроҳ бо онҳо ташкил намудани митингу ҳамоишҳои 

сиёсӣ зидди ҳукумати шоҳии Эрон ва империалистони хориҷӣ маълумоти 

бештар медиҳад. Аз ин ду асар бараъло аён мегардад, ки дар заминаи ҳамин 

ҳамкориҳо бо болшевикон Лоҳутӣ аз асли инқилобҳои русӣ ва оқибати он 

хабардор мешавад ва аз ҳамон замон худро ба инқилобчиёни рус дуруст 

мешиносонад. Ин ҳам аён аст, ки аз ҳамон замон Лоҳутӣ бо ғояҳои баланди 

инқилобӣ ва халқпарваронаи худ дар назди сиёсатмадорони Иттифоқи 

Советӣ маҳбубият пайдо мекунад.  

Дар публитсистикаи Лоҳутӣ то замони барқарор шудани ҳукумати 

Шуроҳо Россия давлати империалистии таҷовузкор ва пуштибони хоинону 

душманони халқ тасвир шудааст. Аз ҷумла, дар шеъри «Хотираи маъшуми 

Раҳимхон» дар ин хусус адиб бо ҳассосияти тамом сухан гуфтааст. Ин шеър 

ба Раҳимхон – сардори дастаи иртиҷоиёни Эрон дар инқилобҳои 

машрутахоҳии солҳои 1907-1908 бахшида шудааст, ки ба муқобили 

фидоиёни роҳи озодӣ дар Теҳрон ва Табрез ҷангида буд ва баъди шикаст 

хӯрдани дастааш ба Россия паноҳ мебарад. Ин шеър аввалин бор 9 феврали 

соли 1910 дар рӯзномаи «Эрони нав» бо имзои «Лоҳутии Кирмоншоҳӣ» чоп 

шудааст. Дар ин асар Лоҳутӣ Россияро ҳамчун «паноҳгоҳи мардони 

беномус» ном бурда, ҳамкории ин давлатро бо душманони халқи мазлум 

маҳкум мекунад. 

Нигар ба ғайрати он беҳуқуқи беномус, 

Ки баъд аз ин ҳама зиштӣ паноҳ бурда ба рус. 

Гумонам ин, ки ба ҷуз мулки рус ҷое нест, 

Паноҳгоҳи чунин мардумони беномус. [157, с. 130] 

Тибқи нишондоди сарчашмаҳо Россияи подшоҳӣ ҳанӯз аз соли 1909, 

тақрибан дар як вақт баробар бо Англия, артиши худро вориди хоки Эрон 

намуда буд ва ҳамчунин барои ишғоли Ироқ саъй мекард. Лоҳутӣ ҳам дар ин 

хусус дар як мақола ишора карда навиштааст, ки  «ӯрдуи ишғолгари Русияи 

подшоҳӣ он вақтҳо (соли 1917 – З. Б.) аз роҳи хоки Эрон рӯ ба Бағдод 

мерафт» [156, с. 176]. Илова бар ин, дар мактубу мақолаҳо ва нутқу 

баромадҳои худ Лоҳутӣ аз камбудиҳои зиёди сиёсати Россияи подшоҳӣ 

ёдовар шуда, сабаби ба вуҷуд омадани инқилобҳои болшевикиро дар Россия 

маҳз дар чунин сиёсати нодурусти он шарҳ медиҳад. Аз ҷумла, аз 

миллатчигӣ ва паст задани шаъну эътибори миллату халқиятҳои дигар дар 

замони ҳукмронии Романовҳо ёдовар шуда, Лоҳутӣ менависад, ки «дар Русия 

... сию як халқ ҳатто алифбо ва хате ҳам надоштанд, ки аз рӯи он тавонанд 

савод пайдо кунанд, аз ин рӯ инҳо аз тамаддуни инсонӣ берун монда, 

зиндагии нимваҳшиёна мегузарониданд» [156, с. 185]. Дар асарҳои ба ин 

мавзуъ бахшидаи худ, публитсист кишваркушоии ҳукуматдорони Россияи 

подшоҳиро ба хотири ғулом гардонидану ба яғмо бурдани сарватҳои миллату 

халқиятҳои майда ва тобеи империяи худ кардани сарзаминҳои онҳоро 

маҳкум кардааст. Лоҳутӣ сиёсати зиддибашарии ин империяро танқид карда 

гуфтааст, ки «агар халқҳо намехостанд гардан ба зери юғи ишғолгарон хам 

кунанд, ба онҳо «чораҳои лаҷомзанӣ» ба кор мебурданд» [156, с. 183]. 

Маҳдудиятҳо ҷорӣ кардан нисбат ба миллату халқиятҳои алоҳида ва бо ҳар 

роҳу восита фишор оварданро ба онҳо Лоҳутӣ як камбудии бисёр ҷиддии 

сиёсати то замони таъсиси ҳукумати Шӯроҳо дар Россия маънидод мекунад. 

Аз ҷумла, ӯ аз маҳдудиятҳо ҷорӣ кардан нисбат ба яҳудиён ёдовар шуда 

иброз доштааст, ки фақат барои маҳдуд кардани ҳуқуқи яҳудиён дар ин 

сарзамини бузург шашсаду панҷоҳ қонуну қарор бароварда шуда буд. Аз 

нигоҳи публитсист, дигар қавму миллатҳо ҳам дар натиҷаи сиёсати 

муғризонаи ҳукуматдорони Россияи подшоҳӣ бо ҳар роҳу восита озор 

медиданд. «Ғайр аз фишору зӯрии бевосита ва ҷисман нобуд кардани халқҳо, 

ҳукумати подшоҳӣ онҳоро бо заҳри хурофот ва миллатчигӣ бо дасти 

ҳамдигарашон маҳв мегардонд. Грузин арманиро чашми дидан надошт. 

Ӯзбек тоҷикро дида наметавонист» [156, с. 183], – менависад ӯ.  

Сиёсати муғризонаи Россияи подшоҳиро Лоҳутӣ на танҳо барои 

миллату халқиятҳои дигар, балки барои синфи коргару деҳқони рус низ 

зиёновар ва харобкунанда арзёбӣ карда, решаҳои баргузории инқилобҳои 

мардумиро дар қаламрави паҳновари Россия натиҷаи ҳамин гуна шеваи 

золимонаи ҳукуматдории он арзёбӣ мекунад. Ба ҳамин хотир публитсист 

инқилоби Октябрро наҷотдиҳандаи халқи мазлум ва барҳамзанандаи ҳама 

гуна ҷабру зулм арзёбӣ карда, таъсиси Ҳукумати Шуравиро дар заминаи он 

тақрибан дар тамоми осори замони кору зиндагиаш дар Иттифоқи Шуравӣ 

ситоиш кардааст. Ҳамаи дастовардҳои давлати советӣ аз нигоҳи адиб 

натиҷаи ҳамон инқилоб буд, ки бо ҷоннисориҳои халқи мазлум амалӣ шуд. 

Садоқати худро ба инқилоби Октябр ва Ҳукумати Шуравӣ шоир махсусан 

дар шеъри «Ханҷари заҳмат» бо лаҳни содаву самимӣ, бисёр муассир баён 

кардааст: 

Шудам бар миллате ошиқ,  

Ки дорад давлате аъло. 

Чӣ миллат! Миллати Уктабр, 

Чӣ давлат? Давлати Шуро [158, с. 81]. 

Ин шеър аз шаш банди чормисрагӣ иборат буда, дар он паҳлуҳои асосии 

сиёсати халқпарваронаи Ҳукумати Шуравӣ, ки Лоҳутӣ амалишавии онро дар 

тамоми муборизаҳои сиёсиаш дар Эрон ҷорӣ кардан мехост, ифода ёфтааст.   

Таъсиси Ҳукумати Шуравиро баъд аз инқилоби Октябр Лоҳутӣ на танҳо 

барои миллати рус, балки барои ҳама миллату халқияти тобеи сарзаминҳои 

он ҳаётбахшу омили рушди дигарбора арзёбӣ мекунад. Ин идея, махсусан, 

дар нутқу баромадҳои ӯ хубтар ифода ёфтааст. Аз ҷумла, дар нутқи адиб дар 

сессияи АФ ИҶШС бахшида ба омӯхтани қувваҳои истеҳсолии Тоҷикистон, 

ки аз 10 то 20 апрели соли 1933 дар Ленинград доир шуда буд (он таҳти 

унвони «Қувваи ҳаётбахш» дар рӯзномаи «Тоҷикистони сурх», журнали 

«Барои адабиёти сотсиалистӣ» ва дигар нашрияҳои ҳамон замон чоп 

шудааст, – З. Б.), гуфта шудааст, ки Иттифоқи Советӣ ва Партияи 

Коммунистии он «... халқҳои хурду калонеро, ки номашон фаромӯш гардида 

ва ба дараҷаи ҳеҷ расидааст, зинда месозад» [156, с. 178]. Дар ҷойи дигар 

Лоҳутӣ бо усули дӯстдоштаи худ – қиёси замони гузашта бо ҳозира чунин 

мегӯяд: «Ҳукумати подшоҳии Русия одамонеро интихоб карда ба онҳо 

мегуфт: «Инак, ба шумо ҳокимият, мансаб, яроқ ва қонун. Равед, ҷустуҷӯ 

кунед, ки дар куҷоҳо ҳанӯз халқҳои қафомондаи ваҳшӣ ҳастанд. Ба онҳо 

тохту тоз кунед, мағлуб намоед, ба зери тасаллути худ дароваред ва барои 

нафъи мо ва афзоиши қудрати мо тамоман тобеи мо гардонед». 

Ҳукумати Шуравӣ ҳам ба гӯшаву канорҳои дурдасти мамлакат сару кор 

дорад. Ӯ ҳам одамҳои лозимаро интихоб карда мегӯяд: «Инак, ба шумо пул, 

асбоб, мутахассисҳо, докторҳо, китобҳо; равед, ҷустуҷӯ кунед, бинед, дар 

куҷои мамлакат халқҳои ақибмондаи аз маданият маҳруме ҳастанд. Ба онҳо 

ёрӣ диҳед, дардҳояшонро даво кунед ва онҳоро барои зиндагонии иқтисодӣ 

ва мадании мастақил омода созед» [156, с. 188-189]. Ҳамин гуна муқоисаҳои 

ҷолиб муносибату мавқеи адибро ба авзои сиёсии замони худ бараъло нишон 

медиҳад. Лоҳутӣ нақши давлати ҷавони советиро дар эҳё ва рушди 

ақаллиятҳои миллӣ баён дошта мегӯяд, ки «сию як халқ аз қабили алеутҳо, 

вогулҳо, гелакҳо ва дугонҳо, ки хату алифбо надоштанд, бо алифбои лотинӣ, 

вале ба забони модарӣ китоби алифбо ва китобҳои дигар гирифтанд» [156, с. 

188]. Ҳамаи ин халқиятҳо, ки ба қавли публитсист, дар Россияи подшоҳӣ 

онҳоро таҳқиромез «бегонанажод» (инородец) мехонданд» [156, с. 183], 

баъди инқилоби Октябр ва барпо шудани Ҳукумати Шуроҳо дубора рӯ ба 

тараққӣ меоранд.  

Рақибони сиёсии Иттифоқи Советӣ – давлатҳои сармоядории Аврупо 

хурдтарин мушкилоти дохилиро дар ҳудуди кишвари паҳновари сотсиалистӣ 

тобиши сиёсӣ дода, онро танқид мекарданд. Яке аз мавзуъҳои меҳварӣ барои 

сиёҳ кардани Шуравӣ миллатчигӣ ва поймол шудани ҳуқуқи ақаллиятҳои 

миллӣ дар ҳудуди он ба шумор мерафт. Аз ҳамин ҷост, ки мавзуи ваҳдату 

дӯстии миллату халқиятҳо дар Иттифоқи Шуравӣ дар солҳои сиюм ҳам дар 

публитсистика ва ҳам дар адабиёт бисёр ривоҷ ёфта буд, ки Лоҳутӣ дар ин 

самт дар сафи пеши эҷодкорони замони худ қарор дошт. Ӯ дар мақола ва 

нутқу баромадҳояш ба бадхоҳони давлати шуравӣ, ки ин мавзуъро барои 

сиёҳ кардани он дастак карда буданд, бо овардани мисолҳои дақиқ ҷавоб 

мегӯяд. Мушкилоти миллату халқиятҳои майдаро дар Россия Лоҳутӣ 

ҳақиқати замони гузашта – давраи ҳукумати подшоҳӣ медонад. «Русияи 

подшоҳӣ – ин зиндони халқҳо – дигар вуҷуд надорад, – мегӯяд ӯ. – Ҳоло дар 

хоки он халқҳои озод, баробарҳуқуқ ва мустақил бо роҳи калон рӯ ба 

сотсиализм мераванд» [156, с. 186]. 

Дар асарҳои публитсистии А. Лоҳутӣ, ки ба ин мавзуъ бахшида 

шудаанд, ҳаёти сиёсии ду давраи гуногуни мардуми як сарзамини паҳновари 

дунё ҳамин гуна шарҳу тафсир ёфтааст. Ӯ дар асарҳояш дар ин хусус ҳамчун 

шоҳиди аслии сиёсати ҳарду ҳукумат баромад мекунад. Аз диди адиби 

нуктасанҷ инқилоби Октябр мардуми рус ва халқиятҳои дигари тобеи онро аз 

як марҳилаи душвори сиёсӣ ба марҳилаи наву дурахшон ворид кардааст. 

Лоҳутӣ мегӯяд, ки Ҳукумати Шуравӣ баробари барпо шуданаш неруҳои 

худро аз кишварҳои бегона баровард, ки ӯ дар Эрон шоҳиди ин шудааст. 

«Болшевикон бо фармони ҳукумати советӣ Эронро тарк намуданд, – 

менависад Лоҳутӣ дар мақолаи «Чӣ гуна ба зери байрақи Ленин омадам». – 

Фақат қисми зиддиинқилобии урдуи рус монд, ки дар зери байрақи Англия 

бо ҳамроҳии инглисон ва муздурони эронии онҳо ба саркӯб кардани ҳаракати 

инқилобӣ машғул гардид» [156, с. 176]. 

Лоҳутӣ аз соли 1922, ки вориди хоки ин кишвар шуд, дар ҷодаи зина ба 

зина рушд карда, ба як давлати абарқудрат табдил ёфтани он шахсан 

иштирок кардааст. Аз ин рӯ ҳам дар назми иҷтимоӣ ва ҳам мақолаҳову 

баромадҳояш ҳамчун шоҳиди воқеӣ бурду бохти низоми сиёсии Россияи 

тоинқилобӣ ва баъди инқилоби Октябрро ба риштаи таҳлилу тасвир мекашад.  

Аз нимаи дуюми солҳои 20-уми асри гузашта дидгоҳи Лоҳутӣ ба 

мавзуъҳои байналхалқӣ фарохтар гардида, дигар ӯ ҳамчун намояндаи аҳли 

заҳмати тамоми ҷаҳон садо баланд мекунад ва ба муқобили истисморгарони 

мазлумони дунё мубориза мебарад. Дар ин давра дар осори публтисистӣ 

Лоҳутӣ бештар ба ҷанбаи байналхалқии воқеаҳои муҳим диққат дода, 

манфиату зарари ҳар рӯйдодро нисбат ба Иттифоқи Советӣ, ки онро ватани 

меҳнаткашони дунё мехонд, ба таври возеҳ шарҳ медиҳад. Барои мисол, дар 

шеъри «Тоҷикистон» вақте ки Лоҳутӣ «аз дараҷаи республикаи автономиягӣ 

гузашта ба дараҷаи як аъзои ҷудонашавандаи пурраҳуқуқи Саюзи Советӣ 

расидани вай (Тоҷикистон, – З. Б.)-ро тасвир мекунад – душмании таърихии 

колонизаторҳои Европаро, умуман, ва душмании колонизаторҳои 

Британияро, хусусан, нисбат ба Шарқи мазлум аз ёд намебарорад» [13, с. 6]. 

Аҳаммияти ин воқеаи таърихӣ барои кишварҳои империалистии Аврупо, пеш 

аз ҳама, дар он буд, ки Тоҷикистон дар наздикии Ҳиндустон қарор дошт ва 

ин кишвари куҳанбунёди соҳибтамаддун мустамликаи Англия буд. Аз ҳамин 

хотир, Лоҳутӣ ташкилшавӣ ва рушди «писари ҳафтуми сотсиализм»-ро дар 

паҳлуи мустамликаҳои онҳо, барои давлатҳои сармоядорӣ, хусусан барои 

Англия, нороҳаткунанда ва мояи нигаронӣ арзёбӣ мекунад:  

 Дили дарбори Урупо хун шуд, 

 Ки ба Шуро писаре афзун шуд. 

 Биржи Амрик ба ларзиш уфтод, 

Шарқи заҳматкаш аз ин шуд дилшод [158, с. 28]. 

Дар бисёр маҷмуаҳои шеърҳо, девонҳо ва куллиёти шашҷилдаи шоир, 

аз ҷумла дар китоби «Шеърҳои тоҷикистонӣ», ки соли 1940 бо сарсухани 

устод Айнӣ чоп шудааст, дар ҳамин шеър байти дигаре ҳаст, ки аҳаммияти 

байналмилалии барпо шудани давлати мустақил ва баробарҳуқуқи 

Тоҷикистонро дар ҳайати Иттифоқи Шуравӣ хуб ифода мекунад: 

То ба Порис расид аз Лондон 

Нолаи лорди калон – Ҳендерсон [151, с. 13].  

Устод Айнӣ, вақте дар хусуси аҳаммияти байналхалқии ин шеър гап 

мезанад, махсусан, ҳамин байтро мисол оварда, кӣ будани Ҳендерсон ва 

сабаби аз ҷониби Лоҳутӣ устокорона истифода шудани образи онро дар шеър 

шарҳ медиҳад. «Ҳендерсон кист? – менависанд устод Айнӣ. – Ин як гурги 

солхӯрда, як рӯбоҳи ҳилагари бисёр умрдидаи дарбори Лондон буд, ки дар 

давлати капиталистӣ-империалистии колонизатории Британия солҳои дароз 

министрӣ кардааст. Ӯ душмани қаттол ва оштинопазири Шарқи мазлум буд» 

[13, с. 6]. Ба таъкиди С. Айнӣ, ин дипломати бритонӣ ба ин ақида будааст, ки 

«то дар Шарқи ислом як қитъаи мустақили озод бар ҳаёт бошад, маданияти 

Европа дар зери хатар аст». «Лоҳутӣ ана ҳамин ҳодисаи таърихӣ ва роли 

золимонаи Ҳендерсон ва ҳендерсонҳоро дар роҳи ғулом кардани Шарқи 

мазлум» [13, с. 6] ба назар гирифта, ин байтро гуфтааст. Мутаассифона, 

ҳамин гуна як байти муҳим, ки устод Айнӣ ба он баҳои баланд додааст, дар 

куллиёти ҳафтҷилда аз шеъри «Тоҷикистон» дар баробари чанд байти дигар 

ихтисор шудааст.  

Бо ташкил шудани Тоҷикистон империалистони Аврупо агар, аз як 

ҷиҳат, аз сарзамине, ки метавонистанд онро шомили мустамликаи худ 

кунанд, маҳрум шуда бошанд, аз ҷониби дигар, он боиси ташвиши онҳо 

гардид, чунки дар як муддати кӯтоҳ аввал дар шакли ҷумҳурии автономӣ ва 

баъдан ҳамчун ҷумҳурии алоҳидаи Советии Сотсиалистӣ дар ҳайати ИҶШС 

таъсис шудани Тоҷикистон ва бо суръат рушд кардани он дар паҳлуи 

Ҳиндустони мустамликашуда метавонист барои ҷомеаи ин кишвари 

мутамаддину бостонӣ намунаи ибрат гардад. Аз ҳамин ҷиҳат, ба назари адиб, 

давлатҳои сармоядорӣ бо равон кардани ҷосусон, таъсису пуштибонӣ аз 

гурӯҳҳои харобкоре мисли босмачиҳо мехостанд, ин сарзамини навбунёдро 

ноором ва нобуд кунанд. Бо назардошти ҳамин омилҳо, дар порчаи дигари 

ҳамин шеър муаллиф сокинони Тоҷикистони навтаъсисро ба мубориза 

муқобили онҳо мехонад:  

Бойро дар бари худ роҳ мадеҳ,  

Як пари коҳ ба бадхоҳ мадеҳ, 

Решаи муфтхӯронро баркан, 

Аз тани душмани Шуро сар кан [158, с. 28]. 

Дар ин ҷо зери калимаву ибораҳои «бой», «муфтхӯр» ва «душмани 

Шуро» Лоҳутӣ босмачиён ва ҳамон табақаҳои ҷамъиятро дар назар дорад, ки 

солҳои барқарории Тоҷикистони шуравӣ зидди сиёсати сотсиалистӣ ва 

ташкил намудани колхозу совхозҳо сар бардошта буданд. Аз нигоҳи адиб, 

давлатҳои сармоядории аврупоӣ барои амалӣ намудани мақсадҳои ғаразноки 

худ дар хоки Иттифоқи Шуравӣ маҳз намояндагони ҳамин табақаи аҳолиро 

истифода мекарданд, ки ин мавзуъ дар асарҳои устод Айнӣ ҳам зиёд ба назар 

мерасанд.  

Муборизаи системаҳои сотсиалистӣ ва сармоядорӣ. Дар солҳои сиюм 

аҳаммияти байналхалқии ғалабаи сотсиализм дар осори публитсистии 

Лоҳутӣ мавқеи марказӣ касб мекунад. Аз бисёр ҷиҳат ин ба воқеаҳои сиёсии 

замон вобастагӣ дошт. Дар баъзе кишварҳои сармоядорӣ ва мустамликаҳои 

онҳо маҳз дар ҳамин давра зери таъсири шиору хитобаҳои дастгоҳҳои 

идеологии Ҳукумати Шуравӣ шӯришу исёнҳои зиддидавлатӣ ва ҳамоишҳои 

эътирозии синфи коргару деҳқон ба вуҷуд меояд. Ин ҷараёни муборизаҳои 

сиёсии байни Иттифоқи Советӣ ва давлатҳои сармоядориро шадидтар 

мекунад. Чунин воқеаҳо ба Лоҳутӣ, ки худро намоянда ва пуштибони синфи 

коргару деҳқон медонист, бетаъсир намемонд ва ҳатман дар ин хусус чизе 

таълиф мекард. «Ман шоири шеърпеша нестам, – мегӯяд Лоҳутӣ. – Ман 

фақат вақте менависам, ки ягон воқеа ё мавзуъ маро то амиқтарин гӯшаи 

қалбам мутаассир гардонад ва ботинан маро талқин намояд: чизеро, ки дар 

бораи ин мавзуъ медонӣ, чизеро, ки вақти навиштани он аст ва барои синфи 

ту манфиат дорад, бинавис!» [156, с. 222]. Аз ҳамин ҷост, ки дар ин солҳо 

«муборизаи ду система, системаи сотсиализм ва капитализм, кинаву адовати 

оштинопазир нисбат ба фашизм» [73, с. 98] ба мавзуи асосии назми 

иҷтимоии Лоҳутӣ табдил меёбад.  

Илова ба ин, дар ҳамин давра Лоҳутӣ чанд манзумаву достонҳои 

калонҳаҷме офаридааст, ки ба мавзуъҳои муҳимми сиёсати байналмилалӣ 

бахшида шудаанд. Дар ин радиф асарҳои «Мо зафар хоҳем кард» ва «Сафари 

Фарангистон»-ро ном гирифтан мумкин аст, ки ифодагари дидгоҳи шоири 

мубориз ба сиёсати замон мебошанд.  Дар ин ду асар Лоҳутӣ барои «фош 

кардани сирати истисморгарону душманони халқи мазлум, баҳри ғалабаи 

револютсияи пролетарӣ ва озод намудани меҳнаткашони олам аз чанголи 

золимону мустамликадорони хориҷӣ тамоми қувваи худро сарф менамояд» 

[73, с. 11]. 

Дар манзумаи «Мо зафар хоҳем кард» Лоҳутӣ аз муборизаи давлатҳои 

сармоядорӣ ба муқобили Иттифоқи Шуравӣ, ки ба назари муаллиф бо 

сиёсати иҷтимоии худ сабабгори бедории синфи коргари дунё шудааст, хабар 

медиҳад. Мавзуи асосии асар ба муборизаи шадиди ду сохти ҷамъиятӣ – 

сармоядорӣ дар мисоли давлатҳои абарқудрати Аврупо ва сотсиалистӣ дар 

мисоли Иттифоқи Советӣ бахшида шудааст. Лоҳутӣ бо ин асар ҳамчун 

намояндаи синфи коргару деҳқон ба пролетариати дунё дар бораи таҳдиди 

ҷанг аз тарафи империалистон ба муқобили ягона давлати аз нигоҳи адиб 

пуштибони заҳматкашони дунё – ИҶШС муроҷиат мекунад ва онҳоро ба 

мубориза зидди сармоядорони золим мехонад. Идеяи асосии асар ғалабаи 

комили давлати советӣ дар кори тараққӣ додани саноати вазнин, омода 

намудани халқи заҳматкаши дунё барои инқилоб бар зидди золимон 

мебошад:  

...Пешрафти мо ба чашми буржуазӣ хор шуд, 

Марги худ бо дидаи худ диду чун саг ҳор шуд [160, с. 186]  

гуфтани шоир ишора ба комёбиҳои синфи коргари дунё аст, ки аллакай дар 

гӯшаҳои гуногуни олам барои озодии худ садо баланд мекарданд. Аз нигоҳи 

ӯ, давлатҳои сармоядорӣ ин рафтори аҳли заҳматро пайравӣ ба сиёсати 

сотсиалистии Иттифоқи Шуравӣ медонистанд, ки ҳамон вақтҳо зидди боёну 

заминдорон мубориза бурда, хоҷагиҳои коллективиро ба вуҷуд меовард. Ба 

ҳамин хотир, душманони хориҷӣ, вақте ки ғалабаи халқи советиро ба 

муқобили боён ва ҳамчун синф аз байн бурдани онҳоро медиданд, бо ҳар 

роҳу восита ба муқобили он ҷанг эълон мекарданд:  

Гашта дар ҳар мамлакат вазъияти сармоя паст, 

Мехӯрад услубаш аз услуби шуроӣ шикаст, 

З-он ки ин маҳсули коллективию он шахсӣ аст, 

Буржуозӣ, мухтасар, гардида ҳар ҷо варшикаст... [160, с. 186]. 

Лоҳутиро, бештар аз ҳама, бедор шудани халқи мазлуми давлатҳояшон 

мустамликашуда хурсанд мекунад. Омили аслии бедории онҳоро шоир 

озодиву дастовардҳои меҳнаткашони давлати советӣ медонад, ки ба 

мазлумони дунё намуна гардида буд: 

Халқи ҳар мустамлика ин давра бино гаштааст, 

Баҳри истиқлолу озодӣ муҳайё гаштааст [160, с. 186].  

Дар бандҳои алоҳидаи «Мо зафар хоҳем кард» Лоҳутӣ 

«оташдиҳандагони ҷанг, фашизм ва сояи шуми дар болои Европа 

паҳншудаистодаи онро дар сари вақт фош мекунад» [73, с. 98] ва дастоварди 

Иттифоқи Шуравиро зарбаи ҷонкоҳе ба сиёсати мустамликавию 

истисморгароёнаи онҳо дармеёбад. Адиб қудрати Иттифоқи Советиро дар 

мубориза ба ҳамаи онҳо бештар медонад, чунки роҳи кишвари худро роҳи 

ҳақ ва пуштибони онро синфи коргари дунё арзёбӣ мекунад. Муаллиф 

мегӯяд, ки давлати шуравӣ дар ҳама дунё бар зидди ҷанг овоз баланд 

кардааст, вале, агар ҷомеаи сармоядорӣ ҷангро бихоҳад, аҳли заҳмати ин 

кишвар бар дифои худ доимӣ омодааст:  

Буржуозӣ гар биҷангад, мо зафар хоҳем кард, 

Олами сармояро зеру забар хоҳем кард, 

Ҷои он эҷоди дунёи дигар хоҳем кард, 

Кори дунёро ба коми коргар хоҳем кард... [160, с. 191].  

Ба таври умум, дар ин асар адиб бо услуби пурҳарорати публитсистӣ 

барои «шарҳи сиёсии воқеаҳои баамалоянда, хулосабарориҳо доир ба 

масъалаҳои ниҳоят муҳимми ҳаёти халқ, тарғиби идеяву идеалҳои ҷамъиятӣ 

ва иҷтимоӣ» [84, с. 6]-и замони худ хизмати босазое кардааст. Идеяи дар 

доираи сулҳу осоиш афзудани истеҳсолот, тараққӣ додани хоҷагии қишлоқ 

ва рушди саноатро муаллиф дар мубориза бо ҷомеаи сармоядорӣ  тарғиб 

намуда, бунёди ҳар як фабрикаву заводи навро ба буржуазияи ҷангҷӯ зарба 

ва ба боқимондагони фашизм марг арзёбӣ мекунад. Илова ба ин, чун дар 

шеъри «Фардо» ин ҷо низ шоир ҳукуматдорони давлати советиро ҳушдор 

медиҳад, ки барои ҷанги низомӣ ба муқобили давлатҳои сармоядорӣ омода 

бошанд. Ин ҷо ҳам адиб хуб мушоҳида мекунад, ки сармоядорон дар ҷанги 

иттилоотӣ муваффақ нашуда истодаанд ва барои гузаштанашон ба ҷанги 

низомӣ чанд қадами дигар мондааст.  

Дар ҳар банди ин асар адиб дар «раванди муборизаҳои шадид барои 

ғасби мафкура» [48, с. 17] андешаҳои муҳимму дархӯри замонашро 

пешниҳод карда, барои иттиҳоди миллатҳои кишвари панҳновари шуравӣ ва 

заҳматкашони дунё консепсияи мубориза бар зидди сармоядоронро ба вуҷуд 

овардааст. Беҳуда нест, ки ин асарро муҳаққиқон «яке аз беҳтарин намунаҳои 

ашъори револютсионии советии тоҷик» [86, с. 61] шинохтаанд.  

Соли 1935 дар Париж Конгресси байналмилалии ҳимояи маданият аз 

фашизм баргузор мегардад. Дар он чорабинии муҳимми сатҳи баланди 

байналмилалӣ роҳбарии ҳайати ИҶШС-ро ба ҷойи Максим Горкий, ки бо 

сабаби беморӣ иштирок карда натавонист, ба уҳдаи А. Лоҳутӣ мегузоранд.  

Сафар ба Франсия ва шиносоии ӯ бо ҷомеаи он кишвари пешрафтаи 

аврупоӣ шинохти адибро ба сиёсати давлатҳои сармоядории ғарбӣ бештар 

мекунад. Таассуроти ӯ дар ин хусус дар достони «Сафари Фарангистон» хуб 

дарҷ гардидааст. Ин достон аз 5 боб иборат буда, дар ҳар боби он як муаммои 

«дунёи капиталистӣ ... фошу расво карда мешавад» [1, с. 76]. Лоҳутӣ дар 

ҷараёни сафар ба Франсия фиребкории давлатҳои империалистиро нисбат ба 

мардуми Шарқ, ки бо шиорҳои мафтункунандаи барои демократияву рушди 

иқтисодӣ диққати оммаро ба худ ҷалб мекарданд, дар Аврупо ҳам мушоҳида 

мекунад. Акнун эътимоди ӯ ба авомфиребии давлатҳои сармоядорӣ бештар 

мегардад. Ин рафторҳои дурӯғину шиорбозиҳои онҳоро, ки ба синфи коргару 

деҳқон ҳеҷ аҳаммият надорад ва ранҷу мушкилоти онҳоро сабук намекунад, 

дар «Сафари Фарангистон» ошкор намуда, маҳкум мекунад:  

Урупо ҳамеша пур аст аз шиор 

Ки «миллат бувад соҳиби ихтиёр», 

Ки ҳастанд мардум баробар ҳама, 

Ба ҳар сон ҳуқуқе баробар ҳама» [160, с. 210]. 

Акнун ӯ дарк мекунад, ки ин шиорҳо на танҳо ба манфиати мардуми 

кишварҳои бегона нест, балки ба дарди аҳли заҳмати худи кишварҳои 

аврупоӣ ҳам даво шуда наметавонанд:  

… Вале ихтиёри ҳама бо тиллост, –  

Ки дар мулки сармоядорӣ худост. 

Бале зар дар он ҷо худоӣ кунад, 

Ҷавонмарди безар гадоӣ кунад [160, с. 210-211]. 

Дар «Сафари Фарангистон» шоир ҳақиқати ин андешаро бо фактҳои 

конкрет исбот мекунад. Дар ин достон ҳам шоир, чун дар асари «Мо зафар 

хоҳем кард», дар асоси муқоисаву муқобилгузориҳои арзишҳои фарҳангиву 

сиёсӣ дар системаҳои сотсиалистиву сармоядорӣ мавқеи худро ба авзои 

сиёсии замон нишон дода, «бузургию шаҳомати сотсиализмро дар мисоли 

Иттифоқи Советӣ ва ҳақиру нотавонии капитализмро дар мисоли Франсия 

ниҳоят табиӣ ва муътамад нишон медиҳад» [37, с. 110]. Х. Отахонова ҳам 

мақсад аз муқоисагузориҳои системаҳои сотсиалистиву сармоядориро дар ин 

асар аз ҷониби шоир «тасдиқи бартарии беназири воқеияти сотсиалистӣ бар 

олами сармоя» [1, с. 74] унвон кардааст.  

Дар ин асар Лоҳутӣ дар муқоиса ба шеърҳои дигари ба ҳамин мавзуъ 

бахшидаи худ бештар на ба сиёсати геополитикии аврупоиҳо, балки ба вазъи 

фарҳанг ва шароити иҷтимоии шаҳрвандони давлатҳои сармоядорӣ диққат 

додааст. Дар оғози достон муаллиф аз вазъи фарҳанг дар ҷомеаи 

сармоядории Аврупо ёдовар шуда, барои муассир баён кардани андеша 

нахуст ҳикояеро меорад. Мазмуни ҳикоя чунин аст, ки маймуне бачаи худро 

дӯст медошт ва бо муҳаббати зиёдаш ба фарзанд, ҳатто ба одамон барои 

тарбияи насл намуна гардида буд. Замоне маймун ба ҳаммоми тафсоне 

меафтад ва ба гармии фарши он тоқат накарда, фарзандашро ба зери пояш 

мегирад. Маймунча нолаву зорӣ мекунад, вале ин «модари намуна» дар он 

вақт меҳри модариашро гум мекунад. Ба хотири он ки нолаву зории 

фарзандро нашунавад, маймун даҳони ӯро мебандад. Бо овардани ҳамин 

тамсил Лоҳутӣ ҷомеаи сармоядории Аврупоро ба маймун ва маданияти онро 

ба бачаи он монанд мекунад ва шарҳ медиҳад, ки буржуазияи Аврупо, ки як 

вақтҳо нақши пешқадамиро мебозид, акнун ба ҳаммоми тафсони буҳрон 

афтодааст. Аз ҳирси молу сарват ҳукуматдорони ҷомеаи сармоядорӣ ҳар 

чизеро, ки пештар ифтихор медонистанд, ҳоло поймол мекунанд. 

Намоядагони адабиёту санъатро, ки мехоҳанд аз камбудии ҷомеа сухан 

гӯянд, бо чанголи ифлоси фашизм даҳон мебанданд:  

Тамаддун чу оҳуи бепову даст, 

Зи шамшери фашизм уфтода паст [160, с. 213].  

Аз як нигоҳ чунин ба назар мерасад, ки Лоҳутӣ дар баҳо додан ба 

муносибати давлатҳои сармоядории Аврупо нисбат ба фарҳанг бештар 

муболиға менамояд ва бо ин роҳ гӯё манфиатҳои Шуравиро, ки рақиби онҳо 

ба шумор мерафт, ҳимоя мекунад. Вале як назар ба сарчашмаҳои дигар аниқ 

мекунад, ки воқеан ҳам гуфтаҳои публитсисти ҳақбину ҳақбаён вобаста ба ин 

мавзуъ дар ҳамон замон реалӣ будаанд. Масалан, профессор И. Усмонов аз 

суханронии адиб ва рӯзноманигори машҳури чех Ю. Фучик дар ҷашни 30-

солагии фаъолияти адабӣ ва иҷтимоии устод С. Айнӣ дар таърихи 19 ноябри 

соли 1935 иқтибос меорад, ки ифодакунандаи ҳақиқати муносибати 

режимҳои сиёсии давлатҳои сармоядорӣ ба фарҳанг мебошад. Ю. Фучик 

зимни суханронӣ бо ишора ба ин мавзуъ чунин гуфтааст: «Замоне буд, ки 

пуристеъдодтарин адибони халқи тоҷикро таъқиб мекарданд, мезаданд, ба 

зиндон меандохтанд ва ниҳоят нобудашон месохтанд ва мурдуми Европаи 

марказӣ аз ин аҳволу аъмоли ваҳшиёна хашмгин мешуданд. Аммо имрӯз... 

дар мо, дар Европаи Марказӣ пуристеъдодтарини адибонро ба лагерҳои 

консентратсионӣ меандозанд, башиддат ҷазо медиҳанд ва осори гаронбаҳои 

онҳоро поймол мекунад» [90, с. 254].  Муҳаққиқ И. Усмонов ҳам ба ин 

ҳақиқати ҷомеаи сармоядорӣ дар солҳои сиюму чилум бовар дорад ва 

мегӯяд, ки «...ҷаллодони буржуазӣ, фашизми хунхор, ки олами ғарбро ба худ 

печонда буданд, ҳар сухани ҳақ, инсони ҳақро таъқиб ва нобуд карданианд» 

[90, с. 254]. Аз ин бармеояд, ки он масъалагузориҳое, ки Лоҳутӣ дар достони 

«Сафари Фарангистон» вобаста ба вазъи фарҳанг дар ҷомеаи сармоядорӣ 

намудаанд, муболиғаҳои муғризона набуда, балки ҳақиқати замон мебошад. 

Бо назардошти хосияти амиқи маҳкумкунанда ва бо истифодаи масалу 

ҳикматҳои танзомез баён кардани фикр ин қисмати достони «Сафари 

Фарангистон»-ро бе ягон дудилагӣ метавон памфлети манзум номид. 

Мавриди зикр аст, ки то таълифи ин достон Лоҳутӣ зимни маъруза дар 

Конгресси байналхалқии ҳимояи маданият аз фашизм дар Париж мавзуи 

фарҳанг ва ҷойгоҳи он дар Иттифоқи Шуравиро ба иштирокчиён шарҳу 

тавзеҳ дода буд. Ҳангоми нутқ дар Конгресси мазкур ба рушди фарҳанг дар 

давлати советӣ ишора карда, гуфта буд, ки «дар айёме, ки ганҷинаи 

ҳазорсолаи адабиёти Хитой бо зарбаи тӯпхонаи япониҳо дар зери вайронаҳои 

Чапей нобуд мегашт, дар Озарбойҷони советӣ 880 китобхона, дар Ӯзбекистон 

– 1790, дар Туркманистон – 478, дар Тоҷикистон – 204 адад ба вуҷуд омад» 

[156, с. 188]. 

Дар хусуси мушкилоти иҷтимоии одамон дар ҷомеаи сармоядорӣ А. 

Лоҳутӣ дар ҷараёни Конгресси ҳимояи маданият аз фашизм дар Париж зимни 

баромадаш ёдовар шудааст. Ин публитсисти оташинсухан бо ҷуръату 

ҷасорате, ки хоси ӯ буд, дар ҷараёни Конгресс дар ҷавоб ба бадхоҳони 

ватанаш, ки одитарин мушкилоти иқтисодиро дар Иттифоқи Шуравӣ ба 

ҳуқуқи инсону дигар масъалаҳои сиёсӣ рабт медоданд, чунин мегӯяд: «Мо 

мамлакатҳоеро дар Аврупо медонем, ки одамони таҳсилдида барабас барои 

худ кор меҷӯянд ва инҳо ҳатто ба рӯфтани барфи кӯчаҳо ҳам розӣ мешаванд, 

вале ин низ ба нудрат муяссар  мегардад» [156, с. 187]. Ҳамин масъала бо 

овардани мисолҳои дақиқ дар «Сафари Фарангистон» ба риштаи назм 

кашида шудааст. 

Адиб дар қисми чоруми асар аз як муҳандисе мисол меорад, ки бо 

сабаби наёфтани кор аз рӯйи ихтисос бо корҳои сиёҳи кӯчагӣ машғул аст: 

Муҳандис яке дидам андар Фаранг 

Ки деворҳоро ҳамекард ранг,     

... Агар дошт ин кас ҷаве ихтиёр, 

Ба илмаш сазовор мекард кор [160, с. 210]. 

Дар ин достон, ки натиҷаи дидаву шунидаҳои адиб ва суҳбату 

вохӯриҳои ӯ бо табақаҳои гуногуни аҳолии Франсия мебошад, ҳақиқати 

ҷомеаи сармоядорӣ бо «оҳанги тезутунд ва фошкунанда» [1, с. 76] баён 

гардидааст. Муаллиф дар ҷомеаи сармоядории Аврупо ҳама табақаи аҳолиро 

пойбанди молу сарват мебинад:   

Амиру вазиру дабиру фақир, 

Ба қонуни сармоя ҳастанд асир. 

Яке ҳам аз он мардумони зиёд 

Надоранд ба фардои худ эътимод [160, с. 212]. 

Дар муқобили ин ҳама мушкилоти аҳли заҳмат дар Аврупо шоир озодии 

меҳнаткашони Иттифоқи Шуравиро мегузорад ва худро хушбахт ҳис 

мекунад, ки як узви он аст:  

Дар ин мулки озод ҳар гуна кор 

Маро ҳаст дар панҷаи иқтидор. 

Гузашта аз инҳо, ки кори мананд 

Ҳама халқи ин мулк ёри мананд [160, с. 211]. 

Ҳамин тавр, дар ин асар Лоҳутӣ «тавонмандона оҳанги рӯзро дар руҳи 

ҳар як мисраъ ҷой медиҳад» [48, с. 134] ва дар баробари маҳкум намудани 

сиёсати авомфиребонаи рақибони сиёсии ватанаш аҳаммияти арзишҳои 

иҷтимоиву фарҳангии халқи советиро тарғибу ташвиқ менамояд. Дар ҳар як 

қисми ин асар адиб мавзуи муборизаи системаҳои сотсиалистиву 

сармоядориро дар самтҳои гуногун ба таври мухталиф шарҳ дода, бартарии 

сотсиализмро дар ҳамаи самтҳо бо мисолҳои дақиқ нишон медиҳад. Ин 

мавзуъ дар осори солҳои сиюм эҷоднамудаи Лоҳутӣ мавқеи марказӣ касб 

кардааст.  

Ҷанги Бузурги Ватанӣ. Аввалин шумораи газетаи «Тоҷикистони сурх» 

баъди оғоз гардидани ҷанг, ки 24-уми июн нашр шудааст, пурра ба мавзуи 

ҳуҷуми аҳдшиканонаи Германия ба давлати советӣ бахшида шудааст. Дар он 

шумораи нашрия нутқи ҷонишини раиси Совети Комиссарони Халқии 

ИҶШС ва Комиссари Халқии Корҳои Хориҷӣ В. М. Молотов дар хусуси 

аҳдшиканона ба хоки Иттифоқи Советӣ ворид шудани Германияи фашистӣ 

ва даъвати шаҳрвандони ин кишвари паҳновар ба мудофиаи ватан, ки рӯзи 

шурӯъ гардидани ҷанг тавассути радио пешниҳод шудааст, чоп гардидааст. 

Илова бар он, таҳти унвони «Митинги меҳнаткашони шаҳри Сталинобод дар 

Парки маданият ва истироҳати ба номи Ленин» дар ҳамон шумора гузорише 

нашр шудааст, ки пас аз нутқи В. М. Молотов, бегоҳи 22 июни ҳамон сол бо 

иштироки роҳбарони Тоҷикистон ба ҳамин муносибат барпо шудааст. Аз ин 

гузориш маълум мегардад, ки дар ин митинг баъд аз котиби КМ ПК(б) 

Тоҷикистон Д. З. Протопопов аз намояндагони дигари давлатӣ А. Лоҳутӣ 

нутқ эрод мекунад. Газета аз нутқи Лоҳутӣ дар ин митинг чунин иқтибос 

меорад: «Беҳаёгии бемислу монанди сагони девонаи фашистӣ беҷазо нахоҳад 

монд. Ин сагони фашистӣ аз куҷое, ки омадаанд, дар ҳамон ҷо нест карда 

мешаванд. Коркунони санъат ва маданият – нависандагон, шоирон, 

журналистҳо, артистҳо – тамоми интеллигенсияи Тоҷикистон худро барои 

нест кардани душманони ватани сотсиалистӣ мобилизатсия шудагӣ 

мешуморанд» [164]. Аз ҳамин аввалин баромади худ А. Лоҳутӣ муносибат ва 

мавқеашро дар алоқамандӣ ба ин воқеаи нангини таърихи инсоният муайян 

кардааст. Дар ҳамон шумораи газета, ҳамчунин, таҳти номи «Овози 

нависандагони Тоҷикистон» ҳамовозии адибони мамлакат ба нутқи 

ҷонишини раиси Совети Комиссарони Халқии ИҶШС ва Комиссари Халқии 

Корҳои Хориҷӣ В. М. Молотов нашр шудааст, ки дар он, аз ҷумла чунин 

омадааст: «Мо, нависандагони Тоҷикистони офтобрӯя, худамонро бо камоли 

садоқат ба ихтиёри ватан ва партияи коммунистӣ аз ҳамин сония сафарбарӣ 

намудем, агар Ҳукумати Советӣ ва партия барои мудофиа кардани ватани 

муқаддаси сотсиалистиамон ба мо фармон бидиҳанд, мо тайёрем, ки қалами 

худро бо яроқ иваз намуда, собитқадамона ба майдони ҷанг равем. Мо, 

нависандагони советӣ, аз пештара ҳам устуворонатар бо қаламу шамшер кор 

мекунем, шуҳрати ватани азиз ва Армияи Сурхи онро дар достонҳо ва 

сурудаҳои худ тараннум менамоем» [166]. Ин мавод бо имзои А. Лоҳутӣ, С. 

Айнӣ, М. Турсунзода, М. Раҳимӣ, Ҳ. Юсуфӣ, М. Миршакар, Б. Юнус, Ҷ. 

Икромӣ, А. Суҳайлӣ, Н. Шамбезода, Ҳ. Обидӣ, Ҳ. Карим, Р. Ҷалил, М. 

Аминзода нашр шудааст ва нишондиҳандаи мавқеъгирии адибон дар чунин 

замони душвор ба шумор меравад. Тақрибан ҳамаи ин адибон дар ҳамон 

замони душвор ба аҳди додаашон содиқ монда, дар мубориза ба муқобили 

душман аз тамоми имконоташон истифода карданд. Лоҳутӣ, чун дар гузашта, 

дар ин давраи мураккаби сиёсӣ низ дар сафи пеши ҳампешагонаш қарор 

гирифт. Аз оғоз то анҷоми Ҷанги Бузурги Ватанӣ тақрибан ҳар ҳафта асарҳои 

гуногунжанри ӯ дар матбуоти умумисоветӣ, ҷумҳуриявӣ ва маҳаллӣ нашр 

мегарданд.   

Дар шеъри «Ҷанги одам ва дев» Лоҳутӣ мақсади нопоки Гитлер ва 

пайравони ӯро бандаву асир кардани одамони дунё ва ҳукмронӣ дар сайёра 

арзёбӣ мекунад. Аз нигоҳи шоир, ин «галлаи вайронкор» барои расидан ба 

мақсади нопоки худ аз ҳеҷ роҳ намегарданд. Аз ҳамин ҷиҳат адиб 

муносибати онҳоро бо ҷомеаи башарӣ аз ваҳшиён бадтар мехонад: 

Ҳитлери нокас, ҳунар ҷуз қатлу вайронӣ надорад, 

Дар тамоми ҳастияш осори инсонӣ надорад. 

Хун хӯрад, ғорат барад, оташ занад, номус резад, 

Раҳм бар эронию шафқат ба туронӣ надорад. 

Сад ҳазорон ҷинси худро, зинда чун сӯзонад одам? 

Ин шаковат ҳеҷ як аз ҷинси ҳайвонӣ надорад [159, с. 33]. 

Аз ҳамин хотир, Лоҳутӣ тамоми ҷомеаи дунёро бар зидди фашистон 

мехонад ва нобудии «гургони олмонӣ»-ро вазифаи ҳамаи одамони сайёра 

медонад: 

Ҷанги мо майдони одамҳо бувад бар зидди девон, 

Ҳиндию афғонию тоҷику юнонӣ надорад. 

Лоиқи номи баланди одамӣ набвад ҳар он кас 

Саъй дар нобудии гургони олмонӣ надорад [159, с. 33].  

Ҳамин гуна оҳангҳои тунду тезро барои даъвати башарият ба муқобили 

фашизм дар шеърҳои «Дарандагонро бизанем!», «Даранда нагурезад!», «Эй 

халқи золимкуш, қиём!» низ шоир бисёр моҳирона ба кор бурдааст. Дар ин 

гуна шеърҳо оҳанги хитобу даъват бисёр баланд садо медиҳад.  

Ба ҳамин монанд, дар ҳамаи шеъру достонҳои давраиҷангии худ Лоҳутӣ 

музаффариятҳои халқи советиро ҳам дар майдони набард ва ҳам дар ақибгоҳ 

васф карда, барои сафарбарии тамоми шаҳрвандони кишвари паҳновари 

Иттифоқи Шуравӣ ба мудофиаи ватан ва баланд бардоштани ҳисси 

ватандӯстии онҳо хизмати арзанда кардааст. Ҳисси нафрат ва қаҳру ғазабе, 

ки Лоҳутӣ ҳанӯз аз замони истилои Эрон нисбат ба ҷаҳонгирону фашистони 

аврупоӣ дар дил дошт, дар ин давра дар асарҳояш дар шакли бисёр муассир 

таҷассум ёфтаанд. Беҳуда нест, ки аксари шеъру сурудҳои ҷангии ӯ ҳам дар 

майдонҳои набард ва ҳам дар ақибгоҳ ҳамчун шиор вирди забони хосу ом 

гардидаанд, чун ҳар мисраъ ва байти асарҳои дар ин давра эҷод кардаашро 

адиб самимона ва аз дил гуфтааст. Барои ҷолибтар баромадан ва 

муваффақияти бештар касб кардани ашъори ҷангии ӯ нисбат ба соири 

адибони дигар таҷрибаи муборизаҳояш дар майдонҳои ҷангҳои озодихоҳона 

дар Эрон кӯмак кардаанд. Ба ибораи дигар, ҳам таҷрибаи майдонҳои ҷанг ва 

ҳам истеъдоди баланди шоирӣ дар муваффақиятҳои ашъори давраиҷангиаш 

асар гузоштаанд.   

Ҷаҳони дуқутба ё рақобати сиёсии Америка бо Иттифоқи Шуравӣ. Бо 

анҷоми ҷанги дуюми ҷаҳон қувваҳои аврупоӣ мағлубияти худро аз Иттифоқи 

Шуравӣ пазируфтанд. Давлати советӣ, ки бо дастгирии халқу миллатҳои 

тараққихоҳи дунё ба шикаст додани фашизм муваффақ шуд, умеди 

заҳматкашони ҷаҳонро ба зиндагии осоиштаву сулҳомез бештар кард. Дар 

муддати чанд моҳи охири ҷанги дуюми ҷаҳон қӯшунҳои шуравӣ қариб ҳамаи 

кишварҳои Аврупои Шарқӣ ва Марказиро, ки аз ҷониби абарқудратҳои 

Аврупои Ғарбӣ ишғол шуда буданд, озод кард. Ин боиси афзудани нуфузи 

Иттифоқи Шуравӣ ва ҳизбҳои коммунистӣ дар ин қитъаи пешрафтаи олам 

шуд. Пешравиҳои босуръати давлати советӣ дар ҷаҳон рашку ҳасади 

Америкаро, ки дар марҳилаҳои анҷомёбии ҷанги дуюми ҷаҳон ҳамчун 

кишвари сулҳхоҳ худро иттифоқчии Иттифоқи Шуравӣ эълон карда буд, 

нисбат ба ин давлати абарқудрат бедор кард. Ҳамин буд, ки Америка аз соли 

1947 бо иқдоми сармоягузориҳои бузург ба давлатҳои Аврупои Ғарбӣ 

кӯшиши зери нуфуз даровардану дар атрофаш муттаҳид кардани онҳоро 

намуд ва хост бо ин роҳ мубориза ба муқобили шуравиро қувват бахшида, 

нуфузи онро дар Аврупо ва ҷаҳон халалдор кунад. Изҳороти расмии 

ходимони давлатии баландпояи кишварҳои ғарбӣ, аз ҷумла сарвазири 

Британияи Кабир Уинстон Черчил ва котиби давлатии Америка Ҷорҷ 

Маршал, ки ба таври расмӣ зидди сиёсати шуравӣ будани худро изҳор 

доштанд ва ҷавоби давлатдорону идеологҳои шуравӣ ба онҳо боиси оғози 

ҷанги сард дар ҷаҳон гардид. Зиддиятҳои сиёсии дутарафа то таъсиси 

созмону паймонҳои бузурги низомию сиёсии ба ҳам муқобил идома ёфта, 

ҷаҳони дуқутбаро ба вуҷуд оварданд. Тақсими ҷаҳон ва кишварҳои алоҳида, 

мусобиқаи таслиҳотӣ ва ихтирои навъҳои нав ба нави силоҳи қатли ом байни 

абарқудратҳо ҷомеаи ҷаҳониро вориди буҳрони нави сиёсӣ гардонид. 

Охирҳои солҳои чилум ва аввоили солҳои панҷоҳуми асри гузашта ҷангҳои 

низомӣ дар шаклҳои ҷонибдорӣ аз тарафҳои гуногуни давлатҳои вориди 

ҷанггардида шурӯъ шуданд. Чунин муборизаҳои шадиди сиёсӣ, ки боиси 

хунрезиҳо дар гӯшаҳои гуногуни олам мегардид, адибону публитсистон ва 

идеологҳои ҳар ду ҷонибро бетараф гузошта наметавонист. Лоҳутӣ ҳамчун 

як адиби сиёсатдон ва масъули сохторҳои идеологии Иттифоқи Советӣ дар 

чунин вазъият наметавонист бетараф бошад. Акнун дар осори публитсистии 

индавраинаи ӯ, ки ба мавзуъҳои байналхалқӣ бахшида шудаанд, ба ҷои 

сармоядорону империалистони аврупоӣ «деви ҷанги нав» – Америка мавқеи 

марказӣ касб мекунад. Аз нахустин асарҳои дар ин мавзуъ бахшидаи худ 

Лоҳутӣ сиёсати ҷангҷӯёна ва ғасбкоронаи ин давлати абарқудрати ҷаҳонро 

маҳкум карда, онро сабабгори ҷангу хунрезиҳои нав дар олам арзёбӣ 

менамояд. Ин мазмунро адиб аз ҷумла дар шеъри «Дунёи қарни бист» ба 

таври бисёр возеҳ маънидод мекунад. Дар ин асар муаллиф сиёсати ду 

давлати абарқудрати ҷаҳонро, ки барҳақ, пешбарандаи сиёсати дунё буданд, 

дар қиёс нишон дода, кӯшиши якеро барои сулҳ меситояд ва талоши дигарро 

барои ҷанг мазаммат менамояд:  

Дар кӯшиш аст давлати шуро барои сулҳ, 

Дар ҷӯшиш аст давлати Амрик баҳри ҷанг.  

Ин халқро ба роҳи саодат барад ба пеш, 

Он халқро ба зӯр кашад зери полаҳанг [154, с. 9-10]. 

Аз соли 1950 бо дасисаҳои Америка ҷанг дар нимҷазираи Корея шурӯъ 

гардида, то соли 1953 идома ёфт. Дар давоми ин ҷанг Лоҳутӣ бо пуштибонӣ 

аз халқи мазлуми Корея ва манфиатҳои сиёсии Иттифоқи Шуравӣ чанд асар 

офарида, дар он сиёсати ҷангҷӯёна ва мақсади ҷаҳонгирии Америкаро фошу 

маҳкум мекунад. Чунончи, дар шеъри «Дар Кура» (Корея) адиб «аз ҳазорон 

мил раҳ» лашкар овардани Америкаро ба Корея таъкид намуда, мақсади онро 

ҷуз рехтани хуни мардум ва ҳирси молу ҷаҳонгирӣ чизи дигар намебинад:  

Оташе афрӯхт Амрико чу аждар дар Кура, 

Хост мардумро бисӯзонад саросар дар Кура. 

Ташнагии симу зар, ҳирси ҷаҳонгирӣ бибин, 

К-аз ҳазорон мил раҳ овард лашкар дар Кура [159, с. 102].  

Саволу хитобаҳои адиб дар ин шеър арзиши публитсистии онро ба 

маротиб афзуда, ангезаҳои сиёсии асарро низ қувват бахшидаанд:  

Дар Кура коре ба Амрико надорад ҳеҷ кас, 

Пас, чӣ коре дорад ин гурги ситамгар дар Кура? 

... Даст бардор аз Кура, эй нанги номи одамӣ, 

В-арна, бовар кун, ба зудӣ мениҳӣ сар дар Кура [159, с. 102]. 

Лоҳутӣ бо дарки баланди сиёсатфаҳмӣ дар ин асар мақсади ғасби 

кишварҳои Шарқро аз ҷониби Америка пай бурда, аҳли ин минтақаи ҷаҳонро 

аз мақсади нопоки он огоҳ мекунад:   

Барҳазар бош, эй ҷаҳони Шарқ, к-ин дад мекунад 

Озмуни тасхири кишварҳои Ховар дар Кура [159, с. 102].  

Як услуби таъсирбахше, ки Лоҳутӣ дар асарҳои сиёсиаш, ба хотири 

афзудани нафрати мардум нисбат ба душман бештар кор мебарад, истифодаи 

образҳои занону кӯдакони маъсум мебошад. Таҷассуми ҳадафу мароми адиб 

дар симои шахсони қаҳрамону мазлум шеваю усули писандидаи адиб аст, ки 

ба афкори омма ҳамоҳанг мешавад. Дар асарҳои ба ҷанги Корея бахшидаи 

худ низ ӯ аз ин услуб кор гирифтааст. Аз ҷумла, дар шеъри «Духтари халқи 

далер» Лоҳутӣ лаҳзаи қатли як зани шуҷои Кореяро аз нигоҳи равонӣ тавре 

тасвир кардааст, ки ҳатто дар лаҳзаҳои маргаш низ дар мубориза зидди 

душман талош мекунад ва бо ҳалокати худ ҳазорон нафари дигарро ба 

майдони мубориза мекашад.  

Бар сутун он шерзан буд бетаконтар аз сутун, 

То равон шуд аз танаш бо тири душман ҷӯйи хун. 

Лек меҷангид дар хун хуфта ҷисми хастааш, 

Чашми оламро кушуд он чашмҳои бастааш [159, с. 104]. 

Бо тасвири ҳамин гуна лаҳзаҳои ҳассоси ҷанги Корея публитсист мавқеи 

худро нисбат ба сиёсати ҷангҷӯёнаи Америка муайян карда, хунхориву 

мардумозории сиёсатмадорони онро ба шиддат маҳкум мекунад. Дар ин асар 

ҳам Лоҳутӣ мақсади Америкаро вобаста ба зери итоати худ даровардани 

кишварҳои Шарқ ёдрас мешавад ва аҳли Машриқро ба қиём зидди ҷангҷӯёни 

нави ғарбӣ мехонад:  

Баҳри дафъи ҷанг, эй Шарқи ситамкаш, кун қиём, 

К-аз қиёмат захми дерини ту ёбад илтиём [159, с. 105]. 

Аз нигоҳи Лоҳутӣ, чун идомадиҳандаи кори империалистони Аврупо 

Америка ҳам бештар сабаби воридшавии худро ба ҳар кишвари бегона бо 

шиору даъватҳои дурӯғини «барои озодиву тараққиёт» маънидод мекард. Ин 

амалҳои авомфиребонаи онҳоро публитсист дар асарҳояш ошкор намуда, 

аҳли Шарқро пайваста огоҳ мекард, ки муқобили он ҳушёру муттаҳид 

бошанд. Ин маънӣ дар шеъри «Ба халқи Кура» бисёр бамаврид зикр шудааст: 

Илми Амрико, к-аз он хун ҷорӣ аст, 

Ҷисми дунёро музир беморӣ аст. 

Илм набвад, ваҳшат асту ҳорӣ аст, 

Роҳи дафъаш ваҳдату бедорӣ аст [159, с. 139]. 

        Агарчи фишорҳои ошкорои сиёсиву низомии Америка ба Иттифоқи 

Шуравӣ, асосан, бо ташкили ҷанг дар сарҳадҳои шарқии давлати советӣ 

шурӯъ гардид, аммо Вашингтон нисбат ба минтақаҳои дигари дунё низ 

бетаваҷҷуҳ набуд. Ҳанӯз дар солҳои аввали баъди ҷанги дуюми ҷаҳонӣ 

Америка барои касби нуфуз дар Шарқи наздик фаъолона дахолат намуда, дар 

охири соли 1947 бо пуштибонии он дар сарзаминҳои Фаластин давлати 

Исроил ташкил гардид. То кунун давлати яҳудӣ дар ин минтақаи ҳассоси 

сайёра шарики асосии Америка ба шумор рафта, дар сиёсатҳои геополитикии 

он дар минтақа нақши муҳим мебозад. Ҳамчунин аввали солҳои панҷоҳум ба 

давлатҳои Ироқу Эрон сар халонда, ба захираҳои нафти ин кишварҳои 

соҳили халиҷи Форс чашм ало мекунад. Дар заминаи ба Эрон ворид шудани 

Америка Лоҳутӣ даҳҳо асарҳои ҷолиб офарида, ҳадафҳои ишғолгаронаи 

душмани навро, аз як тараф, ва ҳукумати шоҳии ин кишвари Шарқи 

мусулмониро барои ҳамкорӣ бо америкоиҳо, аз ҷониби дигар, ба шиддат 

танқид мекунад. Дар шеърҳои «Ба дафъи қувваи бегона бархез!» ва 

«Аҳримани ҳариманрӯ» адиб вориди Эрон шудани Америкаро маҳкум карда, 

ҳаммеҳанони худро аз ҳадафҳои нопоки он огоҳ мекунад: 

  Аҳриманро бин, ҳариманрӯ ба Эрон омада, 

  То кунад ин мулкро якбора вайрон, омада, 

  ... Омада, то суннати моро ҳама муғло кунад, 

Расми Эронро мутеи расми Амрико кунад [159, с. 137].  

 Лоҳутӣ ин ҳодисаи нангини сиёсиро ҳамчун як шореҳи сиёсӣ тафсир 

намуда, мақсади ба хоки ин кишвар ворид шудани америкоиҳоро ба даст 

овардани сарватҳои табиии он, аз ҷумла нафт, ба даст гирифтани идораи ин 

давлат, васеъ намудани бозори иқтисодии он арзёбӣ мекунад, ки ин фарзияҳо 

то имрӯз ҳам аҳаммияти худро гум накардаанд. Бо фош намудани ин 

ҳадафҳои нопоки душман Лоҳутӣ ба ҳаммеҳанон муроҷиат мекунад, ки: 

Дафъи зулми Инглистон кори пурфахре бувад, 

Лекин Амрико набояд ҷонишини ӯ шавад [159, с. 137]. 

       Вале ҳукуматдорони Эрон бар хилофи ин пешниҳоди адиб бо Америка 

созиш мекунанд, ки ин рафтори нангини онҳо дар асарҳои дигари публитсист 

сахт танқид шудааст. Дар шеъри «Иртиҷои дун» ҳамин мавзуъ бисёр ҷиддӣ 

баррасӣ мешавад. Ин шеърро Лоҳутӣ зери таъсири хабари рӯзномаҳо 

навишта, нахуст тавассути эпиграф ин маълумотро меорад: «Рӯзномаҳо хабар 

доданд, ки зиндонбонони Теҳрон баъзе аз ватанпарастони Эронро абрӯ 

тарошида ба кӯча меандозанд» [159, с. 147]. Баъдан ин рафтори нангини 

хоинони ватанфурӯши Эронро бо мисраъҳои оташин маҳкум мекунад: 

  Иртиҷои дун, ки аз номоварон абрӯ тарошад, 

  Теғ аз Амрико бувад, аммо ба дасти ӯ тарошад. 

  Рӯяд аз нав абруи мардон, вале ҳаргиз нарӯяд 

  Обрӯи хасм, к-ӯ бо дасти худ аз рӯ тарошад [159, с. 147].      

Дар шеъри «Деви ҷанги нав» ин андешаҳо бо обуранги нав ва 

муассиртар садо медиҳад ва ин ҷо амалҳои зиддибашарии сиёсатмадорони 

амрикоӣ ба шиддат маҳкум карда мешавад. Рафтори золимонаи Америка ва 

дастнишондаҳои дохилии он дар ин асар нисбат ба халқи мазлум ва 

сарватҳои табиии Эрон ба таври возеҳтар нишон дода мешавад: 

Баҳри касби зар шариронро мусаллаҳ менамояд, 

Баҳри ғасби нафт хун аз халқи Эрон мефишонад.  

То ба ҷуз хоин дар Эрон як нафар ходим намонад, 

Ходимонро мешиканҷад, хоинонро мехӯронад [159, с. 154].  

Ин андешаҳои Лоҳутӣ нисбат ба ҳадафҳои сиёсии ИМА имрӯз ҳам 

аҳаммияти худро гум накарданд. Сиёсати ин абарқудрати дунё то кунун 

чандон тағйир нахӯрдааст. Аз ҳамин ҷиҳат, ҳанӯз ҳам коршиносон, вақте дар 

хусуси сиёсати геополитикии Америка дар Шарқи наздик суҳбат мекунанд, 

адешаҳои 70 сол қабл иброздоштаи ин адиби муборизи сиёсатдонро такрор 

карда, ҳадафҳои ба даст овардани сарватҳои табиӣ, пеш аз ҳама, нафтро бар 

ивази ҳар гуна қурбонӣ дар минтақаи мазкур таъкид медоранд. Талоши 

таъсир гузоштан дар тағйир ё таъйини ҳукуматҳо дар давлатҳои дигар ҳам аз 

ҷониби ин кишвари абарқудрати ҷаҳон дар пайи ҳамин ҳадафи аслии он 

роҳандозӣ мешавад. Америка ҳам ба назари публитсист як давлати 

сармоядории истисморгар аст, ки ҳатто ба синфи коргару деҳқон дар ҳудуди 

сарзамини худ ҳам эътибор намедиҳад. Роҳбарони ин давлати абарқудрати 

ҷаҳон, аз нигоҳи ӯ, танҳо дар андешаи ғасби ҳарчи бештари сармоя ва зери 

итоат даровардани халқҳои ҷаҳон мебошанд, ки ин андеша нисбат ба 

Америка ва роҳбарони он имрӯз ҳам аз ҷониби сиёсатшиносон дар ҳамин 

шакл баён мегардад. 

 Ҳамин тавр, Лоҳутӣ дар асарҳои публитсистии худ ба авзои сиёсии 

замон ба ҳайси як шореҳи сиёсӣ назар карда, мавқеи худро нисбат ба воқеоти 

муҳимми давр муайян кардааст. Дар ҳама марҳилаҳои ҳаёту фаъолияташ ӯ 

нисбат ба рӯйдодҳои сиёсии замон бетараф нест ва бо нишон додани 

омилҳои муассири воқеаву рӯйдодҳои муҳим, равандҳои номатлуби даврро 

ҷасурона маҳкум намуда, барои ҳалли масоили мубрам пешниҳоди 

фарзияҳои ҷолибе ироа мекунад. Дар давраҳои гуногун сиёсати ҷангҷӯёнаву 

истисморгароёнаи қудратҳои ҷаҳониро, аз қабили Британияи Кабир, 

Италияву Германияи фашистӣ ва Америка ошкор намуда, давлатҳои 

ақибмондаву рӯ ба рушдро аз фитнаҳои онҳо огоҳ мекунад. Аз муборизаҳои 

мазлумони Ҳиндустону Миср, Эрону Хитой, халқҳои Иттифоқи Шуравӣ ва 

Ҳабашистон ба муқобили сармоядорони империалист ва фашистони аврупоӣ 

ҷонибдорӣ намуда, дар ин самт мазлумони дунёро ба ҳамдастӣ ва иттиҳод 

даъват мекунад. Мавқеи ҳимояти аҳли заҳмат дар асарҳои ин публитсисти 

фаълаву деҳқонпараст то охири умраш идома ёфта, ҳамчун адиби 

интернатсионалист идеяи иттиҳоди заҳматкашони дунёро то вопасин рӯзҳои 

ҳаёташ тарғибу ташвиқ менамояд.  

БОБИ III  

ИМКОНОТИ ЖАНРҲОИ ПУБЛИТСИСТӢ ДАР ИНЪИКОСИ 

МАСЪАЛАҲОИ БАЙНАЛХАЛҚӢ 

       Дар баёни андешаҳои моҳияти байналхалқидошта устод А. Лоҳутӣ ҳама 

гуна «шаклҳои устувори инъикоси ҳаёти воқеӣ» [65, с. 49]-ро истифода 

кардааст. Дар ин ҷода ӯ ҳам дар назм ва ҳам дар наср маҳорати баланди 

нигорандагӣ нишон дода, барои дарки муҳимтарин масъалаҳои моҳияти 

байналмилалидошта кори арзишмандеро ба сомон расонидааст. Азбаски 

осори публитсистии устод, махсусан осори насрии ӯ, пурра ҷамъ оварда 

нашудаанд, қазоват кардан дар хусуси он ки инъикоси ин мавзуъ дар назми 

Лоҳутӣ ҷолибу раногоранг аст ё дар насри устод, кори душворест.  

Дар осори адиб ва ҳам муҳаққиқони рӯзгору эҷодиёташ вобаста ба 

фаъолияти рӯзноманигории ӯ дар Эрону Туркия ва таълифи мақолаҳои зиёде 

вобаста ба воқеияти замон аз ҷониби ӯ ишораҳо зиёданд. Мантиқан ҳам фикр 

кунем, шахсе, ки нашрия таъсис медиҳад (таъсиси газетаи «Бесутун» дар 

Кирмоншоҳи Эрон ва маҷаллаи «Форс» дар Истанбули Туркия то омадан ба 

ИҶШС) ва дар рушди матбуоти замонаш фаъолона иштирок мекунад, 

наметавонад, ки саҳифаҳои онро пурра аз маҳсули эҷоди дигарон пур кунад 

ва ё ҳамаи саҳифаҳои нашрияро аз шеър лабрез намояд. Илова бар ин, чанд 

мақолаву ҳикояе, ки аз маҷаллаи «Форс» дастраси муҳаққиқон шуда, ба 

китобҳои адиб роҳ ёфтаанд, гувоҳи он аст, ки то омадан ба Иттифоқи 

Шуравӣ низ Лоҳутӣ дар саҳифаҳои матбуоти замонаш навиштаҷоти ҷолиберо 

дар қолаби жанрҳои публитсистӣ дарҷ намудааст.   

Аммо аз он чи ки дар ду куллиёти адиб (солҳои 1960-1963 ва 1989-2019) 

ҷамъ оварда шудааст ва нашрияҳое ҳам, ки осори устодро дарҷ намудаанду 

барои мо дастрас буданд, маълум мегардад, ки истифодаи аносири жанрҳои 

публистсистӣ дар назми ӯ нисбат ба насраш бештару рангинтар аст.  

3. 1. Шарҳу тавзеҳ ва таҳлилу баррасии минтақаву ҷаҳон дар қолаби 

жанрҳои таҳлилӣ 

Муаллифони китоби «Журналистикаи советии тоҷик» махсусияти 

публитсистикаи советиро дар «идеянокии баланди он, муборизаи он ва ба 

идеологияи душман оштинопазир» [65, с. 41] будани он марбут медонанд. 

Ҳамин хосиятро дар осори публитсистии яке аз саромадони публитсистикаи 

советии тоҷик А. Лоҳутӣ бараъло мушоҳида кардан мумкин аст. Ӯ ба ҳайси 

муборизи роҳи озодӣ дар тамоми давраи ҳаёташ, ки ба қавли худаш, 

«даврони теғу оташу хун» буд, ба муқобили душманони синфи коргару 

деҳқон дар тамоми ҷаҳон мубориза бурда, дар ин роҳ тамоми воситаҳои 

таъсиррасониро истифода кардааст. Лоҳутӣ дар масири муборизаҳояш ба 

муқобили душманони халқи мазлум аз тамоми роҳу воситаҳо истифода 

карда, қаламро муҳимтарин василаи мубориза дарёфтааст. «Аз ҷангидан дар 

сангарҳои Маҷлиси миллӣ (1908) то фармондеҳӣ дар майдони инқилоби 

Озарбойҷони Эрон (соли 1921), аз замони муҳоҷирати Истанбул (1918-1921) 

... то муҳоҷират ба мамлакати Шуроҳо (1922), ... аз задухӯрдҳои партизанӣ 

барои озодии миллии Эрон бар зидди таҷовузи империалистҳо то мудофиаи 

ҳудуди мамлакати шуроии Тоҷикистон аз ҳуҷуми босмачиҳо, ин аслиҳаи 

хурдпайкари бузургасар (қалам – З. Б.) бо ман ҳама ҷо ҳамсафар ва ҳамеша 

бародар будааст» [147, с. 5], – менависад Лоҳутӣ дар сарсухани китоби 

«Ҳазор мисраъ».  

Дар ҳамаи давраҳои эҷодиёти Лоҳутӣ мавзуи баррасии авзои минтақа ва 

ҷаҳон мавқеи марказӣ дошт ва дар ин ҷода ӯ ба иншои асарҳо дар қолаби як-

ду жанр маҳдуд нашуда, балки имконоти тамоми жанрҳоро кор бурдааст. 

Алабатта, ба жанрҳои мақолаву мактуб ва памфлету фелетон, ки барои 

баррасии масъалаҳои муҳимми сиёсӣ имконияти бештар медиҳанд, зиёдтар 

муроҷиат шудааст, вале Лоҳутӣ камтарин имконоти жанрҳои дигари 

публитсистиро барои шарҳу тавзеҳи мавзуъҳои байналхалқӣ истифода 

кардааст.  

Дар таърихи журналистикаи ватанӣ мақола аз аввал дар саҳифаҳои 

рӯзномаву маҷаллаҳо мавқеи марказӣ дорад ва, барҳақ, муҳаққиқон нақши 

устод Лоҳутиро дар баробари як қатор адибону рӯзноманигорони дигар дар 

«ташаккулу инкишофи он ... арзанда» [65, с. 82] донистаанд. Муҳаққиқ А. 

Азимов осори публитсистии Лоҳутиро дар маҷаллаи «Барои адабиёти 

сотсиалистӣ» таҳқиқ намуда менависад, ки «мақолаҳои устод Лоҳутӣ, ки дар 

партави методологии таҳлил ва тадқиқ иншо шудаанд, ҷолиби диққатанд [6, 

с. 55]. Бо истифода аз имконоти васеи шарҳу тавзеҳ дар мақола А. Лоҳутӣ 

дар публитсистикаи худ ҷиҳати баррасии мавзуъҳои байналхалқӣ ин жанрро 

нисбатан бештар истифода кардааст. Қисми зиёди мақолаҳои ӯ масъалаҳои 

сохтмони сотсиализм, фарҳангу адабиёт, мактабу маориф, забон, 

саноатикунонии иқтисодиёти Иттифоқи Шуравӣ ва дигар мавзуъҳои 

рӯзмарраи замони зиндагиашро фаро мегиранд, вале қиёси он ба вазъи 

соҳаҳои дахлдор дар давлатҳои сармоядорӣ, ки рақибони Иттифоқи Шуравӣ 

ба шумор мерафтанд, диди муаллифро ба вазъи соҳоти гуногун дар 

минтақаву ҷаҳон ифода карда, ба онҳо аҳаммияти байналхалқӣ бахшидаанд. 

Барои мисол, мақолаи «Чӣ гуна ба зери байрақи Ленин омадаам», ки 28 

январи соли 1934 дар рӯзномаи «За верстаткой» чоп шудааст, ба самараи 

таълимоти ленинизм дар муборизаҳои сиёсӣ ва таъсири он ба муаллифи 

мақола бахшида шуда бошад ҳам, публитсист барои тавзеҳи фикри худ аз 

муборизаҳои истисморгарони Англия ва Россияи подшоҳӣ барои ба даст 

овардани Эрону Ироқ, ки муҳимтарин воқеаҳои сиёсии вақт дар Шарқи 

наздик ба шумор мерафтанд, ёдовар мешавад. Лоҳутӣ дар ин мақола аз 

амалиётҳои ҳарбии пайдарпай, ҳуҷум ва ақибнишиниҳо, ҷангҳои партизании 

худ ва ёронаш ба муқобили ишғолгарон дар Эрон ёд карда, афсӯс мехӯрад, ки 

банд шудан ба ин корҳои сиёсӣ имкон надоданд, то ӯ аз шарикони русаш, ки 

он замон дар ҳайати артиши ишғолгари Россияи подшоҳӣ ба ҳайси ҷосус 

фаъолият мекарданд, таълимоти Ленин дар муборизаҳои сиёсиро бештар 

омӯзад. Муаллиф бо «гузориши проблемаҳои ҳалталаб ва хулосаҳои 

назаррас» [83, с. 15] таълимоти Ленинро дар муборизаҳои сиёсӣ муфид 

дониста, менависад, ки «фақат шиносоӣ бо китоби «Давлат ва револютсия» 

(асари Ленин, – З. Б.) чашми маро кушода, ба сабабҳои ҳақиқии шикасти 

инқилобҳое, ки баъд аз соли 1905 дар Эрон рӯй додаанд, воқиф гардонид» 

[156, с. 177].   

Дар мақолаи «Оид ба озодии эҷодиёт» (соли 1934 дар шумораи №7-8-и 

маҷаллаи «Адабиёти халқҳои СССР» бо забонҳои русӣ, англисӣ, франсавӣ ва 

немисӣ чоп шудааст) бошад, Лоҳутӣ ба мавзуи муборизаи системаҳои 

сотсиалистӣ ва буржуазӣ, ки масъалаи асосии баҳси эҷодиёти ӯ дар солҳои 

сиюм ба ҳисоб меравад, дахл мекунад. Аҳаммияти сиёсии ин мақола дар он 

аст, ки ин ҷо «воқеаву рухдодҳои ҷудогона чун ҷузъи таркибии воқеаю 

рӯйдодҳои бузург» [83, с. 15-16] ҳаллу фасл гардида, мавқеи публитсистро ба 

вазъи замон нишон додааст. Дар оғози мақола муаллиф аз баҳси худ бо ду 

тан муҳандиси олмонӣ ёдовар мешавад, ки хизмат дар режими шуравиро 

ғуломӣ хондаанд, вале Лоҳутӣ бо мисолҳои мушаххас баръакси гуфтаҳои 

мубоҳисонаш хизмат дар режими буржуазиро фурӯхтани меҳнати шахсӣ ба 

фоидаи сармоядоре ва бо ин восита «озодӣ»-и  худро бо хост ва иродаи касе 

вобаста кардан» [156, с. 221] медонад. Фаъолият дар ҷомеаи сотсиалистӣ 

барои Лоҳутӣ хизмат на ба шахси алоҳида, балки ба синфи коргару деҳқон 

аст, ки муаллиф онро «синфи музаффар ва офаридагор» [156, с.221] ном 

мебарад. «Пролетариати музаффари Иттифоқи Советӣ, – менависад Лоҳутӣ, 

– ба ман тамоми имкониятҳоро додааст, чизеро, ки фикру ҳис мекунам, бо 

воситаҳои эҷодии хоси худам, ҳамчун як узви бошуури ин синф, бо овози 

баланд бигӯям» [156, с. 221]. Ҳамин тавр, дар ин мақола бо «амиқии назар, 

хулосаи чуқур» [65, с. 83] муаллиф «кӯшиш мекунад хонандаро ҳамақидаи 

худ гардонад» [83, с. 16]. 

Дар мақолаҳои то замони ба Иттифоқи Шуравӣ омаданаш низ Лоҳутӣ 

дилхоҳ масъалаҳои муҳимми замонро бо усули қиёс дар ҷуғрофиёи васеъ ба 

баррасӣ мегирад ва дар доираи мавзуи мушаххас вазъро дар минтақаҳои 

гуногун муайян мекунад. Дар мақолаи «Эрон ва удабои он» муаллиф вазъи 

адабиёт ва адибонро дар Шарқу Ғарб қиёс мекунад ва таҷрибаи мағрибиёнро 

барои тараққии соҳа муфид дармеёбад. «Шакли идораи маориф ва таҳияи 

асбоб ва васоили пешрафти адабиёт дар назди мағрибиён, ки бидуни тааммул  

роҳи тараққиро дар ҳар кор беҳтар аз аҳолии Шарқ шинохтаанд, – менависад 

Лоҳутӣ, – бояд лоақал асбоби интибоҳи сокинони сарзамини офтоб бишавад» 

[157, с. 192]. Тавре ки аз номаш бармеояд, ин мақола ба вазъи адабиёт ва 

адибон дар Эрони аввали асри ХХ бахшида шудааст ва он бори аввал соли 

1921 дар шумораи №4-и маҷаллаи «Форс» ба табъ расидааст. Ба таъкиди 

назариячиёни журналистика, дар мақола «воқеа дар алоқамандӣ бо масоили 

иҷтимоии замон таҳқиқ мешавад, ки фикру андешаи муаллиф мақоми бузург 

дорад» [83, с. 16]. Дар мақолаи мавриди назари мо татбиқи амалии ҳамин 

ақидаро мушоҳида кардан мумкин аст. Андешаву қиёси публитсист роҷеъ ба 

мавзуи баҳс, аз як тараф, амиқии назари муаллиф ва ҷолибияти онро афзуда 

бошанд, аз ҷониби дигар, барои ҳалли мушкилоти ҷойдошта то андозае роҳро 

нишон медиҳад. Муаллифи мақола бо зикри ин ки дар Ғарб «китобхонаҳои 

мутааддид барои нашри маориф кор мекунанд ва мардумони муҳимме 

кӯшиши худро сарфи хидмат ба адабиёт карда ва дар тамоми ин иқдомот 

ҳукумати маҳаллӣ муованатҳои моддӣ ва маънавӣ менамоянд» [157, с. 193], 

аз аҳволи нобасомони адибони Эрон бо ҳасрат ёд мекунад ва ҳадди ақал 

саъйе дар ҷодаи зинда нигоҳ доштани осори онҳоро кори савоб медонад. 

«Замини шоирхез ва ҳавои шӯрангези Эрон дар ҳар давре ҳазорон адиб 

парвариш медиҳад, ки ҳар як дар Ҳинди дониш тӯтии сухандон ва дар 

гулистони маърифат булбули хушилҳонанд. Аммо, афсӯс, илова бар ин ки 

нависандагон ва гӯяндагони Эрон ба ҳеҷ васила ва аз ҳеҷ касе рӯйи ёрӣ ва 

ғамхорӣ намебинанд, ... пас аз маргашон ҳам ба воситаи ғафлати 

алоқамандон бо маориф аз осори ин удабо китобе ва аз атри хуши он гулҳо 

гулобе ба ҷо намемонад» [157, с. 193]. Бо дарки ин масъала Лоҳутӣ баъди 

таъсиси маҷаллаи «Форс» дар Истанбул донишмандону ҳаводорони илму 

адабро даъват мекунад, то роҷеъ ба адибоне, ки маҳсули эҷодашон ба гӯшаи 

фаромӯшӣ рафтаанд, «ба василаи ҷунги адабии «Порс» ... зудтар шарҳи ҳол 

ва таърихи зиндагониашонро» [157, с. 195] бинависанд. Худи ӯ дар ин замина 

бо таълифи чанд мақола роҷеъ ба зиндагонии чанде аз адибони бомаҳорати 

эронӣ, аз қабили Султонии Кирмоншоҳӣ, Мирзо Ҷаъфари Ризоӣ, 

Муҳаммадбоқир Мирзои Хусравӣ ва намунаи осорашон маълумоти судманд 

медиҳад.  

Дар публитсистикаи Лоҳутӣ ҳамаи навъҳои мақола (сармақола, 

мақолаҳои директивӣ, мақолаҳои тарғиботӣ (пропагандистӣ), мақолаҳои 

мубоҳисавӣ) [92, с. 64] истифода шудааст, аммо дар баррасии мавзуъҳои 

байналмилалӣ публитсист имконоти мақолаҳои тарғиботӣ ва мубоҳисавиро 

бештар истифода кардааст. Агар дар мақолаҳои тарғиботии фарогири 

масъалаҳои байналхалқии ӯ мавзуи муборизаҳои синфӣ дар ҷомеаҳои 

сотсиалистиву сармоядорӣ бештар баҳсу баррасӣ гардида бошанд, мақолаҳои 

мубоҳисавиаш «муносибатҳои миллӣ, таъмини баробарии халқияту 

миллатҳои гуногун» [83, с.16] дар Иттифоқи Шуравиро дар бар гирифтаанд. 

Дар ин қабил мақолаҳо, ки ба таъкиди муҳаққиқон дар онҳо «фаҳмонидани 

мавқеъ, ҳимояи мавқеъ ҳам дар масъалаҳои ҳаёти дохилӣ, ҳам дар 

масъалаҳои муносибати хориҷӣ ва байналмилалӣ зарур аст» [92, с. 65], 

Лоҳутӣ бо «гузориши дурусти вазифаю мақсад таъсирнокии мақоларо» [65, с. 

86] афзуда, ҳадафи худро нишонрас кардааст. Ин публитсист дар мақолаҳояш 

ҳангоми муроҷиат ба воқеаву рӯйдодҳои байналмилалӣ бо истифодаи факту 

далелҳои ба ҳамидигар тавъам ва шеваи баёни содаву оҳанги ҷиддии сиёсию 

патриотидошта ҳисси ватанхоҳию муборизаро дар вуҷуди хонанда бедор 

мекунад ва онро аз паси худ мебарад.    

Нигориш. Барои тавзеҳи мавзуъ ва масъалаҳои байналхалқӣ А. Лоҳутӣ 

дар осори публитсистии худ дар баробари мақола аз жанри нигориш, ки, ба 

таъкиди муҳаққиқон, «ба мавзуъҳои сиёсӣ бештар дахл мекунад» [65, с. 154] 

истифода кардааст. Дар асарҳои дар ин қолаб таҳияшуда публитсист бештар 

бар он кӯшидааст, ки «воқеаҳоро, навиштаҳои ба замони муайян дахлдорро 

дар шакли обзор» [83, с. 21] ба диққати хонандагон бирасонад. Асарҳои 

ҷолибе, аз қабили «Қувваи ҳаётбахш», «Маданият ва миллатҳо дар Иттифоқи 

Советӣ», «Ба пешвози бистсолагии Октябр», «Адабиёти тоҷик» ва ғайра дар 

ҳамин қолаби жанрҳои таҳлилии публитсистика эҷод шудаанд. Мавриди зикр 

аст, ки бештари нигоришҳои Лоҳутӣ дар асл дар шакли нутқу баромадҳо аз 

ҷониби ӯ дар ҷаласаҳои муҳимми умумииттифоқию байналхалқӣ эрод 

гардидаанд, вале баъдан бо андак коркард аз ҷониби муаллиф ва шояд баъзан 

бо ҳиммати ходимони матбуот дар саҳафоти рӯзномаву маҷаллаҳо нашр 

гардидаанд, ки қолаби нигоришро касб кардаанд. Барои мисол, нигориши 

«Маданият ва миллатҳо дар Иттифоқи Советӣ» нахуст дар шакли маърузаи 

адиб дар Конгресси байналхалқии мудофиаи маданият аз фашизм, ки моҳи 

июни соли 1935 дар Париж баргузор шуда буд, истифода шудааст. Аммо 

баъдан он коркард шуда, бо каме ихтисору дигаргунӣ дар шакли нигориш дар 

маҷаллаи «Барои адабиёти сотсиалистӣ», рӯзномаи «Тоҷикистони сурх» ва 

дигар нашрияҳои милливу маҳаллии Тоҷикистон нашр шудааст. Ё нигориши 

«Адабиёти тоҷик» дар заминаи маърузаи адиб дар Анҷумани якуми 

нависандагони ИҶШС (соли 1934) таҳия гардида, ба матбуот (рӯзномаву 

маҷаллаҳои «БАС», «Тоҷикистони сурх», «Комсомоли Тоҷикистон» ва ғ.) 

роҳ ёфтааст.  

Дар нигориши «Қувваи ҳаётбахш», ки дар заминаи нутқи шоир дар 

сессияи Академияи фанҳои ИҶШС оид ба омӯхтани қувваи истеҳсолии 

Тоҷикистон (аз 10 то 20-уми апрели соли 1933 дар Ленинград) таҳия шуда, 

ҳамон сол дар матбуоти умумииттифоқӣ (аз ҷумла рӯзномаи «Правда») ва 

рӯзномаву маҷаллаҳои Тоҷикистон («Тоҷикистони сурх», «БАС») ба табъ 

расидааст, дастовардҳои Тоҷикистони Шуравиро дар давраи баъди инқилоби 

Октябр то замони баргузории ҳамин сессия шарҳу тавзеҳ додааст. Дар 

ҷараёни он нависанда бо мақсади муайян «фактҳои ба зиндагии муосирон 

тааллуқдоштаро бо тамоми печидагию иртиботаш ба таҳлил» [83, с. 21] 

гирифта, омӯхтани захираҳои сарватҳои табиӣ дар дурдасттарин минтақаҳои 

Тоҷикистон, аз ҷумла Бадахшони Кӯҳӣ, кашфи конҳои тилло ва роҳҳои наву 

осони коркарди он, расидани ҳавопаймоҳои советӣ то Помир ва ифтитоҳи 

роҳи ҳавоӣ дар масири онро аз муҳимтарин дастовардҳои инқилоби Октябр 

ва барқарории Ҳокимияти Шуравӣ дар Тоҷикистон арзёбӣ мекунад.  

Дар нигориши мавриди назари мо муаллиф дастовардҳои як давраи 

кӯтоҳи таърихиро (солҳои 1917-1933) «ба таври конкрет, бо силсилаи 

мисолҳо шарҳ дода» [92, с. 81] ба вазъи давраи то инқилоб дар сарзамини 

Тоҷикистон муқоиса мекунад ва амалу рафтори ҳукуматҳо ва амалдорони он 

замон – «ҳукумати амир ва Русияи подшоҳӣ, амалдорони онҳо ва руҳониён» 

[156, с. 179]-ро ба ғайр аз бераҳмона ғорат ва истисмор кардани аҳли заҳмат 

намебинад. Ба таъкиди муҳаққиқон А. Саъдуллоев ва П. Гулмурод, «нигориш 

аз аксари жанрҳо эҷодкорона истифода бурда, хислатҳои хосаашро беш аз 

пеш афзун мегардонад» [83, с. 28]. Дар нигориши «Қувваи ҳаётбахш» низ 

Лоҳутӣ яке аз масъалаҳои муҳимми давраи тоинқилобӣ дар Бадахшони Кӯҳӣ 

– хурофотпарастӣ ва сӯистифодаи истисморгарони хориҷӣ аз ин нуқтаи 

заъфи сокинони маҳаллиро дар қолаби памфлет ифода кардааст. Мавзуи 

баҳси ин қисми асар макру ҳиллаҳои пешвои мазҳаби исмоилиён – Оқохон 

мебошад. Ба бовари муаллиф, пешгузаштагони Оқохон аслан форс буда, 

чандин насл пеш ба Ҳиндустон кӯчида, ҳамон ҷо муқимӣ шуда будаанд. 

Лоҳутӣ хурофотпарастиву сабукандешии мардуми ин минтақаро, ки 

«Оқохонро соҳибихтиёр ва офаридгори худ медонанд ва тамоми дороии 

худро моли хоси Оқохон мешуморанд» [156, с. 179], сахт танқид мекунад ва 

ҳиллаҳои ин пешвои мазҳабиро барои ғорат кардани мардум дар либоси ҳаҷв 

масхараву маҳкум менамояд. Аз дидгоҳи Лоҳутӣ, «Оқохон фиребгари 

чолокест, ки аз ҷаҳолат ва хурофотпарастии оммаи қавмаш сарвати бекароне 

фароҳам овардааст; ӯ ходим ва олати дасти империализми англис мебошад, 

ки дар замони ҷанг (ҷанги якуми ҷаҳон – З. Б.) пайравони худро ба қӯшуни 

Англия фиристода буд» [156, с. 179]. Ҳамин тавр, бо тасвири ба Бамбей, гӯё 

ба назди Худо бурдани як муллои помирӣ ва нишон додани манзараи дӯзаху 

биҳишт ба ӯ ва супориш додан ба он дар мавриди ин ки баъди бозгашт 

мардумро роҳнамоӣ кунад ва ҳаққи худоро дуруст ғундошта расонад, 

рафтори авомфиребонаи империалистону ғосибони хориҷиро, ки илова ба 

ҳукумати амириву Россияи подшоҳӣ ва навкаронашон мардуми заҳматкашро 

бераҳмона ғорат мекарданд, фошу масхара карда мешавад. Ҳадаф аз 

овардани ин факту далелҳо дар қолаби ҳаҷв «на инкишофи идея ё тарзи 

таборузи характер, балки нишон додани пасманзари муҳташами ҳаёти 

ҷамъият мебошад» [83, с. 27-28].  

Дар самти нишон додани дастовардҳои ҳаёти иқтисодиву иҷтимоии 

мардуми Помир дар як муддати кӯтоҳи таърихӣ дар қисми дуюми асар 

муаллиф аносири жанри репортажро бештар ба кор бурда, дар мавриди роҳ 

ёфтани ҳавопаймоҳои советӣ ба дили қӯҳсори Бадахшон, кашфи конҳои 

маъдан ва сохтани шароити мусоиди кор барои аҳли заҳмат маълумоти 

зарурӣ медиҳад.  

Дар хулосаи нигориш унсурҳои жанри мақола истифода шуда, муаллиф 

масъалагузорӣ мекунад, ки «Тоҷикистони эҳёгардида бояд барои Шарқи 

хориҷӣ василаи тарғиботи бартарии усули сотсиалистӣ шавад ва ба халқи 

ситамдида роҳнамоӣ кунад» [156, с. 182]. Дар ин замина роҳи ҳалро низ то 

ҷое нишон медиҳад ва барои ба воя расидани «писари ҳафтуми сотсиализм» 

ва роҳбари воқеии миллионҳо меҳнаткашони ҳамзабони худ гардидани он, 

«диққати бештар, алоқаи наздиктар ва ёрии бародаронаи пролетариати 

тамоми Иттифоқи Советӣ» [156, с. 182-183], дар навбати аввал ёрии 

меҳнаткашони Ленинградро, ки аз назари муаллиф маркази илму фани 

советӣ мебошад, зарур мешуморад.  

Дар нигориши «Ба пешвози бистсолагии Октябр» дастовардҳои хоҷагии 

халқи Тоҷикистон дар зарфи наздики бист соли баъди инқилоб баҳсу баррасӣ 

шудаанд. Муаллиф бештар ба мавзуъҳои дӯстии миллатҳои шуравӣ, ба ҳам 

пайвастани халқҳои он, иттиҳоди меҳнаткашони советӣ ва камар бастани 

онҳо ба сохтмони сотсиализм, решакан кардани омилҳое, ки зиддиятҳои 

миллиро ба бор меоранд, диққати бештар дода, комёбиҳо дар ин ҷодаро аз 

беҳтарин дастовардҳои самараи инқилоби Октябр арзёбӣ мекунад. «Нигориш 

таҷассуми фактҳоест, ки барои возеҳ сохтани чеҳраи як воқеа оварда 

мешавад» [83, с. 21]. Муаллиф аз аҳли эҷод, махсусан адибон, даъват ба амал 

меорад, ки «ҳамаи воқеаҳои инқилобӣ, ҳамаи протсесҳоро, ки дар арзи ин 



151 
 

бист сол мамлакати моро дигарун сохтаанд, оинавор мунъакис гардонад» 

[156, с. 196].  

Нигориши «Адабиёти тоҷик» ба мавзуи адабиёту фарҳанг бахшида 

шуда, он шаклгирӣ, роҳи тараққиёт ва мушкилоти адабиёти советии тоҷикро 

то соли 1934 мавриди баҳсу баррасӣ қарор медиҳад. Лоҳутӣ дар ин асар 

диққати адибонро ба мавзуъҳои наву рӯзмарра ҷалб намуда, онҳоро даъват 

мекунад, ки дар эҷоди асарҳои худ ба дастовардҳои азими ҷомеаи нав бештар 

диққат диҳанд. Ин ҷо «муаллифи нигориш, қабл аз ҳама, фактҳои 

характернокро ҷустуҷӯ мекунад» [83, с. 28] ва бо овардани мисолҳои 

мушаххас завқи адибонро ба шаклан ва мазмунан нав кардани адабиёт бедор 

кардан мехоҳад. «Тамоми ғамхории амири охирини Бухоро дар роҳи ободии 

мамлакат сохтмони як пул (кӯпрук) шуд, – менависад Лоҳутӣ, – аммо ҳоло 

дар Тоҷикистон истгоҳҳои электрикии бисёре кор мекунанд, сохтмонҳои 

боазамат, аз қабили сохтмони Вахшу Варзоб, ба вуҷуд меоянд. Конҳои 

фулузот, маъданҳои нафт, заводҳои пахта, комбинатҳои пиллакашиву 

шоҳибофӣ ва муассисаҳои дигар паиҳам ба кор медароянд» [156, с. 214]. Аз 

нигоҳи муаллиф, ин навгониҳои бузург бояд аз мадди назари адибон дур 

намонад ва дар маркази эҷодиёти онҳо қарор бигирад.  

Лоҳутӣ мехоҳад, ки адибон дар интихоби мавзуъ аз доираи маҳал ва 

зодгоҳашон берун баромада, дастовардҳои заҳматкашони советиро ба 

хориҷиён ва навгониҳои ҷомеаи ҷаҳониро, ки барои ҳамаи миллату давлатҳо 

муассир мебошанд, тавассути асарҳои хуб ба хонандагони ватанӣ шинос 

кунанд. Дар ин ҷода ӯ истифода накардани имкониятҳоеро, ки даврони 

сотсиализм ба адибон фароҳам овардааст, ҷиноят меҳисобад. Нависанда 

адабиёти тоҷикро барои ҳамзабонони худ – меҳнаткашони Ҳиндустон, 

Афғонистон ва Эрон ягона манбаи ошноӣ ба ҳаёти Иттифоқи Шуравӣ 

медонад.  

Назару таҳлилҳои Лоҳутӣ вобаста ба мавзуъҳои байналхалқӣ дар 

нигориши «Маданият ва миллатҳо дар Иттифоқи Советӣ» домани васеъ 

пайдо мекунад. Ин ҷо адиб ҳамдастиву якдилии заҳматкашони тамоми халқу 

миллатҳои тобеи Иттифоқи Шуравиро васф мекунад ва онро бо аҳли заҳмати 

кишварҳои сармоядорӣ, ки ҳуқуқу уҳдадориашон аз ҷониби сарватмандону 

соҳибкорони алоҳида пайваста поймол мегардад, ба қиёс мегирад. Ҳамзамон, 

бархӯрди ҳукумати Россияи подшоҳӣ низ то инқилоби Октябр дар муносибат 

ба синфи коргару деҳқони сарзаминҳои тобеи ин империя бо усули муқоиса 

ба вазъи замони муаллиф ба риштаи таҳлил кашида шудааст.  

Мавзуи ин нигориш дар ҳошияи баргузории Конгресси байналхалқии 

мудофиаи маданият аз фашизм дар Франсия аз ҷониби  муаллиф 

ҳадафмандона интихоб шудааст. Маълум аст, ки Иттифоқи Шуравӣ аз 

замони таъсис ва қудратёбиаш дар баробари давлатҳои сармоядории Аврупо 

ва Америка рақиби қудратманди сиёсию иқтисодӣ гардид. Дар муборизаҳои 

сиёсӣ ва ҷангҳои иттилоотӣ, ки байни режимҳои сотсиалистӣ ва сармоядорӣ 

сурат мегирифт, душманони Давлати Советӣ, пеш аз ҳама, нобаробарии 

қавму миллатҳо ва нақзи ҳуқуқи халқиятҳои майда дар ин сарзамини 

бузургро ба муқобили он истифода мекарданд. Лоҳутӣ бо истифода аз 

имконоти васеи нигориш ҳамчун «як жанри унверсалию ҳамакора» [65, с. 

101] ба ин танқидҳои душманони идеологӣ ҷавоби дандоншикан гуфтааст. Ӯ 

танқидҳои ғарбиёнро дар мавриди поймол шудани ҳуқуқҳои миллату 

халқиятҳои майда дар сарзаминҳои Иттифоқи Шуравӣ рад намекунад, балки 

онро маҳсули сиёсати нодурусту истисморгароёни империяи Россияи 

подшоҳӣ медонад. Муаллиф ҳамчун публитсисти сиёсатдону сиёсатфаҳм бо 

истифода аз унсурҳои шарҳу мақола муҳимтарин паҳлуҳои ин мавзуъро дар 

минтақаҳои гуногуни олам тавзеҳ дода, мушкилоти ҷойдоштаро ба таври 

ҷиддӣ масъалагузорӣ мекунад. «Кореро, ки Русияи подшоҳӣ дар 

мустамликаҳои худ мекард, ҳоло ҳарбиёни япон дар Корея ва Хитой 

намекунанд? Магар империализми инглис дар қадимтарин марказҳои 

тамаддуни инсонӣ чун Ҳиндустон ва Миср камтар бераҳмӣ мекунад?» [156, 

с. 185]. Бо ҳамин гуна саволҳои ҳадафмандона муаллиф идома ёфтани чунин 

сиёсати муғризонаро аз ҷониби давлатҳои империалистию сармоядорӣ 

ёдовар мешавад ва кайҳо ҳал шудани масъалаи миллатчигиву 

нажодпарастиро дар Иттифоқи Шуравӣ ба он муқобил мегузорад. «Дар 

мамлакати мо инқилоби Октябр, солҳои муборизаи қаҳрамононаи коргарон 

ва деҳқонон ба рӯи саҳифаҳои сиёҳи гузашта бо қалами сурх хати батлон 

кашид» [156, с. 185]. Назариячиёни журналистика ҳам бар ин фикранд, ки 

«нигориши байналхалқӣ вазифадор аст, ки оламиёнро бо ин ҳама рӯйдодҳои 

дунё ошно созад» [65, с. 105]. Бо овардани далелҳои раднопазир муаллиф аз 

як ҷониб даст доштани империалистони ғарбиро дар сиёсати 

нажодпарастонаву миллатгароёна исбот карда бошад, аз ҷониби дигар, 

манфиатҳои сиёсии ватани худро дар ин ҷода бамаврид ҳимоят мекунад.  

Мавзуъҳои миллатпарастӣ, истило ва саркӯб намудани халқиятҳои 

майда, афзалият додан ба гурӯҳҳои иртиҷоӣ дар идоракунии сарзаминҳои 

мустамликашудаи Россияи подшоҳӣ то давраи инқилоби Октябр ва эҳё 

намудани қавму миллатҳои ба ҳукми фаромӯшӣ рафта, рушд додани 

фарҳангу тамаддуни миллатҳои гуногун, беҳ кардани шароити иқтисодиву 

иҷтимоии онҳо, озодии занон дар давраи барқарории Ҳукумати Шуравӣ дар 

ин нигориш бо овардани факту далелҳои зиёд шарҳу тавзеҳ ёфтаанд.   

Мактуб аз дигар жанрҳои таҳлилӣ аст, ки дар осори публитсистии 

Лоҳутӣ барои шарҳу тавзеҳи масъалаҳои байналхалқӣ васеъ истифода 

гардидааст. Ба таъкиди муҳаққиқон, мактуб ҳамчун жанр «дар тамоми 

давраҳои таърихи матбуот ва адабиёту фарҳанг муҳимтарин хусусияти номаи 

публитсистӣ – муколамаи ошкоро ва боварибахш бо номагир (хонанда)-ро 

ҳифз кардааст» [104, с. 55]. Лоҳутӣ ба ҳайси як публитсисти аз набзи замон 

бохабар аз мактуб «на танҳо чун воситаи муносибати шахсӣ, балки инчунин 

аз шаклҳои гуногуни шиносоӣ бо ҳаёти ҷамъиятӣ, асоси суҳбат оид ба 

масъалаҳои иҷтимоию сиёсӣ ва адабию публитсистӣ» [83, с. 30] кор 

гирифтааст. Чунончи, ӯ дар як мактуби худ ба ҳамсараш С. Бону, ки 20 

ноябри соли 1932 ҳангоми истироҳату табобаташ дар Ялта навиштааст, вазъи 

обу ҳаво ва гармиву сардии табиатро ба воқеаи сиёсии байни Иттифоқи 

Шуравӣ ва Хитой дар соли 1929 ташбеҳ дода, як мазмуни сиёсиву 

байналхалқии замонро дар он устокорона ифода кардааст. Мазмуни аслии ин 

мактуб аз расонидани салому пайғом ва фаҳмонидани шароити истироҳату 

табобати муаллиф ба аҳли оилааш беш нест, вале руҳи муборизи ин марди 

инқилобӣ дар ҳамин гуна як мактуби одитарин ҳам ҷӯш задаву дар 

муборизаи офтоб бо абру борон баҳри мунаввар сохтани табиати атроф 

хаёлан талошҳои сиёсӣ баҳри озодии мазлумон пеши назараш ҷилва 

кардааст. «Имрӯз офтоб мехоҳад собит намояд, ки зимистон наметавонад ӯро 

мағлуб кунад. Ёдат меояд, ки ӯрдуи Махсуси Шарқи Дур баъд аз моҳҳо 

бурдборӣ дар муқобили худнамоиҳои авантюристии ҳукумати Хитой чӣ гуна 

якмартаба ба радди ҳуҷум омада, ӯрдуи сиёҳи зиддиинқилобиро торумор 

кард» [156, с. 144]. Дар ин мактуб Лоҳутӣ дар образи офтоби оламтоб 

инқилоби Октябрро тавсиф кардааст, ки ба таъкиди ӯ маҳз бо тулуи он 

абрҳои тираи Шарқи мазлум пароканда шуда, ба фазои тираву тори он 

партави нуру умед  бахшидааст. «Офтоби Ялта ... аз пушти сангарҳои Шарқ 

шуълаҳои партави худро бар зидди абрҳои тиракор ба ҳуҷум даровард ва ин 

абрҳо, ки то дирӯз ин қадар беҳаёӣ мекарданд, айнан мисли милитаристони 

Хитой хатои худро фаҳмида ва аз муқобили шарораҳои тобиши офтоби 

инқилобӣ рӯ ба гурез ниҳодааст» [156, с. 145]. Бо тасвири муборизаҳо барои 

озодии Шарқи советӣ руҳи шоири мубориз сӯи Эрони дар ҷаҳолату ғафлат 

боқимонда парвоз мекунад ва ӯ хаёлан назди партавҳои фотеҳи офтоби 

инқилоб зону зада илтимос мекунад, ки «зудтар як бригада аз ин ӯрдуи 

музаффаратро ба ёрии мазлумони Эрон бифирист. Ту, равшанбахши дунёи 

заҳмат, як дарича ҳам аз рӯи мубораки худат ба рӯи ҷабрдидагони он 

мамлакат боз кун...» [156, с. 145-146]. Ҳарчанд услуби баён дар ин мактуб 

обуранги бадеӣ пайдо карда, образҳои тахайюлӣ ҳам дар ин ҷо роҳ ёфтаанд, 

вале воқеаву мушкилоти зикршуда реалӣ аст ва ҳақиқати замонро ифода 

мекунад. Дар ин ҷо бо камтарин имконияти мавҷуда публитсист, аз як тараф, 

ба озодии меҳнаткашони Шарқи советӣ бо туфайли инқилоби Октябр ва 

барқарории Иттифоқи Советӣ ишора карда, аз тарафи дигар, дар банди 

ҷаҳолату ғафлат боқӣ мондани Шарқи хориҷӣ, аз ҷумла Эронро, бозгӯ 

кардааст. Дар чунин мактубҳои Лоҳутӣ хосияти «публитсистикаи ҳақиқии 

шавқангез, образнок, идеявӣ ва оштинопазир»-ро [65, с. 120] дидан мумкин 

аст.   

Дар ҳамин гуна як мактуби дигар аз таърихи 18 марти соли 1937 

публитсист вазъи бади обу ҳаворо дар Кисловодск, ки он ҷо ба муолиҷа 

машғул буд, ба фашизм, ки дар Олмон нав ба қудрат расида буд, монанд 

мекунад ва онро муваққатӣ медонад. «Мисли муваққатан ба ҳукумат 

расидани фашизм дар Олмон, дар Кисловодск барфу бурон ҳуҷум оварда, 

ҳукмронӣ мекунад. Рост аст, ки муваққатист, аммо мурғони хушнаворо 

иҷолатан хомӯшондааст» [156, с. 151]. Ин ҷо ҳам муаллиф ба офтоб, яъне 

инқилоб, умед мебандад ва медонад, ки дар наздиктарин фурсат он мебарояд 

ва барфу бӯронро бартараф мекунад. Дар ин мактуб образи дигар – мурғаки 

хушилҳон пайдо мешавад, ки бо омадани нахустин шуои офтоб ба хурӯш 

омада, болову поён парвоз карда, ба рӯйи бӯрон силӣ мезанад. Ҳолати ин 

мурғаки хушилҳонро, ки тамоми мурғакони дунёро ба иттиҳод мехонад, 

публитсист ба Вилҳелм Пик сиёсатмадор ва яке аз асосгузорони ҳизби 

коммунистии Германия, ки як муддат дар Иттифоқи Шуравӣ зиндагӣ ва 

табобат гирифтааст, монанд мекунад. «Магар ин шабеҳ ба зиндагонии 

Вилҳелм Пик нест, ки ҳоло дар Кисловодск истироҳат ва муолиҷа мекунад. Ӯ 

ҳам аз зери абрҳои тираи фашизм ба ҳавои равшан ва дурахшони коммунизм 

паридааст. Ӯ ҳам ба зудӣ баҳори Берлинро хоҳад дид. Баҳори хазоннопазир. 

Баҳори болшевизм ...» [156, с. 152]. Ташбеҳ додани фашизм ба ҳавои барфу 

бӯронӣ дар ин мактуб ҳисси нафрату ғазаби муаллифро нисбат ба ин ҷараён, 

ки дар Аврупои Марказӣ, махсусан дар Германия, ба қудрат расида буд, 

ифода мекунад. Ба таъкиди Аминҷон Шукӯҳӣ, «Лоҳутӣ мағз андар мағз 

интернатсионалист буд, аз ҳамин сабаб ҳам мантиқан фашизмро бад медид» 

[138, с. 127]. Ин ҳиссиёти ӯро мо дар даҳҳо шеъру достон ва дигар асарҳои 

нимаи дуюми солҳои сиюм ва солҳои Ҷанги Бузурги Ватанӣ эҷодкардаи адиб 

низ дида метавонем.  

Дар публитсистикаи Лоҳутӣ аз ҳар ду навъи мактуб – мактуби кушод ва 

номаҳои беунвон [65, с. 120] фаровон истифода шудааст. Имконоти мактуби 

кушодро дар баробари «ҳам револютсионер-демократҳои рус, ҳам адибони 

пешқадами дунё» [65, с. 120] Лоҳутӣ низ дар тавзеҳу баррасии масоили 

байналхалқӣ бамаврид истифода кардааст. Дар мактубҳои худ «Ба Х. 

Мирзозода», «Ба Яҳё Исаев», «Ба М. Занд», «Ба Ромен Роллан», «Ба 

Всеволод Иванов» ин публитсист дар баробари расонидани салому пайғом ва 

шарҳи ҳоли худ аз як қатор мушкилоту муаммои ҷаҳони пуртаззод ёдовар 

мешавад ва сабабу омилҳои онро тавзеҳ медиҳад. Аз ҷумла, дар ду мактуб ба 

Х. Мирзозода аз 16 декабри 1948 ва 29 феврали 1949 Лоҳутӣ дар хусуси 

вазъи мураккаби сиёсӣ дар Эрони оғози асри ХХ ёдовар мешавад ва сабабҳои 

нобасомонии он рӯзгорро ба риштаи таҳлил мекашад.  

Яке аз сабабҳои аслии бадбахтии зодгоҳи худро дар оғози садаи ХХ 

Лоҳутӣ дар таъсири барзиёди империалистони хориҷӣ дар идораи давлат ва 

роҳ ёфтани навкарони онҳо дар мансабҳои давлатӣ арзёбӣ мекунад. «... 

ҳукумати Эрон аз навкарҳои содиқи давлатҳои хориҷа ташкил мешуд... 

Эътидолиюн (ҳизби ҳокими вақт – З. Б.), ки қувваи иҷроияи муҳимме аз 

унсурҳои қотил, дузд, авбош ва беномусон доштанд, олати иҷрои фармонҳои 

арбобони худ – сафоратҳои аврупоӣ ва амрикоӣ ва гоҳе Туркия буданд» [156, 

с. 157]. Муаллиф таъсири империалистонро дар корҳои давлатдорӣ дар Эрон 

ба ҳадде арзёбӣ мекунад, ки бошандагони ин мулки бостонӣ ҳатто дар ҷодаи 

дарёфти одитарин кор барои касби маош ризоияти идораҳои консулии 

хориҷиёнро мепурсиданд. «Дар Эрони он вақт ... ба хидмати рӯфтани кӯча 

дохил (ё сарафроз) шудан ҳам бе ризоияти консулҳои хориҷа барои соҳибони 

ҳақиқии Эрон, яъне миллати Эрон мумкин набуд» [156, с. 157]. Дар ин ҷо 

имконоти жанри мактуб барои нишон додани «маҳорату ҷаҳонбинӣ ва 

кушодани моҳияти масъалаву дарки ҳодисаю воқеа» [83, с. 51] ба муаллиф 

замина ба вуҷуд овардааст ва бо истифода аз ин имконот ӯ ҳақиқати рӯзгори 

худ ва муосиронашро дар чунин як давраи душвори таърихӣ батафсил баён 

намудааст.  

Дар ин мактубҳо Лоҳутӣ белаёқатӣ ва ноуҳдабароии ҳукуматдорони 

Эронро дар он давра, ки аз ҳизби Эътидолиюн таркиб ёфта буданд, сахт 

танқид намуда, онҳоро сабабгори ҳамаи бадбахтиҳо ва нобасомониҳои 

давлату миллат медонад. «Эътидолиюн: муллоҳо, ашроф, савдогарони 

бузург, малокҳо ва амсоли онҳо ҳатто программи муайян, ки лоиқи ин ном 

бошад, надоштанд. «Мароми» онҳо фақат ин буд, ки халқ бедор нашавад ва 

оғоии онҳо аз миён наравад» [156, с. 157]. Ҳамин тавр, дар мактубҳо муаллиф 

ҳамчун иштирокчии воқеаҳои сиёсии ду даҳсолаи аввали асри ХХ камбудиву 

норасоиҳои сиёсати замонро чун шореҳи сиёсӣ нақл мекунад ва омилҳои 

онро ба риштаи таҳлил мекашад. 

Дар номаҳои беунвон – навъи дигари мактуб дар осори публитсистии 

Лоҳутӣ доираи шарҳу тафсир ва инъикоси воқеаҳои минтақавию 

байналмилалӣ васеътар мегардад. Дар ин навъи номаҳои публитсистии ӯ 

«характери фардии муносибати муаллиф ба номагир кам гашта, ҷиҳатҳои 

иҷтимоӣ-сиёсии мактуб зиёдтар мешавад» [83, с. 54]. Дар мактуби худ «Ба 

хонандагони рӯзномаи «Пионери Тоҷикистон» Лоҳутӣ фазои сиёсии Эронро 

тасвир намуда, вазъи ҷомеаи ин кишварро дар асоси қиёс бо ҷомеаи 

Иттифоқи Шуравӣ барои хонандагони ҷавони рӯзномаи мазкур нишон 

медиҳад. «Агар шумо метавонистед ҳаёти фараҳбахши худро бо айёми 

бачагии ман муқоиса кунед, албатта, ҳамчун рассом, ду манзара тасаввур 

мекардед: яке – манзараи сабзу хуррам ва пурофтоби баҳорӣ ва дигаре 

манзараи дилхарош, шаби тира, зиндон ва зиндониёни пову даст дар занҷиру 

кунда» [148]. Бо чунин усули сода ва нишонрас, ки ба доираи хонандагони 

ҷавон нигаронида шудааст, дар идомаи мактуб тасвири Эрони охири асри 

ХIХ ва аввали асри ХХ-ро чунин тақвият мебахшад: «Олами мулкдорон ва 

муздурон, олами аъён ва гадоён, олами руҳониёни ҳарис ва камбағалони ба 

доми фиреб афтодаи ҳақир. Ва дар болои ҳамаи инҳо тахти шоҳонае, ки 

мутакаббирона қад барафроштааст» [148]. Дар ин мактуб муаллиф «диққати 

аҳли  ҷамъиятро ба он воқеаи манфие, ки худаш мушоҳида кардааст, ҷалб 

кардан мехоҳад, сабаби онро ошкор менамояд» [83, с. 54]. Нишон додани 

чунин манзараҳои ҳузновару тоқатфарсо ва ҳам дилкушову хушкунанда, аз 

як ҷониб, ҳақиқати ду ҷомеаи мутафовутро нишон диҳад, аз ҷониби дигар, 

ихлосу муҳаббати бошандагони ватани советиро ба шароити мусоиду фарохи 

иҷтимоиаш меафзояд. Ҳисси ифтихорро дар вуҷуди бошандагони он афзуда, 

эҳсоси ватанпарастии онҳоро бештар мекунад.  

Пажуҳишгарон бар он назаранд, ки дар тавзеҳи мавзуъ ва масъалаҳои 

минтақавию байналмилалӣ муаллифи мактуб «кӯшиш мекунад, мардумро ба 

амалиёти сиёсӣ водор созад» [83, с. 54]. Устод Лоҳутӣ дар мактуби худ «Ба 

хонандагони рӯзномаи «Пионери Тоҷикистон» вақте ки аз сохти сиёсӣ ва 

низоми идоракунии Эрони охири асри ХIХ ва аввали асри ХХ ёдовар 

мешавад, воқеаеро аз ҷараёни баҳси як нафар феодали заминдор ва камбағале 

нақл мекунад, ки кӯшиши интихоби вакилон аз ҳисоби деҳқононро мекард. 

Марди сарватманд аз баҳси ин муздур асабӣ шуда, бо асои қиматбаҳои худ ба 

тахтапушти камбағал чунон сахт мезанад, ки асояш мешиканад. Вақте ки 

марди камбағал аз ин таҳқир ва шаллоқи марди сарватманд ба қозӣ муроҷиат 

мекунад, қозӣ худи ӯро барои он ки боиси хашми марди обрӯманде шудааст, 

ба ҷарима маҳкум мекунад ва илова бар он, товони асои шикастаро аз деҳқон 

талаб менамояд. Марди маҳкумшударо, ки тавони пардохти ин ҷарима ва 

товони асоро надошт, зиндонӣ мекунанд. Бо овардани ин қисса Лоҳутӣ 

менависад, ки «дар мамлакатҳое, ки фишори синфӣ ҳукмфармост, қонунро 

ҳамин тавр ҷорӣ мекунанд, калимаҳои «ҳуқуқ», «қонуният» ва «баробарӣ» 

дар он ҷо ана ин маъниро дорад» [148]. Ин баҳогузории адиб ба ҷомеаҳои 

феодаливу буржуазии замонаш мавқеи ӯро дар баробарии чунин режимҳои 

сиёсӣ ифода мекунад.  

Лоҳутӣ дар осори публитсистии худ аз мактуб ҳамчун «паёми эътиқод 

ва эътимод, баёни воқеияти рӯзмарраи иҷтимоӣ ва адабию фарҳангӣ» [104, с. 

55] кор гирифта, аз як ҷиҳат, ихлосу муҳаббати худро ба халқу миллатҳои 

гуногун ифода карда, аз ҷониби дигар, онҳоро ба ваҳдату якдилӣ ва 

муборизаи беамон ба муқобили душманони озодии мардумони ҷаҳон даъват 

кардааст. Аз ҷумла, дар мактубҳои «Ба халқи Ҳинд», «Ба коргарони 

Донбасс», «Ба рӯзномаи «Комсомолетс Востока», «Ба анҷумани якуми 

Иттифоқи нависандагони Қазоқистон», «Ба санъаткорони ӯзбек», «Ба 

Иттифоқи нависандагони Гурҷистон», «Ба Иттифоқи нависандагони 

Озарбойҷон» ва ғайра ҳамин гуна мазмуну мундариҷаро дида метавонем.  

Дар мактуби «Ба халқи Ҳинд», ки ба муносибати рӯзи истиқлоли 

Ҳиндустон (19 октябри соли 1948) моҳи ноябри соли 1948 дар маҷаллаи 

«Indo – Soviet Journal» чоп шудааст, Лоҳутӣ ҳамчун як «одами советӣ» аз 

муборизаҳои халқи ҳинд баҳри озодӣ изҳори хушҳолӣ намуда, ба  «... ақлу 

ҷони писарон ва духтарони Ҳинд, офаридаҳои нағзи маданияти деринаи ӯ, 

мардонагӣ ва суботи муборизони вай барои ояндаи равшану беҳтар» [156, с. 

209] баҳои баланд медиҳад. Дар номаи беунвони «Ба санъаткорони ӯзбек» 

бошад, муаллиф бо ёдоварӣ аз рафтори зиддибашарии фашистон дар Аврупо, 

ки ба қавли муаллиф хазинаҳои маърифатро оташ мезананд, чунин 

менависад: «Дар замони мо фашистон ... саъй мекунанд, ки мардони бузурги 

аз ҷаҳон рафтаро дубора бикушанд: онҳо китобҳои ин мардони бузургро 

месӯзонанд, то ки ғоя ва эҷодиёти онҳоро нобуд созанд, худи номи онҳоро аз 

сафҳаи олам маҳв кунанд» [156, с. 206]. Дар ҳамин гуна муносибат ба 

фарҳанг дар бештари кишварҳои сармоядорӣ муаллиф талоши санъаткорону 

ҳунармандони ӯзбекистониро дар ҷодаи эҳёи ҳунарҳои қадимаи миллӣ 

меситояд.  

А. Лоҳутӣ бо дарки ин, ки «мактуби публитсистӣ... дар ҳалли 

проблемаҳои муҳим нақши калон мебозад ва рӯзномаю маҷаллаҳоро 

гуногунрангу пуртаъсир мегардонад» [83, с. 55], имконоти ин жанрро васеъ 

истифода карда, дар баёни мақсад ва тарғиби андешаи худ вобаста ба 

ҳақиқати замон аз он самаранок истифода бурдааст. Дар мактубҳои «Ба 

анҷумани якуми Иттифоқи нависандагони Қазоқистон», «Ба санъаткорони 

ӯзбек», «Ба Иттифоқи нависандагони Гурҷистон», «Ба Иттифоқи 

нависандагони Озарбойҷон» ва ғайра ҳақиқати ин гуфтаҳоро ба осонӣ 

метавон пайхас намуд. Чунончи, дар мактуби «Ба анҷумани якуми Иттифоқи 

нависандагони Қазоқистон» ӯ ба ҳайси аъзои раёсати Иттифоқи 

нависандагони ИҶШС ва яке аз адибони пешсафи кишвари паҳновари советӣ 

агар, аз як ҷониб, бурду бохти адибони қазоқро таҳлил карда бошад, аз 

ҷониби дигар, самти фаъолияти минбаъдаи онҳоро муайян мекунад ва «... 

мубориза ба муқобили анвои шовинизм, мубориза барои тарбияи 

интернатсионалӣ» [156, с. 222]-ро вазифаи якуминдараҷаи адабиёти советии 

қазоқ арзёбӣ менамояд. Дар ин ва чанд мактуби дигари ба ҳамин монанд, ки 

болотар ном гирифтем, Лоҳутӣ аз адибони кишварҳои советӣ талаб 

менамояд, ки дар баррасии мавзуъҳои байналхалқӣ фаъол бошанд ва дар 

муборизаҳои идеологӣ бо душманони давлати советӣ ҷасорат нишон диҳанд.    

Дар маҷмуъ, мактуботи Лоҳутӣ дорои аҳаммияти баланди иҷтимоиву 

сиёсӣ ва адабию таърихӣ мебошанд. Ин ҷанбаи эҷодиёти ӯ чун осори дигари 

насрии публитсистиаш ба таври зарурӣ мавриди пажуҳиши муҳаққиқон 

қарор нагирифтааст. Академик Х. Отахонова дар самти гирдоварии 

мактуботи Лоҳутӣ хизмати шоёне кардааст, аммо бештар ба мукотибаи ӯ бо 

устод Айнӣ диққат додааст. Пажуҳишгари жанри мактуб Б. Шукруллоев ҳам 

дар рисолаи номзадии худ ба мактубҳои Лоҳутӣ муроҷиат кардааст, аммо ӯ 

ҳам ба мукотибаи устодон Лоҳутиву Айнӣ маҳдуд шудааст. Б. Шукруллоев 

паҳлуҳои гуногуни мукотибаи ин ду устоди бузург, асосгузорони адабиёти 

советии тоҷикро ба риштаи таҳлил кашида, аз ҷиҳати мазмуну муҳтаво 

номаҳои онҳоро ба се гурӯҳ дастабандӣ кардааст: 

1. Номаҳое, ки масъалаҳои хонаводагӣ ва шахсиро дар бар мегиранд; 

2. Номаҳое, ки масъалаҳои иҷтимоӣ ва сиёсии замонро алоқаманд бо 

сарнавишти ҳар ду адиб матраҳ кардаанд;  

3. Номаҳои нақди адабӣ, ки ба арзёбии осори адабӣ ва ё таҳлили 

масоили адабӣ ихтисос ёфтаанд [104, с. 110-111].  

Агар муҳаққиқ дар маҷмуъ ба мактуботи Лоҳутӣ, ки солҳои 30-юму 40-

ум ва 50-ум дар матбуоти Тоҷикистон ва дигар кишварҳои Иттифоқи Шуравӣ 

чоп шудаанд, муроҷиат мекард, он гоҳ метавонист, паҳлуҳои дигари номаҳои 

ӯ, махсусан, хосияти тавзеҳоти масоили сиёсии ин навъи маводи 

публитсистии ӯро, ки ба мавзуоти муҳимми сиёсати минтақавию 

байналмилалӣ бахшида шудаанд, муайян кунад.  

Муҳаққиқи дигар Фарзона Наимова ҳам дар рисолаи номзадии худ ба 

мактуботи устодон С. Айнӣ ва А. Лоҳутӣ рӯ овардааст, аммо пажуҳиши ӯ, 

асосан, мавзуи «таҳқиқи афкори адабию эстетикии С. Айнӣ ва А. Лоҳутӣ дар 

асоси номаҳои онҳо» [63, с. 10]-ро дар бар мегирад.   

Ҷойи зикр аст, ки Лоҳутӣ аз ин жанр дар осори публитсистии худ 

фаровон истифода карда, аз як ҷониб, тавассути имконоти фарохи он мақсаду 

мароми худро баён карда, аз ҷониби дигар, дар рушду нумуи ин жанри 

фаъоли матбуоти миллии мо дар солҳои 30-юму 50-ум нақши арзишманд 

гузоштааст. 

Дар осори публитсистии Лоҳутӣ истифодаи дигар жанрҳои таҳлилӣ аз 

қабили мухбирномаву тақриз низ ба назар мерасанд, вале мавзуи ин жанрҳо 

ба масоили хоҷагидорӣ, коллективкунонии хоҷагиҳо, бунёди заводу 

фабрикаҳо дар минтақаҳои гуногуни Тоҷикистон ва ИҶШС, мактабу маориф 

ва илму фарҳанг бахшида шудаанд, ки ба мавзуи пажуҳиши мо камтар дахл 

доранд. Аз  ин рӯ мо бештар ба жанрҳое, ки дар доираи онҳо публитсист 

тавонистааст, ба масоили мубрами байналмилалӣ дахл кунад, таваҷҷуҳ 

намудем. Мавриди зикр аст, ки баҳсу баррасии баъзе мавзуъ ва масъалаҳои 

байналмилалӣ дар доираи жанрҳои бадеӣ-публитсистӣ ҳам дар пешниҳоди 

Лоҳутӣ хеле мувофиқу муносиб сурат гирифтаанд. Дар ин хусус дар очерки 

«Тарҷумаи ҳол», эссеи «Саргузашти ман», фелетони «Хон-доӣ» барин асарҳо 

аз ҷониби ин публитсист тавзеҳоти ҷолиб дода шудааст, ки дар қисмҳои 

дигари кор дар ин хусус ишораҳо карда шуд.    

3. 2. Руҷуъҳои публитсистӣ дар назми иҷтимоии адиб 

А. Лоҳутӣ адибест, ки аз роҳи муборизаҳои сиёсӣ барои озодии халқи 

заҳматкаш ва саодати синфи фаълаву деҳқон ба майдони адабиёт расидааст. 

Аз ин ҷост, ки ашъори ӯ бо иҷтимоъ пайвандии амиқ дорад ва оҳанги возеҳи 

публитсистӣ дар ҳар мисраи ӯ бараъло эҳсос мегардад. Ашъори 

баландмазмуни адиби мубориз саропо ифодагари озодиву ормонҳои синфи 

коргару деҳқон дар тамоми сайёра аст. Беҳуда нест, ки соҳибназарон шеъри 

ӯро «силоҳи набард, силоҳи мубориза барои адолат, ҳақиқат, дӯстӣ ва 

ҳамбастагии ҷомеаи башарӣ» [119, с. 85] гуфтаанд. Худи устод Лоҳутӣ ҳам 

ба таври возеҳ гуфтааст, ки «назмро дар мубориза барои ғояи олӣ – барои 

озодии халқ аслиҳаи худ кардам» [156, с. 232]. Ин мазмун дар чанд мактубу 

мақола ва осори тарҷумаҳолии адиб такрор шудааст. Аз ҷумла, дар як 

мактубаш аз 9 декабри соли 1932 (Ба С. Б. Бону) навиштааст, ки «ман шеърро 

мисли як аслиҳаи болшевикӣ дар мубориза барои сохтмони сотсиализм ба 

кор мебарам» [156, с. 144]. Аз ин гуфтаҳои адиб бармеояд, ки ӯ шеърро на 

барои касби маъруфияти бештар ҳамчун адиби навҷӯву навпардоз, балки 

барои мубориза бо душманони идеологии худ ва синфаш (синфи коргару 

деҳқон) ба кор бурдааст. Аз ин рӯ бе ягон шубҳа метавон гуфт, ки ашъори 

Лоҳутӣ намунаи беҳтарини назми иҷтимоӣ дар адабиёту публитсистикаи 

советии тоҷик мебошад.  

Ҷанбаҳои иҷтимоии ашъори Лоҳутиро, пеш аз ҳама, дар рӯзгори печ дар 

печу пур аз машаққати ӯ, ки ба фаъолияти сиёсиву иҷтимоиаш, ҳам дар 

Эрону Туркия ва ҳам дар Иттифоқи Шуравӣ рост меояд, суроғ кардан 

мумкин аст. Профессор Р. Мусулмониён ба ин ҷиҳати масъала ишора карда, 

навиштааст, ки «саргузашти устод Лоҳутӣ бо таърихи ранҷбарони Эрон, 

барқароркунандагони сотсиализм дар Тоҷикистон, бо адабиёти советии 

тоҷик алоқаи ҷудонашаванда дорад» [62, с. 177]. 

Ашъори А. Лоҳутӣ новобаста ба мавзуъ ва шакли эҷод ифодагари 

паҳлуҳои гуногуни зиндагии одамони замонаш мебошад. Бо вуҷуди 

хусусияти типӣ пайдо карданашон, аксари қаҳрамонҳои асарҳояш низ 

одамони воқеии кору пайкор мебошанд. Мунаққидони осори А. Лоҳутӣ бо 

назардошти ин хусусияти ашъораш ӯро «яке аз асосгузорони реализми 

сотсиалистӣ дар назми советии тоҷик» [88, с. 38-39] хонда, қайд кардаанд, ки 

«яке аз сарчашмаҳои реализми эҷодии ӯ ин тасвири бадеии образу 

характерҳои типие, ки дар асоси шахсони реалӣ муҷассам гардидаанд, 

мебошад» [88, с. 38-39]. Худи адиб низ иброз доштааст, ки «ман як умр кор 

кардаам ва сахтии ҳаёти меҳнаткашонро дар дӯши худ кашидаам, бинобар ин 

ҳар чи аз азобу машаққатҳои меҳнаткашон ва аз саодати озодшудагон 

навиштаам, ибораҳои сохтаву бофтаи шоирона не, балки ҳақиқати аз сар 

гузаронида ва ҳискардаи худам мебошад» [156, с. 240]. Ин гуфтаҳо исботи 

онанд, ки дар ҳама асарҳои худ Лоҳутӣ ба ҳақиқати замон такя карда, бурду 

бохти ҳаёти ҷамъиятиро дар шаклу қолабҳои гуногун ба риштаи тасвир 

кашидааст. 

Муҳаққиқони публитсистика бар он назаранд, ки жанрҳои публитсистӣ 

фақат дар навъи наср навишта намешаванд. «Назм, наср, драматургия дар 

публитсистика вазифаи шаклро ба дӯш доранд. Онҳо муайянкунандаи жанр 

шуда наметавонанд. Масалан, памфлет хоҳ мақолавор таълиф шавад, хоҳ 

мисли интермедия ва хоҳ дар қолаби ғазал муҳтаво ва ҳадафи он бозгӯяндаи 

хислати жанраш мебошанд» [90, с. 319]. Аз ҳамин нуқтаи назар, аксари 

ашъори Лоҳутӣ шаклан дар қолаби жанрҳои адабӣ эҷод шуда бошанд ҳам, 

мазмунан онҳо бозкунандаи муҳимтарин мавзуъҳои замони адиб мебошанд 

ва характери даъватӣ, сафарбарнамоӣ, тарғиботиву ташвиқотиро доранд, ки 

бо ин хосият ҷавҳари публитсистиро соҳибанд. Барои мисол, ашъори дар 

давраи инқилоби машрутият эҷоднамудаи ӯ бештар даъвати мардуми Эрон ба 

мубориза зидди режими шоҳӣ ва мустамликадорони хориҷиро дар бар 

гирифтаанд («Эй ранҷбари сиёҳтолеъ», «Фарёди миллат», «Хитоб ба миллати 

Эрон», «Ё ҳар ду», «Вафо ба аҳд», «Лой-лойи модарона» ва ғ). Дар шеърҳои 

замони муҳоҷират ба Ироқу Туркия иншошуда Лоҳутӣ ҳадафҳои 

ғоратгароёнаи империалистони ғарбиро ошкор намуда, онро маҳкум месозад 

ва мардуми кишварҳои Шарқро зидди онҳо даъват мекунад («Шамъу 

парвона», «Қурбони рӯшноию нуру сафои Шарқ»,  «Аё сайёд, шарме кун, 

маранҷон нимҷонамро» ва ғ). Замони кору фаъолият дар Иттифоқи Шуравӣ ӯ 

ашъори худро куллан ба сохтмони сотсиализм бахшида, зидди душманони ин 

сохти ҷамъиятӣ ташвиқоту тарғибот бурдааст («Калимаи шаҳодати 

ранҷбарӣ», «Синаи деҳқон зи ғусса оҳ надорад», «Бас бувад хоби гарон, 

бедор бош, эй коргар», «Гар бихоҳӣ, метавонӣ», «Тӯдаи заҳмат», «Бархез», 

«Дар фабрики сармоядорон» ва ғ).  

Муаллифони китоби «Хосияти публитсистика» дар хусуси шеъри 

иҷтимоӣ-сиёсӣ маълумоти назариявӣ дода, боби алоҳидаеро ба А. Лоҳутӣ 

ҳамчун яке аз саромадони он бахшида, як силсила шеърҳои ӯро ҳамчун 

намунаи олии публитсистика дар қолаби назм ба риштаи таҳлил кашидаанд. 

Дар ин қисмати китоб муаллифон дар баробари таҳлили мазмунҳои 

иҷтимоии шеърҳои Лоҳутӣ унсурҳои жанрҳои публитсистиро дар ашъори ӯ 

суроғ карда, чанд шеъри дигарро аз нигоҳи жанрӣ шарҳ додаанд, ки хеле 

арзишманд мебошад. Аз ҷумла, дар шеърҳои «Парвози тайёрачиҳои советӣ 

ба Америка», «Эъломияҳо ба мавқеъ расиданд» ва «Иди ҳақиқӣ» унсурҳои 

жанри хабар, дар шеъри «Осиёи Миёна» аносири шарҳи сиёсӣ, дар шеърҳои 

«Тоҷгузорӣ» ва «Эй халқи золимкуш, қиём» хосиятҳои пурраи памфлетро 

[48, с 136-137] дидаанд, ки дуруст аст.   

Ҷои шак нест, ки устод Лоҳутӣ аксари шеърҳояшро маҳз барои 

рӯзномаҳо навишта ва дар он қолаби зарурии хоси матбуотро дар шакли назм 

истифода кардааст. Аз ҳамин ҷиҳат аносири жанрҳои публитсистӣ дар 

таркиби ин гуна шеърҳо бараъло намудор мегардад. Дар ин радиф махсусан 

шеърҳое, ки ба мавзуъҳои сиёсати байналхалқӣ бахшида шудааст, бартарият 

доранд. Барои мисол, дар шеъри «Дар Калкатта» шоир воқеаи террори халқи 

заҳматкашро дар назди қасри шоҳ тасвир мекунад. Дар ин шеър аносири 

жанри репортаж бараъло ба назар мерасад. Муаллиф воқеаро аз мавқеи 

ҷойгиршавии сарбозони шоҳ ба муқобили халқи мазлум, ки барои адолат 

гирди ҳам омада, талаби бештар кардани музди меҳнаташонро доранд, то 

оташ кушодани сарбозон ҷониби онҳову кушта шудани тӯдаи заҳматкаш дар 

назди майдони қаср тасвир кардааст:  

... Ҷилавхони сарои ҳукмрон пур шуд зи муздурон. 

Дар он сесад ҳазор одам набуд асло тане фарбеҳ. 

Ҳама фарёд мекарданд: «Султон шоду рӯзаш беҳ! 

Саре як нон ба музди мо ба ҳар рӯзе фузунтар деҳ!» 

Ҷавоби ҷумларо фармони «Оташ!» дод фармондеҳ, 

Пас аз лахте набуд ҷуз куштаву хун андар он майдон [157, с. 211]. 

Дар шеъри «Чамани сӯхта» бошад, манзараҳои харобшуда ва ҳузновари 

Мисри қадим, ки аз дастаи империалистони англис ба чунин ҳол расидааст, 

бо «усули нақли оддии манзараҳои ҳаёти гузашта ва имрӯза» [19, с. 254] 

тасвир шудааст. Тасвири бешаву сабзазорони сӯхта, мурғакони пару бол 

канда, қатли ом шудани сокинони ин сарзамин ва ранги сурх гирифтани 

дарёи Нил аз хуни онҳо ва ба харобазор табдил ёфтани маконҳои тамаддуни 

чандинҳазорсола хеле ҷолибу таъсирбахш баромада, пеши назари хонанда 

манзараи даҳшатбори пас аз ҷангро намоён мекунад. Унсурҳои жанри 

репортаж (саҳнасозӣ) дар ин шеър низ бараъло намоён мегардад.  

Дар шеъри «Марги марди инқилобӣ» аносири жанри лавҳа бисёр возеҳ 

намоён мегардад. Ин шеърро адиб ба яке аз роҳбарони инқилобҳои мурдумӣ 

барои озодии Эрон Ҳайдар Амӯ-ӯғлӣ бахшидааст, ки бо хиёнати роҳбари 

қувваҳои мусаллаҳи миллии Эрон Кӯчикхон дар зиндон кушта шудааст. Дар 

ин асар муаллиф ду лаҳзаи зиндагии қаҳрамони худ – баҳси Ҳайдар Амӯ-

ӯғлӣ бо Кӯчикхон дар хусуси роҳу равиши мубориза зидди қӯшунҳои шоҳӣ 

ва замони тирборон шудану ҷон додани ӯро бисёр муассир тасвир намудааст. 

Чун муаллиф «қаҳрамонашро нағз мешиносад, хулқу атвори ӯро ба таври 

мукаммал медонад» [90, с. 344], дар ошкор кардани чанд ҷузъи характери вай 

муваффақ шудааст. Дар тасвири адиб қаҳрамони асар – Ҳайдар Амӯ-ӯғлӣ 

шахсест, ки манфиати синфи коргару деҳқон барояш болотар аз манфиати 

шахсист, аз ин рӯ ҳангоми баҳс бо Кӯчикхон, ки бар хилофи ӯ бештар дар 

фикри тоҷу тахт ва молу сарват буд, аз манфиатҳои мазлумон ҳимоят 

мекунад ва билохира бо ин мавқеъгирии худ зиндонӣ мегардад. Тасвири 

лаҳзаи марги ин марди инқилобӣ низ бо ҷилвагар шудани манзараи озодии 

синфи коргару деҳқон дар пеши назараш хеле муассир ва ҷолиб баромадааст. 

Дар тасвири адиб дар охирин лаҳзаҳои зинда будан низ ӯ зери лаб шиори 

«Зинда бод озодӣ»-ро такрор мекунад:  

Зи бас хун рафт аз ҷисмаш, ҷаҳон шакли дигар дидӣ: 

Замин дар ларзишу афлокро осемасар дидӣ, 

... Асоси зулму истисморро зеру забар дидӣ,  

Бисоти подшоҳӣ зери пойи ранҷбар дидӣ, 

Дар он дам ҷони ширинаш, ки ин нақшу сувар дидӣ, 

Бурун шуд аз даҳонаш бо садои: - Зинда... бод... озо ... [157, с. 230].   

Дар шеъри «Ба Шоллоӣ ва Фюрист» адиб дар шакли луқма ба рақибони 

идеологии худ ҷавоб гуфтааст. Ин шеър дар асоси воқеаи кушта шудани ду 

нафар коммунистони матиниродаи маҷорӣ – Шоллоӣ ва Фюрист аз ҷониби 

ҳукуматдорони фашистии Венгрия дар соли 1932 таълиф гардидааст. Лоҳутӣ 

воқеаи ба дор кашида шудани ин ду коммунистро «ба воситаи образҳои 

тазодӣ, тавсифу маҷоз ва санъати ташхис» [87, с. 22] тасвир намуда, ҷасади 

онҳоро аз ҷисми зиндаи ҳамаи душманонашон баландтар ба қалам медиҳад. 

Дар банди аввали шеър хосияти жанри луқма дар шакли «андешаву 

пешниҳод ва ё раддияву эътирози муаллиф доир ба предмету объекти муайян 

дар шакли ҳаҷву тамасхур» [59, с. 33] ифода ёфтааст: 

Ҷисматон чун шуд ба роҳи синфи муздур аз замин  

Бар сари дори ситам бо дасти ҷаллодон баланд, 

Осмон бо хеш гуфт: ин болшевиконро бубин, 

Мурдаҳошон ҳам зи душман як бадан болотаранд [158, с. 65]. 

Дар шеърҳои «Хост Янкӣ каме шикор кунад» ва «Иртиҷои дун» 

имконоти жанри луқма дар қолаби назм боз ҳам ҷолибтару возеҳтар кор 

бурда шудааст. Дар ин асарҳо муаллиф ба ҷиҳатҳои иҷтимоию ахлоқии 

масъала фаъолона дахолат намуда, хосияти муҳимми луқма «унсурҳои ҳаҷву 

тамасхур ва баёни ҳаҷвӣ»-ро [59, с. 34] ба мавқеъ истифода кардааст. Дар 

оғози ин шеърҳо устод Лоҳутӣ бо чанд сатре сабаби навишта шудани онҳоро 

шарҳ додааст. Аз ҷумла, сабаби иншои шеъри «Хост Янкӣ каме шикор 

кунад» чунин шарҳ ёфтааст: «Сафири Амрико дар Эрон Гендерсон барои 

«ошкор кардан»-и Ҳизби Тӯда (Партияи халқӣ) аз ҳукумати худ нишоне 

«мукофот» гирифт. Ин шеър дар зери акси Гендерсон навишта шуд» [159, с. 

163]: 

Хост Янкӣ каме шикор кунад,  

Сайд пайдо набуд, чӣ кор кунад? 

Ин саг он сайдро нишон додаст, 

Соҳиби саг ба вай «нишон» додаст. 

Ин ки дар синааш дурахшон аст, 

Не нишон, хуни халқи Эрон аст [159, с. 163]. 

Мавриди зикр аст, ки ҳамин хусусияти назми публитсистӣ – иншои чанд 

сатре ба сифати шарҳи сабаб ё вазъи навишта шудани асар дар шурӯъ ё зери 

баъзе шеърҳо, дар бисёр шеърҳои иҷтимоии адиб ба назар мерасанд. 

Муҳаққиқ И. Усмонов ба ин ҷанбаи назми иҷтимоии Лоҳутӣ баҳои баланд 

дода гуфтааст, ки «ин гуна навиштаҷот, аз як тараф, баёнгари хислати 

публитсистӣ бошад, аз тарафи дигар, таърихи тамаддуни давру замон» [91, с. 

170]-ро ифода мекунад. 

Дар шеърҳои «Ваҳдат ва ташкилот», «Эй фаълаи Машриқ, алами сурх ба 

по кун», «Фатҳи Донбасс», «Ба коргарони Боку», «Сигнал» ва ғайра 

унсурҳои жанри фаъолтарини матбуот – мақоларо дидан мумкин аст. Ҳанӯз 

соли 1933 адиб ва адабиётшинос Р. Ҳошим ба ҷанбаи рӯзмаррагии чунин 

ашъори Лоҳутӣ ишора карда навишта буд: «Дар ҳар як шеъри Лоҳутӣ мо чӣ 

қадар дар деги ҳаёти имрӯза ҷӯшидан ва масъалаҳои ҳаёти имрӯзаи моро дар 

бар гирифтани онро мебинем» [131, с. 22]. Академик С. Табаров моҳияти 

калони тарғиботию ташвиқотӣ ва, махсусан, сафарбаркунандагӣ доштани ин 

гуна шеърҳои иҷтимоии адибро таъкид намуда, илова кардаанд, ки онҳо «дар 

шакли публитсистӣ ва ҳатто мақолаи манзуми танқидӣ офарида шудаанд» 

[87, с. 24]. 

Ба ҳамин монанд дар таркиби назми публитсистии устод Лоҳутӣ 

унсурҳои бисёр жанрҳои дигар, аз ҷумла мактуб («Ҳадя ба халқи муборизи 

Испания», «Аз халқи Тоҷикистон ба халқи Испания», «Ба Ҷамбул», «Ба 

Ромен Роллан»), нигориш («Ҷашни понздаҳсолагӣ»), фелетон («Хотираи 

маъшуми Раҳимхон», «Ҷанги одам ва дев»), памфлет («Мӯр ва офтоб», 

«Дарандагонро бизанем!», «Даранда нагурезад!», «Эй халқи золимкуш, 

қиём», «Хасми башар», «Аҳримани ҳариманрӯ», «Деви ҷанги нав») ва 

ғайраро дидан мумкин аст.  

Махсусан, истифодаи жанрҳои памфлету фелетон дар назми 

публитсистии Лоҳутӣ хеле зиёд кор фармуда шудааст. Ин публитсист, ки бо 

ҳаҷв сухан гуфтан дар муқобили рақибони идеологиро бештар меписандад, 

имконоти ин жанрро дар ин роҳ мувофиқ ёфтааст ва дар асарҳояш зиёд 

истифода кардааст. Махсусан, дар замони Ҷанги Бузурги Ватанӣ дар осори 

Лоҳутӣ ин жанрҳо мавқеи аввалиндараҷа касб кардаанд. Дар ин давра ӯ пеш 

аз адибони дигар ба фелетону памфлет дар қолаби назм рӯ овард ва моҳияти 

ин ҷанг ва ҳадафи нопоки фашистони олмониро ошкору масхара ва маҳкум 

намуд. Аз аввалин шеъри худ дар ин мавзуъ «Мӯр ва офтоб» Лоҳутӣ ба 

ҳамин жанрҳои «тезутунди сиёсӣ ва сӯзонанда» [65, с. 154] рӯ меорад. 

Лоҳутӣ дар фелетону памфлетҳои манзум Гитлер ва гитлерчиёнро бо 

калимаву ибораҳои «дев», «аҳриман», «мор ва морон», «аждаҳо», 

«дарандагон», «хӯрандагон», «каргасон», «гурги шарир», «саги ҳор» 

«галасгони душман», «фашистони ганд», «галаи мастони ҳор», «тӯдаи 

бенангу ном», «ваҳшиёни гитлерӣ», «ворисони Чингиз», «гурги одамхор», 

«ваҳшиёни манфур», «фашистони одамхӯр», «Гитлер – Заҳҳок», «аждари 

фашизм», «Гитлери беҳаё», «Гитлери сияҳкор», «Гитлери беному нанг», 

«Гитлери аз шарму шарофат маҳрум», «нанги башар, боиси шарми дадон» ва 

ғайра ном гирифта, сифатҳои баду нияти нопоки онҳоро ошкор ва маҳкум 

месозад.  

Дар инъикоси воқеоти марбут ба ҷанг баъдан адибони дигар ба Лоҳутӣ 

пайравӣ карда, ба ҳамин гуна жанрҳои ҳаҷвӣ-публистсистӣ рӯ оварданд, ки 

дар натиҷа дар ин давра, фелетону памфлет дар шаклҳои назму наср бисёр 

рушд кард.  

А. Лоҳутӣ дар маслиҳату машваратҳояш бо адибони дигар истифодаи 

ҳама гуна жанрҳои адабиро бо фарогирии мазмунҳои иҷтимоӣ дар мубориза 

бо равандҳои номатлуби замон муфид арзёбӣ мекунад, аммо донистани ҷой 

ва мавқеи истифодаи онҳоро шарти муҳим медонад. Ба ин мазмун дар 

мусоҳиба бо адибони коргари Тошканд соли 1932 устод Лоҳутӣ ишораи 

аҷибе кардаанд. Ин адиби мумтоз дар суҳбат бо ҳампешагони ӯзбеки худ 

жанрҳои адабиро ба силоҳҳои ҷангӣ ташбеҳ дода, вобаста ба мавқеи 

истифодаи онҳо чунин мегӯянд: «Дар муҳосираи қалъа тӯпу пулемётҳо 

ғурриш мекунанд, аммо пас аз даромадан ба шаҳр, дар ҷангҳои кӯчагӣ 

туфангу сарнайза кор медиҳад. Баъд аз тасарруфи шаҳр ва барқарор шудани 

ҳукумат тапонча ва ҳуштаки милитсионер лозим мешавад. Зимни тасвири 

мубориза барои сотсиализм, дар соҳа ва марҳалаҳои гуногуни ҳаёти халқи мо 

низ жанрҳои гуногуни адабиро кор фармудан зарур аст» [156, с. 245]. Аз ин 

иқтибос ба хулосае расидан мумкин аст, ки устод Лоҳутӣ дар робита ба 

фаъолияти адабиву журналистӣ қудрати суханро аз ҳама гуна силоҳ кам 

надониста, истифодаи бамавриди онро дар муборизаҳои сиёсӣ муҳим арзёбӣ 

мекардаанд. Мазмуну мундариҷаи осораш низ гувоҳӣ медиҳанд, ки худи ӯ ин 

гуфтаҳоро ҳангоми эҷоди шеърҳояш дар воқеъ амалӣ мекардааст. Аз ҳамин 

ҷост, ки соҳибназарон мегӯянд, «пайванди шеъри ӯ бо зиндагӣ дар ғояти 

табиият ва самимият, дар ғояти амиқӣ ва баландӣ будааст» [119, с. 85]. 

Адабиётшиносон муваффақияти асосии ашъори Лоҳутиро бештар ба он 

вобаста медонанд, ки ӯ дар қолаби жанрҳои лирикӣ, ки дар онҳо «шоирон 

одатан ишқи шахсӣ, таассуроти хусусии худро месароянд, ӯ ишқи ватану 

халқро суруд» [113, с. 119 ]. Барои мисол дар ғазали «Хатои нави Хитой» 

шоир мазмуни баланди сиёсиро ҷой дода, воқеаи ҳуҷуми аҳдшиканонаи 

сарбозони хитоӣ ба минтақаҳои наздисарҳадии Иттифоқи Шуравиро дар соли 

1929 инъикос кардааст. Онро ҳамчун як шарҳи сиёсии дар қолаби назм 

эҷодшуда гуфтан мумкин аст, ки бештар таблиғу ташвиқи ақидаро пайгирӣ 

намуда, оҳанги кинояро касб кардааст. Ҷойи зикр аст, ки дар пайи ин ҳодиса 

17-уми июли соли 1929 Иттифоқи Шуравӣ муносибати дипломатии худро бо 

Хитой қатъ намуда буд. Ин рӯйдод шоири ватандӯстро ба ваҷд меорад ва 

мазмуни ин воқеаи муҳимми сиёсиро дар ғазал бисёр моҳирона ҷой медиҳад: 

Он шӯхи хитозода бубин боз хато кард, 

Коре, ки ба бегона раво буд, ба мо кард. 

...Паймоншиканӣ одати шӯхони ҷаҳон аст,  

Аммо на ба ин шева, ки он шӯхи Хито кард [158, с. 30].  

Ба ҳамин монанд бисёр асарҳои хурду калони Лоҳутӣ «дар вақти 

гармогармии ҳодисаҳои муҳимми замони худ, дар рӯзу моҳҳои аввалини 

бавуқуъоии онҳо дастраси хонандагон мегардиданд ва вирди забони ҳазорҳо 

сомеон мешуданд» [87, с. 19]. 

 Дар воқеъ, шоири мубориз давра ба давра бо ворид кардани масъалаҳои 

иҷтимоӣ дар назми советӣ, барои нав кардани мундариҷаи шеъри муосири мо 

хидмати шоиста карда, бо ин роҳ «чашми халқро ба воқеияти рӯзгори нав 

кушод [119, с. 83]. А. Лоҳутӣ вобаста ба шароити таърихӣ, масъалаҳои 

рӯзмарраи ҳар як давра, талаботи замона ашъори иҷтимоиву сиёсии худро 

эҷод намудааст. Муҳаққиқ М. Давлатов дуруст мегӯяд, ки «ғазалиёти 

иҷтимоӣ-сиёсии вай бо халқияту партиявӣ ва ҳаётӣ будани худ, ҳамчун 

намунаи хуби санъати советӣ дил мебаранд, дар меҳнати фидокорона илҳом 

мебахшанд ва ҳамвора ба мубориза даъват мекунанд [113, с. 137].  

Ҷанбаи байналхалқии назми Лоҳутӣ аз муҳимтарин хусусияти 

публитсистикаи ӯ ба шумор меравад. Ба ақидаи А. Маниёзов, яке аз 

муҳаққиқони назми иҷтимоӣ осори безаволи устод «ғояҳои олии 

ватанпарварӣ, инсондӯстӣ ва ваҳдати байналмилалии халқҳоро талқин 

мекунад» [212]. Мазмунҳои байналмилалӣ дар осори ин адиби оташинсухан 

ҳанӯз аз аввалин шеърҳои инқилобиаш ба мушоҳида мерасанд, аммо замони 

ташаккули онро солҳои 30-юми асри ХХ гуфтан мумкин аст. Маҳз дар ҳамин 

давра як силсила шеъру достонҳои баландмазмуни ӯ, аз қабили «Мо зафар 

хоҳем кард», «Фардо», «Ба коргарони Боку», «Ба ятимони ҷанги ҷаҳонӣ», «Ба 

челюскиниҳо» , «Ҳадя ба халқи муборизи Испания», «Сафари Фарангистон» 

ва ғайра ба вуҷуд омаданд, ки мавзуи асосии онҳо муборизаи системаҳои 

ҷамъиятии сотсиализм ва капитализм, фашизм ва миллатгароӣ дар ҷомеаи 

сармоядорӣ, озодии синфи коргару деҳқон дар ҷаҳон ба шумор мераванд. Аз 

ҷумла, дар шеъри «Ҳадя ба халқи муборизи Испания» шоир аз талоши синфи 

коргари Испания ба муқобили сармоядорони фашист истиқбол карда, ҳамаи 

онҳоро ба иттиҳод ва ҳифзи ҳуқуқи худ даъват мекунад. Илова бар ин, адиб 

ҳамаи заҳматкашони дунё ро даъват мекунад, ки дар пайравӣ ба 

заҳматкашони испанӣ ба муқобили ҳама гуна зулм ба по хезанд:       

  Ҳиммат, бародарон, ки дар ин ҷанги зулму адл,  

  Фатҳи шумо ба душмани заҳмат мусаллам аст. 

  Кӯшиш кунеду аз паси кӯшиш зафар кунед, 

  Бе ранҷ кай васоили роҳат фароҳам аст.  

  Бояд мадад кунад ба шумо халқи оламе, 

  Чун нусрати шумо зафари халқи олам аст [158, с. 140].  

Дар солҳои Ҷанги Бузурги Ватанӣ ва давраи баъдиҷангӣ мазмуни назми 

публитсистии адиб тағйир ёфта, мавзуъҳои ватанхоҳӣ ва даъват ба мубориза 

зидди истилогарони фашистӣ, ҷанг ва сулҳ, ҳамбастагии ранҷаброни ҷаҳон, 

зарурати муҳофизати сулҳу осоиши башар аз хатари ҷангҷӯён асоси ғоявии 

ашъори ин давраро ташкил додаанд. Махсусан, дар солҳои 50-ум, ки давраи 

авҷи муборизаҳои геополитикии ИҶШС бо Америка ба шумор меравад, адиб 

дар муборизаҳои шадиди идеологӣ бо муҳофизат аз ватани худ ва низоми 

сотсиалистии ҷаҳон як силсила шеърҳои баландмазмуни сиёсӣ эҷод 

намуданд. Шеърҳои «Ба дафъи қувваи бегона бархез», «Митинги 

сулҳхоҳон», «Фестивали ҷавонони демократи ҷаҳон дар Берлин», «Барои 

сулҳу дӯстӣ», «Мисри барпохоста» аз қабили ҳамин гуна асарҳо мебошанд, 

ки дар онҳо ҳадафҳои ғоратгаронаи ИМА ва шариконаш ошкор гардида, 

мавриди накӯҳиш қарор мегирад. Шоир дар ин гуна ашъор ваҳдати халқҳо ва 

давлатҳои аз нигоҳи иқтисодӣ ақибмондаро дар муқобили соҳибони бомбаи 

атомӣ қудратмандтар ба қалам дода, онҳоро даъват мекунад, ки дар баробари 

истилогарони ғарбӣ таслим нагарданд:  

Раҳу расми ниёконро макун гум, 

Наҳанго, тан маларзон аз талотум.   

Натарс аз соҳибони бумби отум, 

Ба каргас ошён кай дода шоҳин? [159, с. 109]. 

Имрӯз ҳам бо гузашти беш аз 70 сол ин гуна ашъори оташбори адиб, ки 

руҳияи баланди патриотизм ва мубориз будан дар муқобили истилогарони 

хориҷиро тарғиб мекунад, маънои худро гум накарда, балки дар рӯзҳои мо, 

ки «халқҳои ҷангталаби империалистӣ бо атом оташбозӣ кардан мехоҳанд» 

[91, с. 170], тобиши наве касб кардааст. Ба қавли профессор И. Усмонов, 

«чунин дарки амиқу ҳамешагии ҳақиқати зиндагӣ ва дар қолаби ашъори 

публитсистӣ ҷой додани он хоси бузургтарин адибони ҳама халқҳо будааст, 

ки намунаи олиаш В. Маяковский ва устод Лоҳутӣ мебошанд» [91, с. 170]. 

Пайгирии доимии воқеоти муҳимтарини рӯз ва дар қолаби назм ба риштаи 

таҳлил кашидани ҳодисаҳои муассири ҷаҳонӣ, аз як ҷониб, барои дарки вазъи 

мураккаби сиёсии замон барои омма хидмат карда бошанд, аз ҷониби дигар, 

ҷанбаи байналмилалии шеъри муосири моро қувват бахшидаанд. Аз ҳамин 

ҷост, ки яке аз поягузорони назми муосири тоҷик, М. Қаноат навиштааст, ки 

«Лоҳутӣ ҷанбаи байналмилалии шеъри моро, ки баъдтар ба кӯшиш ва 

заҳматҳои устод Турсунзода ба авҷи камол расид, поя гузошт. Шеърро аз 

доираи маҳдудияти маҳаллӣ ва миллӣ берун кашид [119, с. 85].  

Руҷуъ ба ҳодисаҳои муҳимми замон, даъват ба ҳимояи ватан аз 

империалистону истилогарони хориҷӣ ва созандагиву ободкорӣ дар назми 

Лоҳутӣ ҷанбаи иҷтимоии ашъори ӯро ба маротиб қувват бахшидааст. Ворид 

кардани мазмунҳои инқилобӣ дар назми замон бошад ҷанбаи сиёсии 

шеърҳояшро мустаҳкам кардааст. Бо назардошти зиёд сурудани шеърҳои 

инқилобӣ аз ҷониби устод Лоҳутӣ соҳибназарон мегӯянд, ки «дар поягузории 

маҳз шеъри навини инқилобӣ касе чун ӯ хизмат накардааст» [119, с. 85]. 

Муҳиммияти дигари назми публитсистии ӯ дар пайгирии мудовими ҳодисаҳо 

ва дар шаклҳои гуногуни шеърӣ ифода кардани онҳо мебошад. Ҳамин 

хосияти эҷодии ӯ ашъорашро ба маводи рӯзномаву маҷаллаҳо зиёд наздикӣ 

бахшидаанд ва аз ҳамин ҷост, ки нисбат ба ҳама адибони дигар осораш 

бештар ба матбуот роҳ меёфт.  

Ҳамаи пажуҳишҳое, ки вобаста ба рӯзгору осори А. Лоҳутӣ анҷом 

шудаанд, бозгӯйи онанд, ки осори адиби сермаҳсул дар тамоми давраҳои 

эҷодиёташ аз воқеияту ҳақиқати реалӣ сарчашма гирифта, дар шакли бисёр 

муассир пешниҳоди хонанда мегардад. Тақрибан дар тамоми осори 

боқимондаи ӯ оҳанги иҷтимоӣ баланд садо медиҳад ва дар ҳар ҳарфу ҳиҷояш 

даъвату шиор ба мушоҳида мерасад, ки ин беҳуда нест. Адиб бо ин усул 

пайваста халқи мазлумро ба таҳрик овардан мехоҳад ва раҳоӣ бахшидани 

табақаи заҳматкашро аз зулму истибдод ҳадафи олии худ меҳисобад. Дар ин 

масир рӯзгори нобасомони синфи коргару деҳқон дар тамоми сайёра, 

махсусан дар кишварҳои Шарқ диққати адиби муборизро бештар ҷалб 

мекунад. Ӯ худро то охирин нафас намояндаи ҳамин синф арзёбӣ мекунад ва 

дар роҳи саодати он бо режимҳои золим ва истисморгар муборизаи 

оштинопазир мебарад.  

ХУЛОСА 

Дар баҳо додан ба сиёсати ҳама гуна режимҳои сиёсии ҷаҳон Лоҳутӣ 

муносибат ба синфи коргару деҳқонро барои худ меъёр муайян кардааст. Ӯ 

ба ҳама гуна шаклҳои давлатдорӣ ва режимҳои идоракунанда аз ҳамин 

нуқтаи назар муносбат намуда, мавқеъ ва муносибати худро ба он муайян 

кардааст. Лоҳутӣ то охирин нафас худро намояндаи синфи коргару деҳқон 

медонист ва ҳар режиму сиёсатеро, ки нисбат ба ин табақа зулмро раво 

медид, ҷасурона интиқод ва маҳкум мекард. Сарчашмаи ба муборизаҳои 

беохир ворид шудани Лоҳутӣ ҳам ҳимоят аз ҳамин табақаи мазлум ва талош 

баҳри озодии онҳо ба шумор мерафт, ки ӯ дар ин ҷода то охир ба қавли худ 

содиқ монд. Дар тамоми осори публитсистии ӯ ҳамин арзиш мавриди баҳс 

қарор мегирад.  

Душманони синфи худро Лоҳутӣ дар ҳама давраҳои зиндагиаш – чи дар 

Эрон, чи дар Ироқу Туркия ва чи дар Иттифоқи Шуравӣ ошкор намудаву ба 

шиддат маҳкум намудааст. Дар Эрон нахуст феодалону режими шоҳӣ ва 

баъдан сармоядорони маҳаллиро бо пуштибонии империалистони хориҷӣ 

ҳамчун табақаи истисморгари аҳли заҳмат шинохта, муқобилашон ҳам бо 

силоҳ ва ҳам бо сухан мубориза бурдааст. Дар Ироқу Туркия ҳам мубориза 

бо ҳамин табақаро идома дод. Дар Иттифоқи Шуравӣ майдони муборизаҳои 

ӯ баҳри ҳимояи заҳматкашон васеътар шуда, сарҳади ин кишвари паҳноварро 

убур намудаву, аз як тараф, то Аврупову Америка ва, аз тарафи дигар, то 

Шарқи Дур расид. Солҳои аввали фаъолият дар Иттифоқи Шуравӣ ин адиби 

мубориз нахуст душманони синфи худро дар дохили ҷамъияти ҳамин 

кишвари сермиллат ҷуст ва онҳоро дар мисоли боёни золиму босмачиён ва 

дигар равияҳои иртиҷоӣ ёфт, ки ҷамъияти сотсиалистиро қабул надоштанд. 

Ба муқобили ин табақаи аҳолӣ беамон мубориза бурд. Баъдан дар симои 

давлатҳои сармоядориву империалистии ғарбӣ, махсусан англисҳо, 

пуштибонҳои онҳоро фош кард, ки мехостанд ҷамъияти навбунёдро ноором 

карда аз байн бубаранд. Бо вориди майдони мубориза шудан бо онҳо устод 

Лоҳутӣ заҳматкашони тамоми сайёраро ба иттиҳод даъват намуда, дар ин 

масир таъсири суханаш ба ҳар кунҷи дунё расид. Ҳамин гуна бо пажуҳиши 

масъалаҳои байналхалқӣ дар осори публитсистии Лоҳутӣ ба чунин натиҷаҳо 

расидем:          

1. Заминаи аслии ҳамчун адиби иҷтимоӣ шинохта шудани Лоҳутӣ ин 

фаъолияту ҳамкории давра ба давраи ӯ дар нашрияҳои умумифорсиву 

Иттифоқи Шуравӣ, аз қабили «Ҳаблулматин» (Ҳиндустон), «Эрони нав», 

«Шарқ», «Чантаи побараҳна», «Бесутун» (Эрон), «Форс» (Туркия), «Гизил 

шарг» (Озарбойҷон), «Овози тоҷик», «Раҳбари дониш», «Дониш ва омӯзгор», 

«Тоҷикистони сурх», «Комсомоли Тоҷикистон», «Барои адабиёти 

сотсиалистӣ» (Узбекистону Тоҷикистон), «Восток», «Правда», «Советская 

литература» (Россия) ва даҳҳо рӯзномаву маҷаллаи дигари умумииттифоқиву 

байналмилалӣ ба шумор мераванд. Ин робитаи бисёр наздик ва доимии ӯ бо 

матбуоти замон боис гардидааст, ки тақрибан тамоми осори назмиву насрии 

ӯ дар руҳияи баланди публитсистӣ эҷод гардида, хосияти замону макон, 

проблеманокӣ, масъалагузорӣ, шиору даъват, ҳукм, баҳсу баррасӣ дар ҳамаи 

онҳо ба мушоҳида мерасад [1-М; 4-М; 5-М].  

2. Ба ҳайси як сиёсатмадор ва идеологи барҷаста дар мубориза бо 

душманони синфӣ ва идеологӣ ӯ ҳама имконотро истифода карда, гоҳе бо 

силоҳ ва гоҳе бо қалам мубориза бурдааст. Муборизаҳои идеологии ӯ ба 

муқобили давлатҳои сармоядории империалистӣ бисёр муассир будаанд. Дар 

ин масир ӯ ба дигар ҳампешагонаш роҳ кушода, дар ҳамин замина ба шеъри 

сиёсиву байналхалқӣ дар адабиёти муосири мо асос гузоштааст [8-М; 9-М; 

10-М].  

3. Адиб ба ҳар як масъалаи байналхалқӣ бештар аз мавқеи идеологӣ 

муносибат намуда, душманони синфӣ ва истисморгарони хориҷиро, ки дар 

ғорат намудани сарватҳои кишварҳои ақибмонда ва ғулом намудани аҳли 

заҳмати онҳо даст доранд, ба таври ошкоро маҳкум намудааст [3-М; 8-М]. 

4. Аз рӯи аҳаммият ва арзиши мавзуъҳо гуфтан мумкин аст, ки масъалаи 

мавриди таҳқиқ дар осори назмии адиб мавқеи баландтар доранд. Дар ин 

радиф масъалаҳои муҳимми сатҳи байналмилалӣ, аз қабили ба мустамлика 

табдил додани давлатҳои ақибмондаи Шарқ ва Африка аз ҷониби 

абарқудратҳои ғарбӣ, ҷангҳои якуму дуюми ҷаҳон ва таъсири онҳо ба низоми 

сиёсии дунё, ба қудрат расидани фашизм дар Аврупо, ҳуқуқи инсон, сиёсати 

хориҷии Иттифоқи Шуравӣ, талоши қудратҳои сиёсии ҷаҳон сари тақсимоти 

сарватҳои табиии сайёра, сиёсати геополитикии Америка ва монанди инҳо 

дар назми публитсистии адиб роҳ ёфтаанд [2-М; 7-М]. 

5. Лоҳутӣ, пеш аз ҳама, шахсият буд, ки дар камол ёфтани он чанд 

идеология таъсир ва нақш дошт. Дар таблиғу ташвиқи идеологӣ аз ӯ ҳам дар 

Эрон ва ҳам ИҶШС хеле хуб истифода кардаанд. Илова бар ин худи ӯ ҳам бо 

амри дил пайваста дар ҷангҳои иттилоотӣ ширкати фаъол дошт ва 

қаламкашони дигарро низ ба он даъват мекард. Дар муборизаҳои идеологӣ ӯ 

дар мадди аввал манфиатҳои синфи коргару деҳқонро ҳимоя мекард ва 

ҷонибдори сиёсате буд, ки ин табақаи аҳолиро пуштибонӣ менамуд [2-М; 8-

М]. 

6. Дар як навъ қиёс (зиндагии адиб дар Эрон, Ироқ, Туркия) дар 

Иттифоқи Шуравӣ, дар самти таълифи асарҳои ба мавзуъҳои байналхалқӣ 

бахшидашуда, ҳам аз нигоҳи теъдоди матолиб ва ҳам мазмуну муҳтаво 

пешравиҳо ба назар мерасад [3-М; 8-М]. 

7. Донистани чандин забон ва мукотибаҳову мутолиаҳои бевосита ба адиб 

имкон додааст, ки аз авзои ҷаҳон пайваста воқиф бошад. Ҳамин аст, ки 

баъзан чун як шореҳу коршинос нисбат ба равандҳои сиёсӣ муносибат карда, 

барои дарки онҳо ба омма мусоидат мекунад [2-М; 4-М; 5-М]. 

8. Дар мубориза бо синфи муфтхӯру истисморгар Лоҳутӣ тамоми 

воситаҳои таъсиррасонӣ – ҳам жанрҳои адабӣ ва ҳам публитсистиро дар 

қолабҳои назму наср истифода кардааст. Дар ҷодаи ошкор намудани 

равандҳои номатлуби ҷомеа, махсусан, фош кардани ҳадафҳои 

ишғолгароёнаи давлатҳои империалистӣ ӯ, аз як ҷониб, аз имконоти жанрҳои 

публитсистии мақолаву мактуб, нигориш ва фелетону памфлетро истифода 

карда бошад, аз ҷониби дигар, имконоти жарнҳои адабии қасида, маснавӣ ва 

ғазалу рубоиро низ дар ин самт, бо шакли анъанавӣ, вале бо мазмунҳои нави 

иҷтимоӣ-сиёсӣ бамаврид истифода карда, дар ин ҷода ба дастовардҳои 

бузург ноил гардидааст [3-М; 9-М]. 

9. Дар осори публитсистии худ, махсусан асарҳое, ки ба масъалаҳои 

байналхалқӣ бахшида шудаанд, Лоҳутӣ аз имконоти ҳаҷв васеъ истифода 

кардааст. Бо ин роҳ ӯ аҳдофи зиддибашарии душманони синфиву идеологиро 

ошкор ва мазаммат карда, саркардагони онҳоро бо усулҳои ҳаҷв масхара ва 

маҳкум намудааст [3-М; 4-М; 8-М]. 

10. Сабку услуби адиб дар заминаи донишу ҷаҳонбиниҳои замонавӣ ва 

воқиф будан аз осори классикон шакл пайдо кардааст. Бартарии ӯ дар ин 

ҷода, пеш аз ҳама, дар он аст, ки ӯ дар ҳама гуна шаклҳои эҷодӣ мавзуъҳои 

сиёсиву иҷтимоиро ворид намуда, мақоми мавзуъҳои байналхалқиро дар 

адабиёту публитсистикаи мо ба дараҷаи баланд расонидааст [4-М; 8-М].   

ТАВСИЯҲО ОИД БА ИСТИФОДАИ АМАЛИИ  

НАТИҶАҲОИ ТАҲҚИҚ 

Аз баррасиву таҳқиқ маълум гардид, ки доир ба масъалаҳои байналхалқӣ 

дар публитсистикаи адибону публитсистони тоҷик, аз ҷумла Абулқосим 

Лоҳутӣ, дар таҳқиқоту мақолаҳои алоҳида ишораҳо шуда бошад ҳам, то ҳол 

таҳқиқи монографӣ дар ин хусус сурат нагирифтааст. Аз ин рӯ дар ин пажуҳиш 

кӯшиш шудааст, ки осори ба мавзуъҳои байналхалқӣ бахшидаи Лоҳутӣ 

ҳамаҷониба мавриди омӯзишу баррасӣ қарор гирифта, ба ин восита мавқеи ӯ 

доир ба муҳимтарин рӯйдодҳои сиёсиву иҷтимоии ҷаҳонӣ ва нақши адиб дар 

шаклгирии шуури ҷамъиятӣ нишон дода шавад.  

Дар баробари ин, бо натиҷагирӣ аз таҳқиқи мавзуъ барои истифодаи 

амалии он тавсияҳои зерин пешниҳод мегардад:  

1. Матолиби диссертатсия дар оянда метавонад, барои омӯзиши 

ҳамаҷониба ва фарогир дар самти мавзуоти муҳимми сиёсиву иҷтимоӣ, 

мавқеъгирии публитсистони тоҷик дар ҳаллу фасли масъалаҳои мубрами 

байналхалқӣ, нишон додани мавқеи А.Лоҳутӣ дар майдони сиёсат ва 

публитсистика, риояи тавозуни воқеияту бадеият дар осори публитсистӣ 

мусоидат намояд. 

2. Ҷанбаҳои назарии ин таҳқиқот метавонад, барои навиштани мақолаҳо, 

таҳияи васоити таълимӣ, таълифи рисолаҳои илмӣ, машғулиятҳои амалии 

таърихи публитсистикаи тоҷик, махсусиятҳои публитсистии насру назми 

адибон, шинохти вижагиҳои жанрҳои публитсистӣ истифода шавад. 

3. Диссертатсия метавонад ба эҷодиёти мунаққидоне, ки ба омӯзиши 

паҳлуҳои гуногуни осори публитсистон ва публитсистикаи сиёсӣ машғул 

ҳастанд, дар самти дарёфти маводи илмӣ ва таълимӣ ёрӣ расонад. Ҳамзамон 

хулосаҳои диссертант ва нуктаҳои асосии рисола дар вақти тадриси фанҳои 

назарияи публитсистика ба кор меояд.   

4. Натиҷагириҳои илмии ин пажуҳиш метавонад, мавқеи адибонро нисбат 

ба масоили сиёсиву иқтисодӣ, ислоҳотхоҳӣ, дараҷаи фаврият ва тезутундии 

нуқтаи назар нисбат ба факту ҳаводисро тақвият бахшида, усули таҳқиқ ва 

хулосаву каломи таъсиргузори журналистӣ дар эҷоди адибонро такмилу 

таҳаввул бахшад.  

5. Дар асоси маводи ин пажуҳиш таҳияи курсҳои махсус вобаста ба 

маҳорати нигорандагӣ ва шарҳи масоили сиёсати байналхалқӣ аз назари 

публитсистони тоҷик роҳандозӣ кардан мумкин аст, зеро дар диссертатсия дар 

хусуси шарҳи масоили мубрами ҷаҳонӣ аз диди публитсистони тоҷик ва нақши 

онҳо дар самти ба вуҷуд овардани афкори омма вобаста ба режимҳои 

мухталифи сиёсӣ маводи арзишманди илмию таърихӣ истифода шуда, 

ҳамзамон нуқтаи назар ва таҳлилҳои илмии муаллиф низ манзур шудааст.    

6. Истифода аз усулҳо ва қолабҳои эҷоди публитсистӣ дар самти шарҳу 

баррасии мавзуъ ва масоили марбут ба сиёсати байналхалқӣ, ки дар 

диссертатсия шарҳи илмӣ ёфтааст, барои публитсистону рӯзноманигорони 

ВАО муфид мебошад.  

7. Таҷрибаи фаъолияти рӯзноманигорӣ ва мавқеъгириҳои сиёсии А. 

Лоҳутӣ дар баробари воқеаҳои мубрами сиёсии ҷаҳон ба публитсистони 

имрӯза, ки дар шароити феълӣ аксаран зери таъсири расонаҳои мухталиф 

маводи ғаразноку носаҳеҳро ба омма пешниҳод намуда, бо ин роҳ 

идеологияи бегонаро тарғибу ташвиқ мекунанд, намунаи ибрат буда 

метавонад. Махсусан, дар самти ҳифзи манфиатҳои миллӣ дар шароити 

мубрами муборизаҳои иттилоотӣ ва таҳоҷуми фарҳанги бегона болои 

мардуми кишварҳои хурд ва иқтисодашон нисбатан қафомонда рӯ овардан ба 

таҷрибаи чунин публитсистон аз манфиат холӣ нест. 

